
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНГУУЧНЫ ТЭМДЭГЛЭЛ

	 

	«ЗАПИСКИ ОХОТНИКА»

	
ХОРЬ, КАЛИНЫЧ ХОЁР1

	Болхов хошуунаас Жиздринск руу явж үзсэн хүн Орлов нутгийн хүн, Калуга нутгийн хүн хоорондоо эрс тэс ялгаатай байдгийг хараад гайхах бил ээ. Орлов тариачид нуруу өндөргүй, бөгтөрдүү бүрэг зантай, духайж хардаг улиасан навтгар байшинд суудаг, бусдын эдлэн газарт хөлсний ажил хийж, гэдэс дунд явах агаад хөлдөө чархи өмсөх ба худалдаа наймаа хийдэггүй. Гэтэл Калуга нутгийн гувчуур төлдөг тариачид гачуур модон том байшинд сууна. Тэнд нуруу өндөр, харц зоримог, цовоо сэргэлэн, нүүр царай цэвэр, цагаан шар тос, бохь наймаалж, баяр ёслолын үеэр савхин гутал өмсөнө. Орловын тосгон, (бид Орлов мужийн дорнод хэсгийн тухай ярьж байна) жирийн хагалсан тариан талбайн дунд арай чарай нуурмаг болгон хувиргасан гуу жалгын ойролцоо байрласан байдаг. Тэнд нь хэзээ ч аваад хэрэглэж болохуйц хэдхэн тооны эх газрын цэцэгт уд мод, хоёр гуравхан бүдүүн хуснаас өөр ой мод гэхээр юм дөрвөн зүгтээ, лав л хааш хаашаа нэг мод хэртэй газарт үл үзэгдэнэ. Суудаг байшингууд нь хоорондоо бөөр наалдах шахуу нэг дор шавааралдсан, дээврийг нь харвал ялзарсан сүрэл голдуу байна... Гэтэл Калуга нутгийн тосгод, ихэнх нь ой модоор хүрээлэгдсэн, байшингууд нь хоорондоо зайтай, уужуу бөгөөд шулуун эгц байна. Байшингийнхаа дээврийг банзаар хадаж, хаалгыг нь сайн түгжиж, арынхаа хашааны шургааг мөчрийг ёрдойлгож сөрдийлгөлгүй завсар заалхайгүй сүлжсэн учир тэр хавиар айл амьтны гахай зоргоороо орж гарч үл чадна... Анчин гөрөөчин хүнд ч Калуга нутаг дээр байдаг. Орлов нутгийн ой мод плошади»2 нь ч гэсэн таван жил болоход цөм алга болсон байх юм. Тэнд нуур намаг гэхээр юм үзээд өгье ч гэсэн байхгүй. Калуга нутагт ойг нь огтолсон газар хэдэн зуун мод газраар үргэлжилж, хэдэн арван мод газар дандаа нуур намаг үзэгдэж үнэт сойр ч алга болоогүй, тайван зант дэвүүр сүүлт хараалж ч байна. Цочмог нисэлтээрээ орчныг сэргээж, анчин нохой хоёрыг цочоодог түргэн хөдөлгөөнт цорхируу ч байна.

	Ан хийхээр би Жиздринск хошуунд очоод Калуга нутгийн жижиг газрын эзэн Полутыкин3 гэдэг хүнтэй хээр талд уулзаж танилцлаа. Ан гөрөөнд хорхойтой болохоор сайн хүн боловч түүнд дутагдалтай өө сэв бий ажээ. Тухайлбал: өөрийн нутгийн бүх чинээлэг охид, хүүхнүүдийг нэгийг ч алгасалгүй бүгдэд нь ханилан сууя гэж гуйсан боловч цаадуул нь үгүй гээд гэртээ ч шагайлгасангүй. Энэ гунигт явдлаа найз нөхөд, танилууддаа цөмд нь гомдоллон ярина. Тэгсэн хэр нь хүссэн хүүхнүүдийнхээ эх эцэгт эсгэлэн тоор зэрэг өөрийн цэцэрлэгийн түүхий эдээс бэлэг болгон илгээсээр байх бөлгөө. Нөгөө талаар мань эр нэг маягийн алиа шог юмаа дахин давтан ярих дуртай, улс амьтан ноён Полутыкины буурь суурийг хэчнээн хүндэтгэдэг ч гэсэн ердөө инээж өгдөггүй байжээ. Полутыкин, Аким Нахимовын зохиол «Пинна» гэдэг туужийг ихэд магтана; ярихдаа ээрнэ. Нохойгоо Астрономич4 гэж дуудна. «Гэвч» гэхийн оронд «гэвээч» гэж их ярина. Гэртээ хоол ундаа франц маягаар хийлгэх болсон бөгөөд түүний тогоочийн ойлголтоор франц маягийн хоол гэдэг нь бүх хоолны ердийн амтыг арилтал хувиргахад оршино. Тэд ид шидтэй тогоочийн хийсэн хоолны махнаас нь загасны үнэр, загаснаас нь мөөгний үнэр, хөндий гоймонгоос нь дарийн үнэр ханхална. Гэтэл шөлөнд орох манжин нь дандаа ромбо юм уу трапец хэлбэртэй байна. Харин энэ хэдэн ялихгүй дутагдлыг эс тооцвол Полутыкин гуай дээр өгүүлсэнчлэн онцгой сайн хүн.

	Полутыкин гуай надтай анх танилцсан тэр өдрөө намайг гэртээ хоноод яваач гэж урьсан бил ээ.

	— Манайхыг хүртэл бараг таван мод хэр зайтай; явгаар очих хол байна, тэгэхлээр Хорийнхоор дайраад явъя гэв. (Миний бие энэ хүний ээрүү хэллэгийг эс дамжуулсанд уншигч авгай нар уучилна биз дээ).

	— Хорь гэж юун хүн бил ээ?

	— Манай хамжлага... тэднийх энүүхэнд.

	Бид хоёр тэдний рүү явлаа. Ойн дунд цэвэрлэж зассан талбайн дунд Хорийн хонины хот харагдана. Тэр хот айл хоорондоо сараалжин хашаагаар нийлсэн хэдхэн нарсан байшинтай юм. Гол байшин нь үүдэндээ нарийхан нарийхан баганатай дэрвэгэр саравчтай юм. Бид хоёрыг очиход хорь эргэм насны өндөр цэвэрхэн залуу өөдөөс угтан Полутыкин гуай:

	— Федя! Хорь гэртээ байна уу гэж асуув.

	— Байхгүй ээ. Хорь хот явсан гэж нөгөө залуу цас шиг цагаан шүдээ яралзуулан инээмсэглэж хариулаад. Тэрэг хөллөх үү? гэхэд

	— За тэг, дүү минь. Эсгэг ч аваад ир гэв.

	Байшинд ороход заамал дүнзэн цэвэр хананд нь ганц ч зураг байхгүй, харин өрөөний нэг буланд мөнгөн гүнгэрваатай нүсэр бурхны өмнө зул бадарна. Далдуу модон ширээг саяхан хусаж угаан мөлчийтөл цэвэрлэжээ. Хананы дүнз цонхны жаазны завсраар шаламгай шар жоом харайлдах, номой хар жоом хоргодох, завсар заалхайгүй ажээ. Нөгөө залуу удалгүй том цагаан аяга дүүрэн хөөсөрсөн квас, модон тавагтай том зүсэм цагаан талх, давсалсан зөндөө өргөст хэмх барьсаар орж ирэн ширээн дээр тавьснаа хаалга налж зогсоод бид хоёрыг харан инээмсэглэнэ. Биднийг зуушаа идэж дуусаагүй байтал гадаа морин тэрэгний чимээ сонсогдлоо, бид ч гарлаа. Арван тав орчим насны, улаан хацартай, бужгар үстэй хүү дэлбэгчийн суудал дээр сууж цатгалан алаг азарганы амыг дийлж ядан байлаа. Хоорондоо маш адилхан, бас Федятай ч төстэй тав зургаан булиа залуу тэргийг тойрон зогсож байлаа. «Цөмөөрөө Хорийн хүүхэд» гэж Полутыкин хэлэхэд бидний хойноос довжоон дээр гарч ирсэн Федя

	— «Эд нар чинь цөмөөрөө Хорийнхон байгаа юм, бас зарим нь энд байхгүй байна. Потап ойд яваа, Сидор нь эцэгтэйгээ хот орсон» гээд хөтөч хүүд өгүүлрүүн; «— Вася чи бодолтой шиг л яваарай. Эзэнтнийг хүргээд өг. Эвгүй газар зөөлөн яваарай, тэргээ гэмтээчихнэ шүү бас эзэнтний лагшин чилээрхэнэ шүү!» гэхэд Хорийн хүүхдүүд Федяг шоолон инээлдэв. «Зурхайчийг бас суулгачих!» гэж Полутыкин гуай ихэмсгээр хэлэхэд Федя дургүй ч биш байдалтайгаар өөрийн эрхгүй ярзайн инээх мэт тэр нохойг дээр өргөн авчирч тэрэгний тэвшний ёроолд тавилаа. Вася, жолоо дугтран биднийг авч явлаа. Полутыкин гуай: «Тэр миний ажлын байр дайраад гарах уу?» гэж жижигхэн навтгар байшинг заан хэлэхэд нь би «Тэгье л дээ» гэхэд Полутыкин тэрэгнээсээ буунгаа «Одоо ч болиод байгаа юм гэсэн ч нүд хужирлах» гэв. Албан ажлын байр гэгч нь хоёр хоосон өрөө л байлаа. Өрөөсөн нүд сохор манаач өвгөн арын хашаанаас гүйж ирэхэд:

	«Сайн байна уу, Миняич. Ус хаана байна» гэж Полутыкин асуув. Сохор өвгөн гүйж алга болсноо даруйхан шилтэй ус, хоёр шилэн аяга барьсаар ирэхэд «Амсаж үзэгтүн. Манай булгийн сайхан ус» гэж Полутыкин гуай над хэлэв. Бид хоёр нэг нэг аяга ус уусанд өвгөн манаач өвдгөө хүртэл мэхийв. «За, одоо ч явж болох бололтой. Би энэ албан ажлынхаа байранд Аллилуев гэдэг худалдаачинд дөрвөн га ой модтой газраа дөмөг үнээр худалдсан юм даа» гэж миний шинэ найз ярив. Бид тэргэндээ суулаа. Хагас цаг хэртэй яваад Полутыкин гуайн хашааны хаалгаар орлоо.

	Бид оройн хоол идэж суухдаа Полутыкин гуайгаас

	— Хорь яагаад бусад хамжлагаас чинь тусдаа байдаг юм бэ? гэж асуусанд

	— Тэр үү, сүрхий ухаалаг тариачин байгаа юм. Одоогоос хорин таван жилийн өмнө гэр нь шатаад манай бие барсан эцгийнд очиж «Николай Кузьмич, минь! Ойн доторх намагтай газартаа намайг суулгаж өгөөч, би гувчуур л сайн төлж байя гэж гуйхад нь «Яагаад чи намаг дотор очиж суух гээд байгаа юм бэ?» гэхэд «Үгүй ээ, зүгээр л тэгж байгаа юм. Николай Кузьмич, эзэнтэн минь. Надаар ямар ч ажил хийлгэлгүй хэдий ч яах вэ гувчуур л авч байхгүй юү» гэхэд нь «Жилд тавин рубль төл! гэсэнд, «Тэгье ээ, тэгье ээ» гэжээ. «Унжиж болохгүй шүү» гэхэд нь

	«Хаанаас унжих вэ...» гэжээ. Тэгээд ойд намагтай газар суух болсон гэдэг. Тэр цагаас хойш Хорь (Өмхий хүрэн. Орч.) гэж хочлох болсон юм даг гэж ярив.

	— Тэгээд баяжаа юу? гэж намайг асуухад, 

	— Баяжсаан. Одоо надад зуун рубль төлж байгаа, би Хорь, чи бас жаахан нэмэх санаатай. «Хорь чи золиос төлөөд чөлөөлөгдмөөр юм даа!» гэж бишгүй олон хэлсэн юм. Тэгсэн, энэ чөтгөр чинь, төлөх мөнгө хаанаас байх вэ дээ гээд байдаг юм. Хаанаас л мөнгөгүй байх гэчнэ!..

	Маргааш нь бид цайгаа уув уу үгүй юу анд бас мордлоо. Тосгон дундуур явж байснаа Полутыкин гуай нэгэн намхан байшингийн дэргэд дэлбэгчээ зогсохыг тушаагаад «Калиныч!» гэж цуурайтуулан хашхирахад «Одоохон, эзэнтэн минь, одоохон. Шаахайгаа үдэж байна» гэх дуун хашаан дотроос гарлаа. Биднийг сажлуулж тосгоны захад явтал дөчөөд насны, өндөр нуруутай, туранхай, бяцхан гээдэн толгойтой хүн гүйцэж ирсэн нь Калиныч гэдэг нь байлаа. Энд тэндээ жаалхан сэвхтэй, сэтгэл сайхантай болов уу гэмээр түүний бараан царай миний нүдэнд эхлэхээсээ дулаан харагдлаа. Би хожим мэдэх нь ээ нь Калиныч өдөр бүр эзэнтэйгээ гөрөөлдөг ажээ. Эзнийхээ ангийн хишгийн уутыг, заримдаа бууг нь авч явах ба шувуу суусан газрыг ажиглах, ус авчирч өгөх, гүзээлзгэнэ түүх, тэргийг нь дөхүүлэх, өвсөн овоохой босгох зэрэг ажил хийнэ. Чухамдаа тэр хүнгүй бол Полутыкин гуай ганц ч алхам явж чадахгүй биз ээ. Калиныч бол номхон даруу зантай, хөгжөөн наргиантай, цаг үргэлж амандаа дуу аялж, хаашаа ч болов амарлингуй харж явах бөгөөд ярихдаа ялимгүй гуншина, инээхдээ гэрэлт цэнхэр нүдээ онийлгон ямаан шингэн сахлаа байн байн имэрнэ. Алхаж гишгэх нь хурдан биш ч урт нарийхан таяг тулаад хол хол алхана. Тэр өдөр мань эр надтай хэд дахин яриа үүсгэж, над үйлчлэхдээ боол зарц хүний огт шинжгүй байх ба эзнээ нялх хүүхэд шиг бөөцийлнө. Үдийн жин халуун болж хоргодох байр эрэх хэрэгтэй болоход Калиныч ойн гүн дэх зөгий үржүүлэх байр луугаа биднийг дагуулан очлоо. Калиныч, биднийг сайхан үнэртэй хуурай өвсөн боодлоор нэл хучсан овоохойд оруулж хатсан шинэ өвсөн дээр хэвтүүлээд өөрөө тортой хүүдий шиг юм толгойдоо углаад зөгийн байранд очиж бидэнд бал авчирч өгөхөөр хутга, сав, гал уугьсан цуцал аваад гардаа. Бид бүлээн тунгалаг балыг булгийн хүйтэн усаар шингэлэн уугаад зөгийн дүнгэнэх, модны навчис сэржигнэх чимээнд бүүвэйлэгдэн нойрсож эхлэв. Зөөлөн салхинд сэвсхийхэд би сэрж нүдээ нээвэл Калиныч маань хагас нээлттэй хаалганы босгон дээр суучихсан модон халбага зорж байгаа харагдав. Би хэсэг зуур түүний оройн тэнгэр шиг тунгалаг, дөлгөөн царайг сонирхон баахан харав. Полутыкин гуай ч сэрлээ. Бид тэр дороо боссонгүй. Хол газар явган явж ирээд нам унтсаны дараа хуурай өвсөн дээр хөдлөлгүй хэвтэхэд аятайхан бие чилээрхэж, нүүр халуу оргин аяндаа нүд анилдана. Тэгж тэгж босоцгоон дахин үдэш болтол тэнэхээр явлаа. Оройн хоол идэх үеэр би дахиад Хорь, Калиныч хоёрын тухай яриа дэлгэлээ. «Калиныч бол төлөв томоотой, хичээнгүй, хүнд тусархаг, уг нь подхийсэн юмтай хүн, гэсэн ч тэрүүгээрээ хөөцөлдөх хаа байх вэ би л татлаа түтлээ хийдэг. Өдөр болгон анд дагуулж явдаг юм... чинь яаж ч аж ахуйгаар хөөцөлдөх зав олдох вэ дээ»

	— Бодоод үз л дээ, гэхэд нь нээрэн тийм юм даа гэлээ. Тэгээд л бид хоёр нойрсохоор хэвтсэн юм. Маргааш нь Полутыкин гуай айлынхаа Пичуковтой хот явах ажилтай боллоо. Тэр Пичуков гэдэг нь Полутыкины эдлэн газрыг хагалж эхэлснээр барахгүй хагалсан газар дээрээ тэрний тариачин авгайг ч занчсан удаатай юм санж. Би анд ганцаараа яваад орой буцахдаа Хорийнхоор дайрлаа. Намхан нуруутай, өргөн цээжтэй, чийрэг өвгөн байшингийн үүдэнд намайг угтан авсан нь Хорь ажээ. Би түүнийг их л шохоорхон харав. Нүүр царайг нь харахад бөөрөнхийвтөр түнтгэр дух, онигор нүд, монхор хамар нь яг л Сократыг санагдуулав. Хоёул байшинд цуг орлоо. Нөгөө Федя гэдэг залуу надад сүү, хар талхтай авчирч өгөв. Хорь, сандал дээр суугаад эрүүнийхээ бужгар сахлыг илбэн байж надтай яриа дэлгэв. Хүндээ хөнгөнөөс өгөхгүй гэсэн шиг ярьж хөөрөх, хөдөлж барих нь яарамгүй; урт сахлаа бавалзуулан хааяа нэг инээмсэглэнэ.

	Тэр бид хоёр үр суулгах, тариа хураалт, тариачны ахуйн тухай хүүрнэлдэв... Миний яриаг таашаагаад л байх шиг байснаа сүүлд нь би худлаа ч юм ярьж орхив уу даа гэж бодоод ичих шиг болтол нээрээ ч тиймэрхүү баахан хачин юм боллоо. Хорь, заримдаа их ухаалаг үг хэлнэ, бодвол хичээж болгоож ярьдаг болоод тэр биз.

	Тэр хоёрын ярианы загварыг та бүгдэд толилуулбаас:

	— Хүүш ээ, Хорь! Чи бие, юунд эс золино вэ?

	— Юун төлөө золих вэ? Би одоо эзнээ сайн мэдэж байна, бас төлөх гувчуураа ч мэднэ... манай эзэн сайн хүн дээ.

	Гэсэн ч чөлөөтэй амьдарна гэдэг чинь дээр биш үү гэхэд Хорь намайг нүднийхээ булангаар хяламхийснээ:

	— Яриа юу байх вэ? гэлээ.

	— Тэгвэл яагаад бие зольдоггүй юм? 

	Хорь толгой сэгсрэн

	— Ноёнтон минь, намайг юугаараа бие золь гэх нь вэ?

	— За, боль доо, мань хашир... 

	— За, Хорь чөлөөт хүний тоонд орлоо гэж бодъё. Тэгвэл эрүүндээ сахалгүй болгон Хориос дээгүүр амьтад болно биз дээ гэж ганцаараа ярих мэт аман дотроо үглэв.

	— Тэгвэл чи ч гэсэн сахлаа хусаад хаячихгүй юу.

	— Сахал уу? Сахал ч яах вэ өвс шиг л хяргаад хаячхаж болно л доо.

	— За, тэгвэл л болоо юм биш үү?

	— Тэгэхээр Хорь чинь яг л худалдаачин хүн шиг болно гэсэн үг дээ. Худалдаачид ч чинээлэг шүү. Бас сахал ч тавина.

	— Чи чинь бас худалдаа хийдэг биз дээ? гэж би асуулаа.

	— Жаахан тос, бохины маймаа ч хийдэг л дээ... Эзэнтэн минь, тэргийг тань хөтлөх үү? гэлээ.

	— Хэл ам нь ч гүйцэгдэхгүй, ухаан ч гэж цадиггүй хүн юм даа чи» гэж би бодоод

	— Үгүй, тэрэгний хэрэггүй. Маргааш би танайхны ойролцоо жаахан тэнэнэ. Өвсний чинь саравчинд унтана, болно биз?

	— Ай бололгүй яах вэ. Харин тэнд нойрсоход танд тухгүй л байх байх даа. Би одоо хүүхнүүдэд хэлээд чамд ор дэр засуулаадахъя гээд босонгуутаа, — Хүүе, хүүхнүүд ээ! Нааш ир! Федя, чи ч гэсэн эдэнтэй хамт явалгүй горьгүй. Цаадуул чинь тэнэг амьтад шүү дээ гэж хашхирав.

	Мөч хэрийн дараа Федя дэн барьсаар өвснийхөө саравч руу намайг дагуулж аваачив. Сайхан үнэртэй өвсөн дээр очиж хэвтэхэд хөлийн маань тэнчээ нэг нохой цагариглан хэвтэнэ. Федя намайг тавтай нойрсоорой гэв. Хаалга чахран хаагдлаа. Миний нойр удтал хүрсэнгүй, үнээ хаалганы тушаа ирээд хоёр дахин тод амьсгалахад нохой өөдөөс нь сүртэй гэгч нь архирав. Нэг гахай бас хажуугаар юм бодсон мэт шуухитнан өнгөрч, ойролцоо нэг газар нэг морь хуурай өвс хазлан тургих чимээ сонстоно... Тэгж тэгж би унтчихжээ.

	Өглөө үүрээр Федя намайг сэрээв. Тэр наргиантай сэргэлэн хүү надад тун аятайхан залуу санагдсан: Хорь өвгөн ч түүнд хачин сайн байдаг бололтой. Тэр хоёр бие биеэрээ их л дотно доог тохуу хийнэ. Өвгөн, намайг угтан гарч ирлээ. Би тэдний саравчинд нэг хоног өнгөрүүлснээс ч юм уу, эсвэл өөр шалтгаанаар юм уу, Хорь надад өчигдрийнхөөсөө илүү их элэгсэг дотно байлаа.

	— Халуун тогоонд цай бэлэн бий, гээд хоёул очиж цай ууя гэж инээмсэглэн хэлэв. Тэр бид хоёрыг ширээний дэргэд очиж суухад тэдний бэрүүдийн нэг чийрэг бүсгүй домботой сүү авч ирлээ. Хүүхдүүд нь ч цуварсаар орж ирэхэд нь би

	— Танайх яасан сайхан том том хүүхэдтэй юм! гэхэд Хорь элтэрхий ёотон хага хазангаа:

	— Тийм ээ, чавганц бид хоёрт гомдолтгүй байх шүү! гэв.

	— Эд чинь цөмөөрөө чамтай нэг гэрт суудаг хэрэг үү?

	— Цөмөөрөө. Өөрснөө дуртай болоод л ингэж суудаг юм.

	— Цөмөөрөө гэрлэсэн үү?

	— Тэр нэг дамшиг л ганцаараа эхнэр авдаггүй юм. Гэрлэх нас нь хараахан болоогүй гэж урьдынх шигээ хаалга налан зогсож байсан Федяг заагаад: яах вэ. Тэр Васька ч жаал азнаж ч болох юм гэв.

	— Би гэрлэж яах юм бэ! Ингээд байх сайхан л байна. Би эхнэрээр яах юм? Хэрэлдэж суух гэж яршиг! гэж Федя уцаарлан сөргөв.

	— Өө, чи чинь... би чамайг андахгүй шүү! Мөнгөн бөгж зүүчхээд л... энэ зарц хүүхнүүдтэй сээтгэнэх гэж үү... «Больсон дээр байх шүү, ичихээ мэдэхгүй амьтад!» гэж өвгөн шивэгчин нараа өдөөд, — Би чамайг ямар танхи амьтан гэж мэдэхгүй биш гэв.

	— Авгайн хэрэг юу байна?

	— Авгай гэдэг чинь ажлын хүн, тариачин эрийн зарц байхгүй юу гэж Хорь ихэмсэг овортой хэлэв.

	— Би зарц хүүхнээр яах юм.

	— Мөөн мөөн, хүний гараар могой барих л дуртай байгаа биз, та нарын аргыг мэдэж байна аа, хө!..

	— Тэгвэл гэрлүүлээд аль л даа. Тэгэх үү? Мөн! Яагаад дуугарахгүй байна?

	— За, бол оо, бол оо! Хар хэрүүлийн тулам минь! Харахгүй юу, энэ эзнийг чи бид хоёр бүр зовоочихлоо. Гайгүй, гэрлүүлэмз... Та битгий хилэгнээрэй:

	Энэ муу хүү минь дэндүү нялхаараа, томоожиж, ухаан суугаагүй амьтан шүү.

	Федя толгой сэгсрэв... 

	— Хорь гэртээ байна уу? гэдэг танил дуу хаалганы цаанаас сонстов. Калиныч Хорь найздаа өгөхөөр хөдөөгөөс иштэй бөөн гүзээлзгэнэ барьсаар орж ирлээ. Өвгөн ч их баяртай уулзлаа. Би Калинычийг хараад бүр гайхсан юм: Үнэнийг хэлэхэд би тэр тариачдаас тийм «элэгсэг зан» гарна гэж санаагүй байсан бил ээ.

	Би тэр өдөр анд ердийнхөөсөө дөрвөн цаг хожуу гарч дараачийн гурав хоногийг Хорийнд өнгөрүүлсэн юм. Шинэ танилууд маань намайг их шохоорхож байлаа. Тэд яагаад над тэгтлээ итгэх болсон учрыг би мэдэхгүй юм. Гэвч надтай ёстой хамаа намаагүй ярилцаж байв.

	Би тэр хоёрын яриаг амтархан сонсохдоо өөрсдийг нь ажиглаж байв. Хоёр найз маань хоорондоо огтхон ч төсөөгүй. Хорь нь буурь суурьтай, туршлагатай, албархуу, ажилч хүн байхад, Калиныч нь тийм биш, харин ч хэтэрхий хоосон хүсэл мөрөөдөл, хөөргөн дэврүү зантай хүн юм. Хорь нь юмны учрыг ухаарна, өөрөөр хэлбэл: өөрийн гэсэн орон гэр овойлгож аваад бас их мөнгө хурааж, өөрийн эзэн ноён болон бусад эрхтэн дархтнуудынхаа ая зүйг нь аятайхан олчихсон байхад Калиныч чархинаа салаагүй, шар наран, бор хоног дөнгөж данган өнгөрөөх аж. Хорийнх их өнөр айл юм, гэвч тэднийхэн ах захаа мэднэ, их толгой гаргах хүнгүй. Гэтэл Калиныч урьд эхнэр авч тэрнээсээ ухаангүй айдаг, өөрт нь ганц ч үр хүүхэд заяасангүй. Хорь, ноён Полутыкины дотор нь ороод гарсан юм шиг мэдэж авсан байхад Калиныч эзнээ хий л нэг их хүндэлнэ. Хорь, Калинычийг хайрлан түүнд тусалж, тэтгэнэ. Калиныч, Хорийг хайрлаж, хүндэтгэнэ. Хорь үг цөөтэй, хааяа инээмсэглэн, бүх юмны учрыг дотроо ойлгож явдаг бол Калиныч үйлдвэрийн хүн адил гургалдай шиг донгоддоггүй авч санасан бодсоноо дэлгээд л хаячихна... гэвч Калинычд давуутай тал байдгийг Хорь ч мэдэж байжээ.

	Жишээ нь: Калиныч цус тогтоож, айдас галзуурлыг эдгээж, гэдэсний цагаан хорхойг хөөж гаргаж чадна; бас зөгий сайн өсгөх зэрэг гар хөнгөнтэй хүн бил ээ. Хорь сая худалдаж авсан морио жүчээнд оруулалцаад өгнө үү гэж миний дэргэд түүнээс гуйхад Калиныч юманд итгэдэггүй өвгөн найзынхаа хүсэлтийг сайхан сэтгэлээр биелүүлэв. Калиныч нь байгаль ертөнцөд ойр байдаг бол Хорь хүн, нийгэмд ойр байна. Калиныч юмыг тунгааж бодох дургүй, юм бүхэнд сохроор итгэнэ. Хорь амьдралыг ёжлон шоолохоос ч буцахгүй дээгүүр байна. Их юм үзсэн, их ч юм мэддэг хүн. Би ярианаас багагүй юм сурч авсан бил ээ. Жишээ нь: зундаа хадлангийн өмнөхөн онцгой хэлбэртэй жижиг тэрэгтэй үстэй дээлтэй хүн хөдөөгүүр ирдгийг мэдлээ. Тэр хүн хадуур зардаг ажээ. Бэлэн мөнгөөр бол нэгийг нь нэг рубль хорин таван копейк буюу цаасан мөнгөөр нэг рубль тавин копейкоор зарна.

	Зээлээр өгөхөд хүрвэл цаасан мөнгөөр гурван рубль, нэг янчаанаар өгнө. Тариачид мэдээжийн хэрэг зээлээр авах нь их. Гурав дөрвөн долоо хоногийн дараа тэр хүн дахин ирж өрөө нэхнэ. Тэр үеэр тариачид овьёосоо дөнгөж хурааж аваад байдаг учир төлөх юмтай болсон байх агаад наймаачныг дагуулан архины мухлагт очиж өрөө төлнө. Зарим газрын эзэн шимээсгийг нь өөрснөө бэлэн мөнгөөр худалдаж аваад тариачдад мөн үнээр зээл өгөх гэж үзсэн авч тариачид түүнд нь дургүйлхэж тэр ч байтугай урам нь хугарчээ. Тэд, шимээсгийг нь сонирхон гар хуруугаараа няслан чихэндээ барин чагнаж, эргүүлж тойруулан үзэж залирхаг, бэртэгчин наймаачнаас: «Хүүхээ, энэ чинь арай базаахгүй юм биш биз дээ?» гэж дахин дахин асууж шалгаан гоочийг нь барж байх зугаатай юмгүй болох байжээ. Бас хадуурыг нь худалдаж авахдаа иймэрхүү юм боддог байна. Ганц ялгаа нь гэвэл түүнд авгай хүүхнүүд оролцож байж заримдаа тун горьгүй болоод ирэхтэй нь зэрэг өнөөх наймаачин нь өөрсдийг нь нүдэхгүй бол болж өгдөггүй байна. Авгай хүүхнүүд ямар үед бүр их хэлмэгддэг гээч. Цаасны үйлдвэрт түүхий эд ханган нийлүүлэгч хүмүүс, хуучин даавуу худалдаж авах ажлыг хошуу нутагт, зарим мужид «бүргэд» гэж нэрлэдэг онцгой маягийн хүмүүст даатгадаг байна. Тийм «бүргэд» нь маймаачнаас цаасан мөнгөөр хоёр зуугаад рубль авч атгаад олз хайн хөдөлнө. Тэгэхдээ тэр шударга чигч зантай шувууны нэр зүүсэн атал ил зоримог дайрахын оронд заль мэх хэрэглэнэ. Тэргээ тосгоны ойролцоо сөөг дотор хаана ч юм нэг газар орхичхоод өөрөө байшингуудын ар тал, хашаагаар зүгээр хажуугаар нь өнгөрч яваа хүн юм уу, эсвэл уйдахдаа зугаалж яваа хүний царай гарган явна. Эхнэр хүүхнүүд, тэрний ирж явааг бараг таамгаар мэдэн худалдаа наймаа хийцгээнэ. Тэд хэдэн зэс зоосоор муу сайн хуучин даавууны өөдөс төдийгүй эр нөхрийнхөө цамц юм уу, өөрийнхөө дотуур хувцсыг ч тэр «бүргэдэд» өгчихнө. Сүүлийн үед авгайчуул гэрээсээ олс нууж зарах ашигтай арга бодож олжээ. Ийм зан чанар нь дэлгэрэх «бүргэдүүдийн» үйлдвэрлэлийг нэмэгдүүлэхэд чухал зүйл ажээ!

	Гэвч эрэгтэйчүүд ч гэсэн өөрийн ээлжид санаа авч ялихгүй сэжигтэй үед буюу «бүргэд» ирж яваа сураг сонсмогц даруй арга саам хайж урьдчилсан арга хэмжээ авна. Үнэндээ эгдүүтэй хэрэг биш үү. Олс зарна гэдэг чинь тэдний хэрэг. Гарцаагүй ч зарж чаддаг юм. Өөрснөө хотод аваачилгүй дамын худалдаачдад өгнө. Тэр доншуур худалдаачид нь дэнс жинлүүргүй явдаг болохоор дөчин атгыг нэг пүүгээр бодно; нэг атга нь хэчнээн ч болдог юм, орос хүний гараар атгахад, ялангуяа «чанга атгавал» хэчнээн байхыг хэн ч мэднэ шүү дээ. Дадлага туршлагагүй, Орёолд ярьдагчлан "ном үзэж нүд тайлаагүй" би иймэрхүү яриаг их дуртай сонсож байлаа. Гэвч Хорь, ярьж байсан юмаа дуусгалгүй орхиод өөрөө надаас олон юм асууж шалгаалаа. Намайг гадаадад явж байсан гэхээр тэрний сонирхох хорхой нь асав... Калиныч ч түүнээс дутахгүй байв. Гэвч Калиныч байгаль, уул хад, хүрхэрээ, ер бусын барилга байшин, том хот зэргийн тухай яриаг илүү шохоорхож байлаа. Хорь засаг төрийн асуудлыг их сонирхож, нэг бүрчлэн асууж байлаа. Тэгээд тэнд чинь манайхтай адил юм уу, эсвэл өөр юм уу? Ямар байдгийг яриач» гэнэ. Намайг юм ярьж байх завсар Калиныч заримдаа «Ай, бурхан минь! Таны тааллаар болъё! гэж дуу алдахад Хорь дуугүй хөмсөг атируулан сууж байснаа «Аа тийм үү, тэр нь ч манайд таарахгүй вий дээ, гэхдээ энэ нь зүгээр юм, энэ л зөв зүйтэй байна» гэх мэтээр дуугарч байлаа. Түүний асуусан юмнуудыг энд цөмийг дурдахгүй, тэгэхийн ч хэрэггүй биз ээ. Гэхдээ бидний ярьсан яриагаар дамжуулан би нэг юманд итгэсэн юм. Уншигч та бүхэн бодвол анхаараагүй байх. Их Петр хаан ихэнхдээ орос хүн байсан, чухамдаа өөрийнхөө үйлдсэн өөрчлөлтөөр орос хүн байсан гэж итгэсэн юм. Орос хүн өөрийн хүч чадал, тэсвэр хатуужилдаа их итгэдэг учраас зорьсон хэргийнхээ төлөө үхэхээс ч үл буцна. Орос хүн өнгөрснийгөө бага хайхарч ирээдүй рүүгээ зоригтой тэмүүлдэг юм. Сайн юм сэтгэлд нь таарч, ухаалаг зохистой юмыг хэлээд өгвөл хаанаас гарч ирснийг нь огт тоохгүй. Орос хүний эрүүл саруул ухаан герман маягийн хөндий хийсвэр бодлоор дуртайяа доог тохуу хийнэ. Гэвч Хорийн яриагаар бол германчууд ч гэсэн бас овсгоотой улс, тэгэхлээр тэднээс сурахад бэлэн гэнэ. Өөрөө онцгой байдалтай, үнэндээ толгой мэдэлтэй байдаг хүн гэсэндээ Хорь, бусад хүмүүсээс бол хөшүүрэгдээд ч тариачдын хэлдгээр ин чулуугаар ч эмтлэхээргүй маш олон юмны тухай надтай ярив. Үнэхээр өөрийнхөө байж буй байдлыг сайн мэддэг хүн юм. Би анх удаагаа орос тариачин хүний энгийн бөгөөд цэцэн цэлмэг яриаг Хориос сонсов. Хэрдээ бишгүй их юмны учир ухаарсан хүн боловч ном уншиж чадахгүй. Харин Калиныч нь чадна. Хорь: «энэ тэнэмэл чинь бичиг мэднэ... Бас зөгий нь ерөөс үхдэггүй юм...» гэхэд нь би Хориос «Чи хүүхдүүдээ бичигт сургасан уу?» гэв. Хорь түр дуугүй байснаа өгүүлрүүн: «Федя бичиг мэднэ ээ», «Бусад нь?», «бусад нь мэдэхгүй!» «Яагаад тэр вэ?» Өвгөн дуугарсангүй, ярианыхаа чигийг өөрчлөв. Хэчнээн ухаалаг ч гэсэн тэрний юманд сохроор шүтэх буюу сохроор бишрэх нь их. Жишээ нь: бүсгүй хүнийг үнэн сэтгэлээс зэвүүцэх бөгөөд баясгалантай үедээ тэднийг шоолж, тоглоом хийнэ. Яншаа хөгшин эхнэр нь өдөржингөө пийшин дээрээс салахгүй үргэлж үглэн, хараал тавин хэвтэнэ. Хүүхдүүд нь эхийнхээ үгийг тоохгүй авч бэрүүд нь айн эмээж үгийг нь бурхны зарлиг мэт дагана. Орос ардын дуунд: «Чамайг ямар хүү гэх вэ! Чамайг ямар өрхийн тэргүүлэгч гэх үү! авгайгаа жанчиж чадахгүй, хүүхнээ зодож чадахгүй...» гэсэн хадам эхийн үг байдаг нь санаандгүй хэрэг биш ээ. Би нэг удаа бэрүүдийг нь өмөөрч Хорийн сэтгэлийг зөөлрүүлэх гэж оролдлоо. Гэвч Хорь өөдөөс

	— Та тийм дэмий юманд санаа зовж яах нь вэ... авгай нар хэрэлдвэл хэрэлдэж л байг, өөрсдөө мэдэг! Салгах гэхлээр бүр дордоно. Гараа дэмий бузарлах хэрэггүй гэв». Заримдаа тэр ууртай чавганц пийшин дээрээс бууж ирээд гадаа хашаан дотор байдаг нохойгоо «Гөлөөг, гөлөг! Нааш ир!» гэж дуудаж авчраад туранхай нуруун дундуур нь галын хайчаар буулгаад авахад юм уу, эсвэл байшингийн саравч дор зогсоод өнгөрч яваа хүмүүстэй, Хорийн хэлдгээр «хуцалддаг» ажээ. Харин эр нөхрөөсөө айх тул Хорь нэг үг хэлбэл шууд пийшин дээрээ буцаж гарна. Харин Калиныч, Хорь хоёр ноён Полутыкины тухай маргалдаж байхыг нь сонсох маш соньхон. «Ээ, Хорь минь миний дэргэд тэр хүнээр бүү оролд!» гэж Калинычийг хэлэхэд «Тэгвэл цаадах чинь чамд яагаад гутал оёж өгдөггүй юм бэ?» хэмээн хариу өчихөд «Ямар юмны чинь гутал!.. би гутлаар яах юм? Би тариачин хүн...» гэнэ. Хорь «Би ч гэсэн чам шиг тариачин хүн, мэдсээр байж...» Хорь ингэж хэлээд хөлөө өргөн Калинычд арслан зааны арьсаар хийсэн бололтой гутлаа үзүүлэв. Тэгэхэд нь «Чи бас мань шиг хүмүүсийн тоонд орно оо!» гэж Калиныч хариулахад «Тэгвэл цаадах чинь ганц чархины үнэ ч болов өгөхөд яадаг юм бэ? Чи хамт анд явдаг болохоор; яана өдөртөө л нэг чархи араараа эргэдэг байх даа» гэнэ. «Надад чархины үнэ өгдөг л дөө», «Нээрээ ноднин жил арван мөнгө хайрласан». Калинычийн уур хүрч буруу харахад, Хорь пүсхийтэл инээд алдаж онигор нүд нь бүр алга болов.

	Калиныч аятайхан дуулдаг, бас баллайкаар наадна. Хорь сонсож байснаа толгойгоо гилжийлгэн уйтгартай дуугаар аялж эхэлнэ. Ялангуяа «хувь заяа минь, хувь заяа минь!» гэдэг дуунд Хорь их дуртай. Федя сав л хийвэл эцгийгээ даапаална. «Өвгөн та, юу гэж ийнхүү харамсана вэ?» гэнэ. Гэвч өвгөн, өрөөсөн гараар шанаагаа тулж, нүдээ анин хувь заяаныхаа тухай дуугаа үргэлжлүүлнэ. Харин зарим үед түүн шиг ажилч хүн байдаггүй: тэрэг сэлбэх, хашаагаа янзлах, тоног хэрэгслээ шалгаж үзэх, дандаа л нэг юм оролдож байдаг хүн. Тэгэхдээ гэр орноо нэг их цэвэр цэмцгэр байлгах гэдэггүй хүн. Би нэг удаа түүнийг нь сануулахад «хүн суудаг орноос хүний үнэр ханхалж байх хэрэгтэй биш үү» гэж бил ээ.

	— Калинычийн зөгийн үүр хэчнээн цэвэр байгааг хар л даа! гэж намайг сөрөхөд

	— Тэгэхгүй бол тэнд чинь зөгий байх уу даа гэж санаа алдан хэлэв.

	Дараа нь нэг удаа надаас: «Ингэхэд танд өөрийн өв газар бий биз дээ?» гэж асуув. «Бий». «Эндээс хол уу?». «Зуугаад мод газар». «Та тэндээ суудаг хүн үү?». «Тийм ээ.». «Гэхдээ ихэнх цагаа буу үүрч өнгөрөөдөг биз дээ?». «Нээрэн л тэгдэг». «Тэр ч сайхан ажил даа, сойр ханатлаа буудаад л, бас тосгоны ахлагчийг байн байн солиод л».

	Дөрөв дэх хоногийн орой Полутыкин гуай намайг аваад ир гэж хүн явуулжээ. Өвгөнөөс салж явахад надад харамсалтай байлаа. Тэгээд Калиныч бид хоёр тэргэнд суулаа. «За, баяртай Хорь гуай, сайн сууж байгаарай. Баяртай Федя!» гэхэд «Баяртай, эзэнтэн минь, баяртай, биднийг бүү мартаарай!» гэв. Бид хөдөллөө. Үдшийн цагаан гэгээ дөнгөж туссан байв. Би цэлмэг тэнгэр өөд харж «Маргааш сайхан өдөр болох нь ээ» гэхэд Калиныч «Үгүй ээ, бороо орно. Нугас ус цацлаад, өвс хамар хага ташим ханхалж байгааг бод л доо» гэв. Бид сөөг дундуур орлоо. Калиныч суудал дээр алавхийн гарч суугаад намуухан хоолойгоор дуу аялж, ямагт үдшийн цагаан гэгээ туяарах тэнгэрийн хаяаг ширтэнэ... 

	Маргааш нь би зочломтгой Полутыкин гуайнхаас мордсон бил ээ.

	
ЕРМОЛАЙ, ТЭЭРЭМЧНИЙ ЭХНЭР ХОЁР

	Орой нь би гөрөөчин Ермолайтай хамт «Отолтод гарлаа... Харин уншигчдын маань зарим, «отолтод гарах» гэж юу хэлдгийг мэдэхгүй байж болох тул одоо сонс л доо, та минь.

	Та хавар нар жаргахаас арван таван минутын өмнө буугаа үүрээд, нохой дагуулалгүй ойн төгөлд орлоо гэж бодъё. Хаа нэгтээ ойн чөлөөний захад байр сонгож аваад орчин тойрноо ажиж, завсар заалхайгаар ширтэн нөхөртэйгөө нүд ирмэлцэн дохиж байтал арван минут хэрийн хугацаа өнгөрч, нар ч шингэнэ; харин ой дотор гэгээтэй бөгөөд агаар цэвэр тунгалаг, шувууд шулганалдан жиргэнэ. Нялх ногоо маргад адил гялтганан гялалзана. Та ч хүлээсээр л. Ойд аажмаар бүрэнхий болж оройн нарны туяа модны ёроол эх биеийг нь дагаж өгсөн өгссөөр, бараг нүцгэрч байгаа доод талын мөчрөөс хөдөлж ядан нойрмоглож буй мэт үзүүр оройд нь хүрнэ... Модны шувтрах орой ч гэрэлтэхээ больж барайн, ягааран байсан тэнгэр хөхрөн, ойн үнэр танар ихсэж, чийглэг бүлээн салхи сэрүү татан, сэвхийх салхи анчны хажуугаар хоргодон зогсох мэт. Жигүүртнүүд ч нойрсож эхэлнэ, гэхдээ цөм нэг зэрэг биш, төрөл төрлөөрөө дуугаа хураана. Эхлээд урин жиргээ чимээгүй болно, хэдэн мөчийн дараа тогойлон бялзуухай, дараа нь шар хөмрөг чимээ тасарна. Модон дотор улам улам харанхуй болно. Мод харлан харласаар том том хар юм болж хувирна; хөх тэнгэрт түрүүчийн одод сүүмийн түгж эхэлнэ. Жигүүртнүүд нойрсоно. Гагцхүү бөөн сүүлт бяцхан тоншуул нойрмогхон дуугаралдаж байснаа бас түдэлгүй чимээ тасарна. Тэгтэл таны дээгүүр дууч шувууны жингэнэсэн дуун цуурайтаж, хаа нэгтээ газар алтан жигүүр уйтгартайяа хашхирах, алтан гургалдайн анхны дуун сонстоно. Та сэтгэл догдлон хүлээж байтал гэнэт, нам гүмийн дундаас онцгой өвөрмөц янзын гуаглах дуун гараад гавшгай далавчны нэгэн жигд дэвэлт сонсогдоно. Миний энэ яриаг гагцхүү гөрөөчид л ойлгох биз ээ. Тэгтэл харанхуй хусны цаанаас ойн цууцаль урт хошуугаа аятайхан махийлгасаар бууны чинь амыг чиглэн хөвөлзтөл нисэн ирэх нь тэр. Үүнийг л «Отож суух» гэдэг юм.

	Ингээд Ермолай бид хоёр отолтод гарлаа. Уучлаарай уншигч та минь, би эхлээд Ермолайтай та бүхнийг танилцуулах ёстой. Бие өндөр, туранхай, хамар урт шулуун, дух нарийн, нүд хөх, үс өрвөгөр, инээдэмтэй зузаан уруултай, дөчин тав эргэм насны тийм хүн юм шүү. Энэ хүн өвөл зунгүй, герман маягийн Нанкины шаргал даавуун дээл өмсөж бүс бүслэн явах ба хөх шалбуур өмсөж, одоо нэгэнт үгүйрсэн газрын эзний сайхан зантай байхдаа өгсөн, нарийн хурган малгай тавина.

	Бүснээсээ ар, өвөр хоёртоо нэжгээд жижиг уут зүүх агаад өвөр талынхаа уутыг дундуур нь аятайхан хоёр нугалан нэгэнд нь сум, нөгөөд нь дарь хийж, ар талынхаа уутанд агнасан шувуугаа хийдэг ажээ. Буундаа хэрэглэх хөвөнг Ермолай малгайнаасаа авдаг бөгөөд тэр нь ч барагддаггүй юм шиг байна. Агнасан шувуугаа зарж олсон мөнгөөрөө дайз богц хоёртой болоход зовлонгүй атал тийм бодол толгойд нь ер орохгүй, буугаа урьдын адил дарь, үрлэн сум хоёроо холих буюу асгах ямар ч осол эндэлгүйгээр цэнэглэж чадах нь үзсэн бүхэнд гайхагдана. Тэр нэг амтай, цахиур буу нь хүчтэй «тийрдэг» зантай тул Ермолайн баруун хацар зүүн хацраасаа илүү хавдартай харагдана. Тийм буугаар чухам яаж онохыг хэр баргийн овжин хүн аргалахгүй авч мань эр онодог байна.

	Ермолай бас Валетка гэдэг анч нохойтой, тэр нь ёстой гайхалтай амьтан. Гэвч түүнийгээ хооллоно гэж ер зангүй. «Би нохой тэжээж суух уу, ухаалаг амьтан болохоор өөрөө идэх юмаа олно биз» гэж боддог ажээ. Үнэхээр, хайхрамжгүй явуулын хүний нүдэнд ч заавал өртдөг даанч туранхай Валетка нохой гол тасрахгүй явсаар урт насалжээ. Хэдийгээр гуринхатсан байдалтай байсан ч тэр амьтан алга болж байсан удаа үгүйгээр барам эзнээ хаяад явах ч гэсэнгүй. Залуудаа хоёр хоног гичий дагаад алга болсон удаатай боловч түдэлгүй тийм тэнэг явдлаа орхижээ. Валеткийн хамгийн гайхамшигт чанар нь энэ хорвоогийн юм бүхэнд туйлын хайхрамжгүй байдагт оршино. Хэрэв нохойн тухай яриа биш сэн бол би «урам нь хугарсан» гэдэг үгийг хэрэглэх сэн бил ээ. Валетка голдуу оготор сүүлээ дороо дэвсэж, уруу царайлан, үе үе шилгээж шогнойн суух ба инээх гэж ер үгүй. (Нохой инээж чаддаг, тэр ч байтугай маш ялдамхан инээж чаддаг бил ээ.) Тэр нохой хэтэрхий муухай учраас тэдний саваагүй зарц нарын нэг нь ч хажуугаар нь гарахдаа зүгээр өнгөрөхгүй заавал муухайг нь шоолно. Шоолох нь байтугай зодож байсан ч Валетка гайхмаар давгүй тэсвэрлэн өнгөрөөнө. Ганц Валеткагийн ч биш ер нь нохойн зан санж. Яая гэх вэ, хорхой хүрмээр бүлээн, сайхан үнэр ханхлах гал зуухны дутуу онгорхой хаалганы завсраар өлссөн хошуугаа шургуулахад нь хийж байсан ажлаа орхиод харааж зүхэн хашхиралдан дайрдаг тогооч нарт л гойд юм болдог байна. Ан авын үеэр соргог нь сүрхий. Эцэхийг мэдэхгүй нь онцлогийн дээр үнэрч. Хэрэв шархадсан туулай мэтийг санаандгүй барьчихвал мэдэх, мэдэхгүй элдэв этгээд хэллэгээр харааж загнадаг Ермолайгаас нэлээд хол газар, хаа нэгтээ ногоон сөөгийн сүүдэрт түүнийгээ яс ч үлдээлгүй бүгдийг нь амтархан иднэ.

	Ермолай бол манай саахалтын нэг, хуучин цагийн эздийн тоонд орно. Хуучин цагийн газрын эзэд «ойн цууцалийг» эс тоон хүнснийхээ хэрэгцээнд тэжээвэр шувуудыг хэрэглэнэ. Хуучин цагийн газрын эздийн тогооч нар төрсөн өдөр, нэр өдөр, сонгуулийн өдөр мэтийн, баяр ёслолын чухал үеэр тэр урт хошуут шувууг хүнсэнд хэрэглэнэ. Гэхдээ тогооч нар нь хийж буй зүйлээ өөрөө сайн мэдэхгүй байж ямар нэг юманд хорхойтвол хамаагаа алддаг орос хүний тийм зангаар элдэв бусын хачир дур мэдэн нэмсээр өнөөх зоог зуушных нь юмыг ихэнх зочид нь сонирхон шохоорхох боловч амсаж үзэх зориг яавч гаргадаггүй ажээ. Ермолай эзнийхээ гал зууханд сардаа нэг удаа хоёр сойр, хоёр ятуу тушаах албатай бөгөөд өөрийг нь дуртай газраа сууж, дуртай аргаараа аж төр гэжээ. Ямар ч ажилд нэмэргүй буюу манай Орёлынхны хэлдгээр «Сул биетэн» гэж үзэж түүнээс хоёр яс хагацжээ. Нохойдоо хоол өгдөггүйтэй нь адил зарчмыг баримтлан Ермолайд сум, дарь ч өгөхгүй байв. Ермолай тун хачин хүн дээ, ямар ч юманд чихгүй толгой л гэсэн үг; нэлээд яриа, харахад хайнга, болхи байдалтай, архинд их дуртай, нэг газар тогтож суух гэж байхгүй, явахдаа дээр доор гишгэн хазганаж, хоёр тийш халбаганан явах учир огт газар авахгүй, хонуужин яваад ч тавиад мод газраас үл хэтэрнэ. Бас янз янзын адал явдлуудтай тохиолдож явсан хүн. Намаг дотор, модны орой дээр, байшингийн дээвэр дээр, гүүрэн доор ч унтаж үзсэн, дээврийн хөндий, зоорь, саравч дотор хоригдон цоожтой сууж ч үзсэн; буу, нохой, заавал байвал зохих хувцаснаасаа хүртэл салж байсан, бас навсайтлаа зодуулж ч үзжээ. Тэгсэн атлаа хэзээний л хувцас хунартай болчихсон буу үүрч нохойгоо дагуулчихсан гэртээ харьж ирдэг юм санж. Хэдийгээр бараг дандаа сэтгэлийн баяр хөөртэй явах авч түүнийг баясгалантай хүн гэж болохгүй. Ер нь л хачин жигтэйхэн хүн. Сайн хүнтэйгээ ялангуяа архи хуваалцаж суухдаа ярьж хөөрөх дуртай авч төдийлөн удалгүй босоод явчихна. «Хайчих нь вэ, чи? Шөнө болчихлоо шүү дээ». «Чаплино руу явлаа.» «Үгүй, Чаплино руу очиж яах нь вэ? Арваад мод газар шүү дээ». «Тэнд тариачин Софроныд очиж хононо». «Эндээ унтаад яваач дээ». «Үгүй, болохгүй». Тэгээд л Валетка нохойгоо дагуулан харанхуй шөнө болсон хойно бут сөөг, цөөрмийн усан дундуур явна, тэгтэл тэр Софрон нь хашаандаа ч шагайлгахгүй, магадгүй нэр хүндтэй хүмүүсийг бүү үймүүл гээд гөмпрөгдөж мэдэх л байх. Гэхдээ Ермолай хавар цас мөс хайлмагц загас барих, уснаас гараараа хавч шүүрдэх, шувуу хаана суудгийг тааж мэдэх, бөднө эргүүлэх, харцага сургах, «хөхөөн дуу» юм уу, «цооргоны дуу» шиг дуугарч гургалдайг олж агнах гэх мэтийн уран гартайгаараа хэнтэй ч зүйрлэшгүй уран хүн. Гэвч нэг л юм чаддаггүй байж: нохой сургуулилах гэхлээр тэвчээр нь дутагдана. Тэр чинь эхнэртэй хүн. Тэрүүн дээрээ долоо хоногт нэг удаа очно. Эхнэр нь нэг муу бараг нурж байгаа бяцхан байшин шиг юманд толгой хоргодон маргааш юу идэж гэдэс цадах эсэхээ хэзээ ч мэддэггүй, юухан хийхнээр өл залган өдөр хоног өнгөрөөдөг, ер нь гашуун зовлон амсдаг ажээ. Тэр амарлингуй цагаан цайлган сэтгэлтэй Ермолай эхнэртэйгээ ширүүн, бүдүүлгээр харьцана. Гэртээ байхдаа ууртай, ширүүн царай гаргахад нь хөөрхий эхнэр нь нөхрийн сэтгэлийг юугаар засахаа олж ядан нүднийх нь харцнаас сүрдэн дагжиж, эцсийн ганц зоосоо хүртэл шавхан дарс авч өгөөд пийшин дээр гарч сүр бараатай тэрийн нам унтахад нь муу хөдсөн дээлээрээ зулгуйдан хучна. Би өөрөө ч бас түүнд ямар нэгэн битүү хөнөөлт шинж чанар байхыг нэг биш удаа ажсан бил ээ. Агнасан шувууныхаа махыг зулгааж байгаа царайг нь харсан ч нэг л олиггүй. Ермолай гэртээ нэг хоногоос илүү өнждөггүй; гэрээс гармагцаа л дахин «Ермолка» гэгдэнэ. Тэр хавь хааш хаашаагаа зуун мод газрын дотор түүнийг тийн дуудах ба заримдаа өөрөө ч өөрийгөө тэгж дуудна. Баян айлын хамгийн доод зарц хүртэл өөрийгөө тэр тэнэмлээс дээр гэж чухам бодох учир түүнтэй нөхөрсгөөр харьцдаг байжээ. Тариачид анх түүнийг талд туулай мэт бариад авдаг байсан бол сүүлдээ дуртай зүгтээ яв гэсэн шиг тавьдаг байв. Ер нь тийм хачин хүн гэдгийг нь мэдмэгцээ түүгээр оролдохоо болиод, Харин ч талх өгч юм хүм ярилцах болжээ... Би энэ хүнийг анд дагуулан Иста голын хөвөө дагасан их хусан шугуй руу отолтод гарсан юм.

	Оросын олон гол мөрөн Ижил мөрөнтэй адилхан нэг талаараа уулаар хүрээлэгдэж нөгөө талаараа нуга газартай залгасан байдгийн адил Иста ч мөн тийм юм. Тэр бяцхан гол маш их тахиралдан яг могой шиг мушгиралдан урсахдаа хагас мод хэртэй ч газар шулуун урссан нь үгүй бөгөөд өндөр эрэг дээрээс харвал зарим газраа уд мод, өтгөн цэцэрлэгээр хүрээлэгдсэн усан тээрэм, далан, цөөрөм, ногооны газар бүхий арваад мод газар харагдана. Иста гол загасаар ялангуяа (тариачид халуун өдөр голын эрэг дэх сөөг дороос гараараа барьж авдаг) хайруус загасаар маш элбэг. Элсний жижиг цууцаль шувууд, хүйтэн тунгалаг устай булаг горхи энд тэндгүй урсах чулуурхаг эргийг нь даган эргэж хурган дэрвэлзэн нисэцгээнэ. Зэрлэг нугаснууд цөөрмийн усан дундуур шумбан гарч ирээд тал тал тийш соргогоор харна. Хясаа ганганы ёроолоор усны тохой, сүүдэр газруудаар дэглийнүүд арзайн зогсоно... Бид бараг бүтэн цагийн турш отолтод байж ойн цууцаль хоёр хосыг алаад өглөө нар тусахаас өмнө дахин азаа турших хэмээн (отолтод өглөөгүүр гарч бас болдог тул) ойролцоо байгаа нэгэн усан тээрмийн байшинд очиж тэр шөнийг өнгөрүүлэхээр шийдэв. Биднийг төгөл модноосоо гарч, уруудан явахад голын ус цалиглан урсаж хар хөх өнгөтэй харагдах бөгөөд үдшийн чийг ихсэн агаар хүндэрч байлаа. Бид хоёрыг нэг том хаалганы дэргэд очоод тогшиход тэр айлын ноход хуцаж эхэллээ. «Хэн бэ?» гэж нэг нойрмог сөөнгө хоолойгоор асуух дуу сонсогдлоо. «Гөрөөчид байна аа, танайд унтаад явъя». Хариу дуугарсангүй «Хөлсийг нь төлнө»... «Эзэнтэнд очиж хэлье... Жав, муусайн гударганууд үхэж байсан золигууд!» гээд тэр хүн байшинд орсноо тэр дорхноо буцаад ирлээ. «Болохгүй гэнэ ээ, эзэн битгий оруул гэж байна». «Яагаад битгий оруул гэж байгаа юм бол доо?». «Айгаад л тэгж байгаа биз; гөрөөчид ирэхээр тээрэм шатаачихдаг; дарь сум авч яваа л биз». «Юун дэмий юм!». «Уржнан манайханд мах малын худалдаачид ирж хонохдоо яаж ийж байгаад л гал тавьж манай тээрмийг хуу шатаачихсан юм». «Үгүй ээ, та минь, гадаа хонолтой нь биш дээ». «Би яаж мэдэх вэ...» Тэр хүн гутлаа чирсээр цаашаа явлаа.

	Ермолай тэр хүнд элдэв гай татаж мэдэх байлаа. Тэгээд «За, тосгон руу явъя!» гэж санаа алдан хэлэв. Тосгон хүртэл хоёр мод хярааны зайтай байж... «Эндээ гадаа унтъя... шөнө дулаан байна, тээрмийн эзэн хөлсөөр дэвсэх сүрэл өгөх байлгүй» гэж намайг хэлэхэд Ермолай үггүй дагалаа. Тэгээд хаалга дахин тогшиход: «Үгүй, яах гээд байгаа юм бэ? Болохгүй байна гэж хэлсэн шүү дээ» гэж нөгөө ажилчин хүн дуугарч байна. Бид хоёр ч хүслээ учирлаж хэллээ. Нөгөөдөх маань очиж ярилцахаар яваад эзэнтэйгээ цуг буцаж ирлээ. Хашааны бага хаалга чахран онгойж тээрмийн эзэн нуруу өндөр, тослог нүүртэй хүзүү гэдэг нь бухынх шиг, гэдэс ёлхгор бөөрөнхий хүн гарч ирэв. Тэр миний хүссэнийг ёсоор болгов. Тээрмээс зуугаад алхам зайтай газар дөрвөн тал нь онгорхой саравч байна. Нөгөө ажилчин бидэнд өвс сүрэл авчирч өгөөд горхины хажуух өвсөн дотор халуун тогоо зоож явган суугаад улаймшигтай гэгч нь аргагүй үлээвэрдэж эхэллээ... Гал нь дүрсхийн ноцож залуугийн царайг тодоор гэрэлтүүлнэ. Эзэн нь авгайгаа сэрээхээр явж сүүлдээ өөрөө намайг дотор орж унт гэж урьсан боловч би гадаа унтсан нь дээр гэж бодлоо. Тээрмийн эзний авгай бидэнд сүү, өндөг, талх, төмс авчирлаа. Удсан ч үгүй халуун тогоо буцалж бид ч цай ууж эхлэв. Голоос уур манан босно, салхигүй. Булцруухай энд тэндгүй хашхиралдана. Тээрмийн дугуй орчмоос ямар нэг чимээ сонстоно. Бодвол тээрмийн дугуйнаас унасан ус далангийн хоорондуур урсаж байгаа чимээ бололтой. Бид жаалхан задгай гал түлсэн юм. Нурамд нь Ермолай төмс булж суух хооронд би дугхийгээд амжсан байв... Сэмхэн болгоомжтой шивнэлдэх чимээнд би сэрээд толгойгоо өндийлгөж харвал галын дэргэд хөмөрч тавьсан модон торхон дээр тээрэмчний авгай суугаад манай анчинтай ярьж байна. Би түрүүнд нь тэр эмэгтэйн өмссөн бошинз, биеийн хөдөлгөөн, яриагаар нь түүнийг жирийн нэг авгай ч биш, борчуулын авгай ч биш эзний нэгэн зарц байна гэдгийг мэдсэн юм. Одоо харин би царай зүсийг нь сайн ажлаа. Гуч эргэм насны туранхай цагаан царайтай, уул нь их хөөрхөн хүүхэн байсны ул мөрийг хадгалжээ; ялангуяа гунигтай дүрлэгэр нүд нь надад тун аятайхан харагдав. Тэр эмэгтэй өвдгөө тохойлдон хоёр гараараа шанаагаа тулжээ. Ермолай цааш харж суугаад галд залтас хийнэ.

	— Желтухинд бас мал их үхэж байгаа гэх шив. Иван эцгийн хоёр үнээ хоёул үхсэн гэнэ... Ээ бурхан өршөө! гэж тээрэмчний авгай ярив. Ермолай хэсэг чимээгүй байснаа:

	— Танай гахай яаж байна? гэж асуув.

	— Зүгээр.

	— Надад ганц тоорой ч гэсэн бэлэглэмээр юм даа. Тээрэмчний авгай түр дуугүй байснаа санаа алдан:

	— Та хэнтэй ирээ вэ? гэж асуухад Ермолай:

	— Газрын эзэнтэй. Костомаров тосгоны гэв.

	Ермолай гацуурын хэдэн мөчир гал руу хаятал удалгүй шад пад хийтэл зэрэг асах чимээ гаран өтгөн цагаан утаа улаан нүүр лүү нь манаран цоргилоо.

	— Яагаад хар хүн чинь биднийг гэртээ оруулсангүй вэ?

	— Айж байхгүй юу.

	— Хыш. Бүдүүн түнтгэрийг... Арина Тимофеевна минь ганц аяга дарс өгөөч дээ!

	Тээрэмчний авгай босоод харанхуй руу алга болоход нь Ермолай аяархан дуугаар:

	 

	Энхрийдээ ирэх гэж хэчнээн явлаа хө

	Эргэж гүйцлээ гутах минь хөөрхий...

	 

	гэж аялав.

	Арина жижиг шил цозон, аяга хоёр барьсаар буцаж ирэхэд Ермолай босон харайж загалмайлан залбираад нэг амьсгаагаар залгилахад «Би мөн ч дуртай шүү!» гэж хэлэв. Тээрэмчний авгай дахин торхон дээрээ суув.

	— Арина Тимофеевчна минь, бие чинь мөн л базаахгүй байна уу?

	— Өөдөлдөггүй ээ.

	— Яагаад байна?

	— Шөнөжингөө ханиалгаж үхэх гээд, 

	— Эзэнтэн нойрссон юм байх даа.

	— Арина чи эмчид бүү оч оо, улам дордоно гэж Ермолай хэсэг зуур дуугүй байснаа хэлэв.

	— Би ерөөсөө ч очдоггүй л дээ.

	— Харин манайд очоорой.

	Арина толгойгоо гудайлгав.

	Ермолай цааш үргэлжлүүлэн:

	— Тэгвэл би авгайгаа хөөгөөд л гаргачихна, нээрээ шүү гэв.

	— Та эзнээ сэрээвэл дээр үгүй юу, Ермолай Петрович, төмс чинь болсон юм биш үү.

	— яах вэ дугжирч л байг, их гүйсэн юм тэгээд унтаж байгаа биз, гэж миний үнэнч зарц хээв хэлэв. Би хуурай өвсөн дээрээ эргэж хэвтэхэд Ермолай миний хажууд ойртож ирээд, 

	— Төмс, боллоо, та зооглохгүй юу.

	Намайг саравч дороосоо гарч ирэхэд тээрэмчний авгай торхон дээрээс бууж гэр лүүгээ явах гэхэд нь би түүнтэй яриа өдсөн юм:

	— Энэ тээрмийг авчирсаар удаж байна уу?

	— Гурван Эрдэнийн өдрөөс хойш хоёр дахь жил нь

	— Танай хар хүн чинь хаанахынх вэ?

	Арина миний асуултыг сайн сонссонгүй.

	— Хар хүн чинь хаанахын хүн бэ? гэж өндөр дуугаар Ермолай давтан асуув.

	— Аа, Белевийн хүн. Белевийн чөлөөт иргэн.

	— Чи бас Белевийнх үү?

	— Үгүй ээ, би эзний... эзний зарц байсан.

	— Хэний?

	— Зверков ноёнтны. Одоо хамжлагын биш болсон.

	— Зверков гэдэг чинь ямар нь вэ?

	— Александр Силыч

	— Чи чинь тэдний авгайн шивэгчин байгаагүй бил үү?

	— Та яаж мэддэг юм бэ? Байсан.

	Би улам сонирхож Аринаг өрөвдөн харж:

	— Би танай эзнийг танина гэхэд Арина:

	— А, таних уу? гэж намуухан хариулаад толгойгоо гудайлгав.

	Би яагаад Арина руу тийм өрөвдсөн байдлаар харснаа уншигч түмэнд хэлэх ёстой. Би Петрбургт байхдаа ноён Зверковтой санаандгүй танилцсан юм. Тэр бол нэлээн өндөр тушаалтай, их юм мэддэг, ажилч хүн гэж нэрд гарчээ. Эхнэр нь гэж нэг өөнтөгч, гонгинуур муу зантай, бааз бараг атлаа адайр араншинтай, пэлцийсэн авгай байж бил ээ. Хүү нь ч гэж нэг эрх танхи тэнэг мангуу ёстой л нэг тайжийн цээж байж бил ээ. Зверков гуай өөрөө царай дортой хүн байсан юм.

	Бараг тэг дөрвөлжин гэмээр их өргөн царайд нь хулганын залирхаг нүд гялалзана. Том шовх сартгар хамар цухуйх адил харагдах бөгөөд зассан буурал үс нь атираат духан дээгүүр нь өрвийн сөрвийнө. Шамшгар уруулаа үргэлж умалзуулан нялуунаар инээмсэглэнэ. Зверков гуай булцгар жижигхэн хоёр гараа халаасандаа хийж алцайн зогсох зантай. Нэг удаа бид хоёр хотоос жууз тэргээр гарах хэрэг боллоо. Замдаа баахан ярилцсан юм. Ажилч хичээнгүй, хашир хүн гэсэндээ Зверков гуай намайг «чин үнэний замд» сургаж эхэлж бил ээ.

	— Би танд нэг юм ярья. Та нар, залуу улс юм болгоныг таамгаар бодож таамгаар ярилцах юм. Та нар эх орноо шальтай мэдэхгүй байна. Та минь, та нар чинь орос орноо мэдэхгүй байна шүү дээ, юү гэсэн үг вэ!.. Та нар герман номоос өөр юм уншихгүй байна. За, жишээлэх юм бол та надад энэ, тэр, гэсээр зарц нарын тухай ярьж байна... за, энэ ч яах вэ, би маргахгүй. Гэвч та, тэднийг ямаршуу улс гэдгийг нь мэдэхгүй ээ. (Зверков гуай хүчтэй найтаалган хамрын тамхиа татав). Жишээлж би нэг жижигхэн шог юм ярьж өгье л дөө, танд сонин санагдаж мэднэ. (Зверков гуай хоолойгоо засав). Та манай авгайг ямар хүн болохыг нь мэдэж байгаа биз дээ. Миний бодож байгаагаар тэрүүн шиг бодь сайхан эмэгтэйг олоход бэрх, нээрэн шүү. Шивэгчин хүүхнүүдээ энэ хорвоод биш, диваажинд л байлгаж байгаа юм шиг байлгадаг хүн... харин манай авгайд нөхөртэй хүүхнээр шивэгчнээ болгодоггүй нэг зан бий. Нээрэн ч нөхөртэй хүүхнээр юугаа хийх бил ээ. Хүүхэд гараад эхэлбэл, аль завдаа эзэгтэйгээ бөөцийлж, хэдийдээ зан оёгийг нь дагах вэ, тийм шивэгчний толгойд өөр юм бодогдоод бишиднэ шүү дээ. Хүн ёсоор л бодож үзэх хэрэгтэй. Хэдэн жилийн өмнөхөн, за, байз хэд сэн бил ээ, худал болохуй, арван дөрөв таван жилийн өмнө бид тосгоноороо дайраад явж байсан чинь тосгоны ахлагчийнд нэг охин байх юм аа, их хөөрхөн охин. Намба төлөв нь ч гэсэн тун ялдамхан харагдсан юм. Манай авгай надад, намайг дууддаг заншлаараа: «Коко! Тэр охиныг Петербургт аваад явъя, нэг л аятайхан охин харагдаад байна, Коко...» гэхэд нь «Аваад явъя над дургүйцэх юм алга» гэлээ. Тосгоны ахлагч ч яриагүй бидний өмнө сөхрөөд бөхөлзөж байна. Тийм их азтай юм болно гэж зүүдлээ ч үгүй байсан хэрэг л дээ. Охин нь томоогүй амьтан болохоороо уйлж байсан л даа. Үнэндээ ч анхандаа айгаа байлгүй... Ер нь эх эцгээсээ холдож үзээгүй, амьтан... Тэгэлгүй яах вэ, аргагүй. Тэгсхийгээд тэр охин бидэнд дассан л даа. Эхлээд охидын сургуульд өгсөн; ном зааж сургаа шүү дээ. Тэгээд яасан гэж санаж байна? Тэр охин ном сурах гайхам авьяастай нь мэдэгдсэн. Манай авгай тэр охинд бүр жигтэйхэн их хайртай болж сүүлдээ өрөвдөөд өөрийнхөө шивэгчин болгож авсан юм... мэдэв үү. Манай авгайд тэрүүн шиг дуулгавартай үгнээс гардаггүй, даруу төлөв зантай, ер ямар ч өөгүй тийм шивэгчин байж үзээгүй. Харин манай авгай тэр охиныг дэндүү их эрхлүүлж хачин сайхан хувцаслаад бас ихэс дээдсийн ширээнд суулгаж хоол, цай идүүлж уулгана, ... яаж сүйд болдог байсан гэж санана! Арваад жил манай авгайн шивэгчин байсан юм. Тэгтэл гэнэт нэг сайхан өглөө, яасан гэж бодно, Арина (тэрийг Арина гэдэг байсан юм) миний албан байранд хэл зэлгүй орж ирээд... миний хөлд сөгддөг байна. ...Би тийм юмыг ний нуугүй хэлэхэд тэвчиж чаддаггүй юм. Хүн ер нь хэзээ ч хүндээ хөнгөнөөс өгч болохгүй, тийм ээ? «Яах гээв чи?». «Александр Силыч эзэнтэн минь өршөөж хайрла!» «Юу гээд байгаа юм бэ? «Хадамд очихыг минь соёрхож хайрлаач». Би үнэндээ хачин их гайхсан шүү. «Үгүй чи, эзэгтэйтэйгээ шивэгчингүй байгааг мэдэхгүй байна гэж үү, мал минь?» «Би эзэгтэйдээ яг л хуучин янзаараа үйлчилнэ». «Шал дэмий хэрэг! Эзэгтэй чинь хүнтэй суусан хүүхнийг дэргэдээ байлгадаггүй хүн». «Маланья миний оронд орж болно шүү дээ» «Битгий зөвлөх гээд бай!» «Мэдлээ эзэнтэн минь...» үнэнээ хэлэхэд би бузгай их сандарсан юм шүү. Хүний ач мэдэхгүй хүнийг бодохоос миний зэвүү юунаас ч илүү хүрдэг юм, би бүр тийм хүн шүү дээ, харин хэлчихье. Чухам танд өөр юу гэхэв дээ, манай авгай ямар хүн болохыг мэдэж байгаа биз дээ. Төрсөн заяагаараа тэнгэрийн дагина шиг, үгээр илчлэхийн аргагүй ариун хүн байгаа юм. Бузар үйлтний хорон санаа ч зөөлрөхөөр амьтан даа. Би Аринаг хөөгөөд гаргасан. Гэмээ ухаарна биз гэж бодсон. Хүний ачийг бачаар хариулдаг, муу үйлтэнд итгэх боломжгүй санагдсан, та юу гэж бодно вэ. Тэгээд юу болсон гэж санана? Хагас жил хэртэй болсны дараа нөгөө хүүхэн чинь над дээр нөгөөдхийгөө гуйсаар орж ирэх нь тэр. Үнэнээ хэлэхэд миний уур хүрч хөөж гаргахдаа авгайдаа хэлнэ шүү, тэрийг чинь гэж сүрдүүлсэн юм. Миний зэвүү хүрсэн гэдэг жигтэйхэн... Тэгсэн чинь удалгүй авгай маань уйлчихсан сэтгэл ихэд догдлон орж ирдэг байна. Би бүр айсан шүү. «Юу болов оо?» гэсэн чинь «Арина...» гэв. Зовлонтой юм даа, хэлэхээс ч ичгэвтэр. «Яалаа гэж!.. Хэн тэр вэ?» «Зарц Петрушка» Би ууртаа дэлбэрэх шахлаа. Би тийм хагас дулимаг юм хийх дургүй хүн байгаа юм. Петрушкад... буруу алга. Тэрийг шийтгэж болох авч миний бодоход түүнд гэм бурууг өгч болохгүй юм. Аринагийн тухайд гэвэл яриад байх юм байсангүй. Тэгээд би тэр дороо тэр хүүхний үсийг нь хусаж, цэрсэн хувцас өмсгөөд тосгонд хөөх тушаал өгсөн юм гэлээ. Манай авгай тун сайн хүн шивэгчингүй болох нь тэр, гэсэн ч яая гэх вэ гэрийн дотор эх захаа алдсан юмыг тэвчиж болохгүй шүү дээ. Өвчтэй эрхтнийг тас огтолсон дээр биз дээ! За, тэгэхлээр одоо бодоод үз л дээ! Та манай авгайг сайн мэдэж байгаа шүү дээ ёстой л тэнгэрийн дагина гэсэн үг... Аринад их хайртай болсон, Арина тиймийг нь мэдсээр байж ичгүүргүй тийм юм хийдэг байна... Ямар вэ, аан?.. өөр олон юм ярих хэрэг алга! Ямар ч болсон өөр арга байсангүй. Би л, би л хувьдаа тэр хүүхний ач мэдэхгүй бачаар хариулсанд нь мөн удаан гомдож гонсойсон доо. Ямар ч гэсэн тэр хүмүүсээс сайн санаа нинжин сэтгэлийг эрээд нэмэргүй! Чонын гөлгийг яаж тэжээв ч хөдөөгөө тэмүүлнэ гэгчээр... Хойшид сургамж юм даа! Харин би танд нэг л юм нотолъё гэсэн юм... 

	Зверков, гуай үгээ дутуу орхиод хүзүүгээ эргүүлэн өөрийн эрхгүй догдолсон сэтгэлээ эрэлхгээр даран биеэ цуваараа чангалан ороов.

	Би яагаад Аринаг тийнхүү өрөвдөж харсан учрыг уншигч түмэн одоо ойлгоо биз ээ.

	— Чи энэ тээрэмчинтэй суугаад удаж байна уу гэж би тэр эмэгтэйгээс асуулаа.

	— Хоёр жил болж байна.

	— Эзэнтэн чинь зөвшөөрсөн юм уу?

	— Намайг зольсон юм.

	— Хэн?

	— Савелий Алексеевич

	— Юун хүн бэ, тэр чинь?

	— Миний нөхөр

	Ермолайн инээд хүрч байна.

	— Эзэнтэн миний тухай танд ярьж байна гэж үү? гэж Арина хэдэн мөчийн дараа нэмж асуув. Би юу гэж хариу өчихөө мэдэхгүй байж байтал, Арина! гэж тээрэмчин холоос дуудлаа. Арина ч босоод явлаа.

	— Нөхөр нь сайхан хүн үү? гэж би Ермолайгаас асуусан:

	— Тааруу л нэг

	— Эднийх хүүхэдтэй юу?

	— Нэг байсан нь үхсэн.

	— Тэр тээрэмчин энэ Аринад их хайртай байсан юм бол уу?.. Аль хэр их үнэ зольж авсан юм бол доо?

	— А, бүү мэд. Тэр хүүхэн бичиг мэддэг болохоор тэдний ажилд... тэр нь... сайн байж болох юм даа. Тэгэхлээр санаанд нь таарна биз.

	— Чи тэр хүүхэнтэй танилцаад удаж байна уу?

	— Удаж байна аа. Би урьд нь тэр хүүхний эзнийхээр ирж очдог байсан юм. Тэдний эдлэн эндээс холгүй.

	— Зарц Петрушкийг нь ч бас таних уу?

	— Петр Васильевичийг үү? Танилгүй яах вэ.

	— Одоо тэр хаана байдаг бол?

	— Цэрэгт явсаан. 

	Бид хэсэг дуугүй байлаа.

	— Одоо энэ хүүхний бие нь муу юм байх даа? гэж би Ермолайгаас асуухад. 

	— Бие гэнэ шүү!.. Маргааш отлого сайн болох явцтай байна. Та одоо унтахад гэмгүй байх аа.

	Бидний дээгүүр сүрэг нугас сүрд сүрд нисэн өнгөрөөд биднээс нэг их холгүй голын усанд бууж байгаа нь сонстов. Бүр харанхуй болж хүйтэрч эхлэв. Модон төгөл дотор гургалдайн дуу тодхон сонстож байлаа. Бид хуурай өвсөн доогуураа шурган орж унтлаа.


БӨӨРӨЛЗГӨНИЙН ШҮҮС

	Наймдугаар сарын эхэн үеэр үе үе тэсэхийн аргагүй халуун шатдаг. Энэ үеэр арван хоёр цагаас гурван цаг хүртэлх хугацаанд хүн хүнээс илүү тэвчээртэй, эрс шийдэмгий хүн ч гэсэн ан хийж чадахыг больж, эзэндээ хамгийн үнэнч ноход хүртэл гөрөөчийнхөө гутлын давируулыг цэвэрлэж эхэлдэг буюу өөрөөр хэлбэл нүдээ шаналалтай гэгч нь онийлгон нэг их урт хэл унжуулан эзнийхээ хойноос даган гэлдрэх бөгөөд эзнийхээ загнахад аргаа барсан шиг сүүлээ шарвалзуулан зовсон байдалтай харавч урагш ухасхийхгүй. Яг тийм нэг өдөр би ан хийхээр явлаа шүү. Жаалхан ч гэсэн сүүдэрт сууж амармаар хүсэл хэчнээн байвч би тэсвэрлэсээр явлаа; Эцэж цуцахыг мэддэггүй нохой минь ч хэдийгээр халуун зүтгэл нь олз омогтой болно гэж огт горьдоогүй бололтой байлаа ч гэсэн бут сөөг дундуур зөндөө удтал шиншлэн гүйж байв. Амьсгаа давхцам жин халуун, яваандаа намайг хоёр биеийнхээ хүч чадлыг хайрлахгүй бол болохгүй гэдэг бодолд хүргэв. Би, өргөн олон уншигч та бүхний сайн мэдэх болсон Иста голд арай чарай хүрч эрэг гангаар нь уруудаж буугаад тэр хавьдаа Бөөрөлзгөнийн шүүс гэж нэрд гарсан нэг булгийг чиглэн шар цайвар чийглэг элсэн дундуур туучин явсан юм.

	Тэр булаг нь эргийн үелээнээс эрчлэн гарч тэрхэндээ гүнзгий эрэг үүсгэн урссаар хориод алхмын тэртээ хөгжилтөөс хоржигнон гол руу цутгана. Налуу эрэг гангаар царсан сөөг бут ургажээ; горхины захаар хилэн шиг тачир зүлэг ногоо харагдана. Нарны сацраг түүний хүйтэн мөнгөлөг усанд бараг хэзээ ч тусаж чаддаггүй бололтой. Горхинд би яг тулаад очтол үүгээр явсан нэг хүн олны тусад зориулан орхисон бололтой үйсэн шанага өвсөн дээр хэвтэж харагдав. Би ханатлаа ус уугаад сүүдэрт хэвтэн орчин тойрноо ажвал горхи цутган орсноос ямагт бидэрлэж байдаг голын тохойд хоёр өвгөн цаашаа хараад сууж байгаа харагдав. Өндөр нуруутай нэлээд чийрэг байрын цэвэрхэн хар ногоон кафтан хэмээх урт дээл дээр өдөн тоорцог өмссөн нэг нь загасны уурга барин сууна; нөгөө нэг нь толгой нүцгэн, далан нөхөөс болсон цамцтай намхан нуруутай туранхай хүн өвдөг дээрээ чийгийн улаан өт хийсэн сав тавин сууж наранд түлэгдчих вий гэж зовсон бололтой буурал толгойгоо байн байн илнэ. Би түүнийг сайн ажиж хараад Шумихин тосгоны Степушки мөн болохыг танилаа. Би уншигч танаа тэр хүний тухай танилцуулъя, соёрхох буй заа.

	Манай тосгоноос хэдхэн мод газрын тэртээ Шумихин гэдэг том суурин байдаг. Тэнд хутагт Козьма, Дамиан нарын нэр дээр босгогдсон чулуун сүм байдаг. Нэгэн үе энэ дуганы харалдаа түүнд хамаарах, туслах чанарын янз бүрийн барилга, дархны газар, жүчээ, жимс ургуулах, сүйх тэрэг тавих битүү байр, гийчид, албаны хүмүүст зориулсан түр гал зуух, халуун ус байр байшин, цэцгийн хүлэмж, олны зугаалгад зориулсан савлуур гэх мэтийн их бага хэрэгцээний барилгуудаар хүрээлэгдсэн ноёдын сүрт модон том харш байлаа. Тэр харшид баян эздийнхэн сууцгааж юм бүхэн нь журмаараа байтал гэнэт нэг сайхан өглөө тэр бүхэн нь цөм үнсэн товрог болтлоо шатчихжээ. Ноёдынхон өөр үүр байранд шилжин сууж хуучин буурь нь хувхай хоосон үлдлээ. Үнсэн товрог болсон тэр их буурь нь хүнсний ногооны талбар болон хувираад хуучин барилгуудын суурины үлдэгдэл бөөм, бөөм туйпуу энд тэнд нь овойж товойн харагдана. Шатаад үлдсэн дүнзээр нь нэг муу пингийн яс мод оронцоглон босгож арваад жилийн өмнө Готийн маягаар үзэсгэлэнгийн байр барих гэж худалдан авчирсан нимгэн банзаар битүүлээд цэвэрлэгч Митрофаныг гэргий Аксина долоон хүүхдийнх нь хамт суулгажээ. Митрофан зуун тавь гаруй мод газрын цаана байгаа эзнийдээ хүнс, тэжээлийн ногоо тушааж байх үүрэгтэйгээс гадна түүний гэргий Аксина нь Москвагаас өндөр үнээр худалдан авсан Тироль нэг үнээг харж хандаж байх үүрэгтэй болжээ. Гэтэл тэр үнээ нь төллөх чадалгүй учраас ирсэн цагаасаа хойш ганц ч балга сүү өгөөгүй гэдээг. Түүнээс гадна Аксинад «эзний» цорын ганц тэжээвэр шувуу байсан үнсэн саарал өнгийн, залаатай эр нугасыг бас даалган өгсөн байжээ. Харин хүүхдүүдэд нь нас бага юм гээд ямар нэг эзний алба оноосонгүй ээ. Тийм учраас тэд нар нь бүр залхуугийн туйлд хүрснийг хэлээд яах вэ. Би энэ цэцэрлэгчийнд хоёр ч удаа хоног өнгөрөөж үзлээ. Тэгэхдээ тэднийхээс өргөст хэмхийг нь идэж үзэхэд еэ бурхан минь яагаад ч тэр юм зуны цаг гэхэд их бүдүүн бөгөөд шүүс нь тун гашуун, бас тэгээд хальс нь зузаан шар байх юм. Эднийд л би анх энэ Степушкийг үзсэн дээ. Митрофаныхнаас гадна, цэргийн гэргий өрөөсөн нүд сохор хүүхний гэрийн зайд ам тангаргаа өгч байж суусан хөгшин дүлий Герасим нараас өөр нэг ч эзний зарц Шумихинд үлдсэнгүй ээ. Яагаад гэвэл уншигч нартаа танилцуулах гэж байгаа Степушка гэдэг чинь хүн гэж тооцогдохын аргагүй ялангуяа эзний зарц гэхийн аргагүй учраас юм шүү.

	Аливаа хүн бол нийгэмд ямар ч болтугай нэг эзэлсэн байртай эрхбиш хүн хартай харьцаатай байдаг. Эзний аль ч зарцад хөдөлмөрийн хөлс юм уу, тун үгүйдээ «хувь» гэгчийг өгдөг байхад Степушкад огт юу ч өгдөггүй юм. Хамаатан садан гэх юм ганц хүн энэ хорвоод байхгүй тийм хүн байдгийг хэн ч үл мэднэ. Тэр хүнд өнгөрсөн үеийн түүх намтар гэмээр ч юм байхгүй. Түүний тухай ярилцдаг хүн ч байхгүй. Шалгалтаар тооллогод орсон л байдаг байгаа даа. Зэлүүд яриагаар үзвэл тэр хүн урьд нэг үе ямар нэг эзнийд хувийн зарц байсан гэх авч ямар ажилтай хаана нутагладаг, хэний хүү, яаж энэ Шумихин тосгонд хамжлага болсон, аль дивангарын өмсөж явдаг навс урт дээлийг яаж олж авсан, хаана суудаг, юугаар амь залгаж явдгийг нь өчүүхэн төдий боловч мэдэх хүн үнэндээ алга байв. Чухамдаа энэ асуудлын талаар хэн ч санаа тавьсангүй ээ. Бүх зарц нарын гарлыг удам судраар нь элэнц хуланцаар нь андахгүй мэддэг байсан Трофимыч өвгөн ч гэсэн л Степушка уул нь талийгаач эзэн цэргийн бригадын дарга агсан Алексей Романыч аян дайнд яваад ирэхдээ тэргэн дээр ачиж, авчирсан Турк хүүхэнтэй л хамаатан садан болох хүн шиг санагдаж байна гэснээс өөр юм ярьсангүй ажээ. Оросын хуучин заншлаар баярын өдрүүдэд талх давс, гурвалжин будааны бялуу, шинэ жимсний архи зэргээр харилцан нэгийгээ дайлж байх үеэр ч гэсэн Степушка хоолны ширээ, архины торхонд ч хавьтаж байгаагүй, мэхийн ёслох нь байтугай, эзний гарт ч ойртож үзээгүй, ноёдын нүдний өмнө эзнийхээ эрүүл мэндийн төлөө захирагчийн тарган гараараа дүүргэж өгсөн нэг аяга дарс хөнтөрч байсангүй. Харин сайн санаат хүн хажуугаар нь өнгөрөхдөө идэж байсан бялууныхаа үлдэгдлийг өгвөл тэр хөөрхий зол болох нь тэр ээ. Христосын мэндэлсэн өдрөөр түүнтэй үнсэлдэх ёслол үйлдэж байхад мань эр залуу эзэд байтугай эзэн хатагтай нарт ч нүд ирмэн амьсгаадахдаа тос болсон хиртэй ханцуйгаа эргүүлэх ч үгүй, арынхаа халааснаас улаан будагтай өндгөө ч гаргаж өргөсөнгүй. Зуны цагт тахианы байрны арын пинд, өвөл халуун усны үүдний өрөөнд сууж, жавартай хүйтэнд хуурай өвсний хашаанд унтана. Хүн тэрийг дандаа сониучлан харах бөгөөд заримдаа өшиглөөд авах ч хүн байх атлаа түүнтэй ярих хүн байхгүй. Өөрөө ч хүн болсон цагаасаа хойш ам нээж: үг хэлж үзээгүй мэт байдаг. Гал түймэр гарснаас хойш гаргуундаа хаягдсан энэ хүн цэвэрлэгч Митрофаныд толгой хоргодож, Орёл нутгийнхны хэлдгээр бол «толгой хавчуулах болсон юм. Митрофан түүнийг «манайд суу...» ч гээгүй, манайхаас яв гэж ч хөөсөнгүй, хар аянд нь байлгажээ. Гэхдээ Степушка Митрофаныд суугаагүй, харин ногооных нь газрын хавьцаа эргэлддэг болжээ; алхаж гишгэхдээ ч чимээ үл гаргана; ханиалгаж найтаалгахдаа ч айж эмээх шиг гараараа ам хамраа таглана. Хэзээ ямагт шоргоолж шиг нэг юм, нэг юм ч гэж дээ идэх юмны хойноос л хөөцөлдөж байх ажээ. Өглөөнөөс орой болтол идэхийн төлөө тэгж мэрийхгүй сэн бол Степушка маань аль хэдийн өлбөрч үхээд талийсан байх ёстой. Орой юу олж идэхээ өглөө мэдэхгүй явна гэдэг базаахгүй хэрэг ээ! Заримдаа хашааны ёроолд манжингийн үндэс мэрэх юм уу, улаан лууван хөхөж сууна, эсвэл ялзарсан байцайны гол үйрмэглэж байх, нэг бол хувинтай ус барин амьсгаадаж байна. Үгүй бол гал түлэн сав тавиад өврөөсөө бөөн бөөн хар юм гарган үйж сууна. Заримдаа нөгөө пиндээ мод чулуу нүдэж, талхны тавиурлахуу юм дархална. Тэр бүхнээ сэм, нууж хийж байгаа янзтай хүн л үзэгдвэл таг чиг болчихно.

	Тэгснээ хонуут өнжүүт алга болчихно; гэсэн ч тэрийг нэг их үгүйлээд байх хэн байх бил ээ... Нэг мэдэхэд өнөөх чинь ирчихсэн хашааны ойролцоо хаа нэг газар тулганд гал түлж зомгол сэм сэм хаяж байгаа харагдана. Гадаад байдлыг нь өгүүлбэл: царай жижиг, нүд шарангуй толгойн үс нь хөмсөгтэйгөө нийлсэн, хамар шовх, чих нь яг л сарьсан багваахайнх шиг нимгэхэн дэлдэн сахал нь хоёр долоо хоногийн өмнө хусаад байж байгаа мэт урт ч болдоггүй богино ч болдоггүй. Тэр хэвээрээ л байна. Би Иста голын хөвөөн дээр чухам энэ Степушка гэдэг хүн өөр нэг өвгөний хамт байхыг нь харсан юм.

	Би тэр хоёрын дэргэд очиж амар мэндийг нь асуугаад хажууд нь суулаа. Степушкатай хамт яваа тэр өвгөн ч миний таньдаг хүн байв. Тэр бол Манан гэдэг хочтой Михайл Савельев юм. Тэр хүн Петр Ильич... гүнгийн хамжлагат байж байгаад чөлөөт иргэн болжээ. Уг нь Болховын, уушгины өвчтэй, чөлөөт нэгэн иргэний эрхэлдэг буудлын газар байдаг байсан хүн, түүгээр бишгүй орж гарч байлаа.

	Орелын их замаар явж өнгөрөгч залуу түшмэд болон бас бусын сэлгүүцэн зорчигчид бол (судалтай өдөн хөнжлөөр биеэ ороож явдаг наймаачид л үгүй байх) одоо ч гэсэн Троицкий гэдэг том тосгоноос төдийлөн холгүй газар их зам руу бүр өнгийчихсөн дээвэр нь нурсан, цонхнуудыг нь бин битүүлэн хадаж орхисон хоёр давхар модон байшинг харж болно. Нартай, тунгалаг, үдийн цагаар тэр эвдэрхий балгас шиг савнаас гунигтай харагдах юм үгүй биз ээ. Нэгэн үе тэр байшинд өнгөрсөн зуны баян язгууртан Петр Ильич гүн гэдэг зочдыг дайлж цайлахаараа нэрд гарсан хүн сууж байжээ. Бүх муж хошуугаараа тэднийд цугларчхаад нэг муу хөгжимчдийн чих дөжрөм аяар шавайгаа ханатал дэвхцэн бүжиглэхэд гэрэл дэнлүү бүгд доргин савлана. Тиймээс өнөөдөр баян язгууртны нурж хувхайрсан тэр ордны хажуугаар өнгөрөхдөө улирсан өдөр, өнгөрсөн залуу насаа дурсан санаад уртаар шүүрс алдах эмгэд бишгүй олон буй биз ээ. Он жил удтал найр хурим хийхдээ зулгуйч зочдынхоо дундуур найрсгаар инээмсэглэн алхаж явдаг байсан түүний хөрөнгө нь бүхэл насных нь жаргалд даанч хүрсэнгүй ажээ. Бүрмөсөн хоосроод ажил олж хийхээр Петербургт явсан авч шийд гарахыг хүлээж чадалгүй, зочид буудлын нэг өрөөнд бие баржээ. Манан, тэдний бойдаа байгаад гүнгийн энх тунх ахуйд нь чөлөөлөгдөх бичгээ авсан байж. Далаад настай, царай нүдэнд дулаан бараг дандаа амгалан бөгөөд жавхлантайяа инээмсэглэнэ. Одоо тийм маягаар инээмсэглэж чадах хүн гэвэл Екатерина вангийн үеийн хүмүүс төдий юм. Ярихдаа эелдгээр нүдээ онийлгон уруулаа аажмаар цорволзуулснаа жимийж ялихгүй гуншисхийж ярина. Хамраа цэвэрлэх, тамхиа татахдаа мөн л нэг ажил хийж байгаа юм шиг яарамгүй хөдөлнө.

	— За юу болж байна, Михайл Савельич, загас их барив уу? гэж би яриагаа эхлэв.

	— Яах вэ, тэр сүлжмэл сав руу хар л даа, алгана хоёр, булцуу тавыг барив уу даа... Степка үзүүлээч түүнийгээ, гэхэд Степушка сүлжмэл саваа над руу түлхлээ.

	— Степушка! Тэгээд чи сайн сууж байна уу даа? гэхэд

	— З... з... з... зү... зүгээрээ, эзэнтэн минь, тэсгээд л явж байна гэж Степан хэлээрээ пүү хүнд юм өргөх шиг ээрэн байж хариулав.

	— Митрофан ч сайн биз дээ?

	— Сайн б... байлгүй яах вэ, эзэнтэн минь, гээд хөөрхий амьтан буруу хараад суучхав.

	— Сайн үмхэж өгөхгүй байх чинь, дэндүү халуун байна. Тэгээд загас модны сүүдэртэй газар орчхоод, унтаж байгаа... Степка чи чийгийн хорхой гаргаад сүвлээд өгөөч. (Степушка нь чийгийн өт гаргаж алган дээрээ тавин хоёр нухаад дэгээнд шорлон дээр нь нулимаад Мананд өгөв). Гялайлаа, Степа... ) Манан надад хандан: 

	— Эзэнтэн, та анд морилж явна уу?

	— Харахад ямар шиг байна?

	— Аа тийм үү, энэ нохой тань Англи үүлдрийнх үү? франц нохой юу? Энэ өвгөн, завшаан л гарвал, би ч бас хорвоогийн амьдралыг үзсэн хүн шүү гэж догирхох санаатай бололтой!

	— Хаанахын үүлдрийг нь мэдэхгүй, гэсэн ч сайн нохой доо.

	— Аа тийм үү, нохой турхирч агнадаг уу?

	— Надад хоёр сүрэг анчин нохой бий.

	Манан инээмсэглэж толгой сэгсрэн

	— Мөн дөө, зарим хүн нохойд их дуртай байхад зарим нь зүгээр өгсөн ч авахгүй. Миний жирийн бодлоор бол нохойг нэр төрийн төлөө авч байх ёстой юм шив дээ... Бас бус юм нь ч гэсэн цөм л зохих ёсоороо байх учиртай юм даг аа.

	— Адуу ч байх л ёстой, ангийн нохой ч байх ёстой, ер дутах юмгүй байх ёстой юм даг аа. Бурхан болсон гүн гуайг, мэднэ биз дээ! Үнэндээ ан хийж чаддаггүй байлаа. Гэхдээ нохой тэжээнэ, жилдээ ганц хоёр удаа гөрөөнд мордоно. Нохой хөтлөгчид нь шар саан хажлагатай улаан кафтан өмсөж цэцэрлэгт цуглаад бүрээ үлээвээс гүн ноёнтон гарч ирнэ. Тэгэхлээр нь ноёнтны морийг дөхүүлж сугадаж өгөөд ноёнтон мориндоо морилсны дараа нохой хөтлөгчид ноёныхоо хөлийг дөрөөнд нь шургуулж тавиад малгайгаа авч түүгээрээ жолоог нь ороогоод ноёнд атгуулна. Тэгээд ноён ташуураа даллан тас хийлгэвээс нохой хөтлөгчид нэг зэрэг пижигнэлдэн цэцэрлэгээс гарч одно. Сугадаж мордуулагч нь хойноос нь дагана. Эзэн өөрөө торгон оосроор хамгийн хайртай хоёр нохойгоо хөтлөн эргэн тойрноо ажин явна даа. Сугадаж мордуулагч нь өндөр хасаг эмээл дээр сууж... хацар нь улаавтар нүд том мөн орчноо ширтэн харж явна... Тийм үед зочид ч олон болох нь мэдээж... тэгэхээр зугаа цэнгэл, ёс хүндэтгэл хосолсон байна гэснээ гэнэт; ... Еэ, алдчихлаа! гайгүй золиг юм даа, хэмээн уургаа өргөнгөө дуу алдав.

	— Үнэхээр гүн еэ тийм сайхан жаргасаар насыг элээсэн гэдэг байх аа? гэж би асуулаа.

	Өвгөн, өт рүүгээ нулимж дэгээндээ шорлоод дахин шидэв.

	Аргагүй л ихэс дээдсийн хүн байсан даа. Петербургээс яваа хамгийн ихсүүд л тэднийхээр дайрч явна. Цэнхэр туузтангууд тэднийд хоол цай зооглож байдаг сан. Хүн дайлахыг ч нэртэй байсан даа. Харин чаддаг байсан хүн шүү. Тэгээд л намайг «Хүүе Манан! Маргаашийн зоогт амьд цурхай хэрэгтэй, олж авчруул мэдэв үү» гэхэд нь би «Мэдлээ, ноёнтон минь» гэдэг сэн. Урт дээл, хиймэл үс, таяг, элдэв үнэртэн, тамхины хайрцаг, хамаагүй том зургууд, нэгдүгээр зэргийн үнэртэй ус бүгдийг нь л шууд Парисаас захиалж авчирна. Будаалга хийх болно оо, паах! Чухам гэдэс л мэдэх хэрэг болно бурхан минь! Ёслолын пуужин тавина, зугаалж давхилдана, тэр ч бүү хэл их буу тавина. Дан хөгжимчид нь л гэхэд дөчөөд хүн байна шүү дээ. Удирдаач нь гэж нэг Герман хүн байх. Төр нь бүр гаарч, манай эзэнтэй хүртэл нэг ширээнд суух санаатай байсныг нь яана. Тэгэхлээр нь эзэн ноёнтон маань тэрийг дуртай зүгтээ тонил гээд хөөчихдөг хэрэг: Миний хөгжимчид түүнтэй түүнгүй хийх ажлаа мэднэ гэж хэлсэн. Энэ ч яах вэ, эзний эрх юм чинь. Тэгээд л бүжиглэж гарцгаана, үүр цайтал лакосезматрабур бүжиг л аваад байх нь тэр... хүе... хүе... хүе... орчсон шүү (Өвгөн багахан шиг алгана нэгийг гаргаж ирлээ.) Алив аваарай, Степака! гээд дахин дэгээгээ шидэнгүүт өвгөн яриагаа үргэлжлүүлэн: Тэр ч эзэн шиг эзэн байсан юм даа. Бас сайхан сэтгэлтэйг нь яана. Заримдаа зодож л байна, төдхөн мартчихсан л байна. Ганцхан гэм нь олон хүүхэнтэй байх л их дуртай даа. Ээ бурхан минь, тэр шивэгчин нар гэдэг үү! Яана та минь. Тэднээс л болж үгүйрсэн юм даа. Бараг нь харц доордсын дотроос сугалж авсан хүүхнүүд... бөөн шунал, ханахаа мэддэггүй амьтад! Бүх Европоос хамаг үнэтэй цэнтэй юм авчруулж өгөөд байхад л чамлаад байна шүү дээ! Уул нь яагаад санаандаа хүртэл жаргаж болохгүй байх вэ, эзний дурын хэрэг л дээ... гэхдээ үгүйрч хоосортлоо тэгэхийн хэрэг юу байх бил ээ. Тэр шивэгчдийн дундаас Акулина гэдэг бүр нэг гоц хүүхэн байлаа... Одоо талийгаач болсон л доо, сүнс нь бурхны оронд төрөөсэй дээ! Доорд гарлын хүн, Ситов тосгоны аравтын цагдаагийн охин байсан юм. Мөн ч хачин амьтан байсан юм. Гүн еэгийн хоёр хацрыг хээв алгадаж ч байсан удаатай. Гүн еэг бүр атгадаа оруулчихгүй юу. Миний ач хүүг шинэ хувцсан дээр шоколад алдчихлаа гээд үсийг нь хяргаад цэрэгт явуулчихсан шүү. Үсээ хусуулсан залуус нэлээд хэд байсаан. Гэсэн ч сайхан цаг байж дээ гэснээ санаа алдаж, зовхи буулган чимээгүй болов. Би хэсэг дуугүй байснаа:

	— Танай эзэн чинь тун ширүүн хүн байж уу даа? гэж асуухад, 

	— Тэр цагтаа таарч байж ээ, эзэнтэн минь гээд өвгөн толгой сэгсрэн хариу өчихөд нь би өвгөнөөс нүд салгалгүй харсан хэвээр, 

	— Одоо тэгдэггүй байх аа... гэхэд өвгөн хажуугаас минь харан, 

	— Одоо хамаагүй дээр болсоон, гээд дэгээгээ бүр хол шидэв. 

	Бид сүүдэр бараадаж суусан атлаа мөн л бүгчим байлаа. Аагим халуун хүнд агаар дээрээс дараад байх шиг, наранд шарагдсан нүүр салхи мөрөөдөх авч өчүүхэн ч салхи алга аа. Нар, хөх хар-хөхдүү болсон тэнгэрээс эгц цоргино, тэртээ голын захаар зарим газраа шарилж холилдон ургасан арвайн тал шарлан харагдахад ганц ширхэг нь ч үл хөдөлнө. Биднээс жаалхан доохно тариачны морь өвдгөө хүрсэн усан дотор орон зогсож норсон сүүлээ залхуутай нь аргагүй хөдөлгөнө. Хааяа, ус руу бөхийсөн сөөг дор том загас цойлон гарч ирснээ, ус үсэргэн бидэртүүлээд доошоо аяархан орчихно. Дэвхэргэнүүд шарласан өвсөн дунд шаар шаар дуугаран, бөднө шувууд дургүй мэт хашхиралдана; харцага тариан талбайн дээгүүр хөөрөн шумбаж байснаа сүүлээ дэвүүр шиг тэнийлгэн далавчаа жирэлзтэл түргэн түргэн дэвэн зогсож харагдана. Бид халуунд нозоорон огт хөдөлгөөнгүй сууж байлаа. Гэнэт бидний арын гуу ганганд чимээ гарав: нэг хүн горхины эх рүү бууж яваа ажээ. Эргэн харваас цамцтай, хөлдөө чархи угласан сүлжмэл торон уут, бүдүүн цэмбэн дээлээ үүрсэн тавь эргэм насны тариачин хүн байхыг олж үзлээ.

	Голын захад ирээд ангасан байдалтай ус ханатлаа залгилж аваад өндийхөд нь түүнийг ширтэн харж байснаа

	— Влас уу! Сайн уу? Чи хаанаас гараад ирэв ээ? хэмээн хашхирваас, 

	— Михайл Савельич сайн уу? гэсээр тариачин эр бидний дэргэд хүрч ирэн, — Их холоос явж байна гэв.

	— Чи чинь хаашаагаа алга болж болж ирэв дээ? гэж Манангийн асуухад нь

	— Москвад, эзнийдээ очоод ирлээ.

	— Яах гэж?

	— Юм гуйх гэсэн юм аа.

	— Юу гуйх гэсэн юм бэ?

	— Гувчуур хөнгөлж өгөхгүй юу, эсвэл эзний ажил хийлгэж, үгүй бол өөр газар суулгаж ч өгдөг юм уу... Хүү минь нас барчихсан болохоор би ганцаараа дийлэхийг болилоо гэсэн

	Тариачин хэсэг дуугүй болсноо:

	— Хүү чинь үү?

	— Тийм ээ. Талийгаач минь Москвад морин тэрэг хөтөлж миний гувчуурыг төлдөг байсан юм даа гэв.

	— Чи, чинь одоо хүртэл гувчуурт байгаа гэж үү?

	— Тийм ээ.

	— Эзэн чинь юу гэсэн тэгээд?

	— Эзэн үү? Намайг хөөгөөд гаргасан. Чи яах гэж над дээр шууд ирнэ вэ, яасан дураараа хүн бэ? Орлон хөөгч чинь байсаар байтал, эхлээд тэрүүндээ хэлэх ёстой биш үү... тэгээд бас хааш нь би чамайг шилжүүлдэг юм бэ хө? Урьдаар чи өр ширээ шувтал гээд толгой эргэтэл загналаа.

	— Чи тэгээд л буцаад ирэв үү?

	— Тэглээ. Талийгаач хүү минь юухан хээхэн ч гэсэн орхиогүй байгаа даа гэж сурагласан чинь бас бүтсэнгүй ээ. Эзэнд нь очоод «Би Филиповын эцэг байна» гэсэн чинь тэр хүн: «Би яаж мэддэг юм бэ? Чи эцэг нь мөн байлаа гэхэд хүү чинь юу ч үлдээгээгүй, харин ч надад өртэй үхсэн шүү» гэдэг юм байна. Тэгэхлээр би буцаад ирэхээс биш, яах вэ... 

	Ингэж ярихдаа тариачин маань өөр хүний тухай ярьж байгаа юм шиг инээвхийлэн хүүрнэх боловч ширгэмэл жижигхэн нүдэнд нь нулимс мэлтгэнэн уруул нь өмөлзөж байлаа.

	— Одоо тэгээд харих уу?

	— Өөр хаачих вэ? Явах газар байх биш, өнөө эхнэр одоо турж үхэх гэж байгаа биз... 

	— Уг нь чи... тэрийг гэж Степушка гэж санаандгүй хэлчхээд сандрахдаа дороо амаа хамхин хорхойн саваа ухаад уналаа. Манан, Степуш руу нэлээд гайхсан байдалтай хялайн харснаа: — Одоо тэгвэл орлон хөөгч дээрээ очих уу? гэж бас асуув.

	— Тэрүүн дээр очоод яах юм бэ?.. Нэгэнт өртэйгөөс хойш. Хүү маань бүтэн жил өвдөж байсан болохоор өөрийнхөө гувчуурыг ч төлж чадсангүй... Ядах нь ээ би чинь модоо барьсан хүн болохоор юугаа өгөх бил ээ... ямар ч арга чарга сүвэгчлээд дээрдэх юм алга... Миний хар толгойноос өөр юм алга! (Тариачин тас тас инээв) Тэр муу Кинтильян Семеныч хэчнээн ухаан зараад юу базаах вэ, харин... гэснээ Влас дахин инээв.

	— Базаахгүй л хэрэг байна даа, Влас минь! гэж Манан үгээ зөөж хэллээ.

	— Юу нь базаахгүй гэж? Арай... (Влас үгээ өөрчлөв). Тэгснээ: — Ямар баларсан халуун юм бэ гээд ханцуйгаараа нүүрээ арчина.

	— Танай эзэн хэн юм бэ? гэж би асуув.

	— Валериан Петрович... гүн***

	— Петр Ильичийн хүү юу?

	— Тийм, Петр Ильичийн хүү. Петр Ильич энх байхдаа Власын тосгоныг хүүдээ салгаж өгсөн юм гэж Манан хэлэв.

	— Танай эзэн мэнд үү? гэхэд Влас:

	— Эрүүл ээ, бурхан минь. Ув улаан болчхож царай нь нэл улаанаар туурчихсан аятай, гэв. Манан надад: 

	— Уг нь Москва хавьцаа л зүгээр байх сан байх даа. Гэтэл энд гувчуурт суулгажээ гэлээ.

	— Нэг амаас хэдийг авдаг вэ?

	— Нэг амаас ерэн таван рубль гэж Влас аман дотроо бувтнав.

	— Газар гэж алгын чинээхэн, гол нь эзний ой мод

	— Тэгээд бас тэрийгээ ч зарчихсан гэлцэх юм гэж тариачны хэлэхэд Манан: — За, за, тийм байж... Степка алив өт өгөөдөх,.. Хүүе, Степа! Унтаж байна уу даа?

	Степушка сандран ухасхийв. Тариачин ч бидний хажууд ирж суулаа. Түр зуур чимээгүй сууцгааж байтал голын тэртээ талд тун уйтгартайгаар нэг хүн дуу аялж эхлэв... Хөөрхий муу өрөвдөм Влас гунигт автагдан байлаа.

	Бид ч хагас цаг хэртэй болоод салцгаасан бил ээ.

	
ХОШУУНЫ ЭМЧ

	Намрын нэг өдөр би алс замаас буцахдаа салхи цохиулж өвдөж бил ээ. Мужийн зочид буудалд байхдаа өвдсөн минь аз боллоо. Эмч дуудуулсанд хагас цагийн дараа мужийн эмч гэж туранхайвтар, хар үстэй, намхан хүн орж ирэв. Надад жирийн хөлөргөх эм бичиж өгөөд гичийн гоюу тавь гэж хэлээд, өгсөн таван рублийг маань хий ханиалган хажуу тийшээ хяламхийн нударганыхаа завсар тун шалмаг хавчуулж орхив. Тэгээд явмаар завдсанаа үг дэлгээд суучихдаг байгаа даа. Халуурч тэнхээ тамир минь барагдаад шөнө нойр сайн хүрэхгүй байх гэж би мэдэж байсан болохоор тэр сайн зантай хүнтэй дэмий юм ярьж суухдаа дуртай байв. Цай өглөө. Эмч маань яриад уналаа. Тэнэг хүн биш, сэргэлэн зугаатай ярьдаг хүн байлаа. Хорвоод ер нь хачин явдал их тааралдах юм даа: зарим хүнтэй бишгүй удаан хамт нэг дор найрсаг дотно байлаа ч гэсэн нэг ч удаа үнэн санаанаасаа ний нуугүй ярьж үзээгүй байхад зарим хүнтэй дөнгөж танилцав уу, үгүй юу арай гэж уулзсан юм шиг хэн хэндээ юу байдаг нууцаа дэлгэчих явдал байх юм. Миний шинэ найз юу гэж бодоод намайг тийнхүү итгэж байгааг бүү мэд. Ямар ч шалтгаан үүсээгүй байхад «шуудхан» л над тун сонирхолтой нэгэн тохиолдлын тухай ярьж өгөв. Би энд сайн санаат уншигч олондоо түүний яриаг яг өөрийнхөөр нь дамжуулахыг хичээн сийрүүлбээс:

	— Та мэдэх байх аа? хэмээн сулхан чичрэнгүй хоолойгоор яриагаа эхлэв. (Хусны хольцоогүй тамхины л гайгаар ийм болсон хэрэг). Та таних болов уу, эндхийн шүүгч Милов, Павел Лукичийг?.. Мэдэхгүй юу? За яах вэ. (Хоолойгоо засаад нүдээ арчив). Нэгэн сонин явдал болсныг танд яаж яривал дээр юм бэ дээ. Худлаа хэлчихгүй л юм сан. Хаврын урь орсон мацаг барих үеэр юм даг. Би тэр шүүгчийнд хөзөр тоглож суулаа. Манай шүүгч сайн хүн, бас хөзөр тоглох их дуртай. Тэгсэн чинь гэнэт (эмч маань «гэнэт» гэдэг үгийг их хэрэглэх юм) нэг хүн намайг сураглаж байна гэнэ. Надаар яах нь вэ? гэж асуутал, нэг өвчтөнөөс л бичиг барьж ирсэн бололтой гэхэд нь би тэр бичгийг нь аваад ир гэлээ. Нээрээ ч өвчтөнөөс явуулсан бичиг байна... За, сайн хэрэг, бидний хоол байхгүй юу... тэгээд юу болов оо гэвэл: нэг газрын эзэн бэлэвсэн авгайгаас бичжээ: охин минь үхэх нь ээ, бурхан тэнгэрийг бодож, заавал ирж үзнэ үү. Танд морь явууллаа гэжээ. Энэ ч бас яамай... Тэднийх хотоос хорин мод газар байдаг гэх, шөнө болж байдаг, зам гэдэг ч мөн хэцүү дээ! Тэгээд бас юм нь барагдаж хоосорч байгаа хүн болохоор хоёр янчаанаас илүү юм горьдохын аргагүй, тэр нь бас итгэл муутай аягүй бол ам даавуу аяга будаахнаар өнгөрч мэдэх л юм. Тэгсэн ч яана гэхэв хүн үхэх гэж байхад очихоос биш, та мэдэж байгаа. Тоглоомоос салдаггүй. Каллиопинд би гэнэт хөзрөө өгчхөөд гэр лүүгээ явлаа. Харьсан чинь нэг жижигхэн тэрэг гадаа зогсож байна. Морьд нь гэдэс томтой хэтэрхий цүдгэр, ёстой л тариачны морь, үс нь гэж ширэлдсэн даахь. Дэлбэгч нь хүндэтгэлийн тэмдэг болгож малгайгаа аваад сууж байна. Харваас чиний эзэн ч тосонд умбаж, торгонд хөлбөрөх чадалгүй даг аа гэмээр сэтгэл төрнө... таны инээд хүрч байвч миний үгийг сонс л доо. Мань мэтийн ядуучууд юм бүхнийг ой тойндоо бодох хэрэгтэй гэдэг... Дэлбэгч нь хүртэл тайж шиг завилаад суучихсан, малгайгаа авч атгаа ч үгүй, бас тэгээд жуумалзасхийгээд, ташуураа бариад хөдөлгөх юм бол хоёртын дэвсгэр ч авч болно гээч! Тэгтэл тийм шинж алга даа. Яана гэх вэ арга алга, очихоос аргагүй боллоо. Тэгээд хамгийн хэрэгтэй эмүүдээ аваад явлаа. Та итгэх болов уу даа. Мөн ч махаа идэж хүрсэн шүү. Зам нь ёстой л там: байж байгаад л ус, гол, шавар цас, цөөрөм, ядах нь ээ гэнэт далан нь эвдэрчхээд золигтдог хэрэг! Яаж ийгээд хүрч очлоо доо. Сүрэл дээвэртэй жижигхэн байшин байна, гэрэлтэй байхыг нь үзвэл хүлээгээд байж. Зулай малгай тавьсан намбатай чавганц угтан гарч ирээд: 

	— Үхлээ, үхлээ, авраач гэж байна.

	— Битгий зов оо... Хаана байна өвчтэй хүн чинь? гэж намайг асуухад:

	— Энд байна, наашаа орно уу гэв. Ороод харвал нэг буланд нь дэн асаасан цэвэрхэн жижиг тасалгаанд хорь эргэм насны хүүхэн орондоо ухаангүй хэвтэж байна. Хүүхний бие шатам халуун, амьсгаа нь давхцуу байна. Халуун ханиад. Эгч, дүү нар бололтой хоёр охин айсандаа уйлж байна. «Өчигдөрхөн эгээ зүгээр, хоол ундандаа сайн байсан юм; өнөө өглөө толгой өвдөж байна гэж байснаа оройхон тийшээ гэнэт ийм болчихлоо...» гэцгээнэ. 

	Би дахин

	— Битгий сэтгэл зовцгоо гээд эмч хүний үүрэг болсон хойно эмнэж эхэллээ дээ. Бумба тавиад, гичийн гоюу тавь гэж хэлээд усан эм бичиж өглөө. Тэгэх зуураа би тэр хүүхний нүүрийг ажвал, үгүй ээ мөн, би ер тийм сайхан царай огт үзээгүй... нэг үгээр хэлэхэд ёстой цэвэрхэн хүүхэн, өрөвдөхөөс өөр арга алга аа. Цаанаа л нэг уран хөөрхөн, нүдтэй... гэтэл ашгүй, бурхны авралаар тайвширч хөлс нь бурзайгаад ухаан оров бололтой нүд нээн эргэн тойрон хараад инээмсэглэснээ өрөөсөн гараараа нүүрээ илбэлээ... Эгч, дүү нар нь тонгойж хараад «Яаж байна?» гэхэд «Зүгээр» гээд буруу харан хэвтэв... Унтав бололтой. Одоо өвчтөнөө тайван байлгая гэлээ. Тэгээд цөмөөрөө өлмий дээрээ сэмхэн гишгэж явсаар гарцгаав. Юмыг яаж мэдэх вэ гэж бодоод шивэгчин хүүхэн л үлдсэн. Зочны өрөөнд ширээн дээр халуун тогоо байна, хажууд нь «Ямайский» гэдэг архи байна, тэргүйгээр хэзээ л юм бүтэж байлаа. Надад цай аягалаад унтаад яв гэж байна... Би тэгье дээ гэсэн, үнэндээ ч яваад хаачих вэ! Эмгэн санаа алдаад болдоггүй:

	— Та сэтгэл зовох хэрэггүй, одоо зүгээр. Та өөрөө унтаж амар, нэг цаг өнгөрч байна, гэв.

	— Хэрэг болбол намайг сэрээлгээрэй!

	— Сэрээлгэнэ, сэрээлгэнэ. Эмгэн ч явлаа, охид нь ч өрөө рүүгээ орлоо. Надад зочдын өрөөнд ор засаж өгсөн, би орондоо орсон авч нойр огт хүрдэггүй ээ, гайхалтай юм даа! Бүр тарчилж гүйцэх маань тэр. Нөгөө өвчтэй байгаа хүүхэн тэр хэвээрээ нүдэнд харагдаад ер болдоггүй ээ. Тэгж тэгж тэссэнгүй ээ, гэнэт бослоо.

	Өвчтөн маань яаж байна үзмээр санагдаад болдоггүй. Өрөө нь зочдын өрөөний дэргэд юм. Тэгээд босож очоод сэмээрхэн хаалгыг нь онгойлгов. Зүрх дэлсэж байна гэдэг жигтэйхэн. Харвал шивэгчин нь амаа ангайчихсан хурхирч байна, шуламс чинь! Өвчтэй хүүхэн, хоёр гараа тэлэн нааш хараад хэвтэж байна. Хөөрхий амьтан. Би дэргэд нь ойртож очтол... гэнэт тэр хүүхэн нүдээ нээн над руу ширтэж байснаа:

	— Хэн бэ? Хэн бэ? гэхэд нь би тэвдэхдээ 

	— «Битгий ай, хатагтай минь, би эмч байна. Биеийг чинь үзэх гэж ирсэн юм» гэв. 

	— Та эмч үү? «Эмч, эмч,.. 

	— Ээж чинь миний хойноос хот руу хүн явуулсан байсан. Сая бид танд бумба тавьсан, хатагтай минь; одоо нойрсож үз, хоёр хоногийн дараа гэхэд эдгэнэ биз, бурхан минь.

	— Еэ, ашгүй тийм үү, эмч минь та миний амийг авраач танаас гуйя.

	— Юунд ингэнэ вэ? Зүгээр, бурхан аварна! 

	Бас л халуурч байгаа юм уу даа гэж дотроо бодоод судсыг нь барьж үзэхэд яах аргагүй халуунтай байна аа. Намайг ширтэж байснаа гэнэт гараас минь барьж аваад: «Яагаад үхэх дургүй байгаагаа би танд хэлье, яагаад үхэх дургүй байгаагаа би танд хэлье, одоо бид хоёулхнаа байна... Харин та хүнд битгий хэлээрэй... тэгээрэй...» гэнэ. Би бөхийвөл охин хошуугаа миний чихэнд наах шахахад үс нь миний хацарт хүрч байна... Үнэнээ хэлэхэд миний толгой ч эргэж байх шиг байсан. Тэгээд шивнэж эхэллээ... би нэг ч үг ойлгосонгүй ээ. Аа, энэ хүүхэн дэмийрч байна... Шивнээд байдаг шивнээд байдаг, хэл нь хэчнээн ч түргэн хөдөлдөг юм бэ, орос хэл биш шиг л байсан. Тэгснээ ярихаа ч болилоо. Бие нь чичрэн, дэрээ дэрлээд над руу хуруу чичин занав. "Эмч ээ хүнд битгий хэлээрэй..." гэлээ. Би түүнийг арай гэж жаал тайвшруулж ус уулгаад шивэгчнийг нь дуудаж сэрээгээд гарлаа.

	Эмч, хамрынхаа тамхийг хүчтэй үнэрлэж түр гацах шиг болсноо

	— Гэтэл маргааш нь миний бодсоноор өвчин нь намжсангүй ээ. Өөр өвчтөнүүд намайг хүлээж байсан авч би тэднийхээс гэнэт явахаа больё гэж шийдсэн... та ч мэдэж байгаа биз, яаж тийм байсаар байтал хайнга үзэж болохгүй хэрэг шүү дээ. Үүнээсээ болж дараа нь зовох явдал бий. Гэхдээ нэг гэвэл: өвчтөн бие үнэхээр базаахгүй байлаа. Хоёрт гэвэл, үнэнээ хэлэхэд миний сэтгэл тэр эмэгтэйд тун их татагдаж байсан, ер нь тэднийхэн надад бүгдээрээ аятайхан улс шиг санагдсан юм. Хэдийгээр ядуу айл боловч ер бишийн их эрдэм боловсролтой гэр бүлд тоологддог байсан юм... Эцэг нь боловсролтой, зохиолч байжээ. Ядуу зүдүү амьдарч бие барсан авч, үр хүүхдээ сайхан хүмүүжүүлээд ном ч их үлдээсэн байна. Би үнэн санаанаасаа тэр эмэгтэйг эмчилснээс ч юм уу, үгүй бол өөр ямар нэг шалтгаан байснаас ч юм уу, бүү мэд тэднийхэн намайг элгэн садан шигээ хайрлах болов... Тэр хугацаанд зам явахын аргагүй их аюултай болж холбоо тасран хотоос эм олж ирнэ гэдэг ч бэрхтэй боллоо. Охины бие ч сайжирдаггүй... өдөр хоног өнгөрөөд байдаг... сураг чимээ ч тас... гэснээ (эмч түр үгээ таслав). Чухам танд юу ч гэвэл дээр юм бэ дээ, бүү мэд. (Эмч, дахин тамхиа үнэрлэж, нэг ёхолсноо цай балгав). Үнэнээ л ярья даа, миний өвчтөн... юу гэвэл ч дээр юм бэ дээ... үгүй надад тэсгэлгүй, дурласан гэх үү... үгүй ээ... үгүй ээ, тэсгэлгүй дурласан гэснээс... үгүй харин... яг тийм л юм шиг байсан.. (эмч хараа буулган царай улайна).

	— Үгүй ээ, гэсээр тэр нэлээн шуударсан байртай яриагаа үргэлжлүүлэн, — Дурлал ч гэж ямар дурлал гэх вэ? Харин би ч гэсэн өөрийнхөө үнэ цэнг мэдэх хэрэгтэй биш үү дээ. Тэр хүүхэн бол боловсрол ихтэй, ухаалаг, ном их уншсан хүн. Би бол латин хэлээ хүртэл бараг цөмийг нь мартчихсан гэж хэлж болно. Гадаад үзэмжээр ч гэсэн (эмч инээмсэглэн өөрийгөө харснаа) бахадмаар юм алга. Гэхдээ бурхан намайг тэнэг төрүүлээгүй юм. Хар, цагаан хоёрыг ялгахтайгаа хүн шүү би, бага сага юм гадарлана аа. Жишээ нь Александра Андреевна, тэр хүүхний нэрийг Александра Андреевна гэдэг байсан юм. Над сэтгэлтэй болсон биш, зүгээр л нөхөр ёсны ч гэх юм уу, эсвэл хүндэтгэлийн сэтгэлтэй байсан байх гэдгийг андахгүй мэдэж байсан бил ээ. Харин энэ талаар тэр эмэгтэй өөрөө андуутай бодсон ч байж болох юм. Та өөрөө бодоод үз. Учир байдал тийм биз дээ... гэж эмч маань үгээ байн байн тасалдуулан нэлээд зовсон байдалтай нэг амьсгаагаар яриад

	— Би баахан дэмий юм ярьчих шиг боллоо. Ер нь та учрыг нь сайн олоогүй байх аа... тэгэхлээр одоо би дэс дараатайхан ярья гэснээ аягатай цайгаа ууж дуусгаад арай тайван дуугаар ярьж эхлэв.

	— За, тэгээд өвчтөний маань бие улам улам муудаад байх боллоо.

	Та өөрөө эмч биш болох учраас ойлгоход бэрх боловч өөрөө энэ өвчнийг эдгээж дийлэхгүй нь ээ гэдгээ мэдвэл үү, ялангуяа эхний үедээ эмч хүний сэтгэл ямар байдгийг хүн ойлгохгүй. Өөртөө итгэх итгэл үгүй болж бүр мухарддаг юм! Гэнэт зүрх алдаад явчихна, юу ч гэлтэй юм дээ. Мэдэж байсан юм цөмийг нь мартчих шиг болоод, өвчтөн ч итгэхээ байж, бусад хүмүүс эмчийн тэвдэж байгааг мэдэж орхиод асуусан юманд дуртай дургүй хариу өгөхчөө болоод, нэг л зэвүүн харцгаан өвөр хоорондоо юм шивнэлдээд ч байх шиг, ай даа мөн ч муухай шүү. Энэ өвчинд таарах эм байх ёстой. Олбол ч бол оо гэж бодогдоно. Энэ биш байгаа? гээд туршаад үзнэ. Биш ээ! Өгсөн эмийнхээ нөлөөллийг гарч ирэхийн духанд хүргэлгүй, энэ ч эм, тэр ч эм гээд эхэлнэ. Заримдаа энд л байх ёстой доо гээд эмийн жорын лавлах сөхөж үзэх ч цаг болдог юм! Үнэнийг хэлэхэд, заримдаа таамгаар эргүүлж үзээд: ай даа, хувь заяа гэдэг үү гэж бодох үе ч байна... Гэтэл тэр хооронд хүн маань үхэх гээд байдаг. Надаас өөр эмч байсан сан бол амийг нь аврах л байсан байлгүй дээ. Өөрөө хамаг хариуцлагыг хүлээхгүйн тулд эмч нарын зөвлөгөө хэрэгтэй гэнэ. Тиймэрхүү үед яаж мундраа тарьдаг гэж санана! Гэсэн ч сүүл сүүлдээ дасна, яана гэхэв. Хүн үхлээ гэхэд би нэгэнт л хийх ёстойгоо хийсэн хойно над ямар буруу байх вэ гэж бодно доо. Бас хүн чамд сохроор итгэчхээд байхад чи өөрөө тус болж чадахгүй нь гэж бодогдох нэг айхавтар зовлон байдаг юм. Александра Андреевнагийнхан намайг чухам тэгж л итгэчхээд охиныхоо амь насанд аюул учирч байгааг мартаж бил ээ. Би ч бас тэдэнд гайгүй ээ гэж сэтгэлийг нь засаж байсан хэр нь дотроо сүнсээ зайлтал айж байсан юм. Зовлон дээр зовлон гэгчээр замын бартаа улам ихдээд эм авчрахаар явсан хөтөч нь хэд хэдэн хоногоор саатах явдал ч тохиолддог байлаа. Би өвчтөний өрөөнөөс гарахгүй, холдож чадахгүй, элдэв сонин юм ярьж өгөх юм уу, хөзөр ч тоглоно. Хэдэн шөнө сууж хонолоо. Эмгэн баярлаад нулимс асгаруулна. Тэгэхэд нь би дотроо: «Би таныг даан ч баярлуулж чадахгүй нь дээ» гэж бодно. Одоо, би танаас нуугаад яах вэ үнэнээ ний нуугүй хэлэхэд би өвчтөндөө сэтгэлтэй болсон юм. Александра Андреевна ч надад дасаж сайн болчхоод надаас өөр хүнийг заримдаа өрөөндөө оруулахыг байх нь тэр. Надтай ярих болж, надаас хаана сурсан, хэрхэн амьдардаг, хамаатан садан чинь ямар улс байдаг, хэн дээрээ очих гэж яваа вэ? гэж асууна. Би тэр хүүхнээр их юм яриулж болохгүй гэж мэдэж байсан боловч хорьж, тас хорьж чадахгүй байсан. Заримдаа би толгойгоо шааж: «Би ер нь өөдгүй хүн юм аа!..» гэхэд хүүхэн, миний гараас шүүрэн барьж атгаад над руу удтал ширтэж байснаа цаашаа харж хэвтэн санаа алдаад: «Та мөн ч нинжин сэтгэлтэй хүн юм даа...» гэнэ. Хүүхний гар хачин халуун, нүд дөлгөөн том. «Та нинжин сэтгэлтэй, сайн хүн юм. Та манай хөршүүд шиг биш... Үгүй, та тийм хүн биш... Яагаад өдий болтол таныг мэдээгүй явсан юм бол?» гэнэ. Тэгэхлээр нь би:

	«Александра Андреевна минь тайвшир! Би юугаар гийгүүлснээ мэдэхгүй байна шүү... та л ямар ч гэсэн тайвширч үз, тайвширч л үз, цөм өлзийтэй болж, та эдгэнэ» гэлээ. 

	Харин танд хэлбэл зохих юм гэвэл гээд эмч маань урагш бөхийн хөмсгөө сөхөж тэд хөршийнхөнтэйгөө нэг их сүйд болдоггүй юм байж: баячуудтай нь бол тэднийг зусардахгүй гээд танилцдаггүй, ядуустай нь бол бас зиндаа таардаггүй байна. Тэд гэрээрээ тун их эрдэм боловсролтой улс байсан гэж би танд ярьсан шүү дээ... Надад ч гэсэн тэгээд л сайхан санагдаж байсан юм. Ганцхан миний гараас л эмээ ууна... Надаар түшүүлж өндийгөөд, хөөрхий минь эмээ уугаад намайг ширтэнэ, тэгэхээр нь миний элэг эмтрэх шиг болно. Гэтэл хүүхний бие улам улам муудаад байдаг, үхэх нь ээ, гарцаагүй үхэх нь ээ гэж бодогдоод байдаг. Хүн үнэмшихийн аргагүй, би өөрөө авсанд ордог ч болоосой гэж боддог байлаа. Ээж, дүү нар нь ажиж байснаа миний нүд рүү ширтээд итгэл алдаж байна. «Юу болж байна?» «Яаж байна?» гэхлээр нь: «Зүгээр, зүгээр!» гэнэ. Ухаан нь орж гараад байхад юу нь зүгээр байх вэ. Нэг шөнө би бас л ганцаар өвчтөнийхөө дэргэд сууж байлаа. Шивэгчин нь суугаагаараа хамраа сэтэртэл дугжирч байдаг. Тэр муу золгүй бүсгүйг ч загнаад яах вэ, мөн л зүдэрсэн хэрэг. Александр Андреевна халуундаа шаналаад тэр оройжингоо их муу байлаа. Шөнө дунд болтол дандаа тарчилсаар сүүлдээ унтсан ч юм уу, ямар ч гэсэн огт хөдлөхөө байв. Тасалгааны буланд бурхны өмнө зул бөхөөгүй байв. Би ч бүр нойрмоглон толгой дохиж эхэлсэн. Гэнэт нэг хүн миний сүвээ рүү нудраад авах шиг болохоор нь би эргэж харлаа... Тэгсэн чинь, бурхан минь, Александра Андреевна над руу дүрлийтэл ширтэж байна... амаа ангайсан, хацар нь цог шиг улайсан байв. 

	«Яаж байна?» 

	«Эмч ээ би үхлээ!». 

	«Хаанаас бурхан минь!» 

	«Үгүй эмч минь, намайг амьд гарна гэж битгий хэлээч... тэгж битгий хэл дээ... хэрэв та мэдэж байгаа бол... үнэхээр битгий нуугаач! Би хэрэв үхнэ гэдгээ яг мэдвэл... танд би Хамаг юмаа хэлье, бүгдийг нь хэлье!» гэх бөгөөд амьсгаа нь давчдаж байна. «Александра Андреевна минь юу гэсэн үг вэ!» «Та аан гэж байгаач, би ердөө унтаж чадалгүй, түрүүнээс хойш таныг хараад байсан... бурхан минь... үнэхээр гуйя... Би танд итгэж байна. Та сайн хүн, та үнэнч хүн. Энэ хорвоод байгаа бүх ариун бурхдын нэрээр танаас гуйж байна. Үнэнээр нь хэлж өгөөч! Тэр надад хэчнээн хэрэгтэйг мэдэж байгаа бол... Эмч, багш минь нээрээ над хэлж өгөөч дээ? Би амьд гарахгүй байх аа?» —«Би юу хэлэх юм бэ? Александра Андреевна минь битгий тэгээч дээ» «Бурханы өмнө танд залбиръя!» «Би танаас юу нуух вэ, амь нас чинь үнэхээр аюулд байна. Гэвч бурхан энэрэнгүй шүү дээ...» «Би үхлээ, Үхлээ...» Хүүхэн яг баярлаж байгаа юм шиг сэргээд ирэх шиг болоход нь миний айдас хүрлээ. «Битгий айгаарай, би үхэхээс өчүүхэн ч айхгүй» гээд хүүхэн өндийж тохойлдсоноо: «Одоо за, одоо л би танд чин сэтгэлээс баярлаж байгаагаа, Таныг нинжин сэтгэлтэй сайн хүн гэж бодсоноо мөн танд сэтгэлтэй байгаагаа хэлье...» гэхэд нь би бүр ухаан алдсан хүн шиг хүүхэн рүү харлаа. Тун хачин санагдсан... юу... «Би танд сэтгэлтэй... мэдэв» —«Александра Андреевна минь би юугаар гийгүүлсэн юм бол доо!» «Тэгж болохгүй, болохгүй та миний хэлж байгааг ойлгоогүй байна... чи миний хэлж байгааг ойлгоогүй байна...» 

	Тэгээд хүүхэн гэнэт гараа сунган миний толгойноос барьж авснаа үнсээд авлаав шүү. Хүн үнэмшихийн аргагүй, би золтой хашхирч орхисонгүй... тэгээд би бохирон сууж, нүүрээ дэрэнд нуулаав шүү. Хүүхэн ч юм хэлэлгүй, миний үсийг илэх бөгөөд хуруу нь чичирч, өөрөө уйлж байна. Би сэтгэлийг нь засах гэж ятгаж эхлэв... Чухам юу юу гэж хэлснээ одоо санахгүй байна. «Александра Андреевна шивэгчнээ сэрээх юм биш үү,.. баярлалаа... үнэн шүү... тайвширч үз дээ 

	— За яамай, яамай. Дураараа л болог. Сэрээд ирвэл ирнэ л биз. Би үхэхээс хойш ялгаа алга... Чи юунд эмээгээд, юунаас айгаа вэ? Толгойгоо өндийлгө... Аль эсвэл та над хайргүй юм уу? Би эндүүрсэн байж болох юм даа... тийм бол намайг өршөөгөөрэй» 

	— «Александра Андреевна та юу ярина вэ?.. Александра Андреевна, би танд хайртай» гэхэд хүүхэн миний нүд рүү эгцлэн харсаар гараа алдлан: «Тэгвэл намайг тэврээч...» гэв. Ний нуугүй ярихад тэр шөнө би яаж ухаан алдчихаагүй юм бэ, мэдэхгүй. Өвчтөн маань өөрийгөө баллаж байна гэдгийг ч би гадарлаж байлаа. Ер нь хүүхний ухаан балартаж байлаа. Нас барахынхаа цагт ч өөрийгөө хүн гэж бодоогүй бол миний тухай бодохгүй байсан биз гэдгийг ч би ухаарч байлаа. Ямар ч гэсэн хүнд сэтгэл хайраа өгөлгүй, хүний сэтгэл хайрыг авалгүйгээр хорин тавхан насандаа үхнэ ээ гэдэг чинь үнэхээр аймаар хэрэг шүү. Тэгээд ч сэтгэлээр шаналж, цөхөрсөндөө намайг барьж авдаг хэрэг. Одоо учир нь ил болов уу? Надаас зуурчхаад салж өгдөггүй шүү. «Александра Андреевна минь намайг ч бод, өөрийгөө ч бод л доо». «Ямар хэрэг байна? Юугаа хайрлах юм бэ? Би чинь үхэх гэж байгаа хүн шүү дээ...» гэж байн байн үглэж байлаа. «Хэрэв би амьд үлдээд дахин журамт хатагтай болно гэж мэдвэл энэ чинь ичгүүртэй ажил, тун ичгүүртэй юм... гэвч одоо яах вэ хө?». «Хэн таныг үхнэ гээ вэ?» —«Өө, яамай, Чи худал хэлж чаддаггүй байж намайг яаж хуурах юм бэ. Нүүрэн дээр чинь ил байна». «Александра Андреевна та үхэхгүй. Би таныг эдгээнэ. Ээжээс чинь гуйя... хоёул толгой холбоё. Тэгээд сайн сайхан явъя». «Үгүй, ээ, үгүй, би танаас үгийг чинь авсан, би үхэх ёстой... чи над амласан... Чи над хэлсэн ч...» Надад шаналгаатай байлаа. Янз бүрийн шалтгаанаар сэтгэл шаналж байлаа. Заримдаа гайгүй шиг мөртөө гачлантай элдвийн юм тохиолддог юм. Тэр хүүхэн миний нэрийг асуусан, овог биш яг л нэрийг минь шүү. Миний нэр Трифон гэдэг нь зовлон байх ёстой гэж хэн мэдэх бил ээ... Яах аргагүй л Трифон гэдэг... Трифон Иваныч гэдэг. Тэднийхэн цөм намайг эмч гэлцэнэ. Арга байхгүй юм, би, «Хатагтай минь намайг Трифон гэдэг юм» гэхлээр, хатагтай, нүд онийлгон толгой сэгсэрч ямар нэг үг францаар шивгэнэв. Бодвол аятайхан үг биш бололтой. Тэгээд инээд алддаг байна, бас л ёоз муутай инээд шиг байв. Ингэж чингэсээр би бараг шөнөжин тэр хүүхэнтэй хамт өнгөрөөсөн юм. Өглөөгүүр би санд мэнд гараад цай уусны дараа бүр үд болгоод хүүхний өрөөнд дахин орно. Бурхан минь, бурхан минь. Үхсэн хүн шиг жигтэйхэн зэвхийж цонхийгоод, танигдахын аргагүй болсон байлаа. Танд чин үнэнээсээ тангараглан хэлэхэд тийм аюулыг яаж давснаа би ер огт мэдэхгүй юм. Өвчтөн маань гурван шөнө гурван өдөр шаналсан... тэгээд бас ямаршуу зовлонтой шөнө байсан гэж санана! Над юу юу гэж ярьсан гэж санана!.. Сүүлчийн шөнө би хүүхнийг сахин суухдаа энийг маань түргэхэн шиг, намайг ч гэсэн хамтад нь аваад яваач гэж тэнгэр бурханд залбирч байсан юм шүү... гэнэт настай ээж нь орж ирлээ... Би түрүүнд нь горьдлого бага байна, базаахгүй байна, хувраг залсан ч зүгээр байх шүү, гэж ээжид нь хэлсэн юм. Охин нь ээжийгээ үзмэгц харж ингэж хэлдэг байгаа даа: Ээж минь зэгсэн, ороод ирэв үү, бид хоёр сэтгэлтэй болоод бие биедээ ам тангаргаа өгчихлөө, хар л даа. «Эмч минь, цаадах чинь юу гэнэ? Юу гэнэ?» Би бүр яах ч аргаа мэдэхгүй болж «Халуураад дэмийрч байна...» гэж хэллээ. Тэгсэн чинь хүүхэн «За боль доо боль, чи саяхан над шал өөр юм яриад... бөгжийг минь аваагүй бил үү... юугаа нуух гээд байгаа юм бэ? Миний ээж сайн санаатай хүн, өршөөх байх, учрыг нь ухаарна. Би үхэх гэж байгаа хүн худал хэлээд хэрэггүй... над гараа өгөөч гэхэд нь би босон харайгаад зугтан гарав. Хөгшин, бодвол таамаглаа биз.

	Би таныг цааш нь чилээхээ больё, үнэнийг хэлэхэд тэр бүхнийг дурсан санах гэдэг надад ч зовлонтой байх юм. Өвчтөн маань түүний маргааш нас барсаан. Бурханы оронд төрөх байтугай! гэж эмч түргэн хэлээд санаа алдав. Амьсгаа хураахынхаа өмнөхөн гэрийнхнийгээ бүгдийг нь гаргаж ганц надтай үлдээд: "Та намайг өршөөгөөрэй би танд буруу юм хийсэн байж мэднэ... өвчинд... харин би танаас өөр хэнд ч сэтгэлтэй болж үзээгүй юм шүү, итгээрэй... намайг битгий мартаарай... миний бөгжийг сайн хадгалж яваарай" гэж хэлж бил ээ.

	Эмч буруу харан суухад би гараас нь барив.

	— За, өөр юм ярих уу даа, аль эсвэл жаалхан хөзөрдөх үү? Мань шиг хүмүүс иймэрхүү догдолсон сэтгэлд автагдаж болохгүй. Бидэн шиг улс яавал хүүхэд уйлахгүй, эхнэр загнахгүй байх бол гэдгийг л бодвол болох нь тэр. Тэгээд харин би түүнээс хойш хууль ёсны гэж ярьдгаар гэрлэж амжсаан... тэгэлгүй яах вэ... долоон мянган рублийн инжтэй худалдаачны охиныг олж авсан шүү. Нэрийг нь Акулина гэдэг юм. Трифон гэдэг нэртэй таарсан шүү. Танд хэлэхэд мөн ч муухай ааштай, бас тэгээд өдөржингөө унтахыг нь яана. За яах вэ хөзөрдөх үү?

	Бид хоёр ганц зоос тавиад хөзөрдөж гарлаа. Трифон Иваныч хожиж надаас хоёр рубль тавин зоос аваад шөнө орой болсон хойно явахдаа намайг хожсондоо их л маадгар байлаа.

	
МИНИЙ ХӨРШ РАДИЛОВ

	Намар цаг ойн цууцалиуд хуучин далдуу модтой цэцэрлэгт хуран цуглах нь олонтоо тохиолдоно. Манай Орлов мужид тийм цэцэрлэг нэлээд олон бий. Манай эцэг өвгөд анх нутагшин амьдрах газраа сонгож авахдаа хоёр десятин хэртэй далдуу модтой сайхан газарт жимсний цэцэрлэг байгуулсан юм гэнэ бил ээ. Түүнээс хойш тавь юм уу, дал илүү жил өнгөрөхөд тэр эдлэн, «тайжийн үүрүүд» газрын хөрснөөс аажмаар алга болж байв. Байшингийн зарим нь ялзран унаж, заримыг нь буулгаад энд тэнд аваачиж худалджээ. Чулуун барилгын зүйл нь чулуун овоо болж хувираад, алимын модод нь хатаж түлшний хэрэгцээнд явж босоо ба сүлжмэл хашаанууд нь огт үгүй болжээ. Ингээд далдуу мод нь л ургахаараа ургаж, өдгөө хагалсан газарт хүрээлэгдэн «урьдын талийсан өвгөд, удмын» тухай бидний хөвсөргөн үеийнхэнд ярьж байх болжээ. Тэр хөгшин далдуу мод ёстой сайхан мод... оросын тариачны хайрлахыг мэддэггүй сүх хүртэл тэр модыг өрөвддөг юм. Жижигхэн навчтай тал бүр тийш дэрийсэн чийрэг мөчрүүд нь дороо мөнхийн сүүдэртэй байна.

	Нэг өдөр Ермолайтай ятуу хөөцөлдөж яваад хаягдаж орхигдсон нэг цэцэрлэг харагдахлаар түүн тийш явлаа. Ойн чөлөө рүү ормогц баахан цууцаль бутан дотроос дэрхийн нислээ. Би ч буудлаа, гэтэл тэрхэн агшинд хэдхэн алхмын тэртээ хүний дуу алдах чимээ гарав. Харвал модны цаанаас залуухан бүсгүйн айсан царай гялсхийн харагдсанаа төдхөн алга болчихлоо. Ермолай над руу гүйж ирээд: «Та яагаад энд буу тавина вэ? Энд чинь газрын эзэн суудаг юм шүү дээ» гэв.

	Би түүнд хариу хэлж амжаагүй, миний нохой алагдсан шувууг ихэмсэг ариун байдалтайгаар зууж авчирч ч амжаагүй байтал шалмаг хөлийн чимээ сонстож ой дотроос сахалтай өндөр хүн гарч ирээд миний өмнө ярвайн зогслоо. Би байдаг чадлаараа уучлалт гуйж, нэр усаа хэлж, тэдний газар дээр алсан шувуугаа түүнд барилаа.

	— Би энэ шувууг авъя л даа, харин та заавал манайд очиж хоол зооглоорой гээд инээмсэглэж байна.

	Чухамдаа би түүний урилганд нэг их баярлаагүй ч, үгүй гэх аргагүй байлаа.

	— Би танай хөрш эндхийн газрын эзэн Радилов гэдэг байна, та урьд сонссон байж ч магадгүй гээд цааш нь миний шинэ танил яриагаа үргэлжлүүлэн: өнөөдөр Ням гараг, өнөөдөр манай үдийн хоол дориун болох ёстой, тийм үгүй бол би таныг юунд урих билээ гэв. 

	Би иймэрхүү тохиолдолд хүн юу гэж хэлдэг үгийг хэлээд л хойноос нь даган явлаа. Бид саяхан зассан жимээр явсаар далдуу модон төгөл дотроос гарч идэшний ногоо тарьсан газар оров. Алимын хөгшин модод болон морин хадны завсраар цайвар ногоон байцаа бөндийлдөнө, зөрөг цэцэг, өндөр дохиурыг ороон ургажээ; хатсан вандуйтай холилдсон хүрэн хүрэн иш, хамар шороон дотроос ойр ойрхон цухуйна. Газарт нь том хулуу бөндийлдөөд тоосонд дарагдсан үрчгэр навчнуудын доор өргөст хэмхүүд шаргалтан харагдана. Хашааны ёроолоор өндөр ургасан халгай ганхана. Хоёр гурван хэсэг газар хуучин цэцгийн «мандал» мэлрэг, өмхий ховил, нохойн хошуу бут бутаар ургасан байна. Заваарсан, улаавтар усаар пиг дүүрэн загас үржээх жижиг савны дэргэд эргэн тойрондоо жижигхэн цөөрмүүдтэй худаг харагдана. Тэр цөөрмүүдэд нь тэжээвэр нугас жигүүр хөдөлгөн ус үсэргэсээр хөвцгөөж байна. Ойн цоорхойд нь нохой нүдээ бараг аньчихсан, хамаг биеэ чичрүүлэн яс хэмлэнэ. Мөн тэнд нь нэг алаг үнээ залхуутай гэгчээр өвс чимхэлж сүүлээрээ туранхай нуруугаа хааяа ороолгоно. Жим хажуу тийш тахирлан явахад бүдүүн дал мод, хусны цаанаас банзан дээвэртэй ямбигар довжоотой хуучин саарал байшин харагдав. Радилов тэнд зогслоо.

	Миний нүүр лүү тайван дөлгөөнөөр шууд эгцлэн харж 

	— Би, ондоо нэг юм бодлоо. Та ер нь манайхаар орох дургүй байгаа байж мэднэ... хэрэв тийм бол... гэм нь би хаанаас даа танайд хоол зооглох надад маш тааламжтай байх болно гэж, баталлаа.

	— Аа, тийм үү.

	Бид, тэднийд орлоо. Зузаан хөх цэмбээр хийсэн урт дээл өмссөн нэг залуу эр биднийг довжоон дээр угтав. Радилов тэр дороо Ермолайд архи авчирч өг гэж тушаав. Миний анчин Ермолай өгөөмөр сэтгэлээр дайлагчийн араас хүндэтгэлтэй мэхийн талархав. Янз бүрийн эрээн мяраан зураг, амьтан шувуунд зориулсан тор зүүлттэй үүдний өрөөг дамжин бид Радиловын албан тасалгаа болох жижиг өрөөнд оров. Би ангийн хэрэглэлүүдээ тайлж буугаа буланд түшүүлж тавилаа. Нөгөө урт хувцастай зарц залуу миний хувцсыг тун нямбай цэвэрлэв.

	— За, одоо зочдын өрөө рүү орцгооё, би танд ээжийгээ танилцуулъя гэж Радилов эелдгээр хэлээд гарав.

	Би хойноос нь дагаад зочдын өрөөнд орвол дунд диваан дээр нь гэрийн цагаан малгайтай хүрэн бошинзтой нуруу намхан царай туранхай, номхон дүртэй гирвэшүү, гунигт харцтай эмгэн сууж байна.

	— Ээж ээ, энэ манай хөрш, та танилц. 

	Эмгэн хатангир гартаа уут хэлбэртэй пэндгэр даавуун түрүүвчээ барьсан хэвээр өндийсхийж толгой мэхийлгэн мэндлэв.

	— Та манай ийшээ ирээд удаж байна уу? гэж эмгэн нүд чавчран дорой намхан дуугаар асуув.

	— Үгүй ээ, саяхан.

	— Энд удах уу даа?

	— Өвөл хүргэх л санаа байна.

	Эмгэн өөр юм дуугарсангүй.

	Радилов энэ завсрыг ашиглаж өндөр туранхай хүнийг заан, энэ бол Федор Михеич гэв... 

	Би зочдын өрөө рүү орохдоо түүнийг хараагүй юм байна. Радилов, за хө Федя уран чадвараа энэ зочинд үзүүл дээ. Юунд буланд шигдээд байна? 

	Федор Михеич даруй сандал дээрээсээ босож цонхон дээрээс хийл хөгжим авч нумаа барьдаг үзүүрээс нь барилгүй дундаас нь атгаж хөгжмөө цээжиндээ налуу барьж нүдээ анин утаснуудыг нь хөрөөдөн дуу дуулж, бүжиг хийж эхэлдэг юм байна. Харахад далаад насны хүн юм, түүний хөвөн даавуугаар хийсэн урт дээл нь туранхай бие, хатангир дөрвөн мөчийг нь ороож доожоо муутай харагдана. Тэр заримдаа биеэ зоригтойгоор сэгсчин хөдөлгөнө, бас заримдаа сүнс нь зайлчих шиг таг чиг болон гагцхүү жижигхэн халзан толгойгоо бөнжгөнүүлж, гүрдгэр хүзүүгээ сунган, дороо дэвсэлнэ. Заримдаа өвдгөө арай ядан нугална. Түүний шүдгүй амнаас үлбэгэр дуу гарна. Радилов миний нүүрний илрэлээр Федягийн «авьяас» надад онц таалагдахгүй байна гэдгийг бодвол таамагласан байх ёстой.

	— За, бол оо бол оо! Хөгшөөн! очиж шангаа авч болно гэж Радилов хэлэв.

	Федор Михеич дорхноо хийл хөгжмөө цонхон дээр тавиад хамгийн түрүүнд зочин надад, дараа нь эмгэнд, тэгээд Радиловт мэхийн ёслоод гарч одлоо.

	— Газрын баян эзэн явсан хүн дээ, хөрөнгөө барж үгүйрчхээд одоо манайд суудаг юм... цагтаа ч нутагтаа хамгийн цуутай эр байлаа. Хоёр ч хүний эхнэр булааж авч байсан. Өөртөө дуучидтай, өөрөө бас хэнээс ч дутахгүй дуулна, бүжиглэдэг хүн байсан юм... За байз, нэг хундага өргөчих үү? Одоо хоол болж байгаа биз. 

	Миний ой дотор халти харсан өнөөх хүүхэн ороод ирлээ.

	— Аа, Оля ч ороод ирлээ. 

	Радилов жаалхан нүд далдирангуй байдал гарган, их хайрлан соёрхоно уу... гэж хэлээд за, хоолондоо орцгооё гэв.

	Би хоолны өрөөнд орж суулаа. Бидний зочдын өрөөнөөс хоолны өрөө рүү явж байх хооронд «шагналаа» авч нүд нь гялалзаж хамрын үзүүр нь улайсан Федор Михеич «Ялалтын аянга цуурайт!» гэдэг дууг чангаар дуулж эхлэв. Тасалгааны нэг буланд жижигхэн ширээн дээр тэр хүн хооллох бөгөөд гар хуруу хошуу амаа арчих алчуургүй байна. Тэр хувхайрсан өвгөн, цэвэр нямбай байдлаараа гайхагдаж чаддаггүй учир түүнийг нийтээс дандаа зайдуухан байлгадаг ажээ. Тэр хүн загалмайлан залбирал үйлдэж уртаар шүүрс алдаад л хоолоо аварга загас шиг үмхэлж эхлэв. Үдийн хоол үнэндээ аятайхан болсон байна. Сайн өдрийн үдийн хоол болохоор сайхан амтат цэлцгий, Испани бялуу тэргүүтэн цөм тавигдсан байна. Хоол идэх хооронд арваад жил явган цэргийн хороонд алба хааж Туркийн дайнд ч явж байсан Радилов хууч дэлгэхэд би чих тавин сонсохын сацуугаар Ольгаг хулгай нүдээр харж байлаа. Ольга тийм сайхан хүүхэн биш, гэхдээ шийдэмгий бөгөөд даруу царайтай өргөн цагаан дух, өтгөн үс, ялангуяа том биш атлаа ухаалаг цовоо тунгалаг хүрэн нүд нь хэний ч атугай дурыг булаах биз ээ. Радиловын үг бүрийг чих тавин сонсож байгаа тэр хүүхний нүүр царайд өрөвдсөн шинж биш гагцхүү шуналтайяа шохоорхох шинж илрэв. Радилов насаар бол түүний эцэг нь байж таармаар юм. Ярихдаа түүнийг «чи» гэхээр нь би тэр дороо үүний охин нь биш юм байна гэж тааварлан мэдсэн. Радилов юм ярьж байх зуураа нас барсан авгайнхаа тухай дурсаж Ольгаг заан «энэний эгч» гэхэд нь Ольгагийн царай улайсхийгээд доош харав. Радилов яриагаа зогсоод өөр юм ярьж гарав. Эмгэн хоол идэх турш нэг ч үг дуугарсангүй, өөрөө бараг юм идсэнгүй бас намайг ч шахсангүй. Түүний байдлыг ажвал нэг л сэтгэл төвшин биш итгэл найдлага багатайхан зовуурьтай харагдах нь хажуугийн хүний зүрх шимшрэм настай хүний зовуурь байлаа. Үдийн хоол дуусах цаг дөхөж Федор Михеич эзнээ болон зочныг «үдэх» ажлаа эхлэх гэтэл нь Радилов миний царай руу нэг хараад өвгөнийг чимээгүй бай гэв. Өвгөн гараараа уруулаа нэг арчаад нүд ирмэн мэхийж ёслоод дахин суулаа. Тэгэхдээ сандлынхаа яг өнцөг дээр суув. Хоолны дараа би Радиловтай ажлынх нь өрөө рүү очлоо.

	Ямагт нэг бодол буюу нэг эрмэлзэлд байнга хүчтэй автагдсан хүмүүс зан чанар, авьяас билиг, нийгэмд эзлэх байр суурь, эрдэм мэдлэгээр ондоо байлаа ч гэсэн хүнтэй харьцах гаднах намбаараа заавал ч төстэй байдаг. Ажих тусам Радилов яг л тиймэрхүү хүний тоонд орох хүн мэт харагдсан. Гэр орны аж ахуй, тариалан, тариа хураалт, дайн, нутаг орны хов жив, удахгүй болох сонгууль зэргийн тухай эрээ цээргүй, харин ч их л мэрийлттэйгээр ярьж байснаа гэнэт санаа алдан, хүнд ажилд ядарсан хүний маягаар түшлэгт сандалдаа шигдэн суучхаад гараар нүүрээ илнэ. Түүний халуун зүрх сайхан сэтгэл нь ганцхан юманд л халгилж байгаа мэт. Радилов хоол хүнснээс эхлэн архи, дарс, ан гөрөө, Курск нутгийн гургуул, унадаг өвчин тусаж шаналсан тагтаа, оросын утга зохиол, жороо морь, дэгжин унгар цамц, хөзөр, биллиард зэрэг тоглоом бүжиг, үдэшлэг, мужийн хот, нийслэлээр аялах, цаасны үйлдвэр, элсэн чихрийн үйлдвэр, гоёмсог будагтай сэхээвч, цай будаалга, тэрэгний хангал морь, цаашилбал сугаа хүртэл бүсээ бүслээд яагаад ч тэр юм бүү мэд, хүзүүгээ л хөдөлгөвөл нүд нь хялайн бүлтэрч унах гээд байгаа юм шиг байдаг бүдүүн түнтгэр хөтөч нарыг ч тоохгүй байгаад нь л би ихэд гайхсан юм. «Ийм газрын эзэн гэж байх уу!» гэж би бодлоо. Гэхдээ энэ хүн уйтгарлаж гуниглах юм уу, өөрийнхөө хувь заяанд сэтгэл дульхан байгаа царай гаргаж байдаг хүн огт биш. Харин хол ойрын хэнийг ч ялгалгүй найрсаг дотно уулзан, бүгдтэй нь элэгсэг байх гэсэн дэндүү юу гэмээр дотносог хүн билээ. Тэгтлээ нөгөө талаар хэнтэй ч гэсэн дотно байх, найзлах боломжгүй байжээ гэж бодмоор байлаа. Төр нь түүнд өөр хүн хэрэггүй байснаас болсон хэрэг огт биш түүний бүх амьдрал өөрийн дотоод хэрэгтээ чиглэж байснаас болжээ гэж бодно. Би Радиловыг хараад одоо ч жаргал эдэлж байгаа хүн биш ер нь хэзээ ч жаргал эдэлж яваагүй хүн бас хэзээ ч сайхан эр байгаагүй хүн гэж бодсон. Харин түүний нүдний харц, инээмсэглэл, бүх бие цогцост нь хүний сэтгэлийг татдаг ямар нэг юм нуугдаж байна, үнэхээр нуугдаж байна. Тиймээс ч би үүнийг улам сайн мэдэх, хайрлахыг хүссэн юм. Түүнд газрын эзэн, тал нутгийн хүний зан чанар мэдээжийн хэрэг заримдаа цухалзаж байсан л даа, гэлээ ч гэсэн тун сайн хүн байсан юм.

	Хошуу шинэ даргын тухай ярилцаж эхэлтэл гэнэт хаалганы тэндээс Ольга «Цай бэлэн болсон шүү» гэж дуугарав. Биднийг зочдын өрөөнд ороход Федор Михеич мөн л өөрийнхөө нөгөө хаалга цонх хоёрын хоорондох буландаа хөлөө хумин угжийн сууж байна. Радиловын ээж нь оймс нэхэж сууна. Онгорхой цонхоор цэцэрлэгийн зүгээс алимын үнэр ханхалсан намрын сэрүүн салхи үлээнэ. Ольга баахан мунгинуу цай аягалах зуур нь би түүнийг үдийн хоолон дээрхээсээ илүү сайн ажив. Ер нь хөдөөгийн хүүхнүүдийн зан санж, Ольга бас үг цөөтэй байв. Ольгад хоосон хүчгүй зовлонт сэтгэлийн зэрэгцээгээр ямар нэг аятайхан үг хэлчих хүсэл алга гэж би л лав бодсон. Тайлбарлахын аргагүй илүүц сэтгэлд автсан хүн шиг санаа алдаж, нүдээ орой дээрээ гаргах хүслэнт, үл мэдэгдэх байдлаар инээмсэглэх гэж байхгүй, ер нь л их зовсноос юм уу, их жаргалаас ангижирч амар заяагаа эдэлж буй хүн шиг амгалан тайвал харна. Түүний алхаа, гишгээ хөдөлгөөн нь шийдэмгий тайван агаад миний санаанд тэр эмэгтэй их таалагдсан юм.

	Радилов бид хоёр дахиад л ярьж гарлаа. Хамгийн өчүүхэн ялимгүй юм мөртөө хүнд хамгийн чухал юмнаас илүү их сэтгэгдэл төрүүлэх явдал олонтоо тохиолддог гэсэн хэний мэдээжээр үгийг бид хоёр чухам яаж байгаад дурдахад хүрч байснаа би одоо санахгүй байна.

	Тийм юмыг би биеэрээ туулж үзсэн хүн. Би чинь эхнэртэй байсан хүн шүү. Их удаагүй байна даа... гурван жил л болж байна. Авгай минь төрөхөөс болоод бие барсан. Би ер цаашдаа амьд явж чадмааргүй байсан, хэтэрхий гутарч уйлж ч чадахгүй, үхсэн амьдын хооронд балай юм шиг явж байлаа. Түүнийгээ хувцсыг нь өмсгөөд яг энэ өрөөндөө, ширээн дээр тавьсан юм даг. Лам хувраг, банди нар ирж ерөөл уншин, мөргөл үйлдэж, сан тавьж байхад би газар сөхөрч байсан хэр нь нэг дусал ч нулимс гаргаагүй. Зүрх цээж чулуу шиг хүндрээд, толгой бас тийм болоод... ер нь бүхэлдээ тийм болчхоод анхны өдөр тэгж өнгөрлөө. Хүн үнэмшихийн аргагүй. Шөнө нь хүртэл унтсан шүү. Өглөө босоод түүн дээрээ очлоо. Зун цаг юм сан, нарны гэрэл хөл толгойгүй тусчихсан харагдана, жигтэйхэн хурц гэрэл. Гэнэт харсан чинь... (Радилов энд өөрийн эрхгүй давхийв) Яасан гэж бодно та? Өрөөсөн нүд нь гүйцэд анигдаагүй, тэгээд тэрүүн дээгүүр нь ялаа явж байлаа. Тэрийг хараад л би чинь бухал өвс нурж байгаа юм шиг савж унаад, ухаан ормогцоо уйлж эхлээд тэр чигээрээ биеэ барьж чадалгүй уйлаад л байлаа.

	Радилов чимээгүй болоход би түүнийг нэг хараад Ольга руу бас харлаа. Ольгагийн царай ямар байсныг би энэ насандаа мартахгүй. Эмгэн оймсоо өвдөг дээрээ тавиад түрийвчнээсээ алчуур гарган нулимсаа нууцхан арчив. Федор Михеич гэнэт босож цонхон дээрээс хөгжмөө шүүрч аван сөөнгөдүү ширүүн дуугаар дуулж эхлэх нь бодвол бидний сэтгэлийг сэргээх гэсэн санаа биз, гэтэл бид түүнийг дуулмагц давхийн эвгүйцлээ. Радилов ч болилоо.

	— За яах вэ, нэгэнт өнгөрсөн юм. Өнгөрсөн юм буцаж ирдэггүй, тэгээд л дуусах нь тэр... Яваандаа энэ хорвоогийн юм бүхэн дээрдсээр яваа юм... гэж Волтер хэл лүү дээ хэмээн Радилов түргэхэн өгүүлэв.

	Тийм нь ч тийм ээ. Ямар ч зовлонг давж гарч болно, мултарч болшгүй тийм бэрх байдал гэж ч байхгүй шүү дээ гэж би хариу өчлөө.

	— Та тэгж бодож байна уу? Таны хэлдэг зөв ч байж болно оо, гээд Радилов цааш нь ярихдаа: Одоо ч гэсэн санаанд байна. Туркт явж байхад надад сүрхий муухай хумх тусаж эмнэлэгт дөнгөж голтой амьтан хэвтэж байж билээ. Дайны үе сэнж эмнэлгийн нөхцөл ямар олигтой байх вэ, харин тэр хэртэй байгаа нь л овоо гэсэн үг! Гэнэт бидэн дээр шархтнуудыг нэмж авчирчхаад хэвтүүлэх газар байдаггүй ээ, хаанаа хэвтүүлэх вэ? эмч нь байр эрж цааш нааш баахан гүйгээд байр байдаггүй ээ. Тэгснээ над дээр ирснээ бага эмчээсээ «Амьд байна уу?» гэхэд нь цаадах нь «өглөө л амьд байсан» гэж хариулахад эмч тонгойж миний амьсгааг чагнаж үзээд, намайг амьсгалж байхаар мань эр тэсэлгүй: «Энэ ямар золиг шиг амьтан гэгч вэ. Үхэхээс зайлахгүй, заавал үхнэ, нэгэнт үхэхээс хойш түргэхэн далдарч бусдад зай болмоор юм даа, гол нь тасрахгүй амьсгаатай л байх юм» гэж байлаа. Би дотроо «За, Михайло Михайлыч минь, чамд л муу даа гэж бодлоо. Гэтэл би эдгэж орхиод одоо хүртэл амьд байхыг үзвэл таны хэлдэг зөв байх нь ээ.

	— Юу ч болсон миний үг зөв байгаа биз ээ! Хэрэв та тэгээд өнгөрсөн ч гэсэн та ямар ч байтугай тэр муу байдлаасаа салах л байгаа шүү дээ, гэж намайг хариулахад Радилов гараараа ширээг хүчтэй дэлсэж

	— Ёстой, ёстой гээд шийдэмгий байх л хэрэгтэй. Тийм муухай байдалд олигтой юм юу байх вэ?.. Юу болно гэж удаад л унжралдаад байх вэ... 

	Ольга түргэхэн босоод цэцэрлэг рүү гараад явчихлаа.

	— За хө Федя бүжгийнхээ өнөөх дууг! гэж Радилов чанга дуугарав. Федя, тэр дороо босон харайж, тэжээсэн баавгайн дэргэд очоод нэрд гарсан (ямаа) яадаг билээ тэрүүн шиг тийм онцгой, хээнцэр маягаар хөдлөн явж «Манай гэрийн хаалганы дэргэд...» гэж дуулж эхлэв.

	Гадаа морин тэрэг хүрч ирэх чимээ гарч төдхөн нуруу өндөр цээж өргөн чийрэг байдалтай ганц хашаат5 Овсяников орж ирлээ... Тэр их онцгой бөгөөд гайхамшигтай хүн тул уншигч та бүхэн зөвшөөрвөл түүний тухай тусад нь бичье. Харин одоо миний нэмж хэлэх гэж байгаа зүйл бол маргааш өглөө нь үүр гийв үү үгүй юу Ермолай бид гөрөөнд мордоод бараг долоо хоносны дараа буцаж ирэх замдаа Радиловынхаар дайрахад болсон явдлынхаа тухай өгүүлэх гэж байна. Гэртээ Радилов, Ольга хоёрын аль аль нь байсангүй. Түүнээс хойш хоёр долоо хоноод мэдэх нь ээ Радилов гэнэт эхийгээ орхиод эхнэрийнхээ дүү хүүхний хамт зүг чиггүй алга болсон гэнэ ээ. Муж нутгийнхан цөм л сэтгэл түгшин энэ хэргийн тухай хааяагүй ярьцгаах болжээ. Тэгээд л би Радиловын ярианы үед Ольгагийн царай жигтэйхэн байсны учрыг сая ухаарах нь тэр. Тэр үед Ольгагийн царайд ганцхан шаналал төдийгүй бас атаархаж хардах шинж дүрэлзэн шатаж байжээ.

	Би тэр тосгоноос гарахынхаа өмнө эмгэн Радиловынхаар ороход эмгэн, зочдынхоо өрөөнд Федор Михеичтэй хоёул хөзөрдөж суулаа.

	— Танай хүүгээс сураг байна уу? гэж би сүүлд нь асууваас эмгэн юу юугүй уйлж эхэлсэн тул дахин Радиловын тухай юу ч асуусангүй бил ээ.

	
ГАНЦ ХАШААТ ОВСЯНИКОВ

	Эрхэм уншигч та нар, дал орчим настай, өндөр бүдүүн биетэй, царай нь ёгт үлгэрч Крыловынхтой нэлээд төстэй, унжуу хөмсөг доор харагдах нүд нь хурц агаад ухаалаг харцтай, буурьтай янзтай, үгээ зөөж ярьдаг, тухтай алхаатай тийм нэг хүнийг толгойдоо зураад үз, түүний чинь Овсяников гэдэг юм шүү. Тэрээр урт ханцуйтай хөх дээлийнхээ товчийг нэгд нэгэнгүй бүгдийг товчлоод цэнхэр ягаан өнгийн алчуураар хүзүүгээ ороож гялалзтал арчсан цацагтай савхин гутал өмсөж ер нь л гаднаас нь харахад чинээлэг худалдаачин шиг явна. Тун хөөрхөн зөөлөн цагаан гартай, юм ярихдаа товчоо байн байн имэрч сууна. Овсяников ихэмсэг, хөшүүн, ухамжтай бөгөөд залхуу, шулуун шууд, зөрүүд байдлаараа нэгдүгээр Петр хааны өмнөх үеийн оросын томоохон тайж нарыг над санагдуулав... Түүнд ферязь6 л догь зохимоор санагдсан. Энэ хүн бол хуучин зууны сүүлчийн хүмүүсийн нэг бил ээ. Ойр хавийнхан нь түүнийг онцгой хүндэтгэн өргөмжилнө, түүнтэй танилцсан явдлаа нэр хүндийн хэрэг гэж үзнэ. Түүнтэй адилхан ганц хашаат эзэд Овсяниковт мөргөхөөс наагуур сүйд болж барааг нь харахдаа тээр холоос малгайгаа аван мэхэлзэх ба түүгээр бахархана. Ерөнхийд нь ярихад манайд ганц хашаатнуудыг одоо ч гэсэн тариачнаас ялгахад бэрх ээ. Тэдний аж ахуй нь тариачныхаас аягүй бол дор шахам байдаг. Тугалдаа гурвалжин будааны сүрлээс өөр юм олж өгч чадахгүй, хэдэн морь нь амьсгаанаас цаашгүй, жолоо цулбуур нь олсноос хэтэрч чадаагүй байна. Гэтэл Овсяников хэдийгээр баян гэж нэрд гараагүй ч гэсэн өөрийнхөө зиндааныхны дотор онцгой байлаа. Авгайтайгаа хоёулхнаа жижигхэн тохилог байшинд сууна. Зарц цөөнтэй, тэднийгээ орос маягаар хувцаслана, ажилтан гэж нэрлэнэ. Тэд, эзнийхээ газрыг хагалж өгнө. Овсяников тайж зан гаргах ч үгүй, хэзээ ч газрын эзэн царай гаргахгүй, юу ч болж байсан «алмайтдаггүй» гэж хэлж болох тийм хүн. Айлд ороод гуйлгаж байж суухаас биш ганц хэлүүлээд суучихдаггүй. Зочин орж ирэх бүр заавал суудлаасаа босож маш их намбатай, их найрсгаар угтах тул орж ирсэн гийчин өөрийн эрхгүй түүнд улам ч их мэхийн ёсолно. Овсяников мухар сүсэгтэй байснаас биш (бодол санаа их тэнүүн хүн байсан юм) харин сурсан заншлаараа л хуучны ёс журмыг сахидаг хүн байсан хэрэг. Жишээ нь: бамбалзуур жууз тэргийг бие шаналгаатай гээд дурладаггүй, түүний оронд уралдааны хөнгөн тэрэг юм уу, эсвэл гоёмсгоор тоноглосон арьсан суудалтай энгийн тэргэнд суугаад өөрөө сайхан хээр морио жолоодон явна. (Морьдынх нь зүс цөм хээр). Дэлбэгч нь гэж толгойтой үсээ богинохон хяргуулсан, улаан хацартай залуухан эр хөх армяк дээлтэй цагаан хурган малгай өмсөж суран бүс бүслээд хүндтэй маягаар эзнийхээ хажууд сууна. Овсяников үдийнхээ хоолны дараа унтдаг, хагас сайн болгон халуун усанд ордог, дандаа шашны ном судар (ном уншихдаа дандаа мөнгөн хүрээтэй, дугуй саравч хамардуулан хийнэ), эрт унтаж эрт босдог хүн байлаа. Эрүүнийхээ сахлыг л хусна. Үсээ герман маягаар засна. Зочдыг их элэгсэг, найрсгаар угтана, гэхдээ нэг их мөргөх шахан хөл алдахгүй, элдвийн шорвог юм уу, хуурай идээгээр дайлдаггүй. «Эхнээр!» гэж суудлаасаа босолгүй, авгай тийшээ толгойгоо бага зэрэг далжийлган «Зочдод зоог болох юм авчрахгүй юу» гэж аяархан хэлнэ. Тариа, будааг тэнгэр бурхны хишиг гэх учир пүүгээр худалдаа наймаа хийхийг ялт хэрэг гэж үзнэ. Дөчөөд оны үед өлсгөлөн болж юмны үнэ туйлдаа хүртэл өсөж байх үеэр Овсяников өөрийн хамаг нөөц тариа будаагаа ойр хавийнхаа газрын эзэд, тариачдад тараагаад өгчээ. Хойтон жил нь нөгөө хүмүүс нь баярласнаа илэрхийлэхийн хамт авсан тариа будаагаа биеэр нь авчирч өгчээ. Саахалтын хүмүүс нь Овсяниковт зарга мэдүүлж нэг тийш болгож өгөөч гэж ирцгээх явдал цөөнгүй гарах бөгөөд түүний гаргасан шийдвэрээс гажих хүн бараг огт үгүй, өгсөн зөвлөгөөг нь авдаг ажээ. Бас түүний ачаар газартаа бүрмөсөн зааг тогтоож авсан хүмүүс ч олоон... Гэхдээ хоёр гурван удаа газрын эзэн авгайчуултай маргалдсанаас хойш бүсгүйчүүдийн хоорондын маргаанд оролцохыг болилоо гэж зарлажээ. Ер нь яарч мэгдэх, сүйд майд болон адгах, эхнэр хүүхдийн хов жив, «холион бантанг» үзэж чаддаггүй хүн байжээ.

	Нэг өдөр Овсяниковын байшинд гал гарч ажилтан нь мууртлаа амьсгаадан гүйж орж ирээд «Гал! Гал!» гэж хашхирахад нь Овсяников «Чи юуг нь нэг их хашхична вэ?» гэж тайвнаар өгүүлээд

	— Алив, малгай таяг хоёр аваад ир...» гэжээ. Өөрөө морио жолоодох их дуртай байж; нэг өдөр битюкдээ7 хөнгөн тэргээ хөллөөд ууланд явж байтал морь нь уул руу шударч давхиад жалгын эрэг дээр очиход нь: «За, боль, боль, зулбасга унага минь, тэгж байж үхэвз» гэж Овсяников сэтгэл өвдсөн янзгүй хэлтэл хэдхэн агшны дараа эрэг рүү нисэн оржээ. Морьтой тэрэгтэй, хойно нь сууж байсан нэг жаал хүү бүгд жалгын ёроолд унажээ. Азаар жалгын ёроол их элстэй байжээ. Нэг битюкийн л хөл тулгарснаас өөр гэм учирсангүй. Овсяников өндийнгөө: «За, мэдэв үү, би чамд хэлээгүй юу» гэж тайвнаар хэлж байжээ. Овсяников, бас өөртөө таарсан эхнэр олж авчээ. Түүний гэргий Татьяна Ильиничка Овсяникова өндөр нуруутай, ихэмсэг дүртэй, үг цөөнтэй, ямагт хүрэн торгон алчуур зангидаж явдаг хүн. Харахад хүйтэн царайтай авч хатуу ширүүн гэж хэлдэг хүн байгаагүй. Харин ч түүнийг эжий, ахай, буянтай хүн энэ тэр гэж дуудах ядуус олон байдаг ажээ. Юм бүхэн нь зохиж тэнцсэн царайтай, нүд дүрлэгэр хар, уруул нимгэн энэ бүхнийг нь ажвал цагтаа гоо сайхан хүүхэн байсныг гэрчилнэ. Овсяковынх хүүхэдгүй айл юм.

	Би энэ хүнтэй Радиловынд танилцсаныг уншигч авгай нар андахгүй бөгөөд хоёр хоноод би тэднийд очлоо. Ашгүй гэртээ арьсан бүрээстэй том сандал дээр «Четыи-Минеи» гэдэг ном уншиж суулаа. Мөрөн дээр нь нэг саарал муур хэржигнэн сууж байна. Намайг элэгсэг, сүр жавхлантай угтав. Энэ бол ер түүний зан юм. Тэгээд бид хоёр хууч хөөрсөн юм.

	— За Лука Петрович, урьдын цагт одоогийнхыг бодвол сайхан байсан гэдэг үнэн юм уу, та үнэнийг ярьж өгөхгүй юу? гэхэд Овсяников:

	— Дээр ч юм байсан л даа. Одоогийнхоос илүү тайван юм хүм элбэг үнэн шүү. Гэхдээ л одоо цагт дээр болжээ; танай хүүхдүүдийн үед бол тэнгэр бурхны авралаар бүр ч дээр болох биз гэв.

	— Би Лука Петрович, таныг хуучин үеэ л магтах байх гэж бодсон юм.

	— Үгүй чиш, урьдын юм гээд онцгой магтаад байх юм байхгүй. Жишээг нь яриад үзье л дээ: Та ч гэсэн өөрийнхөө бие барсан эцэг өвгөд шигээ газрын эзэн хүн, гэвч тэдэн шиг эрх мэдэл байхгүй биз дээ! Хүний хувьд ч гэсэн тэр хүнтэй адилгүй шүү дээ. Одоо биднийг өөр ноёд дарж байна. Тэгэхгүй бол болдоггүй бололтой юм аа. Хорвоо өнгөрөх нь цөм тавилангаараа болдог номтой. Миний бага байхад зөндөө байдаг байсан шиг тийм юм одоо харагдахаа байжээ.

	Жишээ нь юу байна вэ?

	Жишээг нь яривал танай өвөг эцгийг ч хэлж болох байна. Тун ч эзэрхий хүн байсан даа! Мань шиг юмыг чинь дарладаг л байсан хүн. Чеплыгин-Малинин хоёрын хооронд байдаг газрыг өөрийнхөө газрыг мэдэхгүй гэж яаж байх вэ, өөрөө ч бараг мэдэх байх аа? Одоо танайхан тэнд овьёос тарьж байгаа биз... уул нь тэр газар чинь цөм манай юм гэдэг. Танай өвөг эцэг тэр газрыг морь унаж ирээд «Энэ миний эдлэн шүү» гэж гараараа заагаад л манайхаас булааж авсан юм гэдэг. Манай талийгаач эцэг (эзэн тэнгэр минь!) маань шударга ч хүн, их хурц зантай ч хүн байсан болохоор тэссэнгүй л дээ. Хэн ч юмаа алдчихаад зүгээр сууж байх вэ! Тэгээд шүүхэд зарга мэдүүлжээ. Бусад нь айгаад заргалддаггүй, мань эр л ганцаараа заргалджээ. Гэтэл Петр Овсяников газар булааж авлаа гэж зарга мэдүүлж байгаа гэж танай өвөг эцэгт нэг нь очоод ховлож орхижээ... Өвөг эцэг чинь тэр дороо үргээлгийн анчдын тэргүүн Баушаар толгойлуулсан хүмүүсийг ирүүлээд манай эцгийг барьж аваад тосгон руугаа аваачжээ. Би тэгэхэд жижигхэн хүүхэд байсан болохоор дагаад хөл нүцгэн гүйж байж билээ. Тэгсэн чинь гадаа аваачаад цонхон тушаагаа балбуулж гарах нь тэр. Танай өвөг эцэг тагтан дээрээ зогсчихсон хараад, эмгэн эх чинь цонхон дээрээсээ мөн харж байна. Эцэг маань: «Марья Васильевна минь, хориоч, хатагтай минь намайг өрөвдөөч!» гэж ориловч цаадах нь дөнгөж өндийсхийснээ хээв л хараад байдаг хэрэг шүү. Тэгээд эцгийг минь газраасаа зууралдахыг болилоо гэсэн ам тангаргийг нь аваад амьд буцааж байгаад минь талархлаа хэл гэж байж хэлүүлээд тэр газар танайх болсон юм. Өөрийнхөө тариачдаас очоод асуугаарай л даа, тэр газрыг юу гэж нэрлэдгийг? Бороохойн бууц гэдэг юм. Бороохойдож байж булааж авсан газар гээд тэгж нэрлэчихгүй юу. Мань мэтийн өчүүхэн амьтад тэр хуучны зарчим гэдгийг чинь онц гарзшаагаад байх юм үгүй шүү.

	Би Овсяниковд юу гэж хариулахаа ч мэдсэнгүй. Нүүр өөд нь харж ч зориглосонгүй ээ.

	Тэр үед бас нэг хөрш айлтай болсон юм. Комов Степан Никтополионыч гэдэг хүн. Манай эцгийг үгүй ээ мөн элдэв дээдээр зовоодог сон. Архичин хүн болохоороо хүн хар урих дуртай тэгээд жаахан юм балгачихлаараа францаар «се бон»8 гээд л уруул амаа долоосноо голомтоо нураах дөхнө дөө! Тэгээд хүн гүйлгэж хавь ойрынхныгоо дуудуулна. Өөрийнх нь гурвалсан морин тэрэг хэзээд бэлэн зогсож байна. Хүн ирэхгүй бол өөрөө давхиад очно... Ер нь хачин хүн байсан юм! «Эрүүл» үедээ худал ярьдаггүй: уухаараа л Петроградад Фонтанкийн тэнд гурван байшинтай, нэг нь ганц яндантай улаан байшин гэнэ, нэг нь хоёр яндантай шар байшин, бас нэг нь яндангүй хөх байшин гэнэ. Гурван хүү бий гэнэ. (гэтэл өөрөө хүн болсоор гэрлэж үзээгүй хүн шүү дээ) Гурван хүүгийн нэг нь явган цэргийн ангид, нөгөөдөх нь морин цэрэгт, дараачийнх нь гэртээ байдаг гэнэ... Тэр гурван байшинд гурван хүү нэг нэгээрээ сууна, том хүүгийнд нь бол дандаа усан цэргийн жанжид, хоёр дахь хүүгийнд нь генералууд, гурав дахь хүүгийнд нь дандаа англичууд үймж байдаг юм! гэнэ. Тэгээд өндийж ирээд л «хамгийн хүндтэй, хамгийн ууган хүүгийнхээ эрүүл мэндийн төлөө би хундага өргөе!» гээд уйлаад унана. Тэрийг нь дагахгүй бол сүйд болно «Буудчихна шүү! Хүүг чинь ч хар нохой, хон хэрээний идэш болгоно шүү!..» гэж хашхична. Тэгснээ босон харайгаад л: «тэнгэр бурхны хүүхдүүд ээ, өөрсдөө баясан хөгжиж, намайгаа тайвшруулахын төлөө!» гэж орилоод л "За хө бүжиглэ, үхэж байсан ч хамаагүй бүжиглэ" гэнэ. Өөрийнхөө хамжлага бүсгүйчүүлийг их зовооно. Заримдаа үүр цайтал бөөнөөр нь дуу дуулна. Тэгээд бас хамгийн чанга хашхирч дуулсанд нь шагнал өгнө. Тэд нар нь эцэж ядарвал өөрөө гараа дэрлээд «Ээ халаг өнчирлөө, би өнчирлөө, цөм намайг хаяад явлаа!» гэж гуниглана. Тэгмэгц агтчид нь нөгөө хүүхнүүдийг ташуурдаж өгнө. Манай эцэг түүний санаанд их таардаг гэнэ. Яана гэхэв, арга байх уу? Эцгийн минь бодийг дэндэсхийвэл л хөтөлчих гээд байдаг байсан юм, аз болж, тэр хүн согтуугаараа байшингийн дээвэр дэх тагтааны үүрэн дээр халтирч унаад үхээгүй бол эцгийн минь бодийг зайлшгүй хөтлөх байсан юм даа. Тэгэхээр манай хөрш саахалтууд гэдэг чинь яггүй улс байсан байгаа биз!

	— Хорвоо мөн ч их хувирч дээ гэж би хэллээ.

	— Ёстой, ёстой гэж Овсяников батлаад, урьд цагт тайж нар их хангалуун амьдарч байсан, дээдсийн тухайд ч яриад яах вэ. Би Москвад байхдаа тэднийг бишгүй сайн мэдэж авсан. Одоо ч гэсэн тийм улс бий л гэцгээх юм.

	— Та Москва орж үзсэн үү?

	— Үзсээн, дээр цагт аль эрт цагт. Би одоо далан гурван настай, Москва руу арван зургаан настайдаа явж үзсэн гээд санаа алдав.

	— Тэнд та ямар ямар хүнтэй уулзалдсан бэ?

	— Аа, олон ноёд түшмэдтэй уулзсан. Ёстой янз янзын ноёд түшмэдтэй уулзсан шүү. Мөн ч нижгэр, мөн ч гайхмаар сайхан туйлж суудаг улс байна билээ л. Талийгаач болсон гүн Алексей Григориевич Орлов-Чесменскийг гүйцэх хүн ганц ч байгаагүй. Би тэр Алексей Григорьевичийнд байн байн очдог байсан. Миний авга тэдний бойдаа нь байсан юм. Тэр гүнгийнх Калугын хаалганы дэргэдэх Шаболовк гудамжинд суудаг байсан юм. Ёстой л нэг дээдсийн шинжтэй ноён байсан даа. Түүн шиг буурьтай, намбатай, түүн шиг эелдэг зантай хүн олдохгүй, хэлэх ч үг олдохгүй байна. Зөвхөн өндөр, сүртэйг нь, нүдний нь харцыг харахад ямар гэж санана! Сайн танилцаагүй байхад гэрт нь шагайхаас ч зүрх алдана! Тэгээд нэг орчихвол уу? Яг л нарны налгар гэрэлд ороод явчих шиг болж сэтгэл зүрх баяр хөөрөөр дүүрээд ирнэ. Ямар ч хүнтэй уулзана, юм бүхнийг сонирхоно. Морь уралдахад оролцоод хэнтэй боловч уралдана. Тэгээд хамаагүй түрүүлж хаяж явчхаад урмыг нь хугалахгүй хавьцаа явж байгаад бүр барианы газар ойртуулаад л иднэ. Хачин элэгсэг хүн өрсөлдөгчийнхөө хүртэл сэтгэлийг засаж морийг нь магтана. Турман үүлдрийн жинхэнэ сайхан тагтаа тэжээнэ. Заримдаа хашаан дотроо сандал дээр сууж тагтаагаа үргээлгэнэ. Тэгэхэд нь байшингийн орой дээр буутай хүмүүс харцагын довтолгооноос сэргийлэн энд тэндгүй зогсоно. Гүнгийн хөлд том мөнгөн тэвштэй ус тавьж гүн түүн дотор тагтаануудаа харж сууна. Өчнөөн төчнөөн ядуучуул гуйлгачид тэднийхээс хооллоно... бас хэчнээн их мөнгө өгнө гээч! Харин нэг уурлавал ч аянга шиг ниргэнэ дээ. Тун их сүртэй загнана, гэхдээ хал балгүй. Нэг мэдэхэд л өөрөө инээж сууна. Найр хурим хийвэл Москвагийнхныг бүгдийг нь согтооно доо!.. Хэчнээн ухаантай хүн байсан гэж санана! Туркчүүдийг тэр л цохисон юм байна лээ. Бас барилдах их дуртай тул Харьков, Тамбов, ер нь газар бүрээс хүчтэнүүдийг дуудаж түүнтэй үзэлцүүлнэ. Өөрөө давчихвал унасан бөхөө шагнана. Өөрийг нь унагачихвал учиргүй их шан өгөөд озно. Нэг удаа намайг Москвад байхад бүх Оросын хэмжээгээр урьд хожид үзэгдээгүй том ав зохиож бил ээ. Оросын хэмжээгээр газар нутаг болгоноос гөрөөчин нэртэй болгоныг гурван сарын өмнөөс өдөр товлож байгаад өөрийндөө урилаа. Тэгээд цаадуул нь ч анчин ноходтойгоо, хөлсний анчидтайгаа ирцгээсэн чинь, үгүй ер их цэрэг цуух л гэсэн үг. Мундаг шиг нижгэр найр хийж аваад л мордох нь тэр... Шороон түмэн амьтан цугласныг нь яана. Тэгээд юу болсон гэж санана?.. Танай өвөөгийн анч нохойг гүйцэх нохой ганц ч гараагүй юм даа.

	— Миловидка гээгүй биз гэж би асуув.

	— Нээрэн, Миловидка гэсэн, нээрэн Миловидка гэж байсан... Гүн тэрийг нь шалгаад салдаггүй: «Чи нохойгоо над худалд, юу дуртайгаа ав гэнэ» Цаадхыгаа: «Үгүй ээ, гүн еэ минь, би худалдаачин хүн биш. Хэрэггүй муу даавууны өөдөс ч зарж үзээгүй, хүндэтгэдгийн хувьд авгайгаа ч найр тавин өгөхөд би бэлэн, харин Миловидкагаа яагаад ч үгүй шүү. Тэгсэн дор бол өөрийгөө ч тушаасан нь дээр байна» гэхлээр нь Алексей Григорьевич өөрийг нь магтаж: «би ийм хүнд дуртай» гэж байж бил ээ. Танай өвөө тэгээд нохойгоо морин тэргэндээ суулгаад буцсан даа. Миловидкаг үхэхлээр нь хүн хөдөөлүүлж байгаа юм шиг хөгжимтэйгээр оршуулаад булшин дээр нь бичигтэй чулуун хөшөө босгосон юм.

	Тэгэхээр Алексей Григорьевич чинь ганц ч хүнийг гомдоож үзээгүй хүн юм шив дээ гэж би завсраас нь хэлэхэд:

	— Ер нь «Эрдэмт хүн номхон, их мөрөн дөлгөөн» гэсэн үгтэй шүү дээ. Хэсэг зуур дуугүй байснаа би: 

	— Мартсан тэр Бауш гэдэг чинь юун хүн байсан юм бэ? гэж асуухад:

	— Миловидкийн тухай дуулсан байж Баушийг мэдэхгүй гэж үү? Танай өвөөгийн ангийн ерөнхий нярав ахлах нохойч хүн байхгүй юу. Танай өвөө түүнд Миловидкагаас ч дутахгүй хайртай байсан юм. Зоригтой ч хүн байсан юм. Өвөөгийн чинь юу гэж тушаана вэ тэр дор нь үхэж байсан ч заавал биелүүлнэ. Нэг л турхиран хашхирвал уу, дуу нь ой хөвчид цуурайтан нүргэлээд тасарна гэж огт байхгүй. Заримдаа зөрүүд зан нь хөдөлж орхивол мориноосоо буугаад хэвтээд өгнө... Нохойнууд нь түүний турхираад орохоо байвал уу? Дуусах нь тэр! Нохойнууд нь дагаж явсан халуун мөрөө хаяад ямар ч юмаар аргадаж байсан мөр хөөхөө болино. Өвөөгийн чинь уур шатаад явчихдаг сан! «Энэ муу залхуу золигийг дүүжилж алахаас нааш амьд явахын хэрэг алга! Энэ муу тэрслүүгийн арьсыг нь хуу татаж хаях юм шүү! Муу золигийн өсгийг нь чихээд амаар нь гаргах юм шүү! Тэгж баахан загнаж байснаа сүүл сүүлдээ юу хэрэгтэй бол оо юм бол, яагаад турхирахаа болчихоо юм бол мэдээд ир гэж хүн явуулна. Чингэхэд нь Бауш голдуу л архи дарс нэхэж авч уугаад дахин босож өндөр дуугаар хашхирч алдана даа.

	— Та ч бас анд дуртай л биз дээ, Лука Петрович ээ?

	— Дуртай байх нь ч... байсан л даа, одоо үгүй: Одоо миний тэгдэг нас өнгөрчээ, харин залуудаа... юу ч гэлтэй юм дээ хэргэм зэрэгтээ баригдаад болохгүй тал байж. Мань мэт нь тайж нартай эн зэрэгцээд байлтай биш; Үнэндээ, манай зиндааны зарим нэг архичин авьяас чадалгүй амьтад ихэс дээдэстэй саамганаж байж сайнаа үзээгүй шүү!.. Шившгээ тарьснаас өөр юм алга. Хөл муутай ясан хэдрэг болсон нэг муу морь унуулаад тавьчихна; байсхийгээд л малгайг нь аваад газар чулуудчихна; нохойн ташуураар морийг нь ташуурдах гэж байгаа царай гарган өөрийг нь гөвшинө... Өөрөө ч инээгээд... бусдын элэг доог болдог байсан юм. Тэгэхлээр зэрэг дэв бага тусмаа хүн, хэрээ сайн мэдэж явбал зохино, чингэхгүй бол шившгээ л тарина.

	— Тэгнэ ээ, гэж Овсянников нэг санаа алдаад, — Хүн болж төрснөөс хойш мөн ч их юм үзлээ: цаг өөр болжээ. Ялангуяа надад тайж нар их өөр болсон харагддаг юм. Жижиг эдлэнтэй тайж нар бүгд алба хаасан байх юм уу эсвэл эдлэн газраа байх гэж байхгүй; томхон нь нэг ч танихын аргагүй өөр болжээ. Би том тайж нарыг газар нутаг зааглах үеэр ханатлаа харсаан. Үнэндээ тэднийг хараад баярлах шиг болдог: мөн ч эелдэг, зөөлөн ааштай улс шүү. Ганц гайхмаар юм байдаг юм, тэд хамаг эрдэм ухааныг мэдэж хэчнээн сайхан ярих мөртөө амьдралын хар ухаан дээр очихлоороо л мэдэхээ больчихно, ядах нь ээ л өөрсдөдөө юу олз омогтой, юу олзгүй вэ гэдгийг ухаарахгүй. Тэгээд өөрсдийнхөө хамжлагын хүн, орлон хөөгчийнхөө эрхэнд хамагчтай үхэр шиг хөтлөгдөж явах юм. Та бараг ч мэдэх байх, Королевыг Александр Владимировичийг? Хэн ч тэрийг тайж биш гэхгүй шүү дээ. Сайхан ч эр, баян ч хүн, «Их сургуулиудад» сурсан, янз нь бас харь орноор ч явж үзсэн хүн дэг үү дээ, ярьж хөөрч байгаа нь аятайхан даруу, мантай бүгдтэй гар барина. Тийм ээ?.. гэсэн ч, аан гэж бай. Өнгөрсөн долоо хоногт бид зууч Никифор Ильичийн урилгаар Березовка руу очицгоолоо. Тэгтэл Никифор Ильич бидэнд: «Ноёд оо, эдлэн газрын хуваарийг хийх хэрэгтэй байна. Манай энэ хавийнхан бусдаас хоцорч ичгүүртэй юм болж байна: Одоо энэ ажилд орцгооё» гэлээ. Бас л урьдын адил ажлаа эхэлмэгц хэл ам гарч, хэрүүл маргаан үүслээ. Манай итгэмжилсэн хүн маань гөжөөд суучихлаа. Гэвч Овчиников Порфирий хамгийн түрүүнд агсарч эхэллээ... Юунаас болж тэр хүн агсрах болсон гээч? Өөрт нь алгын чинээ ч газар байсангүй: Ахынхаа л даалгавраар тэгж л дээ. Тэгээд: «Үгүй ээ! Би танд маллуулахгүй шүү! Үгүй, тэр хавьцаа ярихгүй! Алив зургаа нааш нь өгөөдөх! газар хэмжигчээ нааш нь аваад ир! Тэр муу нүгэлтээ бушуу дагуулаад ир! гэж хашхирав. «Үгүй ер юу шаардана гэнэ ээ?» «Хы ийм тэнэг амьтан байх гэж! Ээ зайлуул! Та тэгээд намайг энэхэн дороо л миний хүсэл шаардлага ийм ийм гээд л зарлах юм гэж бодож байна уу? Тэгэхгүй ээ хө, алив зургаа нааш нь өгөөд орхи, мэдэв үү!» гээд өөрөө зургийг нь гараараа балбав. Гэтэл Марфа Дмитревна жигтэйхэн уурлаж: «Юу гээд нэр төрийг минь бузарлах гээд байна» гэж хашхирахад нь «тэр хэрийн нэр төрийг чинь миний хүрэн гүү ч хүсэхгүй» гэдэг юм байна. Хүчээр мадера архи уулгаж жаалхан номхотголоо. Тэгсэн чинь одоо бусад нь шуугьж эхэллээ. Королев, Александр Владимирович, хөөрхий минь, буланд таягийнхаа балдгийг хааяа мэрэн толгой сэгсрэн сууж байх юм. Би бүр зовчхоод тэр өрөөнөөс нь гүйгээд гарч орхимоор л санагдсан. Намайг дуугүй байхыг хараад юу гэж бодож байгаа бол? гэхээс л тэр байхгүй юү. Хартал Александр Владимирович маань босож ирээд үг хэлмээр янз гаргахад зууч нь сандрангуй: «Ноёд оо, ноёд оо! Александр Владимирович ярихыг хүсэж байна» гэхэд тэр дороо цөм чимээгүй болж байгаагаар нь бол тайж нарыг бас ч дандаа муу хэлж болохгүй юм байна гэмээр л байлаа. Александр Владимирович ам нээж ярихдаа: Бид өөрсдийнхөө яах гэж цугларсан зорилгыг мартаад байх шиг байна. Хэдий эдлэн газрыг хуваах нь маргаангүй, газар эзэмшигчдэд ашигтай боловч үнэн хэрэг дээрээ түүний зорилго нь юу вэ? Тариачны байдлыг хөнгөтгөх, тариачны ажлыг хөнгөвчлөх, алба гувчуураа төлж чаддаг болгох зорилготой юм шүү дээ; гэтэл одоогийн байдлаар бол чухам өөрийн газар хаана байгааг ч мэдэхгүй заримдаа газраа хагалахын төлөө таван мод газар явах явдал ч цөөнгүй байна. Тэгэхээр чинь яаж татвар авах вэ, болохгүй. Тэгээд Александр Владимирович газрын эзний хувьд тариачдын амьдралын сайн сайхны төлөө санаа тавихгүй байна гэдэг бол нүгэлт хэрэг мөн, хэрэв эрүүл ухаандаа тунгааж үзвэл тэдний эрх ашиг, бидний эрх шиг ав адилхан. Тэд сайн байвал бид сайн байна, бид муу байвал тэд муу байна. Тэгэхлээр, ялихгүй асуудлын талаар санаа нийлэхгүй байна гэдэг бол нүгэлтэй, бодол муутай хэрэг болно... гээд л яриад байлаа... Ямар ч их сүрхий ярьдаг юм бэ!.. Сэтгэл хөдөлмөөр ярих юм... Гэтэл тайж нар нь уруу царайлаад суулаа. Би арай л уйлчихсангүй. Үнэндээ, эртний ном сударт тийм үг байдаггүй. Тэгээд юу болж тарсан бэ? Тэр хүн өөрөө дөрвөн га зэгстэй намаг газраа ч өгөөгүй, худалдах ч гэсэнгүй, харин ингэж хэлдэг байна. «Би энэ намаг газраа дээр нь олигтойхон цэмбэний үйлдвэр байгуулах гэж зориуд сонгож аваад байгаа юм. Энэ талаар би бүр бодолтой байгаа юм...» гэсэн. Энэ нь ч бас аргагүй талтай байж болох юм, гэтэл Александр Владимировичийн хөрш Карасиков Антон өөрийн орлон хөөгчдөө цаасан рублиэр зууг төлөх байснаа харамлаад өгөөгүй юм байж. Тэгээд бид юу ч болоогүй тарцгаалаа. Александр Владимирович одоо хүртэл өөрийгөө зөв гэж үнэлчхээд цэмбэний үйлдвэр гэж дандаа ярих боловч намгаа хатаалгах ажилд ордоггүй юм.

	— Өөрийнхөө эдлэн газарт яаж байдаг хүн юм бол?

	— Шинэ шинэ журам нэвтрүүлж байна. Тариачид нь ч магтаж байгаа юм алга л даа. Гэхдээ тэдний үгийг сонсох хэрэг алга. Александр Владимирович сайн юм хийж байгаа хүн шүү.

	— Яагаад тэр бил ээ, Лука Петрович? би таныг хуучин заншил л баримтлах хүн гэж бодсон юм сан?

	— Би ямар хамаатай байх бил ээ. Би тайж ч биш, газрын эзэн ч биш шүү дээ. Миний аж ахуй гэх юм юу базаах вэ? ... Би түүнээс өөрөөр ч чадахгүй. Үнэний мөр хөөж хуулиас гажихгүй явахыг л хичээдэг хүн дээ. Түүнийгээ л чадаж байвал болох нь тэр, бурхан минь! Залуу тайж нар хуучин ёсыг таашаадаггүй. Би тэднийг сайшаадаг... Ухаан зарах цаг болсоон. Ганцхан гачлантай юм гэвэл залуу тайж нар хэтэрхий цэцэрхээд байх юм. Тариачин хүнийг яг л хүүхдийн тоглоом шиг бодож элдэв дээдээр үйлийг нь үзсээр бүр болохоо байхаар нь хаячихна. Өөрөө хамжлага мөртөө орлон хөөгч ч юм уу, герман нутгийн даамал хүн хүртэл тариачныг бас л уландаа гишгээд авсан байх юм. Залуу тайж нараас ганц ч гэсэн ингэх хэрэгтэй гээд үлгэр үзүүлээд өгдөг болоосой! Энэ ер нь юу болж шувтрах бол? Нээрээ би шинэ журмыг үзэж чадалгүй үхэх болдог болов уу?.. Ухаан нь ер олдохгүй юм! Хуучин үхэж барагдаж байхад залуу нь торнидоггүй чинь юу гэсэн хэл вэ?

	Би Овсяниковт юу гэж хариулахаа мэдсэнгүй. Овсяников, эргэж нэг харснаа над руу дөхөж суугаад бараг шивнэх шахам

	— Василий Николаич Любозвонов гэж дуулсан уу?

	— Үгүй ээ, дуулаагүй, 

	— Тийм хачин юм гэж байх уу, над тайлж өгөөч! Яагаад ч ухаанд багтмааргүй юм аа. Тариачдаас нь л дуулсан юм. Би тэдний үгээр үг хийхгүй л дээ. Тэр залуу хүн эхээсээ хойно хөрөнгө хогшлын эзэн аваад нутагтаа буцаж иржээ. Хамжлагууд нь эзнээ үзэх гээд цугларсан гэнэ дээ. Тэгэхээр Василий Николаич өөдөөс нь гарч очжээ. Тариачид хараад - үгүй, энэ чинь ямар гайхалтай хачин юм бэ! Эзэн маань яг л хөтөч шиг - ямаан хилэн өмдтэй, эмжээртэй савхин гутал өмсчихсөн улаан цамцтай, урт дээл нь ч бас л хөтчийнхөөс ялгаагүй, сахал самбаатай, толгой дээрээ нэг хачин малгай өмссөн байна гэнэ. Нүүр царай ч гэж жигтэйхэн согтуу ч юм уу, үгүй ч юм уу, гэмээр. Ер нь өөрийн ухаантай биш л юм шиг байж гэнэ. Тэгээд «Мэнд сайн байцгаана уу, та минь! Бурхан та нарыг өршөөг» гэхэд нь тариачид бүгд толгой мэхийн ёсолж гэнэ. Айгаад үг ч дуугараагүй биз дээ. Тэр ч бас өөрөө зовж байгаа бололтой гэнэ. Тэгээд мань хүн яриад унажээ. «Би ч орос хүн, та нар ч орос хүн. Би оросынхоо юм бүхний нь хайрладаг, миний сэтгэл ч орос, цус ч орос хүнийх... гэснээ гэнэтхэн «за, хүүхдүүд минь, ёстой нэг жинхэнэ орос ардын дуу дуулцгаа!» гэж тулгажээ. Тариачдын өвдөг нь салганатал чичирч, ер нь тулгамдан мэл гайхжээ. Нэг овоо зоригтой нь дуу гаргасан авч төдхөн суугаад хүний араар нуугджээ... Гайхмаар юм ч байдаг л даа: Манай нутагт ужид цэнгэлийн бүр донтой зоримгий газрын эзэд ноёд улс байсан юм. Тийм улс чинь хөтөч мөтөч шиг хувцаслачхаад л өөрснөө бүжиг хийн дэвхцэж, товшлуур хөгжим дарж хамжлагынхаа хүмүүстэй цуг дуу дуулан архи ууж, тариачидтайгаа найр хийнэ. Гэтэл энэ Василий Николаич уу, нэг л хөөрхөн хүүхэн шиг хүн явах юм: дандаа ном уншиж, юм бичиж суух, аль эсвэл ганцаараа ерөөл ном шиг юм уншиж байна. Хүн хартай ярьж хөөрнө гэж байхгүй нүүр буруулж явна. Ганцаараа цэцэрлэгт зугаалж явах нь уйтгартай, гунигтай харагдана. Үүний урьд байсан орлон хөөгч нь анхандаа ухаан алдталаа айж байж, тэгээд Василий Николаичийн ирэхээс өмнөхөн айл айлаар гүйн, цөмийг нь царайдаж байсныг нь бодоход гэмт хүн гэлбэлзэнэ, даарьт морь далбилзана гэгчээр юм болсон юм биз дээ. Тариачид ч: «Чи муу дураараа дургиж л бай! Чамайг нэг залхаах цаг ирнэ дээ, хонгор минь; чи нэг хөдлөхийнхөө хэрээр хөдлөөд үз л дээ, одоо л гор нь гарах вий!..» гэж найдаж ч байж, бодож ч байж.Тэгтэл юу болов? Танд юу ч гэлтэй юм дээ! Яаж зөрөө гарсныг бурхан ч мэдээгүй биз! Василий Николаич түүнийг дуудаж ирүүлээд яасан гэж санана: царай нь улайн, амьсгаа нь дээр гарч: «чи миний дэргэд, чигч шударга байгаарай хө, хэнийг ч дарлаж болохгүй, мэдэв үү?» гэж гэнэ. Түүнтэй дахиж ч уулзаагүй тэгээд л өнгөрсөн юм гэдэг. Өөрийнхөө өв газар шигдчихээд яг л гаднын хүн шиг байдаг болсон гэдэг. Өнөөх орлон хөөгчийнх нь ч дотор онгойж санаа нь амарчээ. Тариачид айж зовоод Василий нь Николаичийнд орж чадахгүй. Бас нэг сонин юм байна аа. Тариачидтайгаа дайралдаад уриалгахан мэндлээд зөөлөн нүдээр харахад тариачид нь айж гэдэс нь эвхэрч татах шиг болдог байна. Энэ чинь ер юу болж байна, би учрыг нь олохгүй юм... эсвэл би тэнэг бол оо юу, зөнө өө юу, ёстой мэдэхээ байлаа.

	Би, Овсяниковт Любозвонов ноёнтон өвчтэй байх гэж хариуллаа.

	— Ямар юмных нь өвчин! Тийм тарган цатгалан нүүрэндээ унаган махтайгаа, ёстой л залуу атлаа... гэвч юмыг хэн мэдэж билээ! (гээд Овсяников уртаар санаа алдав).

	— За, одоо тайж нарын тухай яах вэ, харин ганц хашаатангуудын талаар жаалхан ярьж өгөхгүй юу, Лука Петрович? гэлээ.

	— Үгүй ээ, одоо тэр яриаг больё, гэж Овсяников яаруухан хэлээд... нээрэн, ярихад ч яах вэ, гэхдээ юу ч хийх вэ дээ! (Овсяников гараа сажив). Түүний оронд цай ууж сууя... тариачид яах вэ тариачид л байна. Ингэхэд, бид үнэндээ яавал дээр вэ?

	Түүнийг чимээгүй болоход бидэнд цай өглөө. Татьяна Ильнична суудлаасаа босоод бидэнд ойртон суув. Тэр оройн турш тэр авгай хэд дахин чимээгүй гарч, чимээгүйхэн буцаад орж ирж байсан юм. Тасалгаа дотор анир чимээгүй нам гүм байв. Овсяников тухлан сууж хэдэн аяга цай яаралгүй уув.

	— Митя өнөөдөр манайхаар ирээд явсан гэж Татьяна Ильнична намуухан дуугаар өгүүлэхэд Овсяников хөмсөг зангидан

	— Юу гэж ир ээ юм бол?

	— Өршөөл гуйх гэж ирсэн гэнэ.

	Овсяников толгой сэгсрэн надад;

	— За, мөн явдалтай шүү, хамаатны юмтай чинь яавал дээр вэ? Үхэр хамраа өмхий гээд хаядаггүй шүү дээ. Надад бурхан багш нэг ач заяасан юм, овоо ухаантай маргаангүй цовоо сэргэлэн, ном сайн сурдаг хүү, гэлээ гээд би тэрний ачийг үзэхгүй дэг ээ. Алба хааж байснаа түүнийгээ хаячихжээ: боломж олдсонгүй л дээ... Тэр ямар тайж биш дээ! Тайж байлаа ч гэсэн одоо цагт жанжин болох биш дээ. Одоо тэгээд ажил төрөлгүй дэмий л байж байна... Тэгээд зүгээр байгаа бол бас яах вэ, заргач болсон гэнэ шүү... Тариачдын өргөдлийг бичиж өгдөг ч юм уу, илтгэл бичдэг ч гэх шиг, зуутын цагдаа нарт сургууль заадаг ч гэх шиг, бас газар хэмжигчдийн булхайг илрүүлж, архины мухлаг хэсэж, бэлтгэл цэргийнхэн, хотын борчуул, буудлын газрын зарц нартай түншлэн явдаг юм байна. Тэгэхээр юманд өртөх цаг нь удахгүй биз дээ? Цагдаа түшмэл, дарга нарт ч нэг биш удаа занагджээ. Уул нь сүрхий хэлэмгий, алиалж чаддаг болохоор тэднийг инээдэм тоглоомоор аргалж өнгөрөөгөөд ар хударгаар нь холион бантанг нь хутгаж гардаг гэнэ. За, яамай тэр хүү одоо чиний өрөөнд байгаа юм биш биз? гэж авгай руугаа хараад хэлснээ, чи болсон хойно өрөвч сэтгэлтэйдээ толгойг нь илж байгаа биз гэв.

	Татьяна Ильнична толгой духайлган инээмсэглэж царай нь улайв. Овсяников:

	— Ийм л байгаа юм даа. Мөн дураараа амьтан шүү! Нааш ороод ир гэж хэл. Хүндтэй зочин ирээд байна, тэр тэнэгийг өршөөхөөс биш яах вэ... нааш ороод ир гээ, ороод ир гээ... гэхэд Татьяна Ильнична хаалга руугаа дөхөж очоод «Митя!» гэж дуудав.

	Хорин долоо-наймтай, өндөр, гоолиг, буржгар үстэй Митя орж ирмэгцээ намайг харан босгон дээр зогсов. Өмссөн хувцас нь герман маягийн хийцтэй юм. Ер бусын өргөн цээжний хуниасыг харсан ч зөвхөн нэг орос хүн байтугай орос орны хэмжээний оёдолчноор эсгүүлсэн нь илт байв.

	— Наашаа, наашаа! Юунаас нь зов оо вэ? гэж өвгөн ам нээж, — Чамайг өршөөснөөс хойш авгай эгчдээ баярлах хэрэгтэй. За ноёнд танилцуулъя гэж Митяг заагаад миний төрсөн ач даа, эв түнжин жаахан муудаад байгаа юм. Засрах янз алга аа! (Бид хоорондоо толгой дохилцлоо) 

	— За чи ямар ямар будилаан тарьж явна вэ? Юу болоод чамд улс амьтан гомдол гаргаад байна вэ? Ярь даа.

	Митя янз нь, миний дэргэд юу юугүй тоочоод унах юм уу, өөрийгөө цагаатгах хүсэлгүй байгаа бололтой.

	— Ах аа, дараа ярья гэж бувтнав.

	— Үгүй ээ, хойш тавилгүй одоо ярь. Чи газрын эзэн ноёнтны дэргэд ярихаасаа зовоод байна уу? Тэгэх тусмаа сайн, лайгаа эдлэх хэрэгтэй! гэж өвгөн хэлээд, — За, ярь ярь, бид сонсъё.

	— Надад зовох юм байхгүй гэж Митя түргэн хэлээд толгой сэгсэрч, — Ах та бод л доо. Решетиловын ганц хашаатнууд над дээр ирээд «өмөөрч үзээч, дүү минь» гэхэд нь «юу вэ?» гэсэн чинь «Ийм юм болоод байна: Манай гурил будааны дэлгүүр зөв зүйгээрээ л байна, энэнээс илүү яаж аятайхан болгох юм гэмээр л байсан. Гэтэл гэнэт нэг түшмэл хүрч ирээд дэлгүүр худалдааны газарт үзлэг хийх тушаалтай гэдэг юм байж. Шалгаж үзээд «танай дэлгүүр замбараагүй, үйлийн үргүй их дутагдалтай байна, иймд миний бие дээш нь мэдэгдэх үүрэгтэй» гэжээ. «За, ямар дутагдал байна?» 

	— Би л мэдвэл болоо шүү дээ», Бид цөм цуглараад тэр ноёнд талархлаа илэрхийлье гэж шийдээд байтал Прожорыч өвгөн: ингэж тэднийг амтшуулах хэрэггүй гээд болдоггүй. Чухам яавал дээр вэ? Бидэнд өөр ямар нэг аргалах зам байх уу?.. Тэгээд бид өвгөнийхөө үгэнд орсон биш нөгөө ноён чинь уурлаад дээш нь гомдол мэдүүлж, ховлочихгүй юу! Тэгээд л одоо бидэнд хариуцлага тулгаж байгаа юм». «Дэлгүүр чинь үнэндээ зүв зүгээр байсан юм биз» гэж би асуув. «Үнэндээ зүв зүгээр байсаан, тэнгэр бурхан харж байна. Гурил будаа ч хуулиар тогтоосон хэмжээгээр байсан», «тэгвэл та нарт айх юм алга шүү дээ» гэж хэлээд би өргөдөл бичиж өгсөн... одоохондоо хэн нь дийлэх нь мэдэгдээгүй байна. Гэхдээ энэ асуудлын талаар ах танд нэг нь мэдэгдэж таныг зовоосон байна л даа. мэдлээ: хүн болгон хар амиа л боддог шүү дээ.

	— Чамаас бусад нь л тийм болж байх нь уу. Чи бас Шутоломовын тариачидтай ямар будилаан тарьсан бэ? гэж өвгөн нам дуугаар хэлэв.

	— Та яаж мэд ээ вэ?

	— Мэдээд л асууж байхгүй юу.

	— Тэр тухай ч бас миний зөв. Дахиад бодоод үзээч. та. Шутоломовын тариачдын газраас саахалт тосгонд байдаг Баспандин гэдэг хүн дөрвөн га хэртэй газрыг нь хагалчхаад миний газар гэдэг байна. Шутоломовын тариачид түрээсний тариачид: эзэн нь гадаадад яваа болохоор хэн туслах вэ бод л доо, газар нь гарцаагүй тэр тариачдынх. Дээр цагаас эхлэн эдэлж ирсэн эдлэн газар юм байна. Тэгээд намайг сураглаж ирээд өргөдөл бичээд өгөөч гэсээн. Би бичээд өгсөн. Тэгснийг Беспандин мэдчихээд: «Би тэр муу Миткийн дөрвөн мөчийг нь санжуулах юм хуна, үгүй бол толгойг нь мөрөн дээрээс нь авч хаяна...» гэж сүрдүүлж байсан гэнэ билээ; харж байя л даа, яаж авч хаях нь вэ! Одоохондоо бүтэн л байж байна.

	— За битгий онгир! Чиний толгой тэгтлээ удаан мэнд явна гэж үү? Чи ер нь галзуурч яваа хүн биш биз! гэж өвгөн хэлэв.

	— Үгүй ээ, ах минь та өөрөө намайг ярь ярь гээгүй сэн бил үү?

	— Юу хэлэх гэж байгааг чинь мэдэж байна аа, мэдэж байна, яг мэдэж байна, чи бодвол: хүн шударгаар амьдарч ойр хавийнхандаа тус болж явах үүрэгтэй. Заримдаа хүний төлөө өөрийнхөө биеийг ч үл хайрлах ёстой гэх гэж байгаа биз... гэтэл чи дандаа тэгж явна уу? чамайг архины мухлаг руу чирээд явахгүй байна уу? Чамайг архи дарсаар дайлахгүй байна уу? «Дмитрий Алексеевич эзэнтэн минь тус болж үзээч, ачийг тань хариулна» гээд мэхэлзэн хормой дороосоо мөнгөн зоос, тавтын дэвсгэрт энэ тэр гаргаж атгуулахгүй байна уу? Аан? Тэгдэггүй гэх үү? Алив хэлээд орхи тэгдэггүй гэж үү?

	— Үнэндээ тэр талаар над буруу бий гэж Митя нүд далдиран хэлээд, — Харин ядуу улсаас нэг ч зоос авдаггүй, тэгж ч нүнжиггүй зан гаргахгүй шүү.

	— Одоо авдаггүй ч гэсэн өөрөө лойгоод ирвэл авдаг болно доо. Нүнжиггүй зан гаргахгүй гэнэ шүү... Ээ чааваас! Дандаа ариун явдалтныг өмөөрч явна гэж боддог уу. Тэгвэл Борька Переходовын явдлыг мартсан уу?.. Хэн тэрний төлөө хөөцөлдлөө? Хэн тэрийг ивээж байлаа? Аан?

	— Переходов өөрийн буруугаас зовсон нь үнээн... 

	— Сангийн мөнгө үрлээ гэсэн чинь... тоглоом уу!

	— Тэгэхдээ ах минь, ядуу хүний зовлон, эхнэр хүүхэд гэж бодууштай юм бий шүү...

	— Юу ядуу, зүдүү... тэр чинь архичин, мөрийтэй тоглоомч этгээд байхгүй юу!

	— Сэтгэлийн зовлонгийн эрхээр л архинд орж эхэлсэн хүн гэж Митя дуугаа намтган өгүүлэв.

	— Сэтгэлийн зовлонгийн эрхээр гэнэ! Чи тийм сэтгэл сайнтай хүн юм бол архичин хүнтэй архины мухлагт сууж байхын оронд туслах байсан шүү дээ. Ярих нь ч бишгүй сайхан л ярьдаг хүн юм. Бүү үзэгд, ямар булай юм бэ?

	— Хүн нь их сайн хүн байгаа юм... 

	— Чамд ер нь муу хүн байдаг юм уу... Үгүй ээ, тэр... гээд Овсяников авгай руугаа хараад, — Яагаа вэ, чи мэдэж байгаа шүү дээ... Татьяна Ильнична толгой дохив.

	— Чи ойрдоо хаагуур тэнээ вэ?

	— Би хотод байсан.

	— Дандаа л биллиард тоглоод, цай гүзээлэн товшлуурын утас жонгинуулан, албан газруудаар гүйгээд, ар талын өрөөнүүдэд нь сууж өргөдөл бичээд л, худалдаачны хүүхдүүдтэй цаг нөхцөөдөггүй юу? Тийм биз дээ? Ярь л даа?

	— Тиймэрхүү юм байх нь ч байсан л даа гэж Митя инээмсэглээд аа, хариугүй мартах гэж байна. Фунтиков Антон Парфеныч тамыг бүтэн сайны оройн хоолонд гэртээ урьж байна билээ гэв.

	— Тэр муу бүдүүнийд очихгүй ээ. Загас нь зуун жил дарсан юм өгнө, шар тос нь хөгцөрсөн л юм тавина биз, юу гэж л бодно өөрөө мэдэг, очихгүй!

	— Аа, би бас Федосья Михайловтай уулзсан.

	— Ямар Федосья?

	— Тэр Гарпенченк эзнийхээс нэг хүн Микулин тосгоныг худалдаж авсан шүү дээ. Федосья нь Микулин тосгоны эмэгтэй. Москвад оёдлын газар хөлс төлж ажилладаг юм гэнэ бил ээ. Жилдээ нэг зуун наян хоёр рубль тавин мөнгийг цаг цагт нь төлөөд сууж байна гэсэн... Өөрөө ажлаа сайн хийнэ, Москвад захиалга их хүлээж авна. Гэтэл одоо Гарпенченк дуудаж авчирч суулгачхаад ажил ч тодорхой оноож өгөхгүй байна. Тэр эмэгтэй нь энд байхгүй гээд биеэ чөлөөлөх золиосыг нь төлөхөд бэлэн байж, эзэндээ ч хэлсэн гэнэ бил ээ, гэтэл эзэн нь ямар ч шийд гаргаагүй байгаа гэнэ. Ах та Гарпенченкийг сайн танина шүү дээ. Тэр хүнтэй уулзаад нэг хэлээд өгөхгүй юу... Федосья эзэндээ золиосоо сайн төлөх байх л даа.

	— Чиний мөнгөөр төлөх юм биш биз дээ? Аан? За, за яах вэ, хэлээд үзье. Ёстой бүү мэд дээ гээд өвгөн тааламж муутайхан царай гарган тэр Гарпенченк чинь мөнгөн тэмдэгт бөөнөөр нь худалдаж авдаг, мөнгө хүүтэй зээлдүүлдэг дуудлагын эдлэн худалдаж авдаг хүн... хэн тэрийг манай нутагт аваад ирсэн юм бол? Хын, энэ харийн хүн гэдэг үү! Хэзээ тусыг нь хүртэнэ гэж хүлээх вэ? Юу ч гэсэн харж л байя даа.

	— Хөөцөлдөж үзээч, ах минь.

	— За яах вэ хөөцөлдөөд үзье. Харин чи болгоомжил, болгоомжтой бай. За, за, битгий биеэсээ зайлуул... зүгээр зүгээр... хойшдохоо бодож л байх хэрэгтэй. Нээрэн шүү, Митя! нээрэн хэцүүднэ шүү! Баларна шүү!! Би чамайг дандаа толгойгоороо дааж явахгүй шүү дээ... Би өөрөө эрх тушаалгүй хүн. За, тэгээд яв даа.

	Митя гарлаа. Татьяна Ильинична ч хойноос нь дагаад гарлаа.

	— Цаадхадаа цай хоол өгөөд явуул, эрх тархи минь гэж Овсяников авгайнхаа хойноос хашхираад, — Энэ хүүхэд тэнэг амьтан биш юм сан, санаа сайхантай, би л үүний хойноос зовох юм... Аа, харин дэмий юмаар таныг чилээчхэв үү дээ. Өршөөгөөрэй.

	Үүдний өрөөн талын хаалга онгойж намхан нуруутай, буурал үстэй, ямаан хилэн дээлтэй хүн орж ирэв.

	— Аа, Франц Иваныч гэж Овсяников дуу алдан, мэнд сайн байна уу? Сонин сайхан юутай байна вэ?

	Уншигч түмэн минь энэ ноёныг бас танилцуулъя. Таалан ажаамуу.

	Франц Иваныч Лежень (Lejeune) гэдэг энэ хүн бол манай хөрш бөгөөд Орлов нутгийн газрын эзэн байгаа юм. Оросын тайж гэдэг алдар цолыг тун ер бусаар олсон хүн дээ. Орлеан нутагт франц гэр бүлийн дотор төрөөд Наполеоны цэргийн бөмбөрчнөөр явж Оросыг байлдан дагуулаар мордсон хүн. Эхлээд яах вэ зажлалгүй залгих гэгчээр болсон юм чинь мань франц Москвад додигор орж ирээ л. Харин буцаж явах замдаа хөөрхий Лежень бээрч үхэхдээ шахсан амьтан, бөмбөрөө ч гээчхээд Смоленскийн тариачдын гарт оржээ. Смоленскийн тариачид түүнийг тэр шөнө нь цэмбэ хийх, хоосон тасалгаанд түгжиж хоноод маргааш өглөө нь далангийн ойролцоо мөсний цоорхой дээр аваачаад «de la grrrrande armée» (агуу их армийн) бөмбөрчинд биднийг хүндэтгэж мөсөн доогуур ор гэжээ. Лежень тэдний хүсэлтийг зөвшөөрөхийн аргагүй учраас харин ч намайг Орлеан руу явуулаад аль гэж франц маягийн аялгаар ойлгуулан зөвшөөрүүлэх гэж “Тэнд, messieurs, une tendre mère” (хонгор ээж минь тэнд байдаг юм) гэжээ. Тариачnд Орлеан хотын газар зүйн байдлыг мэдэхгүйгээс ч тэгсэн юм уу түүнийг Гнилотерки голын мөсөн доогуур гол уруудан аялсаар яваад Орлеандоо оч гэж гуйжээ. Сүүлдээ, тариачид түүний хүзүү нурууны тус газруудаар нь зөөлхөн шиг түлхэж эхлэв гэнэ. Гэтэл гэнэт хонхны дуу сонстож Леженьд тэсгэлгүй баяр хөөр төрж хартал далан дээр хос гурван морьтой их чарга гарч ирэв. Чарганы арын түшлэг нь цоохор хивсээр бүтээгдсэн агаад чарганд ягаан царайтай бүдүүн эзэн чонон дээл нөмрөн сууж байв. Тэр эзэн тариачдаас

	— Та нар тэнд юу хийгээд байна вэ, гэхэд

	— Аа, нэг муу францыг л усанд живүүлэх гэж байна, эзэн минь.

	— Аа, нэг муу францыг л усанд живүүлэх гэж байгаа 

	Франц хүн 

	— Monsieur! Monsieur! (Ноёнтон минь! Ноёнтон минь!) гэж хашхирав.

	— Аа бас уу гээд чонон дээлт зэвүүтэй байдлаар арван хоёр хэлийн амьтан турхирч Орос оронд орж ирээд Москваг шатаагаад бас их Иваны Крестийг хүртэл авч хаяад үхэж байсан навшууд одоо болоход сүүлээ хавчиж орхиод! — Мусье, Мусье гэнэ шүү! Хэрэг баригдвал хулгайч ч зовно гэдэг биш үү... Филька! явъя! гэж жолоочдоо хэлэхэд морьд нь хөдлөв.

	— Байз зогсоо, гээд эзэн эргэн харж, — Хөөе! Мусье чи хөгжимдөж чаддаг уу?

	— Sauvez moi, sauvez moi, mon bon monsieur! (Амь авраач, амь авраач! Буянт дээд эзэн минь!) гэж Лежень хашхирсаар байлаа.

	— Харахгүй юу, ийм л улс шүү нэг нь ч орос хэл мэддэггүй амьтад! Мюзик, мюзик, савэ мюзик юу?

	За хариу хэлээч Компренэ? Саве мюзик юу? төгөлдөр хуур жуэ савэ9 Лежень эзний юу гэж хашхирч байгааг сая л нэг ойлгов бололтой толгой дохиод

	— Oui, monsieur, oui, oui, je suis musicien; je joue de tous les instruments possibles! Oui, monsieur... Sauvez moi, monsieur! (Тийм ээ, дээдэс минь, тийм, тийм би хөгжимчин: би ямар ч хөгжим барьж чадна! Намайг аварч үзээч!.. дээд эзэн минь!) гэхээр нь чаргат эзэн,

	— За, бурхан чинь мэдэг. Та минь ээ, наадхыгаа тавьчих: май! Ta нарт архинд чинь хорин копейк өгье гэхэд нь

	— Гялайлаа эзэн минь, гялайлаа. Наадахыгаа ав даа гэхэд Лежень чарганд сууж их баярласандаа байж ядан, уйлж чичрэн, залбирч эзнээс эхлэн жолооч, тариачдад хүртэл талархал үйлдэв. Осгож үхмээр хүйтэн байхад мань хүн ягаан бүчтэй ганц ногоон цэгдэгтэй байв. Чонон дээлт түүний хөхөрч хөшсөн дөрвөн мөчийг дуугүй ажиж харснаа өөр лүүгээ татаж дээлдээ ороон суулгаж гэртээ аваачжээ. Эзний зарц нар гүйлдэн ирж бүчив. Тэр францыг дулаацуулж, хоол унд өгөөд хувцас хунарыг нь сольж өгөв. Эзэн түүнийг охид дээрээ авч ороод: 

	— За хүүхдүүд ээ, багш олоод ирлээ. Та нар хөгжим, франц хэл суръя, багштай болгож өг гээд байл уу, одоо энэ франц хүн байна, төгөлдөр хуур ч тоглодог гэж байгаа... гээд, — За Мусье хэмээн таван жилийн өмнө үнэртэй усны худалдаа хийж байсан еврей хүнээс худалдан авсан хуучин төгөлдөр хуураа зааж, — Алив бидэнд ид чадлаа харуулаад орхи... хө! Жуэ! гэж эзний хэлэхэд Лежень зүрх түгшин хуурын дэргэдэх сандал дээр суужээ. Хүн болсоор төгөлдөр хуурт гар хүргэж үзээгүй юм байж.

	— Жуэ, жуэ! гэж эзэн давтан шаардана. Аргаа барсан Лежень дарааснуудыг нь бөмбөр цохих шиг л балбаж эхэлжээ... 

	Би «аврагч маань миний шилэн хүзүүнээс шүүрч аваад гэрээсээ гаргаад чулуудаж орхих байх даа» гэж бодсон гэж өөрөө хожим ярьжээ. Гэтэл одоо яах вэ дүүрсэн хэрэг гээд л хөгжимчний дүр гаргаж байтал эзэн жаалхан харж байснаа сайшаалтай маягаар мөрөн дээр нь алгадаж «За яах вэ чадах байлгүй. Одоо явж амар» гэдэг юм байна.

	Лежень энэ газрын эзнийд хоёр долоо хоноод өөр эзнийд шилжлээ. Тэр эзэн чинээлэг агаад боловсролтой, франц хүнийхээ баясгалантай эелдэг шулуун занг нь ихэд таашааж байжээ. Лежень эдний өргөмөл охинтой сууж, алба хаах болсон ба тайжийн зэрэгт хүрээд өөрийн охиноо Орловын морин цэргийн бэлтгэл дарга, шүлэгч, газрын эзэн Лобызаньевтэй гэр бүл болгоод, өөрөө ч мөн Орел нутагт шилжин суусан байна. Энэ Лежень бидний ярьж байгаа Франц Иваныч намайг Овсяниковынд сууж байхад орж ирлээ. Тэд хоорондоо нөхөрсөг холбоотой... 

	За уншигч олон минь надтай хамт энэ газрын жижиг эзнийд суугаад байх нь уйтгарламаар биз ээ. Тиймийн тул одоо би амаа сайхан татлаа.

	 


ЛЬГОВ

	— Льгов руу явах уу даа, тэнд очиж нэг ханатлаа нугас буудъя гэж уншигч та бүхний сайн мэдэх Ермолай нэг өдөр надад хэллээ.

	Жинхэнэ анчин хүнд нугасны ан онц дурламаар биш авч жигүүртний агнуурын цаг хараахан болоогүй (цаг нь есдүгээр сарын эхэн үе тул ойн цууцаль ирэх болоогүй, тал дундуур ятуу хөөж гүйхэд би дургүй болсон) үе байлаа. Би ангийн нөхрийнхөө үгэнд орж Льгов руу гарлаа.

	Льгов, дээр цагт барьсан ганц оройтой чулуун суваргатай Росот гэдэг намагт голын захад хоёр тээрэмтэй тал нутгийн том суурин юм. Росот гол Льговоос таван мод хэртэй яваад зөвхөн хөвөөгөөрөө биш дундаа ч хаа хаанаа Орел нутгийнхны хэлээр майер гэдэг хулсан шугуй ургасан өргөн цөөрмөг болон хувирна. Тэр хулст цөөрмөгийн булан тохой болон, тогтуухан газруудаар нь хулсан шугуйнуудын хоорондох устай газар болгонд дуут бүдэг, дуут шөвөг сүүлт, алаг нугас, бор нугас зэрэг элдэв янзын тоо томшгүй их нугас янз бүрийн төрлөөрөө хэсэг хэсгээрээ нисэж, хөөрч байдаг юм. Буун дуунаар хар үүл шиг бараантан хөөрнө. Анчид түүнийг харвал өөрийн эрхгүй нэг гараа малгайдаа хүргээд, пөөх! хэмээн дуу алдана. Ермолай бид хоёр цөөрмөгийг захлан явах гэсэн боловч нэгдүгээрт нугас их хашир сэргэг амьтан болохоор эргийн ойролцоо сууж байхгүй, хоёрт, хэдийгээр түргэн зайлж чадаагүй юм уу, гэнэн алаг нугас мэт нь бидний суманд дайрагдаж амь алдлаа гэхэд тэр их өтгөн ургасан зэгс хулсан дотроос олж авахад бэрх, бидний ноход ороод ч гаргаж ирж чадахгүй. Ноход маань ёстой дээд зэргээр амь насаа үл хайрлан зүтгэе гэхэд хөвж ч болохгүй ёроолоор нь шумбаж ч чадахгүй дэмий л хулсны хурц үзүүрт хайран хамраа урахаас өөр юм болдоггүй ээ.

	— Болохгүй нь ээ. Больё, Льгов руу буцаж очиж завь олж ирье, гэж Ермолай арга бодон өгүүлэв. Ингээд бид Льгов руу эргээд хэд ч алхаж чадаагүй байтал өтгөн ургасан уд модны цаанаас нэлээн хөгшин гүлжгэр анч нохой бидний өөдөөс шогшин ирж явахад хойноос нь дунд зэргийн насны хуучин муу хөх дээл дээр шаравтар хантаазтай улаан бор юм уу цэнхэр өнгийн өмдийг уранхай цоорхой савхин гутал дээр чихэн өмсөж хүзүүгээ улаан алчуураар ороосон мөрөндөө нэг амтай буу эгэлдэрсэн хүн гарч ирлээ. Нохойнууд өөрсдийн онцлогоор, хятад маягийн заншлаараа анх уулзаж байгаа нохойтой үнэрлэлдэн байснаа эцэст нь тэр нохой сүүлээ хавчин чих хулмайлгаж айсан бололтой шүдээ арзайлгаж бүх биеэр эргэж өвдөг нугалалгүй зогсож байхад үл таних нэгэн хүн бидэнд ойртон ирээд маш элэгсэг байдлаар толгой дохин мэндлэв. Харваас хорин тав орчим настай юм. Урт шар үсэндээ нэвт квас түрхэж дарсан нь үл хөдлөх бөгөөд бяцхан хүрэн нүдээр талсангуй ирмэж шүдний өвчнөөр шаналж яваа болов уу гэмээр хар алчуураар бараг бүхэлд нь ороосон нүүрэнд нь аятайхан инээмсэглэл тодорно.

	— Амархан морилж явна уу? хэмээн зөөлөн бялдуухан дуугаар мэндчилээд, би эндхийн гөрөөчин Владимир гэдэг байна... Танаас энэ нутагт морилон ирж манай нуурмагийн хөвөөгөөр ан хийх гэж яваа юм байна гэдгийг мэдээд хэрэв та эс унтууцвал танд бараа болох дуртай байна.

	Анчин Владимирийн ярьж аашилж байгааг үзвэл яг л анхны дурлалын рольд тоглож байгаа нутгийн залуу жүжигчин шиг байв. Би түүний тавьсан саналыг хүлээж аваад Льгов хүрэхээс өмнөө түүний намтрыг мэдэж амжлаа. Тэр хүн хамжлагаас чөлөөлөгдсөн боловч эзний мэдлийн хүн юм. Булбарай бага насандаа хөгжим оролдон суралцаад дараа нь эзний өргөөний зарц хийж байсан, бичиг мэднэ, миний ажигласнаар бол бас ч хэдэн ном уншсан бололтой. Одоогийн байдал нь гар дээр ганц ч зоосгүй, тогтмол эрхэлсэн ажилгүй, өлбөрч үхэхээс амь зайлахыг оролдон яваа өнөөгийн орос оронд олон тоогоор байгаа хүмүүсийн нэг нь байлаа. Тэрээр ер бусын уран яриатай алхаа хөдөлгөөн байдлаараа гайхуулж байгаа мэт санагдана. Бодвол алиа хошин үгээр ч мундаг байгаа биз дээ. Орос охид уран гоё үгэнд дуртай болохоор охидын дотор нэртэй л байсан байлгүй. Хэлж байгаа нь ойр хавийн эздийнхнээр ч орж гарч явсан, хот газраар хэсэж ч үзсэн хөзрийн тоглоомд оролцож, нийслэлийн хүмүүстэй танилцаж ч явсан мэтээр над ойлгогдож байна. Инээж байх нь тун урлагтай маш олон янз, ялангуяа хүний ярианд чих тавин сонсож байхдаа харуулж байгаа даруухан болоод, янзтайхан инээд уруул дээрээ тодрон байгаа нь түүнд маш зохижээ. Хүний үгийг дуустал сонсоод бүрэн зөвшөөрөхийн зэрэгцээгээр бас өөрийн хувийг алдалгүй зав зай ашиглан өөрийнхөө онцгой саналаа тавьж болох хүн гэдгээ ярилцаж байгаа хүндээ санаа авхуулж ч чадна.

	Нэг их сүрхий боловсролтой хүн ч биш. «Эелдэг зөөлөн» хүний тоонд хэрхэвч орохгүй. Ермолай түүнийг «хөөш, чи» энэ тэр гэж ярьж эхлэхэд нь Владимир шоолж зориуд түүнийг «Танаас, та...» гэж ярина.

	— Яагаад толгой түрүүгээ алчуураар боогоо вэ? Шүд өвдөө юу? гэж би асуув.

	— Үгүй ээ, энэ бол болгоомжгүйгээс үүдсэн илүү хөнөөлтэй юм байгаа юм даа. Миний нэг найз байдаг юм, их сайн хүн дээ. Гэхдээ огт анчин хүн биш, тийм хүн хаа мундах бил ээ. Нэг өдөр тэр маань надад: «За дотнын найз минь, одоо анд явахдаа намайг аваад яваарай. Би юундаа тийм их зугаатай байдгийг нь мэдэх гэсэн юм» гэж байна. Би юу гэхэв нөхөртөө, дургүйцэлтэй нь биш, нэг буу олж өгөөд л дагуулаад явлаа. Тэгээд би гөрөөлж гөрөөлчхөөд л нэг мэдсэн амармаар санагдлаа. Би нэг модны доор суулаа; тэр маань миний харалдаа зогсож буугаараа цэргийн сургууль хийж тоглоод л намайг шагайж үзэж ч байх шиг, тэгэхээр нь би болиоч гэж гуйхад дадлагагүйдээ тэр юм уу үгэнд минь орсонгүй. Гэтэл буу алдаад суманд нь би эрүү, баруун гарынхаа долоовор хуруу хоёрыг алдахгүй юу.

	Бид Льговт хүрлээ. Владимир, Ермолай хоёр завьгүй бол ан хийж чадахгүй юм гэдгийг ярилцан тохиролцсон байна.

	Сучок (модны гишүү?) гэдэг хүнд л нэг банзан завь10 бий дээ, түүнийгээ хаана нуучихсаныг нь би мэдэхгүй байна. Тэр хөгшний рүү гүйхээс биш яах вэ гэж Владимир хэлэв.

	— Хэнийд очих нь вэ? гэж би асуув.

	— Энд Сучок гэдэг хочтой нэг хүн байдаг юм. Владимир Ермолайтай Сучокийн тийш явлаа. Би тэднийг сүмийн тэнд хүлээж байя гээд хүлээж байхдаа оршуулгын газрын булшнуудыг ажиж байтал хав хар болсон дөрвөн талтай хөшөө нүдэнд туслаа. Нэг тал дээр нь францаар « Ci gît Théophile Henri, vicomte de Blangy11» нөгөө талд нь «Энэ чулуун дор Бланжийн гүн Теофиль Анри нойрсож байна» гэжээ. 1737 онд төрөөд 1799 онд талийгаач болж 62 наслав» гээд гурав дахь тал дээр нь «Алтан шарил нь амар байг!» гэж тус тус сийлээд дөрөвдүгээр нүүрэн дээр нь:

	 

	Уул чулууны дор Франц харь хүн нойрсоно 

	Ухаан билгээрээ нэр хүнд ихтэй хүн байв 

	Тамлагдсан эхнэр хүүхдээсээ нулимсаар салж 

	Түйвэргэн цэргийн хөлд орсон эх орноо орхиж 

	Орос орны эрэгт хүрэлцэн ирээд 

	Өтөлсөн хойноо халуун голомт олж 

	Хүүхдэд ном зааж, хөгшдийн ясыг барьж явтал... 

	Хүчтэнээс хүчтэн шүүж түүнийг энд нойрсуулав.

	 

	хэмээн шүлэглэн бичсэн байна.

	Владимир, Ермолай, Сучок гэдэг хачин хочтой хүн гурав эгж ирсэн явдал миний бодлыг сарниав.

	Үс сахал нь ургаж сэгсийсэн, хөл нүцгэн, таг болсон уранхай хувцастай Сучок гэдэг тэр хүн харвал чөлөөнд гарсан бойдаа баймаар бөгөөд нас сүүдэр жар орчим ажээ.

	— Чамд завь бий юу? гэж би асуув.

	— Бий нь ч бий гэхдээ даан ч муу даа, гэж сулхан баргиа дуугаар хариулав.

	— Яачихсан юм бэ?

	— Наалт нь салчхаад завсраар нь ус ороод болохоо байсан юм.

	— Гайгүй ч байна даа. Олс молсхоноор чигжиж орхивол болоо биз гэж Ермолай өгүүлэв.

	— Бололгүй яах вэ гэж Сучок дохив.

	— Чи юу хийдэг юм бэ?

	— Би эзний загасчин хүн.

	— Загасчин хүн байж завиа ийм байлгана гэдэг чинь юу гэсэн үг вэ?

	— Манай голд загас байдаггүй юм чинь дээ.

	— Загас ч усаа муудахаар байдаггүй ёстой доо гэж миний анчин нэлээд хашир маягаар өгүүлэв.

	— За бушуухан яваад түүхий олс олж ирээд завины завсар заалхайг чигж гэж би Ермолайд хэлэв. Ермолайг явмагц би Владимирт

	— Ийм завьтай явж байж усанд живчих юм биш биз? 

	Тэр маань:

	— Авралт тэнгэр байхад, живдэг ч юм гэсэн ус нь гүн биш байх гэж бодох хэрэгтэй юм л даа гэлээ. Сучок нойрон дундаа үглэх мэтээр, — Нээрэн гүнзгий биш шүү. Усны ёроолд замаг өвс дэндүү их ургачхаад... тэгэхдээ бас цүнхэл тогоо12 бий шүү, гэж ярив.

	— Тийм их өвстэй юм бол сэлүүр хөдөлгөхийн аргагүй юм биш үү? гэж Владимир асуухад нь

	— Хэн чинь хуруун чинээ завин дээр сэлүүр хөдөлгөж явсан юм бэ? Модоор хатгаад явах хэрэгтэй. Би та нартай хамт явъя. Тэнд миний мод бий. Хүрзээр ч гэсэн болно л доо.

	— Хүрзээр ч хэцүү байх даа, зарим газраа гүн байх байлгүй, тэгэхээр ёроолд нь хүрэхгүй байлгүй гэж Владимир өгүүлэв.

	— Тэр ч хэцүү нь үнээн.

	Би Ермолайг хүлээн булшин дээр суулаа. Владимир ёсыг бодож надаас жаалхан зайлаад мөн суув. Сучок толгойгоо гудайлган хуучин хөгшчүүдийн заншлаар нуруугаа үүрэн байрандаа зогсоно.

	— Энд загасчин болсноос хойш удаж байна уу? гэж би өвгөнөөс асуутал тэр сандрангуй байдлаар:

	— Долоо дахь жилдээ явж байна. 

	— Урьд нь юу хийж байсан бэ?

	— Урьд нь хөтөч байсан.

	— Тэгээд хэн чамайг морь тэрэг хөтлөхөө боль гээ вэ?

	— Шинэ эмэгтэй эзэн.

	— Шинэ эмэгтэй эзэн гэдэг чинь хэн бил ээ?

	— Биднийг худалдаж авсан хүн! Ахайтан мэдэхгүй гэж үү, Алена Тимофевнаг, бүдүүн... хижээл хүүхэн... 

	— Тэр хүн яагаад чамайг загасчнаар тохоогоо вэ?

	— Хэн мэдэх вэ! Тамбовт байдаг өөрийн үндсэн эдлэн газраасаа ирээд л бүх албат хамжлага нараа цуглуулж бидний өмнө гарч ирлээ л дээ. Бид эхлээд цөм дараалан түүний гар дээр үнслээ. Тэгсэн чинь уцаарласангүй ээ,.. тэгээд л нэг нэгээр нь юу хийж байсан, ямар ажилтай байсныг асууж гарлаа. Над дээр ээлж ирж асуусан нь: — Чи юу байсан бэ? гэхэд нь, — Хөтөч байсан, гэтэл:

	— Морь тэрэгчин гэж үү? Чи ямар юмныхаа морь тэрэгчин байдаг юм бэ? Чи бас өөрийгөө мэдэхгүй ээ! Одоо морь тэрэгчнээ боль! Миний загасчин бол! Сахлаа хус! Тэгээд миний ирэх болгонд дээдсийн ширээнд загас тавьж бай! Мэдэв үү?.. гэдэг юм байна. Тэгээд л түүнээс хойш загасчны дансанд явж байна.

	— Миний цөөрмийг сайн харж, хэвээр нь хадгалж бай! гэхэд нь

	— Үгүй ээ, ийм юмыг чинь яаж харж хадгалдаг юм бэ?

	— Түүний урьд ямар эзний мэдэлд байсан бэ?

	— Сергей Сергеич Пехтеров. Биднийг уламжлан хүлээж авсан юм. Тэгэхдээ манай эзнээр удаагүй ээ, дөнгөж л зургаан жил болсон. Би хөтөч нь байсан... Тэгэхдээ хотод биш ээ. Тэнд бол өөр хүн байгаад хөдөөгийнх нь би байсан юм.

	— Чи бүр залуу наснаасаа эхлээд хөтөч байсан юм уу?

	— Хаанаас дандаа хөтөч байх вэ! Би Сергей Сергеичийн үед л хөтөч болсон юм. Түүнээс өмнө тогооч байсан. Тэр ч бас хотод бол өөр хүнтэй л дээ, би хөдөөгийнхийг нь л байсан... 

	— Чи хэний тогооч байсан юм бэ?

	— Түүний өмнө эзэн, Афанасий Нефедыч, Сергей Сергеичийн нагацынд тогооч явлаа. Льговыг худалдаж авсан хүн чинь л тэр дээ. Сергей Сергеич өв хөрөнгө залгамжилж авсан хүн.

	— Хэнээс Льговыг авсан юм бэ?

	— Татьяна Васильевнагаас авсан юм.

	— Ямар Татьяна Васильевна?

	— Уржнан жил Болховын тэнд, аа үгүй, Карачевийн тэнд хүнтэй суулгүй байж байгаад үхсэн дээ... Хүнтэй сууж үзээгүй юм гэдэг. Мэдэхгүй юу? Бид түүнийг эцэг Василий Семеньчийн гарт байж агаад шилжиж очсон юм. Тэр бидний эзнээр их удсаан... хориод жил бол оо байх аа.

	— Чи тэр Татьяна Васильевнагийнд бас тогооч нь байсан юм уу?

	— Эхлээд тогооч нь байж байгаад дараа нь хар цай ширгээгч болсон.

	— Ямар ажил ий?

	— Цай ширгээгч..

	— Тэр чинь ямар тушаал бэ?

	— Мэдэхгүй ээ, эзэн минь. Гуанзны мухлагийн дэргэд л зогсоодог байсан юм. Нэрээ ч өөрчилж Кузьма гэхгүй Антон гэж бай гэж эзэн тушаасан юм.

	— Жинхэнэ нэр чинь Кузьма гэдэг үү?

	— Тийм ээ, Кузьма.

	— Тэгээд чи дандаа цай ширгээгчээр л ажиллаад байв уу?

	— Үгүй ээ, тийм биш бас жүжигчин байсан.

	— Нээрэн үү?

	— Тэгэлгүй яах вэ... чаатарт байсан. Манай эзэн өөрийн өргөөндөө чаатартай байсан юм.

	— Тэгээд чи ямар ямар рольд тоглож байсан бэ?

	— Юу гэж асуув аа?

	— Чи тэр театрт юу хийж байв аа?

	— Аа, эзэнтэн та мэдэхгүй юу? Намайг чинь дагуулж аваачаад гоёж гоодоод тавина: заримдаа алхаж байна, үгүй бол зогсож, эсвэл сууж байна.

	...ер нь л тэг гэснээр нь явж байлаа л даа. Юм ярь гэвэл бас л ярина. Нэг удаа сохор хүн болж ч үзсэн... хоёр нүднийхээ зовхи дор вандуйн үр нэгийг хийчхээд л... хийчихнэ шүү дээ!

	— Дараа нь юу хийсэн бэ?

	— Дараа нь уу. Бас тогоочоо хийсэн.

	— Яагаад тогооч болоод буучихсан бил ээ?

	— Ах хүү оргож алга болчхоод

	— Чи тэр анхныхаа эмэгтэй эзний эцгийнд юу хийдэг байсан бэ?

	— Янз бүрийн ажил хийсээн. Эхлээд зарц байж байгаад дараа нь олон хос морьтийн зүүн гарын морьч хийсэн, цэцэрлэгчийн ч ажил хийсэн ахлах нохойч ч байлаа.

	— Ахлах нохойч гэнэ ээ? Нохойгоор ч авлаж явсан хэрэг үү?

	— Тийм ээ, нохойгоор авлаж яваад морьтойгоо унаж морио бэртээгээд золтой л үхээгүй, манай өвгөн эзэн мөн ч ширүүн хүн байсан даа. Намайг үхтэл зодоод Москва руу гуталчны дагалднаар явуулж бил ээ.

	— Дагалдан гэлээ гэнэ ээ? Нохойч байх гэдэг чинь хүүхэд биш байсан цаг байгаа биз дээ?

	— Тэгэхэд чинь би хорь гараад л настай байсан.

	— Тэгээд хорь гаруй насандаа гуталчны дагалдан байлаа гэнэ ээ?

	— Зүгээр ч үгүй эзний тушаалаар хийсэн юм. Аз болоход эзэн маань төдхөн нас барж би ч даруйхан хөдөө гарч ирсэн юм.

	— Тогоочийн мэргэжлийг тийм сайнаар хэдийд сур аа вэ? 

	Сучок туранхай шар царайгаар өөд харан инээмсэглэж, 

	— Тийм ажлыг сурч ядах юу байсан юм?.. Хүүхнүүдийн хийчихдэг ажил шүү дээ!

	— Кузьма чи нэг насаар мөн ч их олон юм хийж үзжээ дээ. Одоо загас байхгүй юм бол загасчин болоод чи юу хийж байна вэ?

	— Хиш, эзэнтэн минь над харамсах юм огт алга. Загасчин болно гэдэг чинь их аз байхгүй юу. Над шиг нэг муу өвгөн Андрей Пупырыг цаасны үйлдвэрт явуулж ус хутгагчаар ажиллуулсан юм даг. Эзний авгай тэг гэжээ. Зүгээр суугаад идэж байна гэдэг ялт хэрэг гээд л явуулдаг гэнэ. Пупыр ч уг нь харж үзэх болов уу гэж найдаж байж: авга ахын хүү нь эзний өргөөнд алба хаан сууж байна; эмэгтэй эзэнд захина гэж амласан... гэтэл юу болов доо... Пупыр намайг харсаар байтал зээгийнхээ өмнө өвдөг сөхрөн гуйж байх юм.

	— Өвгөн тэгээд гэр бүлтэй юу? Авгайтай байсан уу?

	— Үгүй, эзэн минь, байгаагүй юм. Талийгаач Татьяна Васильевна еэ бурхан минь! Хэнийг ч гэрлэхийг зөвшөөрдөггүй байлаа. Бурхны аврал, өөрөө ярихдаа: «Харахгүй юу намайг, нэг насаараа охин бие хэвээр явж л байна юу гэж дүрсгүйтэж байх вэ? Эд нар ер яах гээд байна?» гэдэг байсан юм.

	— Тэгээд одоо яаж амь зууж байна даа? Цалин хөлс гэж авдаг уу?

	— Ямар юмных нь цалин байх вэ!.. Хоол цайг нь хүртэж байхад, тэнгэр бурхан минь чамлаж хаанаас болох вэ! Бурхан минь, манай эзэн хатагтай түм наслаасай!

	Ермолай буцаад ирлээ.

	— Завиа засчихлаа. Чи яваад сэлэх мод олоод ир гэж шийдэмгий хэлэхэд нь Сучок гүйгээд явлаа. Намайг энэ хөөрхий өвгөнтэй юм ярьж байх хугацаанд анчин Владимир эхлэхээс нь зэвүүтэй харцаар өвгөнийг ширтсээр байв. Тэгээд өвгөнийг явмагц

	— Балай хүн байна даа. Ямар ч боловсролгүй тариачин болохоос өөр юм алга... гэж анх ам нээв. Тэгээд түүнийг ордны зарц харчуулын тоонд бодох арга алга... худлаа магтаад л. Тэр бид хоёр яаж жүжигчин байсан байх вэ!.. бодоод үз л дээ. Шал дэмий, тийм амьтантай юм яриад байх юм. Хы!

	Арван таван минут орчим өнгөрөхөд бид Сучокийн завинд суусан байлаа. (Нохойнуудаа хөтөч Иегудийлад захиад амбаарт орхилоо). Тохитой биш байсан авч анчин хүн гэдэг юм тоодоггүй хүмүүс дээ. Завины могдгор бөгсөн дээр Сучок зогсож (Залуурдаад) Владимир бид хоёр дунд нь, Ермолай завины хошуун дээр суусан юм. Завсар сийлгээр нь чигжсэн авч удалгүй бидний хөл доогуур устай болж байна. Аз болоход тэр өдрийн тэнгэр тун уяруун агаад нуурмагийн ус нойрмоглох адил намуухан ажээ.

	Бид аажуухан гулсан хөвөх ба өвгөн маань замагт ороолдсон сэлүүр модоо арай ядан сугалж шигүү ургасан том ногоон навчнууд бас манай завины урагшлахад саад болно. Гэвч удалгүй зэгст усанд хүрмэгц чимээгүй болов. Өөрсдийн нь байгаа газар дээр гэнэт биднийг ойртож очмогц сэрэл авсан нугаснууд бужигнаж эхлэв. Тэд уснаас (тасран) хөөрч эхлэхэд бидний бууны дуу ч пижигнэлээ... Энэ богино сүүлт шувууд агаарт хөөрч байснаа ус руу хүндээр пид пад хийн унаж байх нь тун ч харууштай гайхамшиг бил ээ. Сум тусаж унасан бүхнийг олж авч чадаагүй нь мэдээжийн хэрэг ээ. Багахан шархтсан нэг нь ус руу умбаж алга болоод нам үхсэн мэт нэг нь зэгсэн дотор унавал Ермолайн өлөн нүдэнд ч үл харагдана. Тэгсэн ч үд болоход бидний завь нугасаар дүүрсэн бөлгөө. Ермолай тун хануун байгаа бололтой авч Владимир нь сайн буудаж чадсангүй ээ. Алдаж орхисон л бол тэр ер бусын хачин явдал болсон мэт буугаа үзэж нүх рүү нь үлээж байх шиг, тэр тухайгаа бидэнд учир нь үл ойлгогдох шалтгаан тохиолдсон мэтээр тайлбарлана. Ермолай хэзээд онож буудна, би ч яах вэ хэзээний муу бууддаг хүн. Сучок, хар бага наснаасаа эзний албанд байсан маягаар биднийг харж байн байн «тэр, тэнд бас нугас байна!» гэж хашхирна. Тэгснээ байсхийгээд нуруугаа гараараа маажихгүй мөртөө дал мөрөө хавчгануулан үрнэ. Тэнгэр тун сайхан байлаа. Өндөрт хөөрсөн хөвсгөр цагаан үүлс усанд тусан бидний толгой дээгүүр аажуухан хөврөн өнгөрч зэгс хулс нь шажигнан нуурмагийн ус хавтгай ган төмөр адил нарны сацрагийг харвуулна. Гэтэл биднийг тосгон руу буцах үед гэнэт тун базаахгүй хэрэг гарлаа.

	Бид завиндаа ус ороод ихдээд байгааг хэдийн мэдэж байсан юм. Нямбай ажиллагаатай миний анчин яаж мэдэх вэ гээд анхаарал муутайхан тосгоны авгайгаас шанагыг нь нууж аваад ирсэн байсан, түүгээр усаа хутгаж асгаж байх үүргийг Владимир хүлээсэн байлаа. Владимир өөрийн үүргийг гүйцэтгэхээ мартаагүй байлаа. Агнуурын ажил дуусахын үеэр салахын ёс гүйцэтгэх гэсэн юм шиг маш олон тооны сүрэг нугас гэнэт хөөрөн буу цэнэглэх ч зав өгмөөргүй байлаа. Ингэж ухаангүй буудлага хийж байх үедээ завиндаа ус дүүрээд байгааг анхаарсангүй ээ. Ермолай унагасан нугасаа авах гэж завины хошуун дээр бүх биеэр даран тонгойж байхад бидний муу хуучин завь далбиганан ус хутгаж аваад доош живлээ. Аз болоход живсэн газар нь гүн биш байж. Бид сандрахдаа орилж хашхирсан авч цаг нэгэнт хожимдсон байна. Мөчийн дараа бид эргэн тойрон үхсэн нугас хөвсөн хоолойдоо тулсан усан дотор зогсож байв. Одоо тэр цагийн манай нөхдийн зэвхий царайг санахад хөх инээд хүрэх юм. (Миний царай ч тэгэхэд улаа бутарч бусдаасаа өнгө ялгарч чадаагүй нь мэдээжийн хэрэг). Тэр тухайдаа үнэнээ хэлэхэд инээд хүрэх юм юу байх вэ дээ. Бид цөм буугаа толгой дээрээ өргөсөн байхад Сучок эзнээ дуурайж сурсан болохоороо ч тэр юм уу модоо толгой дээрээ өргөсөн байв. Бидэн дотроос эхлээд дуу гарсан нь Ермолай бил ээ.

	— Түй! Муу цус, ямар муухай золиг вэ! Энэ бүхэн чамаас л болж байна! Муу зөнөг шуламс үхэж байсны чинь завь! хэмээн ус руу нулиман өвгөнийг хараад зүхнэ.

	— Миний буруу болжээ гэж өвгөн бувтнана.

	— Чи ч бас дүүрсэн амьтан, юугаа харж байсан юм бэ? Яагаад усаа асгалгүй байсан юм бэ? Чи... чи... чи... гэж бас миний анчин Владимир луу толгой эргүүлэн загнана. Владимир нь хариу хэлэх ч чадалгүй эрүү толгойн шүд нь нийлэхээ байтал дагжин чичирч утга учиргүй инээнэ. Түүний уран үг, нарийн ёс журам, өөрийн буурь суурь хаачсаныг бүү мэд! Хорсолт муу завь бидний хөл дороос ялихгүй хөдлөн... Эхлээд аюултай хүйтэн байсан ус хэдхэн мөчийн дараа дасгал болж анхны сандрал өнгөрсний дараа би эргэн тойрноо ажлаа. Тойрондоо арваад алхмын цаана зэгс ханалан харагдах ба түүний навчин дээгүүр алсад эрэг харагдана. «Ээ, муу байна» гэж над бодогдлоо.

	— Яавал дээр вэ? гэж Ермолайгаас асуув.

	— Энд хонохгүйгээс хойш нэг юм бодно биз гээд тэр маань Владимир тийш хандан

	— Май хө, миний бууг барьж бай! 

	Владимир үггүй дагав.

	— Нимгэн газрыг нь олох хэрэгтэй байна, гээд Ермолай ямар ч цөөрмөгт заавал нимгэн газар байх ёстой гэж батлах мэт найдвартай хэлээд Сучокоос модыг нь авч тулан болгоомжтой урдах газраа тэмтрэх байдлаар усны эргийг чиглэн явав.

	— Сэлж чадах уу? гэж асуухад минь:

	— Үгүй ээ, чадахгүй, гэж Ермолайд хариулж байгаа нь зэгсэн дундаас цуурайтна.

	— Тэгвэл живж үхнэ шүү гэж Сучок зовсон янзгүй хэлнэ. Эхлээд тэрээр аюулд орохоос илүү бидний уурлахаас айж байсан нь одоо болоход огт санаа амарч өөрөө хүнд байдлаас зайлах гэх хэрэггүй гэж бодсон янзтай хааяа нэг ус тургин зогсоно.

	— Ямар ч ашиггүйгээр баларна даа гэж Владимир гомдолтойгоор хэлэв.

	Бүтэн цаг илүү болоход Ермолай буцаж ирсэнгүй. Энэ нэг цаг бидэнд мөнхийн юм шиг санагдаж байв. Эхлээд тэр бид хоорондоо дуу авалцаж байснаа аажмаар хариу нь багассаар огт чимээгүй боллоо. Тосгонд оройн хонхны дуу сонстоно. Бид хоорондоо үг солилцох нь ч байтугай нүүр нүүрээ ч харалцахгүй юм сан гэж бодож байв. Нугас бидний толгой дээгүүр эргэлдэн нисэж, зарим нь миний дэргэд буух шахсанаа «чанх дээшээ» цойлон хөөрч ганганалдан талийна. Бид мод болон хөшиж эхлэх мэт авч Сучок унтах гэж байгаа юм шиг нүдээ анивалзуулна.

	Тэгж байтал Ермолай эргэж ирээд бидэнд хэлэхийн аргагүй баяр хөөр төрүүллээ.

	— За юу болов?

	— Цөөрмөгийн хөвөөнд хүрч үзлээ, нимгэн газар ч байна... явцгаая гэхэд бид тэр дороо хөдлөхөөр завдсан авч Ермолай ус руу гараа шургуулан халааснаасаа оосор гаргаж ирээд алсан нугаснуудаа хөлөөр нь холбож хоёр үзүүрийг амандаа үмхээд түрүүлэн явж хойноос нь Владимир, Владимирийн хойноос би, хамгийн сүүлд нь Сучок явав. Усны эрэг хүртэл хоёр зуугаад алхам зайтай байсан юм. Ермолай зогсолгүй зоригтойгоор алхахдаа (Бодвол тэр энэ замыг сонгон авсан бололтой). хааяа "энд цүнхээлтэй шүү, зүүн талаа бариарай" гэх юм уу эсвэл «баруун талдаа шавартай шүү, зүүн талаа барьж яваарай...» гэнэ. Заримдаа ус хоолойгоор татна. Хөөрхий муу Сучок биднээсээ хамгийн балтгар юм болохоор хоёр ч дахин ус залгин хөөс цахруулж байхад нь Ермолай «за, за яав гэчнэ!» гэж сүртэй хашхирахад Сучок сарвалзан хөл алдаж байснаа огло үсрэн байж нимгэн газар хүрнэ. Бүр сүйд болтлоо тэвдэж байсан ч миний цамцны хормойноос шүүрэн барьж авахыг зүрхэлсэнгүй. Шолбойтлоо норж, шавар шавхай болж тамир тэнхээгээ барсан бид арай гэж эрэг дээр гарч ирлээ.

	Хоёр цаг хэртэй өнгөрсний дараа бид аль болохоор хувцас хунараа эврээж өвсний том саравч дотор оройн хоол идэж сууж байлаа. Хөтөч Исгудиил, тун аажуу хөдөлгөөнтэй, хүнд бөгстэй, хайхрамжгүй, дандаа нойрмог юм шиг байдаг хүн агаад энэ удаа саравчны хаалганы дэргэд зогсон Сучоктой их л хичээнгүй тамхилж байна. (Миний ажсанаар бол Оросын хөтөч нар хоорондоо нэн түргэн танилцаж амждаг улс юм) Сучок ой гутам уур хилэнтэйгээр тамхи үнэрлэж ханиалган шүлсээ хаяж шавай нь ханаж байгаа бололтой харагдана. Владимир алжаасан зөөлөн харцаар ширтэж толгой далжийсхийлгэн үг цөөнтэй сууна. Ермолай бидний бууг арчиж зүлгэж байв. Шар хөмрөг шувууныхаа махыг идэх гэж хүлээж байсан ноход сүүлээ улам түргэн годгонуулна; морьд маань саравчны доор газар цавчин тургилна... шингэж байгаа нарны сүүлчийн туяа өргөн улаан тууз татуулан дөрвөн зүг сацарч, алтан шар үүл тэнгэр дүүрэн бутран жижиг жижгээр тархан байгаа нь угааж самнасан долгион адил... Тосгон даяар ая дуу цуурайтна.

	
БЕЖИН ТАЛ

	Тэнгэр сайн зохирсон долоодугаар сарын нэг сайхан өдөр бил ээ. Өглөө эртнээс тэнгэр цэлмэг, үүрийн туяа нь гал шиг улайн бадрахгүй, зөөлөн ягаан өнгөтэй. Нар гантай үеийнх шиг цог адил улайсангүй, ширүүн бороо салхины өмнөхтэй адил барайж харласан ч үгүй, цэлийж туяаран нарийхан урт цагаан үүл доор намуухнаар хөөрөн хөөрсөөр буурал манангийн цаана гэрэлтэн цайрна. Нарийн цагаан үүлний дээд талын нимгэн үзүүр жирвэлзэн гялалзаж байгаа нь мөнгөн сацраг адил ажээ... тэгснээ тоглон наадагч сацрагууд нь дахин задран хөгжөөнтэй сүртэй болж нисэх мэт хөөрөн бадарна. Үдийн хэрд шаргал саарал өнгийн дугариг, нимгэн цагаан хүрээтэй гозгор гозгор олон үүл гарч тасралтгүй халгилан урсаж байгаа голын усан дотор энд тэндгүй орших жижигхэн жижигхэн арал гүн цэнхэр тунгалаг усан замаар хүрээлэгдсэн юм шиг бараг хөдөлгөөнгүй харагдана. Алс тэнгэрийн хаяанд үүлс хоорондоо нийлэн цугларч байхад түүний завсраар тэнгэрийн цэнхэр өнгө харагдахгүй боловч үүлс нь элч туяанд тэнгэр адил цэнхэртэнэ. Тэнгэрийн хаяаны хөнгөн, цагаан саарал өнгө өдөртөө үл хувирна. Хаашаа ч харсан адил үүл хуран ширүүн бороо орох шинжгүй; харин энд тэнд дээрээсээ доош шувт цэнхэр судлууд татаж байгаа нь бороо дусалж буйн шинж ажээ. Оройн хэрд тэр үүл арилан утаа шиг бараавтар, тийм гэх дүрс хэлбэргүй болон нар шингэхийн эсрэг талдаа ягаавтар туяа татуулан хөөрнө. Нар тэнгэрт хөөрөх үеийнтэйгээ адил нам тайван жаргаж буй тэр газар харлан барайх хорвоогийн өнгөн дээр улаавтар туяа түр зуур тусаж, дээр тэнгэрт үдшийн од ганц нэгээр гэрэлд асаасан лааг болгоомжтой тавьсан мэт анивалзана. Тиймэрхүү өдөр юм бүхний өнгө зөөлөрч, тунгалаг атлаа хурц биш байдаг. Аль ч юм нэг л сэтгэл гижигдэм ялдам зөөлхөн байдаг. Тийм өдөр халуун нь заримдаа нэлээд жиндүү, заримдаа бүр тал задгай газар бол (болчхож байгаа) юм шиг байсан ч салхи үлээн тэр жин халууныг хөөн тараах шиг болно. Зохирсон тэнгэрийн зайлшгүй тэмдэг болсон хуй салхи тариан талбай дундуур зам харгуйгаар өндөр өндөр цагаан багана болон эргэлдэнэ. Хуурай цэвэр агаарт нь агь, хураасан хөх будаа, гурвалжин будааны анхилмал үнэр шингэсэн байна. Шөнө дунд өнгөртөл ч чийг унах гэж байхгүй. Тариа хураалтын үеэр тэнгэр ийм л байгаасай гэж тариачид хүснэ... 

	Яг тийм нэг өдөр би Тульск мужийн Чернь нутагт сойр агнасан юм. Овоо олныг агнаж богцны маань оосор хоёр мөр хайр гамгүй шигдэн дарна. Оройн туяа тасарч агаарт нарны сацраггүй ч гэсэн гэрэлтэй саруулхан байхад сүүдэр өтгөрөн хүйт оргиж эхэлсэн тул миний бие гэр лүүгээ эргэхээр шийдэв. Үргэлжилсэн бут бургасны талбайн дундуур яаруу алхалсаар туулж нэг гүвээн дээр гарлаа. Баруун талаараа царсан ойтой, алсад намхан цагаан сүм харагдах таньдаг хөндий гарч ирэх юм шиг бодож байсан чинь харин огт үзээгүй газар байдаг байна. Яг хөл доор минь нарийхан хөндий газар эхэлж, тэртээ талаар нь улиасан ой ханалан байх тул би гайхан эргэж тойрноо ажтал: «— Аа, ха би чинь шал буруу газраар гараад иржээ, хэтэрхий баруунтаагуур явчихжээ» гэж өөрийнхөө чиг алдсанд гайхан, тэр гүвээнээс түргэн гэгч буулаа. Гэтэл агуй руу орсон юм шиг эвгүй хүнд чийгтэй газар луу орчихлоо. Хөндийн ёроолоор ургасан шал нойтон ширээний бүтээлэг шиг цайвартсан нойтон газраар алхах тун аягүй байлаа. Би бушуухан нөгөө талын хамар дээр гарах гэж улиасан ойн дагуу зүүн талаа барин зүтгэлээ. Нойрмоглох мэт моддын орой дээгүүр мэлгэр тэнгэрт сарьсан багваахайнууд дэрвэлзэн жирвэлцэн эргэлдэнэ. Мөн тээр тэр дээгүүр нэг оройтсон хараацай ганцаар үүрийнхээ зүг яаралтай шунхийгээд нисэн өнгөрөв. «Одоо тэр буланг л тойрвол зам байх байгаа. Нэг мод хэртэй газар илүү явчихлаа даа! гэж ганцаараа бодсоор яваад нөгөө ойн тохойд хүрч очвол бас л зам алга аа. Миний нүдний өмнө хадуур хүргээгүй өргөн бут бударгана цэлийн түүнээс бүүр цаана тал хөндий харагдана. Би дахин зогсов. «Энэ юу болж байна вэ?.. Би чинь хаана явж байна вэ?» гээд толгой дотроо өнөөдрийнхөө явсан бүх газраа эргүүлэн бодож эхэллээ... «Аа, энэ чинь Парахины ой байна шүү мөн дөө» гэж дуу алдан, тэр чинь Синдевийн шугуй байна... үгүй ээ, би яагаад ийшээ орчхов оо? Ийм хол?.. Хачин юм аа! Одоо дахиад баруун талаа барих хэрэгтэй.

	Би бут бударгана дундуур явсаар баруун тийш явлаа. Тэгж байтал шөнөдөж бүр харанхуй болж ширүүн борооны үүл харанхуй манангийн хамт эргэн тойрноор түргэн өгсөн дээрээс ч харанхуйлна. Надад их өвстэй сайн дагтаршаагүй зам тулгарч би түүгээр болгоомжтойгоор урд талаа харан алхлав. Хавь орчин түргэн харлаж нам гүм болоход ганцхан бөднө шувууны дуу хааяа сонсогдоно. Шөнийн жижигхэн нэг шувуу зөөлөн далавчаа дэрвэн чимээгүй, доогуур нисэхдээ намайг мөргөчих шахаад цочсондоо хажуу тийш зайлан одов. Би бут бударганын цоорхойд гарч цаашаа тариалангийн талбайн хоорондох замаар явлаа. Холын юм бараг ялгарахгүй болжээ. Миний тойронд байгаа тариан талбай бүдэгхэн цайвартан түүний цаадах тэнгэрийн хаяанаас хүйтэн харанхуй мөч мөчөөр ахин уйтгарт харанхуй бүрхсээр байна. Миний хөлийн чимээ зэлгийрч буй агаарт бүдэгхэн шүжигнэнэ. Өнгөө алдаж байсан тэнгэр дахин хөхрөн гийх мэт болно. Энэ бол шөнийн тэнгэрийн онцлог хөх өнгө бил ээ. Одод гялалзан түгж мяралзан жирвэлзэнэ.

	Би ой байна гэж харж байсан маань бөндгөр хар толгой байна. «Үгүй ээ, би чинь хаана явж байна?» гэж дахин би чангаар дуугарч хэлээд гурав дахь удаагаа зогсож англи шар алаг нохой руугаа асуух мэт харав. Энэ маань дөрвөн хөлт адгууснууд дотроос хамгийн сэргэлэн нь юм. Гэтэл хамгийн сэргэлэн дөрвөн хөлт адгуус Дианка маань ч өөдөөс сүүл шарваганан чилсэн нүдээ ядарсан байдалтай эргэлдүүлэхээс өөр ямар ч хэрэг болмоор дохио өгсөнгүй ээ.

	Нохойгоо хараад ичих шиг болж би гэнэт хаашаа явах зүгээ олсон мэт урагшаа мацан алхлаа. Өнөөх толгойг тойрон явтал цөмийг хагалж эргүүлсэн гүн биш хонхорт орлоо. Миний санаанд хачин юм бодогдов. Тэр хонхор маань налуу бөөртэй яг тогоо шиг хэлбэртэй юм. Ёроолд нь хэд хэдэн цагаан чулуу бүртэлзэх нь нэг нууц юм зөвлөлдөх гэж байгаа мэт харагдана. Бас тэр хонхор туйлын анир чимээгүй нам гүм учраас дээрх тэнгэр нь хүртэл уйтгартай санагдан зүрх минь шимшрэв. Хад чулууны завсар ямар нэгэн амьтан турь муутай часхийн дуугарав. Би бушуухан өнөөх толгой дээрээ буцаж гарахаар ухрав. Үнэндээ би гэр лүүгээ явах замаа олж чадна гэж энэ хүртэл итгэсэн хэвээр байсан авч сая л бүр төөрснөө сайн мэдлээ. Тэгэхээр нь би харанхуйд газрын багцааг таних гэсэн бодлоо орхиж, одны байрлалаар таамаглан явлаа... Хагас цаг хэртэй тийнхүү арай чарай хөл зөөн алхаж явахдаа би ингэж ганц ч галын гэрэл харагдахгүй, өчүүхэн төдий ч сэржигнэх чимээ сонстохгүй эзэнгүй талд хүн болсоор явж үзээгүй мэт санагдана. Нэг налуу гүвээ өнгөрөхөд нөгөө нь залгаж, нэг талыг өнгөрөхөд цаана нь хязгааргүй агаад, бут бударгана тал дундаас яг хамрын дороос гарч ирээд байх шиг байв. Би яв явсаар хаа нэг газар өглөө болтол хэвтэхээр завдаж байтал гэнэт аймшигтай ёроолгүй ан хавцал руу өнгийлөө.

	Өргөөд тавих гэж байсан хөлөө шалмагхан хойш татаж муухан харагдагч шөнийн гэгээгээр алс тийш өргөн тал байхыг ажиглав. Том гол энэ талаас нөгөө тийш чиглэн тал дугариг хэлбэрээр талыг тойрон түүний усны гөлмөн төмөр шиг өнгөн дээр үе үе цайвар өнгө гарч урсгалын чигийг заана. Доошоо харахад миний зогсож байгаа эрэг зороод тавьчихсан юм шиг эгц бөгөөд түүний сүрт хүрээ нь харанхуй хөх тэнгэрт барсайна. Ганга ба тэгш газрын уулзвар тохойн орчим голын ус хар толь шиг мэлтгэнэнэ. Яг тэр гангын дор хоёр хэсэг ойролцоохон хээрийн задгай гал оч үсэргэн дөл улалзуулж түүний тойронд хүмүүс сүүдгэнэн харагдах сүүдэр нь хөдөлнө. Заримдаа бяцхан бужгар үстэй толгой нүүр тов тодхон гялсхийнэ... 

	Сая л би хаа ирснээ мэдлээ. Энэ газар бол нутагтаа бежин тал гэж цуунд гарсан газар юм ядах нь ээ... гэхдээ би ядах нь ээ гэрийн зүг эргэх аргагүй байв. Ийм их шөнө орой болсон хойно би бүр эцэж ядраад хоёр хөл маань гуйварч байлаа. Тэр гал гарч байгаа газар очиж тууварчин болов уу гэж бодсон хүмүүстэй цуг үүр цайхыг хүлээхээр шийдлээ. Эсэн мэнд уруудан бууж, барьж явсан сүүлчийнхээ мөчрийг арай л хаяагүй явтал хоёр том сагсгар цагаан нохой над руу омогтойгоор хуцан харваж ирлээ. Галын дэргэдээс хүүхдийн цовоолог дуу цуурайтаж, хоёр гурван хүүхэд шовсхийн босож, хашхиралдахад нь би хариу хашхирч, хүүхдүүд ч над руу гүйж ирж нохой хорилоо. Миний анч Дианкаг л их хоргоож байлаа. Хоёр галын дэргэд тойрон сууж байсан хүмүүсийг би тууварчид гэж бодсон минь андуу болжээ. Тэд жирийн тариачны хүүхдүүд л ойр хавийн тосгоноос адуу манахаар гарч ирээд байгаа юм байж. Зуны их халуунд манай энд адууг өдрийн цагт нь ялаа, зөгий ээрээд идээшилж чадалгүй шөнийн цагт хооллуулдаг юм. Орой адуугаа бэлчээрт гарган өглөө болтол манах нь тариачдын хүүхдүүдийн мундаг их баяр ажээ. Хуучин оготор дээл өмссөн толгой нүцгэн тэр хүүхдүүд адуун дотроос хамгийн агсмыг нь сонгон авч унаад дөрвөн мөчөөрөө давирч савчин давхиулж, цовхролдон чанга чанга хөхрөлдөн орилж гууглаж явна. Замаар өлөн тоос босох нь шар багана шиг харагдана. Чихээ хулмайлган давхилдах адууны түвэргээн холоос аяс нийлэн пижигнэнэ. Хамгийн түрүүнд урт дэлэнд нь улаан бүч уясан үсэрхэг зээрд морь дөрвөн хөлөө жирэлзүүлэн сүүл модойлгон давхиж явна.

	Би хүүхдүүдэд төөрснөө хэлээд хажууд нь суулаа. Тэд надаас хаанаас явааг минь асуугаад өөр юм шалгаалгүй зайлсхийн сууцгаав. Өөр их юм ярилцсангүй. Би тожийтлоо идүүлсэн бутны нөмөрт хэвтэж ийш тийш харлаа. Зургийг нь гаргавал тун соньхон харагдана. Галын орчин дугариг улаавтар гэрэл болж чичрэгнэн харанхуйд тулан замхрах шиг болно, тэгснээ дөл нь дүрсхийн цоргиж өнөөх улаавтар дугариг хүрээний гадагш оч үсчинэ. Галын дөл нимгэн улаан хэлээр ороонго модны нүцгэн мөчрийг долоох шиг болсноо тэр дороо алга болно. Оч манарч байсан тэр байранд хурц үзүүртэй урт сүүдэр гал дээр хүртэл харанхуйлан бууж ирнэ, энэ бүхэн харанхуй ба гэрэл хоёрын хоорондын тэмцэл юм. Заримдаа галын дөл буурч гэрэлт хүрээ нь нарийсахад харанхуйгаас баалиу халзан хээр буюу манхин цагаан морины толгой гэнэт гэнэт цухуйн урт өвс амандаа зажлан мэлэрсэн нүдээр биднийг анхааралтай харж байснаа дахин тонгойход харагдахаа болино. Морины өвс чимхлэх, тургих чимээ нь л сонстоно. Галын гэрэл дотроос харанхуй руу нэвт харж болдоггүй яг л хар хөшиг татсан мэт ажээ. Харин алс тэнгэрийн хаяанд уртаар үргэлжилсэн гүвээ ой мод бүрэлзэн харагдана. Бидний толгой дээр тунгалаг бараан тэнгэр хязгааргүй өндөрт нууц шидийг хадгалсан мэт сүрлэг харагдана. Зүрх сэтгэлд амтагдах шиг онцлог сод сайхан үнэр оросын зуны шөнийн үнэрийг амтархан таалж уушги цээж багадаад байх шиг санагдав. Эргэн тойрон чимээ аниргүй... дэргэдэх голын усанд хааяа том загас гэнэт огло үсрэн полхийж, усны долгионд үл мэдэг хөдлөх хулс шажигнасхийнэ. Галын оч л сэм сэм шад пад хийнэ.

	Хүүхдүүд галаа тойрон сууцгаахад намайг барьж идэх хорхой нь асаж байсан хоёр нохой ч оцойж байна. Юун хүн хүрээд ирэв гэсэн шиг хардан нүдээ онийлгон нойрмог байдлаар гал ширтэн хааяа ер бусын ихэмсэг сүрлэгээр архирч байна; эхлээд архирч байснаа сүүлдээ санасандаа хүрэх боломжгүй байгаадаа харамсан гиншин дуугарна. Бүгд таван хүүхэд байлаа. Федя, Павлуша, Ильюша, Костя, Ваня (Нэрийг нь би тэдний ярианаас мэдсэн юм. Одоо би тэднийг уншигч та нарт танилцуулахыг хүснэм).

	Хамгийн ахмад нь Федя гэдэг арван дөрөв орчим настай гоолиг нуруутай, жижгэвтэр хөөрхөн нимгэн царайтай, буржгар бор шаргал үстэй, тунгалаг нүдтэй, дандаа хөгжөөнтэй гэхэд хөгжөөнтэй биш алмайдуу инээмсэглэж байдаг залуу юм. Бүхий л шинж байдлаараа баян айлын хүүхэд юм, тэгээд аргагүйн эрхээр биш, зүгээр л зугаацахаар хөдөө хээр гарч ирсэн бололтой. Шар хажлагатай эрээн цоохор цамцтай, хавчгархан мөрөндөө шинэ тоодгор дээл нөмөрч цагаан цэнхэр бүсэндээ үсний сам хавчуулжээ. Өмссөн богино түрийтэй гутлыг нь харахад уулаасаа өөрийн нь гутал бололтой, эцгийнх нь лав биш. Дараах Павлуша хүү ширэлдсэн арзгар хар үстэй, саарал нүдтэй, шанаа өргөн, цоохор зэвхий цагаан царайтай, ам том авч аятайхан толгой маш том яг л айргийн ваар шиг, бие лагс болхи янзын хүүхэд. Харахад царай дортой ч гэсэн яана гэхэв! Миний санаанд таалагдсан. Сэргэлэн ухаалаг харцтай, эршүүд дуутай, өмссөн хувцас нь гавиатай юм алга: жирийн нэг... цамцтай, нөхөөстэй өмдтэй тийм хүү байна. Нөгөө нэг Ильюша гэдэг хүү бол тун царай дортой амьтаан; монтгор хамартай, жалхгүй онигор нүдтэй, ямар нэг битүү шаналанг сэтгэлийн зовлон илчлэх гонзгой зууван царайтай харагдах агаад уруулаа тас жимийж, хөмсөг зангидан магнай тэнийхгүй байгаа нь галын хурц гэрэлд гялбаад байна уу гэмээр. Өмссөн нимгэн эсгий малгайгаа хоёр гараараа чихэндээ хүртэл байн байн дарах бөгөөд дороос нь бараг цагаан гэмээр шаргал үс туг тугаараа ёрдойн цухуйна. Даавуугаар хөлөө ороож шинэхэн чархи өмсөж украйн маягийн шинэ богино хар дээлийг бүдүүн олсоор чавхайтал гурав ороожээ. Павлуша тэр хоёр хэн хэн нь нас арван хоёроос хэтрээгүй биз ээ. Дараачийн Костя хүү нь арваад настай агаад юм бодсон уйтгарт харцтай зөөлөн нүдийг нь би сонирхсон бил ээ. Жижигхэн хөөрхөн, сэвх болсон царайтай хэрмийнх шиг шомбогор эрүүтэй нарийхан бараг мэдэгдэмгүй уруултай. Түүний гялалзсан цовоо том хар нүд нь над нэг л хачин сэтгэгдэл төрүүлсэн юм. Харахад ямар нэг зүйлийг хэлээр, наад зах нь өөрийнхөө хэлээр илэрхийлэхийг хүсэвч үг олдохгүй байгаа юм шиг харагдана. Нуруу намхан, бие туранги, өмссөн хувцас ядуухан ажээ. Хамгийн сүүлд Ваня хүү дөнгөж долоотой зузаан дөрвөлжин таар нөмрөөд газар хэвтэж байсныг нь би эхлээд сайн анхаараагүй юм. Байн байн хучлага дороосоо бужгар бор толгойгоо цухуйлгана.

	Ийнхүү би бутны нөмөрт зайдуухан хэвтэж тэр хүүхдүүдийг ажиглав. Хоёр галын нэгэн дээр нь жижигхэн хувинтай «төмс» буцалж байна. Павлуша түүнийг хариуцан өвдөг сөхрөн суугаад буцалж байгаа усыг зомголоор хутгана. Федя хормойгоо дэвсэж тохойлдон хэвтэнэ. Ильюша, Костятай зэрэгцэн суугаад мөн л нүдээ онийлгосоор сууна. Костя толгойгоо ялихгүй гилжийлгэн алсыг ширтэнэ. Ваня хучлага дороо хөдөлгөөнгүй хэвтэнэ. Намайг унтсан царай гаргаад хэвтэж байхад хүүхдүүд дахин бага багаар ярьж эхлэв.

	Эхлээд тэд аар саар юм дэмийрч маргаашийнхаа ажил, адууны тухай ярьж байснаа Федя гэнэт дуусгаагүй орхисон юмаа сэргээж байгаа янзтай Ильюшагаас:

	— Чи тэгээд нээрээ гэрийн буг үзсэн юм уу?

	— Үгүй ээ, үзээгүй; тэр чинь үзэгддэггүй юм гэж Ильюша намхан сөөнгө хоолойгоор хариулав. Түүний дуу шуу нүүр царайны байдалдаа маяг таарчээ. Би дуулсан л юм... Би ч ганцаараа дуулсан юм биш.

	— Тэгээд тэр гэрийн буг гэдэг чинь хаана байдаг юм бэ? гэж Павлуша асуув.

	— Цаасны үйлдвэрийн хяргадас хог цаасны сав дотор байдаг.

	— Аа та нар чинь үйлдвэр дээр очдог юм уу?

	— Явалгүй яах вэ, би Авдюшка ахтай очиж цаас индүүдэх, хуйлах ажил хийдэг юм чинь.

	— Өө, чи чинь үйлдвэрийн хүүхэд байх нь ээ!..

	— Тэгвэл чи яаж тэр гэрийн бугийн тухай дуулаав? гэж Федягийн шалгаахад цаадах нь:

	— За, ингэж сонссон юм. Нэг өдөр би Авдюшка ахтай бас Федор Микеевский, Ивашка Косий, Улаан Толгойтод гэртэй Ивашка гэдэг хүүхэд бас Сухоруков овогтой Ивашка бас өөр хүүхдүүдтэй цөм нийлээд арван хүүхэд нэг ээлжийн ажил тараад цаасны сав дотор унтах болсон юм. Заавал тэнд унтах ч гээгүй юм л даа. Хянагч Назаров: «Одоо гэртээ харьж яах нь вэ, маргаашийн ажил их байна, эндээ унт» гэхээр нь үлдсэн юм байхгүй юу. Тэгээд бид нэг дор хэвтэцгээлээ, тэгсэн чинь Авдюшка ах гэнэт гэрийн буг гараад ирвэл яана аа! Чимээгүй... гэж хэлж ч бараг дуусаагүй байтал гэнэт бидний толгой дээгүүр хүн алхалж эхэллээ. Бид ч таг шигдээд хэвтчихлээ. Өнөө хүн, дээр байгаа усан хүрдний түүгээр яваад л байна, чимээгүй чагнаж байтал гишгэж байгаа банзнууд нь шажигнаж намалзаж байгаад бидний тушаагаас өнгөрөөд явмагц гэнэт хүрд рүү ус хүржигнэн урсаж ороод хүрд түжир түжир эргээд уналаа. Ус урсах ховилын хаалтыг хаачихсан байхад яагаад ус урсдаг бил ээ, хэн нээж орхидог бол! гэж бид тун их гайхлаа. Усан хүрд нэг хэсэг эргэж байснаа зогслоо. Нөгөө хүн чинь дахиад л хоёрдугаар давхрын хаалганы тэнд очоод шат руу бууж эхэллээ. Тэгэхдээ аяар аяар хөлөө тавьсаар байхад... шат хөл тавихын хамтаар л нужигнаад байх юм... тэгж бууж ирээд манай хаалганы дэргэд зогсоод чагнаж чагнаж байснаа гэнэт хаалга цэлийтэл нээв... бид толгойгоо гаргаад харсан чинь юу ч харагдсангүй... тэгснээ нэг том савны уснаас цаас шүүдэг тор хөдөлж пөмбийтөл хөөрч байснаа дахиад ус руу орлоо, тэгснээ дахиад л хөөрч гарч ирнэ, ингэж хүн хөдөлгөөд байгаа юм шиг тэгснээ тор нь байрандаа орно, дараа нөгөө савны дэгээ нь хадааснаасаа мултарч гарснаа дахин хадаасандаа өлгөгдөнө. Тэгж байснаа нэг хүн хаалганы тэнд очоод гэнэт хоолой засан ханиаснаа хонь шиг гудчив, бид ухаан алдталаа айж бие биедээ наалдан орох газраа олж ядлаа... хэчнээн их айж сандарсан гэж санана аа!

	— Хы, үгүй ээ ер! Юунд ханиалгасан юм бол? гэж Павел хэлэв.

	— Мэдэхгүй, чийгээс болсон байж мэднэ. 

	Хэсэг зуур цөм дуугүй байв.

	— Үгүй ээ, өнөөх төмс болоогүй юу? гэж Федягийн асуухад, Павлуша тэмтэрч үзээд:

	— Үгүй ээ, болоогүй байна, хүүш... пол хийлээ... гээд голын зүг толгойгоо эргүүлэн, — Цурхай л байх... хараач, од харваж байна.

	— Үгүй ээ, та минь ээ, би нэг юм ярья. Ойрдоо манай ах ярьдаг болсон юм гэж Костя нарийн дуугаар хэлэхэд нь:

	— За сонсъё, гэж Федя дэмжсэн байдалтай хариулав.

	— Их тосгоны Гаврила мужаан гуайг та нар танина шүү дээ?

	— Танилгүй яах вэ.

	— Тэр хүн яагаад дандаа дуугүй, урамгүй байдгийг нь мэдэх үү? За яагаад тийм яриа хөөрөөгүй байдаг юм бэ гэвэл байна шүү дээ: Манай ах ярьсан юм. Тэр мужаан мэг өдөр самар түүхээр ойд гарчээ. Тэгээд самар түүж яваад төөрч гэнэ. Нэг хүнхэр лүү орчоод яваад л байж яваад л байж, хэчнээн ч яваад зам байдаггүй гэнэ ээ. Зам олоогүй байтал бүрэнхий болжээ. Тэгэхээр нь модны дэргэд суугаад үүр цайлгахаар шийдэж сууж аваад нойрмоглож гэнэ. Нойрон дунд нэг хүн нэрээр нь дуудах шиг болоод эргээд харсан чинь огт хүн байдаггүй байж, дахиад л унтаж байсан чинь бас нэрээр нь дуудахаар нь ажаад хараад байсан чинь урдах модны нь мөчир дээр нэг лусын дагина суучихсан найгуулан хөдөлгөж түүнийг өөр лүүгээ дуудаж байна гэнэ. Өөрөө элгээ хөштөл хөхөрч байна гэнэ... тэгж байсан, нэг мэдэх нь ээ сар гарч тод тунгалаг сарны гэрэлд юм бүхэн харагдах болжээ. Гэсэн ч нөгөө лусын дагина түүнийг дуудсан хэвээр мөчир дээрээ цайж гэрэлтэн сууж байх юм гэнэ. Тэгэхдээ бүр цагаан шүү, яг л даланлиг (загасны нэр) юм уу жараахайных, үгүй ээ түүнээс ч цагаан дунгийнх шиг мөнгөлөг цагаан өнгөтэй... та минь, Гаврила мужаан бүр муурах дөхөж байхад нөгөө лусын дагина нь тас тас хөхрөн даллаж байна. Гаврила босож очих санаатай өндийж байтлаа гэнэт, та минь бурхны авралаар залбирах ухаан орж загалмайлж шүү. Бурхны авралаар арай гэж залбиран өөртөө залбирч загалмайлахад гар нь даагдахгүй чулуу шиг хүнд байжээ... Хыш чи минь дээ, Аа! гээд загалмайлтал өнөөх лусын дагина инээхээ болиод гэнэт уйлж эхэлжээ... уйлж байхдаа үсээрээ нүдээ арчина, үс нь нов ногоон, чиний олсон бүс шиг л. Гаврила гуай түүнийг харж харж байснаа

	— Ойн шуламс чи юунд уйлаа вэ? гэж асуухад нь:

	— Чи загалмайлж залбираагүй сэн бол надтай нэг насаар хүний ёсоор аз жаргалтай амьдрах байсан юм, миний уй гашуу болдог чиний загалмайлснаас, тэгээд би ганцаараа ч үхтэл гашуудахгүй, чи ч бас үхтлээ гашуудан явах болно доо гээд алга болчихжээ. Тэгмэгц Гаврила гуай тэр дороо замаа олж ойгоос гарч ирсэн юм гэдэг... түүнээс хойш тэр хүн ингэж уйтгартай байх болсон гэнэ бил ээ.

	— Аа, үхсэн! гэсээр хэдэн мөч дуугүй байсан Федя, — Тэр ойн муу шуламс чинь яаж христосын мэргэжилтний бишрэлийг бузарлаж чаддаг юм бэ. Гаврила гуай ямар тэрний үгийг дагасан биш! гэхэд Костя:

	— За чи боль доо! Чи Гаврила гуайн хэлснийг бод л доо, тэр дагинын дуу нь яг бах мэлхийн вааглах шиг олхиогүй шингэн гэнэ.

	— Аав чинь бүр ингэж яриа юу? гэж Федя бас асуув.

	— Тэгэхгүй яах вэ. Би пийшин дээрээ хэвтэж байгаад цөмийг нь дуулсан юм.

	— Хачин юм даа, тэгээд гуних хэрэг юү вэ, дуудаад байсныг нь бодвол тэр хүн дагинын санаанд их таалагдаж л дээ.

	— Таалагдаа биз! гэж Ильюша өлгөж аваад, — Тэгэлгүй яах вэ! Гижигдэх гээ биз, өөр яав гэчнэ. Дагинасын ажил нь тийм юм шүү дээ.

	— Энд ч бас дагина байх ёстой гэж Федя хэлэхэд:

	— Үгүй ээ, ийм цэлгэр цэвэрхэн газар тийм юм байхгүй, ганцхан гол л ойрхон юм даа хэмээн Костя хариулав.

	Бүгд чимээгүй болов. Гэнэт алс хаа нэг газар цуурайтсан урт бараг ёолох мэт дуу гарав. Үе үе шөнө цагийн гүн анир байдлыг эвдэн цочоогоод хадааж байснаа замхарч буй мэтээр алгуурхан тал тал тийш тарах тийм үл танигдах дуунуудын нэгэн байлаа. Чих тавин чагнавал юу ч байхгүй мэт атлаа эзэнгүй дуу чимээ цуурайтна. Ямар нэгэн хүн тэнгэрийн хаяаны тэндээс удаанаар үргэлжлүүлэн хашхирахад ямар нэг хүн ой дотроос хариуд нь нарийхан цангинуур хоолойгоор хөхрөөд, голын усан дээгүүр бүдэг дуу исгэрэн өнгөрөх шиг ажээ. Хүүхдүүд давхийн цочиж нэг нэг рүүгээ харав.

	— Бурхан бидэнтэй байхад юу алзах вэ! гэж Илья шивнэв. Гэтэл Павел

	— Еэ, хулчгарууд аа, юундаа бажгадаа вэ? гэж хашхиран, — Хараач та нар, төмс болчихлоо гэв. (Цөм тогоондоо дөхөн очиж уур савссан төмсөө идэж эхлэхэд ганцхан Ваня л хөдөлсөнгүй). 

	— Чи яагаа вэ? гэж Павел хэлсэн авч цаадах нь тааран дороосоо гарч ирсэнгүй. Тогоо нь тэр дороо хоосорлоо.

	— Тануус дуулсан уу, хүүхдүүд ээ! Саяхан манай Варнавицад юу болсон гэдгийг? гэж Ильюшагийн хэлэхэд 

	— Далангийн тэнд үү? гэж Федя асуув.

	— Тийм, тийм далангийн тэнд, нурсан далан байгаагийн тэнд. Эвгүй газар шүү, ёстой муухай хүн амьтан чимээ аниргүй, эрэг гангаар хүрээлэгдсэн, ангалгаар нь могой гүрэлзсэн мөн ч муухай газар даа.

	— Тэгээд юу болсон юм бэ? яриач... 

	— Юу бол оо вэ гэвэл байна шүү дээ, Федя чи мэдэж ч байж магадгүй. Тэнд усанд живсэн хүний хүүр байдаг гэж байгаа юм. Тэр хүн аль эрт цагт энэ тоормогийг гүн байх цагт живсэн гэдэг. Одоо хүүр нь харагдана, дөнгөж л харагдана. Түүний хүүр жижигхэн дов болсон булш байдаг... нэг орлон хөөгч нь нохой маллагчаа дуудаад: — Хүүе! Ермил, шуудан дээр очоод ир! гэнэ. Манайхан дотроос Ермил л дандаа шуудан руу явж байна. Нохдоо үхүүлээд дуусгасан хүн. Яагаад тэр юм малласан ноход нь дандаа үхнэ. Уг нь нохой маллахын хувьд тун сайн хүн. Ермил захиа авчрахаар хот руу яваад тэнэж тэнэж буцахдаа согтуу явж байжээ. Сартай саруулхан шөнө байж... Ермил далангаар гарч явж, зам нь тийм юм болохоор яах вэ. Нохойч Ермил тэгээд явж байж, тэгтэл нөгөө усанд үхсэн хүний булшин дээр нэг хонь зогсож харагдаж шүү. Цав цагаан, буржгар үстэй, хөөрхөн хонь явж байна гэнэ. Тэгэхээр нь Ермил «Үүнийг чинь алга болчихоос нь өмнө өөрийн болгож авдаг хэрэг» гэж бодоод мориноосоо бууж барьж авчээ... зүгээр л хонь гэнэ. Хонио хөтлөөд морь луугаа очиход морь нь хамар нүд сортгонуулан тачигнуулан толгой сэгсчин үргэжээ. Гэвч Ермил морио алдалгүй байж мордон хонио дүүрээд цааш явжээ. Ермил хонь руу харахад хонь өөдөөс нь яг нүд рүү нь дүрлийн харж байжээ. Ермил нохойчид тун аягүй санагджээ. Хачин юм даа хүний өөдөөс ингэж хардаг хонь гэж байх! Одоо л үзэж байна гэж бодоод: за яах вэ гээд үсийг нь илж: «Май-май...» гэхэд нь харин хонь шүдээ ярзайлган өөдөөс нь «май-май» гэж майлж гэнэ гэж дөнгөж хэлж амжаагүй шахам байтал хоёр нохой нь зэрэг босон галзуурсан мэт хуцалдан галын гэрлээс гарч харанхуй руу алга болов. Хүүхдүүд цөм айж Ваня ч тааран дороосоо босож ирлээ. Павлуша хашхиран нохойны хойноос харайлгав. Нохдын хуцах дуу төдхөн холдлоо... Үргэсэн адууны давхилдах дуу сонстоно. Павлуша чанга дуугаар нэрээр нь дуудан байхад хэдхэн мөчийн дараа нохдын хуцах дуу тасарч Павелийн хашхирах чимээ ч холдлоо... Мөн хэдэн мөч өнгөрсний дараа хүүхдүүд гайхширсан янзтай бие биеийг харцгаан ямар нэг юм болох гэж байгааг хүлээх мэт ажээ... гэнэт морины хөлийн чимээ гарч төдхөн түүдэг галын дэргэд Павлуша давхин ирээд мориныхоо дэлээс барьсаар шаламгайлан буулаа. Хоёр нохой мөн галын дугариг гэрэлд давхин орж ирээд улаан хэлээ унжуулан шогнойв.

	— Юу вэ? Юу болов? гэж хүүхдүүд асуухад:

	— Юу ч л болоогүй хэмээн Павлуша адууны зүг гараараа заан, нохой нэг юм харсан юм байлгүй, би чоно ирж гэж санасан гэж цээж дүүрэн амьсгаа авч жигд намуухнаар хариулав.

	Би энэхэн зуур тун сайн хөдөлсөн Павлушийг өөрийн эрхгүй сониучлан ажсан юм. Түүний хөөрхөн биш царай морин дээр давхиж ирснээс болж цог хийморь орж зоримог шийдэмгий байдалтай харагдана. Шөнийн цагт гартаа барьсан ганц гишүү ч үгүй атлаа огтхон ч тээнэгэлзэлгүй чоно руу ганцаараа явсан юм шүү... «Сүрхий зоригтой хүү юм даа!» гэж би түүнийг хараад бодож байв.

	— Тэгээд чоныг нь үзэв үү? гэж аймхай Костя асуухад, Павел

	— Энд ерөөсөө чоно ихтэй, тэгэхдээ өвөл л осолтой доо гээд дахин галын дэргэд суухдаа нэг нохойныхоо сагсгар хүзүүн дээр гараа тавихад тэр адгуус баярласандаа Павлушад талархан бахархаж буй аятай хажуугаас нь ширтэн хүзүү толгойгоо эргүүлэхгүй л байна.

	Ваня дахин тааран доороо орж шургалаа.

	— Ильюша чи аймаар юм ярилаа шүү гэж Федя үг өдөв. Федя чинээлэг тариачны хүү учраас дандаа юмны түрүүнд эхлэн дуугарах учиртай. (Тэгэхдээ нэр төрөө бодоод олон юм ярьдаггүй үг цөөнтэй хүүхэд байгаа юм). — Ноход ч муу юм зөгнөөд хуцаж эхлээ л дээ... Танай энэ хавийг чинь бузардсан газар юм гэнэ. Би ч бүр дуулсан юм шүү.

	— Варнавиц уу?.. Тэгэлгүй яах вэ! Бузар бузардаа ямар гэж санана! Нас барсан хуучин эзнээ үзсэн гэж бишгүй ярилцдаг юм, урт дээл өмсөөд санаа алдан газраар юм хайж явдаг гэнэ. Өвгөн Трифомыч түүнтэй нэг дайралдаад: «Иван Иваныч эзэнтэн минь юу хайж явна даа?» гэжээ.

	— Тэгж асуугаа юу? гэж Федя гайхсандаа асуув.

	— Тийм, асууж л дээ.

	— Тэгвэл Трофимыч чинь сүрхий амьтан юм даа... тэгээд цаадах нь юу гээ юм бол?

	— Шидэт өвс13 хайж байна гэж сөөнгө дуугаар хэлээд, — Шидэт өвс! гэхэд нь Иван Иваныч эзэн та тэр шидэт өвсөөр яах гээ вэ? гэхэд нь булш хүнд байна аа, хэчнээн их дарна вэ, Трофимыч аа, гарах сан гэж санаж байна гэжээ

	— Үгүй ээ, хараач! Жаалхан амьтан байжээ бас, гэж Федя өгүүлэв.

	— Яасан хачин юм бэ! Би үхсэн хүнийг чинь ганцхан эх эцгийн бунх эргэж хүж асаах Бямба гарагт л үзэж болдог юм гэж санасан хэмээн Костя хэллээ.

	— Үхсэн хүнийг хэзээ ч үзэж болно гэж Ильюшка итгэлтэй хариулж байгаа нь хөдөөгийн шүтлэг бишрэлийг бусдаасаа илүү сайн мэдэж байгаа мэт над харагдсан... Хүүр эргэх өдөр амьд хүнийг ч үзэж болно, өөрөөр хэлбэл тэр жил үхэх ээлжтэй хүнийг үзэж болно. Тэгье гэвэл шөнө болохоор сүмийн үүдэнд очиж суугаад зам руу ширтээд байвал болно. Тэр жил үхэх хүмүүс чинь тэр замаар өнгөрөөд явна. Манай тосгоноос өнгөрсөн жил Ульяна авгай сүмд орох хаалганы үүдэнд очиж сууж үзэхээр явсан юм гэнэ лээ.

	— Тэгээд хүн үз ээ юу? гэж Костя сонирхон асуув.

	— Үзэлгүй яах вэ, анх нь хүн үзэгдэхгүй их удаан суулгажээ, чимээ ч гарсангүй удаж гэнэ... хаа нэг газар нохой үе үе хуцах дуу л сонсогдож байж... нэг харсан, дан цамцтай хар хүү замаар явна гэнэ, сайн ажвал Ивашка Федосеев байж... 

	— Өнөө хавар үхдэг үү? гэж Федя асуув.

	— Яг мөн. Тэр хүү толгой духайн явсан авч Ульяна таньжээ... тэгээд харж байтал нэг эмгэн гарч ирлээ гэнэ ээ. Ажаад хараад байвал өөрөө ирж явна гэнэ, Ульяна гуай шүү дээ, өөрөө. Еэ бурхан өршөө.

	— Пөөх, өөрөө юу? 

	— Тэгэлгүй яах вэ, өөрөө.

	— Үгүй ээ, тэгээд тэр авгай чинь одоо үхээгүй байгаа шүү дээ?

	— Тийм нь тийм, гэхдээ энэ жил дуусаагүй байна л даа. Чи ч гэсэн тэр авгайн хийморьгүй болсныг хараа биз дээ.

	Дахиад цөм дуугүй боллоо. Павел гал руугаа нэг атга модны хатсан мөчир хаяв. Галын дөл дүрсхийн мөчир амархан харлаж, шад пад асан утаа манаран матиралдаж, шатсан үзүүр нь өөдөө матийна. Галын гэрэл тал тал тийшээ ялангуяа эгц дээшээ гэнэ гэнэ цоргино. Тэгтэл гэнэт хаанаас ч юм бүү мэд галын гэрэлд тагтаа гялсхийн орж ирээд ганцхан газар айн эргэлдэж байснаа далавч шуугиулан алга боллоо.

	— Үүрээ олохгүй явах шиг байна. Одоо юутай ч тулгарч, юуг ч мөргөж магадгүй, тэгээд тэр газраа л үүр цайтал унтах байх даа гэж Павел өгүүлэв.

	— Павлуш аа, түүний минь сүнс нь л тэнгэр өөд яваад өгч байгаа юм биш үү, аа? гэж Костя асуухад Павел нэг атга мөчир гал руу хийгээд

	— Магадгүй гэв.

	— Танай Шаламовт бас нар хиртэх нь харагдах уу? Павлуш аа?

	— Нар харагдахгүй болох уу? Харагдалгүй яах вэ.

	— Бодвол та нар ч айгаа биз?

	— Бид айгаад зогсох уу даа. Манай эзэн аль хэзээний бидэнд нар хиртэх байх гэж ярьж байсан атлаа харанхуй болмогц өөрөө ч сандарсан гэдэг. Зарц нарын өрөөний тогооч эмгэн хүртэл нар хиртлээ гэмэгц «Хорвоо ингээд дуусаж байхад, одоо хоол идэх амьтан хаана байх вэ! бүх л тогоо саваа хагачин пийшиндээ чихсэн гэдэг шүү» гээд ногоотой шөл нь асгараад ус шиг урсаж байсан гэнэ бил ээ. Манай тосгонд хачин аймаар яриа гарч, цагаан чоно хүрч ирээд хүн барьж иднэ, аймшигт хар шувуу нисэн ирэх юм уу, эсвэл «Тришка» (тэнгэрийн шүтлэгийн эсрэг хандсан аюулт дайсан гэж үлгэрт гардаг чөтгөр шуламс мэтийн юмны нэр) ч гарч ирж болно гэдэг боллоо.

	— Тришка гэдэг чинь юу вэ? гэж Костягийн асуухад:

	— Чи мэддэггүй юм уу? гэсээр Ильюша даажинтайгаар яриаг нь шүүрч аваад, — Ингэхэд ер нь чи хаанаас ирсэн жаал вэ? Тришкаг мэддэггүй танай тосгоныхон чинь тардаггүй гэрийн буг болоод сууж байдаг улс юм биз дээ. Тришка гэдэг тун хачин хүн байдаг юм даа хө. Тэр хачин хүнийг ирэхэд нь барья гэх нь ээ баригдахгүй, ер нь яаж ч болдоггүй, тийм л хачин хүн биз. Жишээ нь: тариачид барьж авах гээд бороохой барин угтаж бүслээд авлаа гэхэд өнөөх чинь тэднүүсийн нүдийг хуурчихна, хуураад бүр өөрсдийг нь хооронд нь нүдэлдүүлчихдэг гэнэ шүү. Шоронд хорьчихвол байна шүү, шанага ус өгөөч, ууя гэнэ, шанагатай ус авчраад өгөхлөөр гэнэт тэр ус руу нь ороод алга болчихдог гэнэ лээ. Гарт нь гав зүүчихлээр хоёр гараа хавсарч нэг алгадаад л нөгөө гав нь бутраад уначихдаг гэсэн, тэгээд Тришка, хот тосгоноор явах юм бол тэр овтой зальтай Тришка гэдэг чинь тариачдыг их мэхэлдэг гэнэ ээ... өөрийг нь яах ч болдоггүй... Тийм л хачин ов зальтай хүн байгаа юм. 

	Павел яарамгүйгээр:

	— Нээрэн, тийм хүн гэсэн. Манайхан тэрийг чинь л ирэх юм гэлцдэг байсан. Хөгшчүүл, нар хиртэхлээр Тришка ирнэ гэцгээдэг байсан. Тэгтэл нар хиртэж эхэллээ. Улс цөм хөдөө гадаагүй гарч зогсоод за одоо юу болдог бол гэж хүлээцгээж байсан. Манай тосгон ил задгай газар байдгийг та нар ч мэднэ шүү дээ. Нэг харсан чинь гэнэт уулын сэрвээнээс хүн бууж ирж яваа харагдана. Хачин хүн, жигтэйхэн ухаалаг амьтан... тэгсэн чинь бүгдээрээ л нэг дуугаар - Пөөх. Тришка ирлээ! Тришка ирлээ? гэж хашхиралдан зүг зүг зулдан тарцгаав. Манай тосгоны ахлагч шуудуу руу давхиж ороод, авгай нь хашааныхаа хаалган доогуур мөлхөх гэж тээглээд муухай хашхиран нохойгоо хэчнээн их цочоосон гэж санана вэ! Нохой нь гинжээ тастуулан хашаан дээгүүр харайлган ой руу харвалаа. Кузкиний эцэг Дорофевич гуай овьёос руу гүйж очиж суугаад «бодоход тэр шулам, шувууг арай сандаадаггүй байх аа» гэсээр бөднө шовшрох мэт дуу гарна... ингэж сандарцгаасан гэдэг. Тэгсэн чинь тэр нь манай тосгоны торхчин Вавил байсан юм санжээ. Тэр хүн шинэ том модон лүү худалдаж аваад түүнийгээ толгойдоо углачхаад явж байсан нь тэр гэнэ.

	Хүүхдүүд цөм хөхрөлдсөнөө дахин чимээгүй болох нь хээр юм ярьж байгаа хүмүүст олонт тохиолддог хэрэг биз ээ. Би эргэн тойрноо харваас шөнийн харанхуй лүглийтэл ноёрхох мэт барайна. Үдэш оройн чийглэг сэрүүн агаар шөнө дундын бүлээн амьсгалаар солигдож тэр нь удан удтал нойрсож байгаа талын дээр зөөлөн хөнжил мэт бүрхэж байх биз ээ. Хараахан өглөөний анхны чимээ анхны шүржигнэх шажигнах дуу чимээ гарах болтол, олоохон мөчийн зайтай байлаа. Тэр үед сар орой гардаг байсан тул тэнгэрт сар үзэгдэх болоогүй байсан. Тоо томшгүй олон алтан од зогсоо зайгүй яралзан мяралзаж тэнгэрийн заадлын зүг, баруун тийшээ намуухан урсах мэт агаад үнэхээр тэр оддыг хараад байвал яг л бид өөрснөө бөмбөрцгийн зогсолтгүй зүтгүү хөдөлгөөнийг мэдэх шиг болно... Гэнэт хачин өвчтэй юм шиг огцом дуу хоёр дахин голын дээгүүр цуурайтсанаа хэдхэн мөчийн дараа өнөө дуу арай холхон газраас дахин давтан сонсогдлоо... 

	Костя давхийн: «Энэ чинь юу вэ?» гэхэд Павел тайвнаар:

	— «Дэглий л дуугарч байна» гэв.

	— Дэглий гэж Костя давтаад, Павлуша, гэснээ жаалхан азнаж байгаад, — Өчигдөр оройн над дуулдсан юм чинь юу бил ээ? гэв.

	— Чамд юу дуулдсан юм?

	— Над ийм юм сонсогдсон, одоо хэлж өгье. Би Чулуутын даваанаас Шашкин руу явж байсан юм, эхлээд хушин шугуй дундуур явж байгаад хөндий уруудаж явлаа. Эрэг гангатай газрын огцом эргэсэн нэг хясааны үзүүр тойрч гараад явахад нэг тогтоол цөөрөм байдаг юм, нэг их зэгстэй, би тэр цөөрмийг өнгөрч явтал пөөх та минь, гэнэтхэн нөгөө цөөрөм дотроос чинь нэг ХүН — Үү-ү... үү-ү үү-ү гээд л муухай гунигтай дуугаар ёолох шиг боллоо. Миний айсан гэдэг үү. Аяа, яа, шөнө орой болсныг хэлэх үү, тэр дууны эвгүйг хэлэх үү? Би ч ёстой л уйлчих дөхсөн... Тэр юу бол? Паах, юу бол?

	— Тэр цөөрөмд чинь уржнан жил зун хулгайч нар ойн сахиул Акимыг живүүлсэн юм, тэгээд сүнс нь гомдоллож байгаа ч юм бил үү, бүү мэд, гэж Павлуша хэлэв.

	— Та минь ээ гээд Костя тэртэй тэргүй том нүдээ улам дүрлийлгэн, — Би Акимыг тэр цөөрөмд живүүлснийг нь мэдээгүй; мэдсэн бол юунд тэгж их айх билээ гэв.

	— Бас нэг жижигхэн мэлхий байдаг, тэгж хачин муухай гунигтай ваагладаг юм гэнэ билээ гэж Павлуша залган өгүүлэв.

	— Мэлхий гэнэ ээ? Биш ээ биш, мэлхий биш... хаанаас тийм... (дахин голын дээгүүр дэглийн дуу сонсогдлоо). Паах! Ойн савдаг дуугарч байгаа юм шиг байна гэж Коста уулга алдав.

	— Ойн савдаг биш ээ, тэр чинь хэлгүй юм байхгүй юу, зүгээр л хавсарч час тас хийлгэдэг юм гэж Ильюша тосож аваад хэлэв.

	— Тэгээд чи ойн савдаг үзсэн хэрэг үү? гэж Федя шоолсхийн хэлэхэд нь Ильюша:

	— Үгүй ээ, үзээгүй, үзээгүй минь аз байхгүй юу, харин үзсэн улс байдаг юм. Саяхан хэд хоногийн өмнө манай тосгоны нэг тариачныг тойрч ээрээд ой дотор ийш тийш нь авч давхиад, тэгэхдээ ганцхан л ойн цоорхойг тойруулаад байсан байх юм... Арай гэж үүрээр нэг юм гэртээ ирсэн.

	— Тэгээд тэр хүн ойн савдгийг үз ээ юу?

	— Үзэлгүй яах вэ, их том гэнэ ээ бүр том, тэгээд тас хар биеэ ороосон юм нь яг л модны цаана нуугдсан юм шиг гэнэ ээ, сайн харагдахгүй байсан гэнэ бил ээ. Яг л сарнаас зулдаж байгаа юм гэгчээр тэгээд л нүдээ гялалзуулаад, ирмээд л... 

	— Федя ялимгүй давхийн мөр хавчисхийлгэн:

	— Ээ дээ, чи минь Паах! гэв.

	— Яагаад хорвоод тийм бузар, байдаг юм бол? Ёстой мэдэх арга алга! гэж Павлуша санаа алдан хэлээд Илья:

	— Битгий хараагаарай, дуулчих ч юм бил үү гэв. Дахин цөм чимээгүй болцгоолоо.

	— Та нар хараач, хараач! Янгинаад—Бурхны оддыг хараач сүрэг зөгий нисээд ирж яваа юм шиг. гэж Ваня гэнэт нялх хүүхдийн дуугаар хашхирав.

	Тааран дороос тэр хүүхэд булцгар нүүрээ гарган гараа атгаж эрүүгээ тулж зөөлөн том нүдээ аажим тэнгэр өөд хандуулахад хүүхдүүдийн нүд цөм дээш харан нэг хэсэг тэр хэвээр байцгаана.

	— Чиний дүү Анютка чинь сайн уу? гэж Федя эелдгээр асуухад

	— Сайн, Ваня гэж тультраадуу хэлэв.

	— Чи хариад, яагаад манайхаар очдоггүй юм гэж байна гээрэй.

	— Бүү мэд.

	— Манайд оч гээрэй.

	— Хэлье л дээ.

	— Намайг бэлэг өгнө гэж байна гээрэй.

	— Надад бас өгөх үү?

	— Чамд ч өгнө гээд Ваня санаа алдав.

	— Над өгөхөө боль, ганцхан түүнд л өгөөрэй, их сайн хүүхэд байгаа юм.

	Ваня ингэж хэлээд толгойгоо бас л хажууллаа. Павел босож ирээд хоолны хоосон тогоог барьж авахад нь Федя:

	— Чи хаачих нь вэ? гэж асуув.

	— Гол дээр очъё, ус авчиръя, ус уумаар байна. Нохойнууд нь босож хойноос нь дагалаа.

	— Болгоомжтой яваарай, ус руу битгий уначхаарай! гэж Ильюша хойноос нь хашхирахад Федя

	— Яалаа гэж унадаг юм бэ? Болгоомжтой явах байлгүй гэв.

	— Болгоомжтой явах л даа. Гэхдээ юу эс байдаг бил ээ. Ус утгах гээд бөхийхөд нь лус, гараас нь шүүрч аваад өөр лүүгээ татчихвал яана, тэгвэл тэр хүүхэд усанд унаж үхсэн л гэлцэнэ шүү дээ... Юун унасан байх вэ? Тэр - тэр, зэгс рүү орчихлоо гэж Ильюша чих тавин чагнаж хэлэв. Нээрэн, зэгс ярагдан манайхны хэлдгээр «шажигнана».

	— Нээрэн болов уу, нөгөө тэнэг Акулина чинь усанд унаснаасаа хойш солиорсон гэдэг? гэж Кося асуув.

	— Тийм... Одоо ямар болсон гэж санана! Урьд их хөөрхөн хүүхэн байсан юм гэдэг. Лус л сүйдэлчихгүй юу, уснаас түргэхэн гаргачихна гэж бодоогүй бололтой. Тэгээд л усныхаа ёроолд аваачаад баллачихжээ.

	(Би өөрөө тэр Акулинатай бишгүй дайралдсан. Аймаар туранхай, нэвсгэр юмаар биеэ ороочихсон, нүүрс шиг тас хар царайтай, гөлийсөн харцтай, шүдээ дандаа арзайлгаж явна. Зам дээр хэдэн цаг ч хамаагүй нэг л байрандаа хөлөө дэвслэн зогсоно. Яс, арьс болсон туранхай гараа элгэндээ тэврэн торонд хоригдсон араатан шиг хааяа хөлөө солбин хөдөлнө. Хүний хэлснийг ойлгохгүй, хааяа л татвалзан инээнэ).

	— Акулина гэдэг чинь хайртай хүн нь мэхэлснээс болж ус руу унасан юм гэдэг юм гэж Костя нэмж хэлэв.

	— Нээрэн тийм гэсэн.

	— Васяг чи санахгүй байна уу? гэж Костя гунигтай мэт өгүүлэхэд

	— Ямар Васяг вэ? гэж Федя өөдөөс нь асуув.

	— Яг энэ голын усанд живсэн Ваня. Их сайн хүүхэд, хэчнээн сайн хүүхэд байлаа даа! Тэр хүүхдийн ээж Феклиста, Васядаа хэчнээн их хайртай байсан бил ээ дээ! Феклиста хүүгээ усанд үхнэ гэж мэдэж байсан юм шиг ёрлож байжээ. Вася нь бидэнтэй, зун усанд орохоор гол руу явахад эх нь бүр бие чичрэн сүйд болдог байв. Бусад авгай нар огт тоохгүй юм угаадаг саваа бариад л өнгөрч байхад Феклиста л саваа газар тавьж орхиод:

	— «Нааш ир миний хүү! Нааш ир, үр минь, эвий зулзага минь!» гэж хашхирдаг сан. Тэгээд яаж усанд унаж үхсэн гэж санана. Хүү нь усны зах дээр тоглоод л ээж нь дэргэд нь хадсан өвс цуглуулж байтал гэнэт нэг хүн ус руу үсрэн хөөс цахрахад нь хартал Васягийн ганцхан малгай л усан дээр хөвж явна. Тэр цагаас хойш Феклиста ухаан нь балай болж Васягийн живсэн газар ирж хэвтэн дуулна. Санахад Васягийн их дуулдаг байсан тэр дууг дуулж, уйлж уйлж тэнгэр бурханд гоморхон харамсана... 

	— Өө, Павлуша ирж явна гэж Федя өгүүлэв. Павел савтай усаа барьсаар галын дэргэд ойртон ирж, түр дуугай байснаа:

	— Хүүхдүүд ээ! Нэг л базаахгүй байна гэв.

	— Юу болоов? гэж Костя цухалдуу асууваас, 

	— Би сая Васягийн дууг сонслоо. Цөм давхийн цочив.

	— Нээрээ юу, нээрэн үү? гэж Костя шалгаав.

	— Нээрэн байлгүй яах вэ. Би ус утгах гээд бөхийсөн чинь Васягийн дуугаар усан дороос бололтой намайг: «Павлуша? Павлуша, нааш ир» гэхээр нь би зайллаа. Тэгэхдээ ч усаа утгаад авсан л даа.

	— Ээ, бурхан минь, бурхан минь! гэж хүүхдүүд загалмайлан залбирна.

	— Лус л чамайг дуудаж байхгүй юу, Павлуша. Бид сая тэр Васягийн тухай ярьж байсан юм хэмээн Федя ярихад

	Ильюша

	— Пөөх, муу ёр гэж үгээ зөөн өгүүлэв.

	— Зүгээр, хамаагүй тэгж л байг. Заяа тиймээс хойш яана гэх вэ гэж Павел шийдэмгий хэлээд дахин асуув.

	Хүүхдүүд цөм чимээгүй суух болсныг үзвэл Павелын үг тэдэнд гүн сэтгэгдэл төрүүлсэн бололтой. Тэгснээ тэд унтахаар зэхэх мэт галынхаа дэргэд хэвтэр засаж эхлэв.

	— Юу вэ? гэж Костя гэнэт толгой өндийлгөн асууваас Павлуша чих тавин чагнаж

	— Богширгонууд шуугин нисэж явна гэв.

	— Хаашаа нисээд явчихдаг юм бол?

	— Нөгөө өвөл болдоггүй гэдэг газар луу

	— Тийм газар бас байдаг юм байжээ?

	— Байлгүй яах вэ.

	— Хол уу?

	— Холоор барах уу, халуун далайн цаана.

	Костя нэг санаа алдаад нүдээ анив.

	Миний, хүүхдүүд дээр ирснээс хойш гурван цаг гаран хугацаа өнгөрлөө. Тэгсхийгээд ч сар гарлаа. Жижигхэн нарийхан сар байсан болохоор эхлээд би олж хараагүй байсан юм. Саргүй тэр шөнө урьдынх шигээ сүртэй байх мэт байсан... тэгсэн ч саяхан хүртэл өндөр тэнгэрт байсан одод хэдийн харанхуй тэнгэрийн хаяанд ойртож, ер хэзээ ч үүр дөхөх дээр нам гүм болдог шиг нам тайван болчихлоо. Бүх юм хөдлөх ч янзгүй өглөөний нойронд гүн автсан байв. Агаарын үнэр тийм ч хүчтэй биш бөгөөд дахин чийг босож байгаа мэт ажээ... Зуны шөнө богино, хүүхдүүдийн яриа галынхаа хамт унтарч байна. Нохойнууд нь хүртэл нойрмоглож байна. Адуу морьд дөнгөж бүрэлзэн оддын бүдэгхэн гэрэлд харахад мөн л толгой унжуулан хэвтэцгээжээ... Зүүрмэглэж байсан би ч мөн нойронд автагдав.

	Сэрүүхэн зөөлөн салхи миний нүүрийг шүргэн өнгөрөхөд нь би нүд нээж харваас үүр гийж хараахан улаан туяа туссан газаргүй атлаа зүүн зүгийн тэнгэрийн хаяа цайвартсан байна. Бүдэг авч бүх юм харагдах болжээ. Цайвар тэнгэр гэгээ татан сэрүү оргиж хөхрөн цэнхэртэх янзтай. Од гараг бүдгэрэн анивалзаж цухалзан ядна. Газраас чийг татан навчис хөлс дааж энд тэнд сэргэг чимээ сонстож эхэлнэ. Өглөөний зөөлөн нарийн салхи газар дээгүүр сэвэлзэн өнгөрсөөр байна. Миний бие тэр салхинд хөнгөн бөгөөд сэргэлэн жихүүрхлээр хариулна. Би, шалмагхан босож хүүхдүүд рүү очлоо. Тэд унтарсан галаа тойрон үхсэн мэт унтаж байна. Харин Павлуша цээж өндийлгөн намайг угтан харна.

	Би тэр хүүхдэд толгой дохичхоод, манан босож байгаа голыг захлан гэрийн зүг хандлаа. Намайг, хоёр мод хэртэй явж амжаагүй байхад л хэдийн миний эргэн тойрон байгаа нойтон хөндийд, өмнө харагдагч ногоо гүвээ дээгүүр, ойгоос ой хүртэл, ар талд үлдсэн тоост урт замаар гялалзан улайртан буй бутнуудын дээр, замхран арилж байгаа манангийн дороос ичгэвтэр хөхрөн харагдагч голоор залуухан эрэмгий сацраг туяанууд ягаарч байснаа улаарч шаргалтан урсгал мэт тусна... бүх юм нойрноос сэрж хөдөлгөөн ороод, дуу шуу орж шуугьж шажигнан бас яриа хөөрөө ч үүслээ. Хааяагүй шүүдрийн усан бөмбөлгүүд гэрэлт алмаас шиг улалзан гялтганана. Өглөөний сэрүүн агаарт угаагдсан мэт тунгалаг тод хонхны дуу урдаас угтан сонстоно. Тэгтэл гэнэт миний хажуугаар танил болсон өнөөх хүүхдүүдийн тууж яваа, унтаж амарсан адуун сүрэг давхин өнгөрлөө... 

	Тэр жил Павел нас барсан тухайг би харамсалтайяа дурдах ёстой байна. Харин усанд унаж үхсэн биш, мориноос унаж амь алджээ. Хөөрхий хайран хүүхэд!

	
САЙХАН НУТГИЙН КАСЬЯН

	Би ангаас яйжганасан морин тэргээ унасаар буцаж явлаа. Бүрхэг өдрийн амьсгаа давчдам бүгчим халуунд шаналан (тийм өдрийн халуун нь тунгалаг өдрийнхөөсөө илүү тэсэшгүй агаад ялангуяа салхигүй бол бүр ч хэцүү байдаг шүү дээ) нарийн цагаан шороотой замаар, хагсаж чахарч түжигнэсэн тэргэн дугуй дороос боссон тоосонд нь дарагдан нойрмоглож савчин уйтгарт тэсвэрээр явж байв. Тэгж байснаа би надаас илүү нойрмоглож байсан хөтчийнхөө зовуурьтай түгшсэн янзын сандруу хөдөлгөөнд гэнэт анхаарлаа хандуулбаас тэр маань цулбуураа дугтчин байран дээрээ өндийж хажуу тийш харан морьдоо хашхиран цочоож эхлэхэд нь ажвал бид хагалсан өргөн хөндий дундуур явж байна. Тэр хөндийн эргэн тойронд тэгш агаад далайн давлагаа мэт төдий л өндөргүй мөн хагалагдсан гүвээнүүд харагдаж байна. Дөрвөн зүгт бидний нүдэнд хааш хаашаа таван мод хэртэй газар ил харагдана. Алсад хэсэгхэн хусан шугуй шүд мэт дугуйрсан хэлбэрээр ярайн бараг эгц шулуунаар буусан тэнгэрийн хаяаг сэтэлсэн мэт харагдана. Нарийн жим зам талаар зурайн байснаа хотгор газар алга болон бас хамар гүвээгээр тахирлан тойрсон байх агаад түүний нэг зам нь биднээс таван зуугаад алхмын түүгээр манай замыг хөндлөн огтлон гарчээ. Түүгээр ямар нэг аяллынхан яваа мэт харагдаж хөтөч маань түүн тийш л хялалзан явж байлаа.

	Тэр нь оршуулгынхан ажээ. Ганц морь хөллөсөн тэрэгний урд талд эзэнтэн алхаж түүний хажууд хүн сууж морийг зална. Тэрэгний араас дөрвөн тариачин даган явах агаад тэд толгой нүцгэн дундаа цагаан даавуугаар бүтээсэн авсыг дамнан явахад тэдний араас хоёр эмэгтэй явж байсны нэг нарийхан гунигт дуугаар гиншин байгаа нь миний сонсголд гэнэт хүрч ирлээ. Чих тавин чагнаж үзвээс тэр эмэгтэй гунигласан аялгуут дуу дуулж яваа юм санж. Энэ халгилсан жигд айзамтай найдлага муутай гуниглангуй дуу нь цулгуй уйтгарт талд цуурайтан түгнэ. Морь хөтлөгч нь ташуур шавхуурдан тэр цуваанаас түрүүлэхийг бодсон байна. Замд шарилтай тохиолдоно гэдэг бол базаахгүйн шинж тэмдэг гэдэг бил ээ.

	Тэр оршуулгын цувааг өргөн зам дээр гарч ирэхээс урьтаж өнгөрөх гэсэн манай хөтчийн санаа үнэндээ биелсэн боловч зуун алхам ч холдож чадаагүй байтал манай тэрэг хүчтэй тар няр хийж онхолдох дөхлөө. Хөтөч, давхиж байсан морио зогсоож гараар занган шүлсээ хаяхад нь:

	— Яав? гэж би асууваас дуу гарсангүй тэрэгнээсээ аажим буув.

	— Юу болов оо?

	— Тэрэгний гол хугарчээ... хэт халснаас, гэж таа муутайхан хариулаад морио шанаадан угз татаж тэгшлэхэд морь нь унам завдаж хөл дээрээ тэнцэж ирээд урд хөлийнхөө өвдөгний доод тушаа шүдээр хэмлэнэ.

	Би бууж зам дээр түр зогсохдоо дотор нэг л эвгүй санагдан учрыг олж ядлаа. Баруун талын дугуй нь тэргэн дороо бараг хөндлөн орж голоо өөд нь яг шахсан юм шиг харагдана.

	— Одоо яах вэ? гэж асуухад хөтөч маань, өргөн зам дээр гарч ирээд бидний зүг ойртож яваа нөгөө цувааг ташуураар заан

	— Үүнээс л болж байхгүй юу! Би бүр тэгнэ гэж мэдээд байсан юм... тэгэх л ёстой... үхсэн хүнтэй дайралдсан юм чинь... ингэнэ ээ тэр.

	Мань хүн бас л нөгөө морио сандаргана. Морь нь эзнийхээ омогтой ширүүн байгааг мэдээд огт хөдлөхгүйгээр шийдэж хааяа хааяа сүүлээ аяархан шарвана. Би урагш хойшоо холхиж байснаа дахин дугуйны өмнө очиж зогслоо.

	Тэр хооронд оршуулгын цуваа биднийг гүйцэн ирээд замаас аяархан гарч өвсөн дундуур өнгөрөв. Хөтөч бид хоёр малгай авч ламтай нь мэндлээд бусадтай нь хараа тулган өнгөрөөв. Авс өргөж яваа хүмүүс нь ханхар цээжээ дээш өргөж нэлээд тамирдаж байгаа бололтой. Авсны хойно дагаж яваа хоёр эмэгтэйн нэг нь их хөгшин, зэвхий цайвар царайтай уй гашуугаас болж омголтон атираатсан зүс нь үл хувиран огт хөдөлгөөнгүй агаад төв даруу, чимээгүй алхалж байн байн туранхай хуруугаа омголтсон нарийн уруулдаа хүргэнэ. Нөгөө нэг нь хорин тав орчим настай залуухан эмэгтэй бөгөөд нүд нь улайж норсон, уйлснаас болж нүүр нь хавдаж хөөсөн байна. Тэр эмэгтэй бидний дэргэд ойртож ирмэгц уйтгарт аялгуугаа зогсоож ханцуйгаараа нүүрээ халхлав... цуваа өнгөрч дахин зам дээр гарч ирэхэд нөгөө эмэгтэйн зүрх шимшрэм уйтгарт аялгуу нь дахин енгэнэж эхлэв. Намуухан ганхах авсыг нүдээрээ чимээгүй ёслон өнгөрөөсөн манай хөтөч над руу эргэж:

	— Энэ чинь цоохор тосгоны Мартын мужааныг оршуулж яваа юм байна шүү... гэв.

	— Чи яаж таниа вэ?

	— Би авгай нараар нь танилаа, настай эх нь, залуу нь эхнэр нь байна.

	— Тэр хүн өвдөж байсан юм уу?

	— Тийм... халуун ханиадаар... уржийн урждар доогтор залахаар хүн явуулсан чинь доогтор нь гэртээ байсангүй гэнэ бил ээ... мужаан нь ч сайн мужаан шүү, архинд дуртай ч гэсэн овоо мужаан байгаа юм. Эхнэр нь тун их гашуудаж байхыг хараа биз, хүүхнүүдийн нулимс ч дээ даанч мөнгөөр аваагүй юм даа. Авгай нарын нулимс ч ус шиг элбэг байдаг юм болохоор... урсаж л байх юм даа гэж яриад мань хөтөч бөхийж жолоо доогуураа шурган ороод буулгаас хоёр гараар угзран татав.

	— Одоо яавал дээр вэ? гэхэд

	Хөтөч маань голын мориныхоо дал мөрөн тушаа өвдөглөж байгаад туянзнаас нь атгаж хоёр дахин хөдөлгөж жаавангаа засав. Морины эрүүн доогуур шурган гарч ирэхдээ хошуу руу нь нэг дэлсэж орхиод дугуй тийш очив. Дугуйнаас нүд салгалгүй харсан чигээрээ дээлийнхээ хормойг сөхөж хусны хальсаар хийсэн тамхины саваа гаргаж оосроос нь аажим татаж таглааг аваад хоёр бүдүүн хуруугаа савны ам руу алгуурхан шургуулав (хоёр хуруу нь савны амсар луу чуутай чүүтэй багтана) тамхиа имэрч имэрч хамраа урьдаас атируулан өвчин туссан мэт байн байн найтаалгаж нулимс гүйлгэнэсэн нүдээ анивчуулан хэд дахин үнэрлэж гүн бодол болон гөлрөв.

	— Яаж байна? гэж тэсэлгүй асуухад

	Хөтөч тамхиныхаа савыг халаасандаа нямбайлан хийгээд гар хүргэлгүй толгойгоо гэдгэнүүлж малгайгаа хөмсгөө хүртэл буулгаад юм бодож яваа янзтай суудал дээрээ гарч суув.

	— Яах нь вэ, суугаад? гэж би гайхан асуув.

	— Суу, суу! гэж хөтөч тайван хариулаад жолоогоо тэгшлэв.

	— Явж болох юм уу?

	— Явж үзнэ ээ.

	— Үгүй ээ, өнөөх гол... 

	— Суу, суу.

	— Үгүй ээ, гол хугараагүй бил үү... 

	— Хугарах нь ч хугарсан л даа, юу боловч энэ нүүж ирсэн тосгон хүрч чадах байх... гэлдэрсээр яваад. Тэр ойг л өнгөрвөл баруун талд нь тосгон байдаг. Юдины гэдэг юм.

	— Тэр хүртэл явж чадмаар байна уу? 

	Хөтөч маань хариу дуугарсангүй.

	— Би явган явах уу даа гэхэд минь

	— Өөрөө л мэд дээ... гээд мань хүн ташуураа даллахад морьд ухасхийв. Баруун талын урд дугуй арай ядан хачин далбиганаж эргэсээр тосгон хүрлээ. Нэг дэнж рүү бууж явах замд дугуй арай л салаад явчихсангүй, хөтчийн ширүүн хашхиралтын ачаар л мэнд бууж ирлээ.

	Нүүж ирсэн Юдины гэдэг тосгоны зургаахан ширхэг байшин нь баригдаад удаагүй юм шиг атлаа хажуулдах шахсан намхан жижиг пүнз байна. Түүнээс хашаатай пүнз нь хэдхэн юм. Биднийг энэ тосгон дунд орж зогсоход ганц ч амьд амьтан харагдсангүй, замаар тахиа нохой юу ч үзэгдэхгүй байна. Зөвхөн нэг богинохон сүүлтэй хар гөлөг бидний чимээгээр хатаж хагсарсан торхон дороос үсрэн гарч хуцах ч үгүй том хаалган доогуур шурган оров. Бодвол тэр амьтан халуунд хөөгдөж торхон дор хоргодож байсан биз ээ.

	Би анхныхаа байшинд орж үүдний нь өрөөгөөр дамжин ордог хаалгыг нээн эзнийг нь дуудлаа, огт хариу гарсангүйд дахин хашхиртал нөгөө хаалганы цаана өлссөн муурын мяу мяу гэх дуу сонстов. Би тэр хаалгыг хөлөөрөө түлхэн онгойлготол туранхай жижигхэн муур харанхуйд ногоон нүдээ гялгануулж байснаа миний хажуугаар шүргэн өнгөрөв. Би хаалгаар толгойгоо оруулан харсан чинь утаатай харанхуй хоосон тасалгаа байв. Хашаан дотор нь харваас нэг ч хүн алга, саравч дотор ганц тугал мөөрөх нь сонстож нэг саарал галуу хажуу тийш зам зайлан одно. Би хоёр дахь пүнз рүү очтол бас л хүн алга, хашаа руу нь гарваас гал шиг халуун нарны элч цоргисон тал дунд толгойгоо (армяк) дээлээр битүү хучиж нүүрээ газар нааж хэвтсэн хүнийг харахад эрэгтэй хүүхэд шиг байв. Тэр хүнээс хэдэн алхмын зайтай газар нэг яйжгар тэрэг байна, түүний тэнд сүрэл дээвэртэй навсгар саравч доор нэг туранхай адуу зогсож байна. Өгөршсөн саравчны завсруудаар туссан нарны сацраг тэр адууны улаан хонгор сахлаг үсийг алаг цоохор болгон харагдуулна. Дээрээс унжих шувууны үүр дээр болжморууд доош харан шулганалдана. Би унтаж байгаа хүний дэргэд очиж сэрээхийг оролдов... Тэр толгой өндийлгөн намайг харснаа ухасхийн босож

	— Юу гээ вэ? Яах гэсэн юм бэ? гэж нойрмоглон өгүүлэв.

	Би тэр дор нь хариу өчсөнгүй; харин түүний гадаад төрх байдал нь нэн гайхалтай, хамар шовх, бараг үл үзэгдэм онигор бор нүдтэй, буржгар өтгөн хар үс нь түүний гүц шиг өчүүхэн толгой дээр мөөг адил дэнхийх агаад үрчлээ суусан алгын чинээ бараан царайтай тавь орчим насны тарваган хүнийг та нар толгойдоо дүрслэн бод л доо. Бүх бие нь хачин туранхай хатангир, харин нүдний харц нь ер бусын, гайхмаар, үгээр дүрслэхийн аргагүй бил ээ.

	— Юу хэрэгтэй байна? гэж надаас дахин асуув. Би учир явдлаа тайлбарлан хэллээ. Мань хүн хааяа нэг чавчрах нүдээ надаас үл салган сонсож байлаа. 

	— Тэгээд бидэнд шинэ гол олдох арга байна уу? Би яах вэ үнийг нь хангалттай төлье, гэж сүүлд нь хэлэв... 

	— Та нар юун улс вэ? Анчид уу? гээд тэр хүн миний хөлөөс толгой хүртэл ажна.

	— Анчид аа

	— Бурхан тэнгэрийн шувууд ойн араатнуудыг буудах гэж үү? Гэмгүй амьтдын цусыг урсган, бурхны шувуудыг аллаа гэж танд нүгэлгүй юу?

	Хачин өвгөн тун сунжруулж ярина. Дууных нь өнгө ч хачин; дуу нь огт хөгшин хүний гэмээргүй харин бүр гайхам сайхан залуу, эмэгтэй хүнийх шиг санагдав.

	— Над гол байхгүй. Тэр болохгүй биз дээ гэж хэсэг дуугүй байснаа (өөрийнхөө тэрэгний зүг заан) таны тэрэг том юм гэлээ.

	— Энэ тосгоноос олдохгүй бол уу?

	— Тосгоноо ч алд даа!.. Хэнд нь ч байхгүй; гэртээ хүнтэй ч айл байхгүй цөм ажилд явцгаасан. Яв даа яв! гэж орхиод дахин хэвтээд өгөв. Би тэрийг ингээд яриагаа тасалж орхино гэж огт санаагүй юм. Тэгээд:

	— Өвгөөн, хөөш! гэж би мөрийг нь алгадан, — Та над тус болооч гэв.

	— Явж үз! Би хот явж ирээд ядарч байна гээд дээлээ толгойдоо нөмрөв.

	— Тус бол л доо би... би мөнгө өгнө гэтэл

	— Би чиний мөнгөөр яах юм

	— За, тус болж үзээч дээ, өвгөн минь... 

	Өвгөн өндийж туранхай хоёр хөлөө завилан суулаа.

	— Мод хийж байгаа газар луу дагуулаад явдаг хэрэг үү дээ. Тэнд худалдаачид ой худалдаж аваад мод хяргаж л байгаа байх, гэхдээ бурхан мэдэх хэрэг ээ. Хонтоор барилаа л гэсэн, бүү мэд. Тэнд очвол гол тааруулж ч болох бэлнийг ч худалдаж авч болох байх даа.

	— Яасан сайн юм! Яасан сайхан хэрэг вэ!.. За явъя.

	Царсаар хийсэн гол, олигтойхноос нь шүү, гэж тэр суугаа хэвээр хэлэхэд нь би:

	— Эндээс хол уу? гэж асуув.

	— Гурван мод орчим.

	— Гэсэн ч яана гэх вэ! Чиний тэргэнд суугаад явж болно биз ээ.

	— Тэр болохгүй... 

	— За явъя, явъя, өвгөөн! Миний хөтөч гадаа хүлээж байгаа. 

	Өвгөн дургүйхэн босож миний хойноос даган гадагш гарав. Хөтөч маань морьдоо услах гэсэн, худгийн ус даанч бага, амт муутай юм байж, ер нь морь тэрэгчид ярих нь адуунд усны амт хамгийн чухал гэлцдэг... тэгээд сэтгэл санаагаар муухан байсан хөтөч, өвгөнийг үзмэгц амаа умалзуулан толгой дохиж өндөр дуугаар

	— Аа, Касьян уу, ашгүй! Сайн уу, хө!

	— Сайн уу, Ерофей, шударга хүн! гэж Касьян сулхан дуугаар хариулав. 

	Би хөтчидөө түүний саналыг даруй мэдэгдэв. Ерофей зөвшөөрч байгаагаа хэлээд хашаа руу тэрэгтэйгээ орлоо, урам орсон хөтөч сандруухан морио суллаж байх хооронд өвгөн их хаалгаа мөрөөрөө түшин зогсож уйтгартайгаар бид хоёрыг ээлжлэн харж байгаа нь учрыг сайн ойлгоогүй бололтой: харин миний ажигласнаар бол өвгөн, бидний гэнэт орж ирсэнд онц таатай биш байгаа мэт санагдсан бил ээ.

	— Үгүй ээ, чамайг бас нүү! гээ биз дээ, гэж Ерофей туянзаа өргөх хооронд асуув.

	— Тийм ээ

	— Нөгөө... танина байх аа Мартыныг, мужаан... цоохор тосгоны Мартыныг танина шүү дээ?

	— Танилгүй яах вэ.

	— За, тэр чинь үхжээ. Бид сая түүний австай тааралдлаа. 

	Касьян, давхийж 

	— Үхэж гэнэ ээ? гээд толгой гудайлгав.

	— Тийм ээ, үхсэн байна. Харин чи яагаад тэр хүнийг эмчлээгүй бил ээ, чамайг чинь өвчин эдгээдэг гэж ярьцгаадаг, чи чинь эмч биз дээ.

	Миний хөтөч өвгөнөөр баахан тохуурхаж байх шиг.

	— Энэ чинь чиний тэрэг үү? гэж тийш нь мөрөөрөө заан асуув.

	— Минийх ээ

	— Тэрэг нь ч... тэрэг юм даа! гээд арлын нь толгойноос шүүрч аван хөмөрч хаях шахсанаа, — Тэрэг гэж дээ!.. Тэгээд та юугаар модны газар хүрэх юм бэ?.. Үүний чинь арал манай моринд таарахгүй юм байна. Манай морьд томдоно. Ийм юмыг ямар тэрэгний арал гэхэв дээ?

	— Би мэдэхгүй, гэж Касьян хариу өчөөд, — Тэгээд юу унаж хүрэх вэ?.. Энэ мууг хөллөөд явах гэж үү дээ гээд санаа алдав.

	— Үүгээр үү? хэмээн Ерофей, Касьяны моринд ойртож очоод басамжлангуй баруун гарын дунд хуруугаар морины нь хүзүү рүү хатгаж орхиод, — Ээш, чааваас унтчихжээ, хэрээ чинь!

	Би Касьяныг хамт мод хийдэг газар тийш явахыг хүсэж байсан тул Ерофейд тэргээ бушуу хөллөхийг гуйлаа. Тэнд сойр элбэг байдаг байсан юм. Тэрэг бэлэн болмогц би бас нохойтойгоо өм өм үсэрсэн эвдэрхий тэрэгний шалан дээр гарч суугаад, Касьян мөн л урвагар царай гаргасан хэвээр тэрэгний урд талд өцийн суумагц Ерофей миний дэргэд ирж нууцгай маягаар:

	— Эзэнтэн, та энэ хүнтэй хамт явдаг маш зүйтэй, цаадах чинь чиг, солиотой амьтан шүү. Хоч нь Блоха (нохой бөөс) гэдэг юм. Та үүний хэлийг яаж ойлгож байгааг би мэдэхгүй байна... гэж шивнэв.

	Би Ерофейд, Касьян одоо хүртэл надад нэлээн ухаалаг бодолтой хүн шиг байна гэж хэлэх гэтэл тэр маань яриагаа үргэлжлүүлэн:

	— Эзэнтэн та зүгээр л энэ хүн мод хийж байгаа газар тийш явах нь үү, үгүй нь үү гэдгийг л ажиглаарай, тэгээд голоо өөрөө сонгож аваарай, бөх шигээс нь... тэгээд нохой бөөс өө, гэж дуугаа өндөртгөн — Танайхаас талх олж идэж болох уу? гэхэд

	— Хайгаад үз дээ, олдож магадгүй гэж Касьян хариулаад жолоо дугтран хөдөллөө.

	Мань хүний морь санаснаас сайхан давхиж байна. Зам зуур Касьян амаа үдүүлчихсэн юм шиг таг чимээгүй явах бөгөөд миний юм асуухад ганц нэгхэн үгээр дурамжхан хариу болгоно. Төдий л удсангүй бид мод хийдэг газар хүрэхэд хам хум овоолж хаалт барин нуур тогтоосон жалгын эхэнд намхан дэнж дээр байгаа хонтоорын ганц байшин руу очлоо. Тэнд би худалдаачны орлон хөөгч, цас шиг цагаан шүдтэй, зөөлөн харцтай сайхан ярьж аятайхан инээдэг хоёр залуутай уулзаж тэрэгний гол худалдаж аваад дараа нь мод хийдэг газар луу явав. Би Касьяныг мориныхоо дэргэд үлдэж намайг хүлээнэ гэж бодож байтал харин гэнэт миний дэргэд ирээд:

	— Шувууны анд явах нь уу, аа? гэж асуув.

	— Тэгье, олдвол агнана даа.

	— Би хамт явъя... Болох уу?

	— Болно, болно... 

	Бид явлаа. Мод хийсэн газар нь хааш хааш нэг л мод хүрэх төдий л юм. Үнэнээ хэлэхэд би нохойноосоо илүү Касьяныг л их харж явсан юм. Нохой бөөс гэдэг хочтой болсон нь яг таарсан бололтой. Юу ч өмсөөгүй үстэй хар толгой нь (чухам ямар ч малгайнаас доргүй үстэй хүн юм) бут сөөг дунд шоволзоно. Огцом огцом үсчих мэт явна. Байн байн бөхийж ямар нэг өвс ургамал зулгааж, өвөр лүүгээ хийж, аман дотроо бувтнан миний нохой, бид хоёрыг гэнэ гэнэ хачин хурц харцаар харна. «Давжаа» хэмээх намхан бут сөөг модны хожуул дээгүүр жижиг саарал шувууд бужигнан мод мод дамжин шулганалдан нисэхдээ гэнэт халин дүүлнэ. Касьян тэднийг үргээх ба дуурайж исгэрнэ. Нэг жижигхэн богширго Касьяны хөл дороос дэрхийн босоход мань эр бас л дуурайн шогшров. Нэг бялзуухай эгц толгой дээрээс нь дүүлж ирснээ жигүүрээ сарвагануулан шовшрон дуугарахад Касьян бас дуурайн дуугарч байна. Надтай бол мөнөө л дуугүй хэвээр байлаа... 

	Тэнгэр урьдаас илүү сайхан авч халуун нь огт буурсангүй. Цэлмэг тэнгэрт дээр харагдах үүлс хаврын цагт хайлан байгаа цас мэт шаргалтаж цайран яг далайн онгоцны хуйлсан далбаа шиг урт нарийхан ажээ. Түүний хээтэн харагдах сэмлэсэн хөвөн адил нимгэн зах нь аажим боловч агшин бүрд хувиран хувирсаар замхрах учир газарт сүүдэр үл бууна. Касьян бид модыг нь унагасан талбай дунд удаан тэнэлээ. Алдаас илүү ургаж чадаагүй зулзаган модод нарийхан гөлгөр ишээрээ нэл харлах намхан хожуулуудыг тойрон ургажээ; хожуул дээр нь саарал өнгийн, уруул хэлбэртэй урнууд ургасан байна. Тийм ураар хэтний уул хийдэг юм. Мөн тэр хавиар ягаан үс сөрвийсөн гүзээлзгэнэ, хэсэг хэсгээр шавааралдсан мөөг ургасан байв.

	Нарны халуун илчинд зунгааралдсан өтгөн өвсөнд хөл тээглэж орооцолдоно. Энд тэндгүй төмөр шиг гялалзсан улбар залуу, модны навчис нүд гялбуулна. Хааяагүй цэнхэр хонхорцог цэцэг, алтан шаргал цэцэг, ягаан цэнхэр цэцэг, тал нь ягаан цэнхэр тал нь шар өнгийн цэцэг алаглан, тэрэгний мөр гарч өвс нь улайсан хаягдал замын захад энд тэнд салхи бороонд зэвхийрч барайсан овоолж хураасан түлээ харагдана, тэр түлээнүүдийн зуувгар дөрвөлжин сүүдрээс өөр сүүдэр огт алга. Зөөлөн салхи нэг үлээснээ болино, тэгснээ гэнэт дүрсгүйтэж байгаа юм шиг нүүр лүү үлээн бүх юм хөгжөөнтэй шуугиантай болж найгалзан ганхаж хуйрагнан эргэлдэж ой модны уян орой нь гунхан туялзаж, сэтгэл зүрхийг сэргээж байтлаа бас л намжин, цөм аниргүй, нам гүм болно... Харин дэвхрэгүүд л хор нь хөдөлсөн мэт зэрэг зэрэг дуугарна. Тийм зогсоо зайгүй ийм хуурай дуу шаналгаатай бөгөөд үдийн бууршгүй халуунтай яг тохирч, тэр халуунаас төрж, тэр халууны ачаар л улайссан газар дороос гарч ирсэн мэт ажээ.

	Бид оготнын хамраас цус гаргалгүй явсаар шинээр мод хяргаж байгаа газар хүрлээ. Тэнд саяхан унагасан улиаснууд өвс бударганыг нам дарж харамсалтайгаар сунан хэвтэнэ. Заримынх нь навчис ногоон хэвээр чийг алдаж хөдөлгөөнгүй үхмэл мөчир дээр сэрвийж, заримынх нь навч хэдийнээ үрчийн хатжээ. Уур савссан хожуулын дэргэд ундуй сундуй хэвтэх цагаан шаргал үртэс зомголоос нэн аятайхан содон соргог үнэр ханхална. Алс, ойн захад сүхээр мод цавчих дуу сонстон байн байн, мөргөж байгаа хүн гар тэлэн наманчлах адил сагсгар мод сүрлэг намуухан унана.

	Ан тааралдаж өгөхгүй удаж удаж, царсны шигүү бутан дотроос өвслөг цоорхой руу нэг угзуухай дэрхийн нисэв. Буудаадах сан чинь агаарт хөлбөрөн өехий нь өөдөө харж уналаа. Буун дуу гармагц Касьян гараараа бушуу нүдээ дарж, намайг буугаа цэнэглэж шувуугаа авах хүртэл хөдлөлгүй зогсож байснаа намайг цааш явсан даруй шувуу унасан газар очиж хэдэн дусал цус үсэрсэн өвсөн дээр тонгойн толгой сэгсэрч, айсан маягтай над руу харна... Би сүүлд нь 

	— Еэ нүгэл!.. Пөөх, ийм нүгэл гэж байх уу! гэж үглэхийг нь сонсов.

	Бид халуунаас болж шугуй руу орохоос аргагүй болоод би нэгэн саглагар модон дор орлоо. Түүний дээр гоолигхон залуу агч мод хөнгөн мөчрөө сайхан дэрийлгэн харагдана. Касьян унагасан хусны бүдүүн үзүүр дээр суухыг нь би харсан. Модны мөчрүүд аяархан хөдөлж ногоовтор шингэн сүүдэр нь хар армяк дээлээр халти хульт ороосон дагжгар бие, алган чинээ нүүрэн дээгүүр нь нааш цааш хөдөлнө.

	Толгой ч өөд таталгүй, чив чимээгүй байгаад нь миний урам хугарч гэдрэгээ харж хэвтээд алсын цэнхэр тэнгэрт хоорондоо орооцолдсон мөчир гишүүн тайвнаар үймцэхийг ширтэн сонирхлоо. Ойн дунд дээш харж хэвтэх мөн сайхан юм даа!.. Тэгж байхад ёроолгүй гүн далай тээр дор цэлийн харагдах адил бөгөөд модод нь газраас ургасан биш яг л шил шиг тунгалаг усан дээрээс тонгойж долгилон харагдах агаад навчис нь ногоон сувд шиг нэг харагдаад, эсвэл алтан шаргал өнгөөр гялалзаж заримдаа өтгөн хар ногоон өнгөтэй ч болно. Алсын нэг газар нарийхан мөчрийн үзүүрээс унжсан навч хэсэгхэн тунгалаг тэнгэрээр дэвсгэрлэн хөвж байхад түүний хажуу дахь навч салхигүйд ганцаар хөдлөх шиг болох нь усан дотор сэлэн байгаа загасыг санагдуулна. Бөөн бөөн цагаан үүлс нь шидэт усны ёроолд байгаа арал мэт агаад намуухан нисэн ирснээ сэм өнгөрөн одно. Гэтэл энэ бүх далай сацраг туяа болсон агаар тэнгэр, нарны гэрэл нэвт шингэсэн навч мөчир-нисэх мэт гялтганан дэрвэгэнэж түрэн ирэх хязгааргүй цалгих усны дуун адил сүрлэг бөгөөд сэрүү татсан хөгжөөн үүсэв. Хөдлөлгүй хараад байвал үгээр илчлэхийн аргагүй баяр баясгалан дөлгөөн тайван бүхэн сэтгэл зүрхнээ тунарна. Цааш нь хараад байвал тэр гүн, тунгалаг хөх цэнхэр өнгө нь харж байгаа хүний уруулыг тэр өнгө шиг, тэр үүл шиг гэмгүйхэн инээдэнд хүргэж яг л тэдэнтэй хамт зэрэгцэн алгуур явах мэт санагдаж сайхан дуртгалууд дурсагдан өнгөрнө. Тийнхүү хүний нүдний харц алсын алсад өөрийг нь дагуулан тэр нам гүм хязгааргүй гэрэлт уудамд хүргэвэл тэр туйлснаас, тэр гүнээс гарахын аргагүй мэт бодогдоно... 

	Эзэнтээн, эзэнтээн! гэж Касьян гэнэт нөгөө царгиа хоолойгоороо дуудаж байна. Өдий хүртэл үгийн хариугүй шахам байсан хүн маань өөрөө эхэлж дуугарахад нь би гайхан өндийж:

	— Юу болов? гэхэд миний эгц өөдөөс ширтэн:

	— Үгүй ээ, тэр шувууг юунд алав аа, чи! гэж асууж байна.

	— Юун юунд алав гэж?.. Угзуухай чинь агнуурын шувуу, махыг нь иддэг шүү дээ.

	— Эзэнтэн, зооглох гэж алаагүй байх аа, иднэ вий! Уйдахдаа л алаа биз.

	— Жишээ нь, чи өөрөө галуу, тахиа иддэг биз дээ?

	— Тэр шувуунууд ч яах вэ, бурхан тэнгэр хүнд заяасан юм. Харин энэ шувуу чинь ойн чөлөөт шувуу байхгүй юу, ганц энэ ч биш олон янз байдаг; ойнх талынх голынх, намгийнх хөндийнх, өндөр газрынх гэж нам газрынх гээд л эднийг албал нүгэл болно. Эд чинь цагаа болтол хорвоод амьд явах тавилантай юм. Хүнд өөр идэх юм байна шүү: хүний идэх юм өөр, уух юм өөр, тэнгэр бурхны бэлэглэсэн үр тариа байна, тэнгэрээс буудаг ус байна, эцэг өвгөдийн үеэс өсгөж ирсэн мал байна.

	Би Касьяныг хараад их гайхлаа. Түгдчилгүй, үгээ чөлөөтэй урсгаж, сэтгэл сэм хөдөлсөн, даруухан эрхэмсэг байдлаар хааяа нүд анивчин ярьж байв.

	— Чинийхээр бол загас барих бас л нүгэл үү?

	— Загас чинь хүйтэн цустай амьтан шүү, гэж итгэлтэй хариу өчөөд цааш нь бас, — Загас хэлгүй амьтан; айх, баясахыг мэдэхгүй, хэл үг байхгүй амьтан загас сэтгэж чадахгүй, бас цус нь амьгүй гээд... түр дуугүй болсноо, — Цус... цус гэдэг бол ариун эд дээ! Цус, тэнгэрийн нарыг үл үзнэ, цус гэрлээс зугтана... Цусанд гэрэл үзүүлнэ гэдэг бол том нүгэл, еэ бас том нүгэл дээ... Хш, мөн ч их нүгэл дээ! гэснээ Касьян санаа алдаж толгой гудайлгав. Би үнэнээ хэлэхэд тун их гайхаж тэр хачин өвгөнийг харлаа. Түүний яриа тариачныхтай ч адилгүй: жирийн хүмүүс тэгж ярьдаггүй. Хэлэмгий хүн ч ингэж ярьж чадахгүй. Түүний хэл бол бодож болгосон ёсорхуу, янзтай... Би л лав тиймэрхүү хэл яриатай хүнийг огт сонсоогүй юм даг.

	— За, Касьян, чи юу хийж амь зуудгаа яриач? гэж би түүний улайсхийсэн царайнаас хараагаа үл салган асуухад, мань эр тэр дор нь хариулсангүй, нүд нь тэрхэн зуур сандрангуй гөлөлзөв. Тэгснээ:

	— Ноёдын сонирхсоноор л амь зууж явна. Чухам юу хийдэг вэ гэвэл тийм юм алга. Багаасаа ухаан муу, бие сул: чадахын хэрээр хийж л байна, гэхдээ сайн ажилчин биш ээ. Би яаж! эрүүл биш, гарын дүй муутай» хавар болохоор алтан гургалдайхан барина.

	— Алтан гургалдай барина?.. Үгүй ээ, чи чинь ойн болоод талын шувуу өөр хаа хаана ч гэлээ байдаг шувуунд гар хүрч болохгүй гээгүй бил үү?

	— Алж яасан ч болохгүй, үнэндээ. Амьдын хар нүгэл болно шүү дээ. Мужаан Мартыныг харахгүй юу; удаан амьд явсангүй л үхэж орхилоо. Одоо авгай нь нөхрөө үхүүлээд нялх нялзрай юмнуудтай үлдээд үйлээ эдэлж байна. Хүн ч бай, адгуус ч бай, ганц тойрч болдоггүй юм чинь үхэл байх аа. Үхэл зулдахгүй, үхлээс бас зулдаж болохгүй; харин үхэлд тусалж л болохгүй... Би алтан гургалдай алдаггүй, бурхан минь! Би зовоох гэж барьдаггүй, алах гэж барьдаггүй, харин хүмүүсийн санааг амраах, тайвшруулах хөгжөөх гэж л барьдаг юм.

	— Чи гургалдай барих гэж Курск тийш явдаг уу?

	— Курск рүү ч явна, цаашаа ч явна, хаашаа л бол хаашаа явна. Намаг, ой, тал эзгүй хээр хаа ч хамаагүй ганцаараа унтана. Тэгэхэд дэргэд цууцаль ч жиргэж л байна, туулай ч чарлаж л байна, бас эр нугас дуугарна... Орой нь ажаад өглөө эрт чагнаж байгаад туяа тусах үеэр бутан дээгүүр тор татчихна... зарим алтан гургалдай их өрөвдмөөр тун... өрөвдмөөр донгодно шүү.

	— Чи тэднийгээ зарах уу, тэгээд?

	— Сайн санаатай хүмүүст өгдөг юм.

	— Өөр юу хийдэг вэ, чи?

	— Хийх гэнэ ээ?

	— Яаж хоног цаг өнгөрөөдөг вэ?

	Өвгөн чимээгүй болсноо, 

	— Юу ч хийсэн юмгүй ингээд өнгөрөөнө... ажилчны хувьд би муу ажилчин. Харин бичиг л мэднэ.

	— Аа, чи бичиг мэддэг үү?

	— Бичиг мэднэ ээ, тэнгэр тэтгэж, сайн хүмүүс тусалсны ачаар.

	— Гэр бүл бий юу?

	— Байхгүй, гэр бүлгүй.

	— Яагаад?.. Цөм нас бараа юу?

	— Үгүй ээ, ер нь л: хувь зохиол л тэр. Энэ бүхнийг бурхан багш л мэдэх хэрэг, бид цөм бурхны заалтаар явж байна. Хүн шулуун шударга байх зөв. Тэгвэл бол оо! Бурхны тааллаар болох нь тэр.

	— Ах дүү бий юу, чамд?

	— Бий нь.. бий... яах вэ... гэж өвгөн зайлсхийв.

	— Хөөе, өвгөөн, миний тэрэгчин чамаас, чи яагаад Мартыныг эмчлээгүй вэ, гэж асууж байхыг дуулсан шиг санагдана, чи нээрэн эмчилж чаддаг уу?

	— Хөтөч чинь шударга хүн дээ, гэж юм бодсон янзтай хариулаад, — Гэхдээ бас нүгэл хийдэггүй хүн биш. Намайг эмч гэцгээх юм... Би ямар үхсэнээ эмч байх вэ!.. Хэн эмчилж чадах вэ? Энэ бүхнийг бурхан мэднэ. Гэвч байх нь бол... өвс ч байна, цэцэг ч байна: тус болох нь бололгүй яах вэ. Энэ туйплан ч гэсэн жишээ нь, хүнд сайн өвс, таван салаа ч адилхан, харин эдний тухай хүнд ярихад ичих юм алга, цэвэрхэн, бурхны өвс шүү. Гэтэл бусад нь тийм биш ээ, тус боллоо ч — гай. Тухайлан ярьсан ч гай болно. Тэгээд бас залбирах юм бол уу... Тэгтэл бас ... сэжгээр өвдөж, сүжгээр эдгэдэг гэж ийм нэг үг байдаг Касьян дуугаа намтган ийн өгүүлэв.

	— Чи Мартынд юу ч өгөөгүй юу? гэж асуухад,

	— Хожуу мэдсэн, гэснээ, — Тэр тухайд нь мэдлээ ч гээд яах вэ. Цөм төрсөн төөргөөрөө байдаг юм чинь. Тэр мужаан Мартын амьд явах нас нь дууссан байж. Энэ хорвоод байх хүн биш болжээ, тэгээд л тэр. Энэ хорвоод амьд явах хугацаа нь дууссан хүнийг мянган бурхан хүрээлээд ч нэмэргүй, идсэн хоол нь ч хоол болохгүй — хоногийнх нь тоо дуусахлаар яагаад ч нэмэргүй... Еэ, бурхан минь, сүнсийг нь л амар заяа үзүүлээсэй! гэж ярив.

	— Та нарыг нааш нь нүүлгээд удаж байна уу? гэж түр чимээгүй байснаа би асуув. 

	Касьян баахан мэгдэх шиг болж:

	— Үгүй, удаагүй, гурав-дөрвөн жил болж байна. Хуучин эзний үед бид цөм өөрсдийн хуучин нутагтаа сууцгааж байсан, дараачийнх нь л зайлуулж байгаа юм. Түрүүчийн эзэн минь цагаан сэтгэлтэй, амгалан хүн байлаа, догшин хатуу биш! Харин дараагийн захиргаа ч дээ, зөв болгоох нь болгоодог биз, ер нь тэгэхээс өөр арга байгаагүй бололтой.

	— Урьд нь чи хаана нутаглаж байсан юм бэ?

	— Бид Сайхан Нутгаас ирсэн улс.

	— Эндээс хол уу?

	— Зуугаад мод газар.

	— Тэнд аж төрөхөд илүү дээр байсан уу?

	— Дээр... дээр. Тэнд нутаг задгай, ус элбэг, бидний алтан өлгий байхгүй юу; энд бол давчуу хатанги цөл... Бид өнчирсөн юм. Тэнд манай Сайхан Нутагт бол доо, нэг толгой дээр гараад харсан ч, шх, бурхан минь — юу гэж санана? гол мөрөн, нуга хөндий, ой мод, дуган, сүм, бас цаашаа нуга, хөндий залгаад алсын юм харагдана, мөн ч холын бараа харагдана шүү... нүдний үзүүр ёстой чилийлгэнэ шүү! Аа, эндхийн газар хөрс сайхан гэдэг үнээн: тариачдын яриагаар бол шаварлаг нь шавартай, сайн чанарын шавар гэх юм; надад хаана ч хамаагүй талх олдохоо л олдоно.

	— Өвгөөн, үнэнээ нэг хэлээч, нутагтаа очмоор санагдах юм уу?

	— Тэр мэдээжийн хэрэг, тэгэхдээ надад хаа ч адилхан, ямар гэр бүл байх биш, нэг газар наалдаад байх ч хэрэггүй, Юу! Гэрийн мухар сахиад л байх уу? Харин гэрээс гараад явбал гэж дуугаа өндөрсгөн, — Үнэндээ аятайхан шүү. Эзгүй хээр — эр хүний жаргал гэдэг шүү дээ. Өвсний сэргэг, усны тунгалгийг шилж явах юм чинь, сайхан байлгүй яах вэ. Тэнгэрийн шувуудын донгодож жиргэхийн сайхныг яана... Курскээс цааш их тал нутаг үргэлжилнэ. Ямар гэж санана, хүнд тааламжтай сайхан, уудам цэлгэр, ёстой бурхны ач! Амьтны ярих нь тэр тал явсаар байгаад дулаахан тэнгис далайтай нийлдэг гэдэг юм. Тэнд Гамаюн гэгч сайхан дуутай шувуу бий, модны навчис нь намар өвөл хэзээ ч унадаггүй, алтан алим мөнгөн мөчирт ургана, хүн бүхэн нь дутах гачигдахын зовлонгүй, шулуун шударга аж төрнө гэнэ... Би тийшээ явж үздэг болоосой... Би ч бага явсан биш л дээ! Ромен орж үзлээ, угж болсон Ока мөрөн, хөөрхөн Цну гол, ээж болсон ижил мөрөн зэргийг хэрэн нисэж олон хүнтэй уулзаж явахад буянтай тустай хүн их л тааралддаг юм. Ариун хотуудаар байж үзлээ. Би тийшээ л явж үзэх юм сан... тэгвэл... болох нь тэр... Би ганцаараа нүгэл хийсэн амьтан биш... Бурхны бусад олон шавь нар сарьсан шаахай өмсөөд хорвоо тойрч үнэн мөнийг хайн тэнүүчилж явахад... За! гэртээ юу хийх вэ, тэгээд? Хүний ертөнцөд үнэн шударга ёс байхгүй, тийм болохоор чинь... Сүүлд хэлсэн энэ үгээ Касьян бараг ойлгогдомгүй түргэн ярилаа. Дараа нь бас нэг өөр юм хэлснийг нь би сонсож ч чадсангүй, харин царай нь хачин жигтэйхэн хувирч байхыг хараад би өөрийн эрхгүй нөгөө «балай хүн» гэдэг нэрийг нь саналаа. Тэр толгой бөхийн ханиалгаад харин ухаан орох шиг болов.

	— Э, нар минь! — Эзний аврал! Ойн доторх дулааныг дээ! гэж намхан дуугаар үглэв.

	Мөрөө хөдөлгөж хэсэг зуур дуугүй сууснаа эргэн тойрноо халти харан бүдэгхнээр дуу эхэллээ. Би түүний уртын дууны үгийг гүйцэд мэдэж авч чадсангүй, зөвхөн сонссоноо хэлэхэд:

	 

	Нэр минь Касьян

	Хоч минь Нохой бөөс... 

	 

	— Гүй! өөрөө дуу зохиож байна, гэж би бодлоо. Мань хүн гэнэт давхийн амаа хамхиж ой төглийн зүг ширтэн харав. Тийш нь харвал найм орчим насны, хөх цамц өмсөж толгойдоо ханан хээтэй алчуур зангидсан тариачны бяцхан охин харагдав. Наранд түлэгдэж борлосон нүцгэн гартаа сийрсэн сав угласан нөгөө охин биднийг ингэж тааралдана гэж огт санаагүй бололтой. Тэгээд ч бидэнтэй тулгармагц ногоон ширэнгэ доторх сүүдэртэй жаалхан чөлөөнд хөдлөлгүй зогсоод хар нүдээрээ бидний зүг айсан янзтай ширтэнэ. Дөнгөж би түүнийг яг олж хармагц модны цаагуур нуугдчихлаа.

	— Аннушка! Аннушка! Нааш ир, битгий ай! гэж өвгөн энхрийлэн дуудахад:

	— Айж байна аа, гэсэн нарийхан дуу цуурайтав.

	— Битгий ай, битгий ай, нааш ир.

	— Аннушка дуу гарсангүй хоргодох байраа орхиж тойрон сэм гишгэхэд түүний бяцхан хөл өтгөн ногоог шажигнуулсаар ширэнгээс гарч өвгөний хажууд ирэв. Тэр охин миний анх харсан шиг найм орчим насны биш арай том арван гурав дөрөв хүрсэн бололтой. Уулаас бие жижиг, туранхай. Харин их гоолиг, сэргэлэн бөгөөд хөөрхөн тунгалаг жижигхэн царай нь Касьян хэдийгээр хөөрхөн байгаагүй ч гэсэн галбираар хачин төстэй юм. Нүүр царай нь яг адилхан тод ялгарам, яг адил хачин шалмаг, итгэмтгий, бодлогоширсон гярхай харцтай, хөдөлж барих нь ч адилхан... Касьян түүнийг эгцлэн харахад охин Касьяны бөөрөнд тулан зогсов.

	— Юу вэ, мөөг түүгээ юу? гэхэд нь

	— Тийм мөөг, түүлээ гэж аймхай янзаар инээмсэглэн хариулав.

	— Ихийг олов уу?

	— Их. (Касьяныг түргэн хялс хийж хараад дахин инээв)

	— Цагаан мөөг байна уу?

	— Цагаан ч байна.

	— Үзүүлээч, аль вэ... (охин гартаа угласан саваа буулгаж, мөөгөө бүтээсэн дал модны өргөн навчны талыг сөхөж харуулав. (Касьян сав руу нь тонгойж хараад 

	— Аа! ямар сайхан мөөг вэ! Чи мөн сүрхий хүүхэд ээ, Аннушка!

	— Энэ танай охин уу, Касьян аа? гэхэд (охины царай үл мэдэг улайсхийв).

	— Үгүй ээ, зүгээр, хамаатных гэж Касьян санамсаргүй байдал гаргаж ийн өгүүлээд, яриа буруулан, — Аннушка одоо яв даа, болгоомжтой яваарай, харж яв... 

	Би хажуугаас нь энэ хүүхдийг явган явуулаад яах вэ? Тэргэндээ суулгаад явъя л даа гэв.

	Аннушка наранд халж царай нь намуу цэцэг шиг улайн савныхаа оосроос барих зуур зовуурьтай байдлаар өвгөнийг харав.

	— Юүхэв, яваг. Хүрээд очно биз... яв яв, гэж нөгөө тоомсоргүй залхуу дуугаараа уцаарлан үглэв.

	Аннушка шалмагхан ой руу алга болов. Касьян хойноос нь харж байснаа доош харан нуг нуг хөхрөв. Түүний тэгж удаан инээх нь ч, Аннушкад хэлсэн хэдэн үгэн дотор нь ч, ярьж байгаа дууных нь өнгөнд ч илрүүлэн хэлэхэд бэрх халуун дотно хайр, энхрийлэх сэтгэл шингэсэн байв. Явсан зүг рүү нь дахин дахин харж инээж, нүүрээ арчиж дахин дахин толгой сэгсрэв.

	— Чи тэр охиныг яагаад тийм түргэн явуулж орхив? Би мөөгнөөс нь худалдаж авах гэсэн юм сан, гэж би асуув.

	— Та худалдаж авахыг хүсэж байвал гэрт очоод авч болно шүү дээ, адилхан гэж анх удаа «Та» гэдэг үгийг хэрэглэж над хариу өгөв.

	— Их хөөрхөн охинтой юм даа чи.

	— Үгүй... юун... зүгээр... Дургүй ч гэсэн ингэж хариулсан мөчөөс эхлэн мөн л дуугүй боллоо.

	Дахин яриулах гэж оролдоод огт дэмий болсноо би мэдэх тул мод хийсэн чөлөө рүү явлаа. Бас ч жин халуун жаалхан буурсан байна. Аз муутайхан, ганзага, хоосон шахуу ганц муу угзуухай намнаж, тэргэндээ шинэ голтой болж аваад л тосгон руу буцлаа. Бараг хүрэх гэж явтал гэнэт Касьян надад хандаж;

	— Эзэнтээн, ээ, Эзэнтэн! Би чамд буруутан болсон шүү. Би замын бүх шувуудыг үргээчихсэн юм.

	— Үргээсэн гэдэг чинь, яаж?

	— Би тэгэхээ мэдэлгүй яах вэ. За, нохой чинь сургуультай сайн нохой, тэгээд би юу чадав. Бод л доо, хүн бол хүн л биз дээ, а? Адгуус гэхэд энэ нохой хэчнээн ухаантай байна вэ?

	Шувуудтай «хувилдах» боломжгүй гэдгийг Касьянд итгүүлэх гэвэл үр дүнгүй оролдлого болно гэдгийг би мэдэх учраас хариу дуугарсангүй. Тэгээд бид хаалга руу орлоо.

	Аннушка гэртээ алга, түрүүлж ирж амжаад савтай мөөгөө тавьчихсан байна. Ерофей шинэ голоо баахан зүг чиггүй голж голж тааруулж тавив. Цаг хэртэй болоод би явлаа. Касьянд хэдэн мөнгө өгсөн чинь эхлээд авахгүй байснаа дараа нь алган дээрээ байлгаж жаалхан бодож байснаа өвөртлөв. Мань хүн энэ нэг цагийн хугацаанд бараг нэг ч үг дуугарсангүй. Касьян урьдын адил том хаалгаа налж зогсоод, манай хөтчийн зэмлэлд ч хариу өгсөнгүй, надтай тун хүйтнээр салах ёс хийв.

	Ерофей минь дахин сэтгэлээр базаахгүй байгааг нь би хөдөөгөөс буцаж ирсэн дороо ажсан юм... 

	Үнэндээ мань хүн энэ тосгоноос юм олж идэж чадсангүй, морио ч базаалтай усалж чадаагүй юм байна. Бид гарлаа. Тэрэгний урд суугаа түүний базаахгүй сэтгэгдэлтэй яваа нь ар чихалзуураас нь харсан ч илэрхий бөгөөд надтай юм ярихыг хүсэвч миний анхны асуултыг хүлээн зөөлөн дуугарч морио явуулах ба зарим үед жолоогоо дугтчин чанга дуугарахаас хэтэрсэнгүй.

	«Тосгон ч гэж дээ! — бас тосгон гээд байгаа шүү! Ядахдаа квас байна уу гэхэд — квас ч байхгүй... гэнэ. — Еэ чааваас А, хар ус — Түй! (шүлсээ чанга хаяв). Өргөст хэмх ч, квас ч — юу ч алга, гэж амандаа үглээд, баруун гарын мориндоо хандаж чанга дуугаар — Үгүй чи, би чамайг мэднэ шүү, муу зальтай золиг! — Чи бас залилах сан гэж бодож байгаа вий хө... гэж (ташуураар ороолгов). Цааргалаад бүр явахаа больчихжээ, урьд нь зүгээр л байсан юм сан... ухай-ухай эргэж харна аа бас!..»

	— Алив Ерофей тэр Касьян гэдэг чухам ямаршуу хүн бэ? Жаалхан яриач хө. 

	Ерофей миний асуусныг хариулах гэж яарсангүй.

	— Угаас нэлээд нясуун, тайван хүн байсан юм. 

	Гэхдээ миний тэгж асуусанд түүний сэтгэл сэргэж, дотор онгойв гэдгийг би доор нь тааварлав.

	— Нохой Бөөс үү? гэж жолоогоо нэг дугтарснаа яриагаа үргэлжлүүлэн, — Хачин хүн дээ. Ёстой балай амьтан байгаа юм. Тийм хүн олъё гэвэл амаргүй л байх. Жишээ нь: яг л манай энэ саарал морь гэсэн үг, даг болчихсон амьтан даа... ажил ажил хийж чадахгүй, ямар ажилчин гэхэв... Нэг л амь тээж яваа амьтан. Ер нь хар багын л тийм юм... Эхлээд тэр чинь авга ах нартайгаа гурван хос морьтой тэрэгчин байлаа. Сүүлдээ сонин нь буураад больчихсон гэртээ байдаг байсан. Тэгсэн атлаа гэртээ тайван тогтвортой сууж чадахгүй ээ, яг нохой бөөс гэсэн үг. Харин азаар эзэн нь сайн хүн байсандаа түүнийг ажилд зүтгүүлдэггүй. Тэр цагаас л хойш ингэж эргүү хурга шиг тэнэж явдаг болсон юм. Заримдаа дүлий годил шиг таг чимээгүй байснаа, гэнэт ярьж эхэлнэ. Тийм хачин хүн байгаа юм. Яриа бас жигтэйхээн. Маяг гэх үү, гэхэд маяг биш. Учир нь олдохгүй амьтан даа. Харин дуулна шүү, тун аятайхан дуулна.

	— А, өвчин эмнэдэг нь нээрэн үү?

	— Эмнэхээ алд! ... яаж эмнэх юм бэ! Тийм л хүн дээ. Харин миний чих булагтахыг л эмчилсэн юм... гэхдээ л балай хүн! гээд түр чимээгүй болоход нь би,

	— Таньдаг болоод удаж байна уу? гэж асуув.

	— Удаж байна аа. Бид Сайхан Нутгийн Сычовкад байхын айл аймаг байсан улс.

	— Биднийг ойд байхад тааралдсан тэр Аннушка гэдэг охин хамаатан нь уу?

	Ерофей мөрөн дээгүүрээ намайг эргэж харан амаа байдгаар нь ангайж хөхрөв.

	— Хий!.. Юуны нь хамаатан байх вэ. Тэр чинь өнчин хүүхэд. Эх байхгүй хөөрхий. Эх нь хэн ч байсныг бүү мэд. Их дуурайсныг нь харвал хамаатан байсан ч байж болох юм. Тэднийд л байдаг юм. Ярихгүй сэргэлэн охин байгаа юм; сайн охин доо, өнгөн түүнийхээ төлөө амиа тавина аа: сайн охин, магадгүй, тэр чинь, аягүй бол Аннушкад өвгөн өөрөө бичиг зааж сургах гэж байж мэдэх л хүн. Охин л мэднэ. Өвгөн хачин амьтан, яаж ч магадгүй, тогтворгүй, юм ялгадаггүй бас... Гэнэт яриа тасарч хөтөч маань, дарр-даррр! гэж морио зогсоож бөхийн үнэртэнэ, 

	— Юм шатаж байгаа үнэр байна уу? 

	— Аа, тийм байна! Энэ шинэ голууд ч дээ... сайн л тосолсон шиг байх юм даа... Ус олж ирье, ашгүй нуурмаг ч байна.

	Ерофей суудлаасаа аажуу бууж хувингаа тайлж аваад ус руу явж ирээд ус хийсэн талын дугуйны булнаас шажигнах дуу гарахад нь тааламжтай бололтой байна... Арван мод хүрэхтэй үгүйтэй газар булаа зургаа дахин хөргөж байж орой болсон хойно харилаа.

	 


ЭДЛЭНГИЙН ЭРХЛЭГЧ

	Миний эдлэнгээс арван таван мод газар чөлөөнд гарсан гвардийн офицер миний танил, газрын эзэн Аркадий Павлыч Пеночкин амьдарна. Тэр хавиар агнуурын шувуу их элбэг тохиолдох агаад тэднийхэн байшинг франц уран барилгын маягаар барьж, англи маягаар хувцаслаж, үдийн хоолоо дур татам бэлдэж зочдыг элэгсгээр дайлавч хүмүүс тэднийд очихоо дургүй ажээ. Тэр өөрөө хянуур нямбай боловсролтой гэгдэх хүмүүжил олсон, цэргийн албанд зүтгэж нийгмийн ихэс дээдэстэй ойр дотно явжээ. Одоо аж ахуйн ажил нь сайн байна. Аркадий Павлычийн өөрийн нь үгээр бол хурц бөгөөд үнэн шударга хүн тул доод хүмүүсийн эрх ашгийг их харгалзаж тэдэнд ял оноосон ч ашиг тусынх нь төлөө онооно гэдэг, гэнэ. «Тэдэнд хүүхдэд ханддаг шиг л хандана» гээд бас ингэж ярина — Тэдний юм мэдэхгүй бүдүүлэг байдлыг ««mon cher; il faut prendre cela en considérâtion» (Эрхэм минь; үүнийг анхааралдаа авах хэрэгтэй гэсэн франц үг).

	Тэрээр харамсалтай бөгөөд гарцаагүй тохиолдол болох үед хурц ширүүн ханддагаас зайлсхийж дуугаа өндөр болгохдоо дургүйцэн хуруугаар шууд зангаж, тайвнаар: «Би чамаас хүсээгүй бил үү, эрхэм ээ» гэх юм уу эсвэл «юу вэ, энэ чинь аа! бодооч — найз аа» гэж хэлэхдээ зөвхөн шүдээ зуумаглаж, уруулаа мурилзуулна. Нуруу өндөр биш, бие тэгш, цэвэрхэн, хуруу хумсаа тун аятайхан авч явна. Ягаавтар уруул шанаа нь эрүүл байдлыг илтгэнэ. Инээхдээ тунгалаг бор нүдээ эелдэг онийлгон сэтгэл түвдэлгүй дуутай инээнэ. Аятай сайхан хувцаслана: францын ном сонин сэтгүүл захиалан авах боловч уншихдаа төдийлөн дуртай биш; «Мөнхийн еврей хүн» гэдгийг л чүү чаа дуусгаа биз ээ. Хөзөр тоглохдоо гарамгай. Ер нь Аркадий Павлыч бол манай хошуундаа сэвгэрүүдийн сэтгэл гижигддэг, нэлээн боловсролтой тайж нарын нэг юм. Ялангуяа түүний намба төрхийг их магтана. Биеэ жигтэйхэн сайхан авч явна. Зохих үед нь зөрүүд зан гаргаж үзэж, аймхай хүнийг айлгах дуртай боловч маш хашир, яг л муур гэсэн үг, ямар нэг хэрэг явдалд нэг насандаа оролцож үзээгүй байжээ. Базаахгүй хүмүүсийн хүрээнээс зайлсхийн нэрээ хөөдөхөөс болгоомжилно. Гүн ухааныг баахан муу хэлж түүнийг герман хүний оюун ухааны балайруулагч зүйл гэж нэрлэн заримдаа шал дэмий юм гэж ерөнхийдөө хэлэх боловч наргиан хөгжөөнтэй үед өөрийгөө бол Эпикурыг бишрэгч гэнэ. Бас хөгжимд дуртай, хөзөр тоглож суухдаа ч шүднийхээ завсраар их сэтгэлтэй гэгч дуулна. «Лючи», «Сомнамбул»-уудад гардаг аянаас ч аялна, гэхдээ дэндүү өндөр өргөөд байна даа. Өвөл болохоор л Петербург рүү явна. Гэр орноо ер бусын тохилог байлгана. Тэр ч байтугай жууз тэрэгний хөтчүүд нь хүртэл нөлөөнд нь орж өдөр бүр буулгаа арчиж, гадуур хувцсаа угаах төдийгөөр зогсохгүй өөрсдийнхөө нүүрийг ч угаана. Аркадий Павлычийн зарц нар нь духайн хардаг улс. Гэтэл манай орос оронд гунигт хүн, нойрмог хүн нь үл ялгарна.

	Аркадий Павлыч үнэртэн ханхлуулсан дээд уруулынхаа гоёмсог сахлын завсраар үгээ нэг нэгээр нь зөөж зөөлөн аятайхан дуу хоолойгоор ярина, гэхдээ франц үг олноор хэрэглэнэ. «Mais cest impayble», «Mais comment donc!» (наргиантай юм болж байна), (мэдээжийн хэрэг!) гэх мэт. Энэ мэтээс л би тэднийхээр болбол очихыг онц их хүсдэггүй, хэрэв сойр, ятуу гэдэггүй сэн бол бүр таг чиг болчихгүй юу. Тэднийд ормогц нэг л хачин зовуурьтай санагдаад явчихна, ядах нь ээ засал нь хүний дургүйг хүргэнэ. Орой болохоор сүлдэт товчтой ёслолын цэнхэр хувцас өмссөн буржгар гоцго өмнө чинь ирээд бялдуучлан гутлаас чангааж эхлэхэд нь энэ цонхийсон туранхай амьтны оронд гэнэт, модон анжсаар газар хагалж байсаар саяхан энэ эзнийд дэвшиж ирээд шинэ авсан кафтан дээлээ хэдийний арав гаран газар нь оёдол дагуу яз татсан их биетэн залуугийн гайхам өргөн шанаа, лут монхор хамар харагдвал хязгааргүй баярын совин татаж гуталтайгаа хамт хөл сүүжээрээ тасраад явсан ч хамаагүй гэсэн сэтгэл төрөх биз ээ... 

	Миний санаанд таардаггүй боловч Аркадий Павлычийнд би нэг хоног өнгөрөөх боллоо. Маргааш өглөө нь би эртүүр тэргээ хөллүүлэх гэтэл гэрийн эзэн намайг өлөн явуулахаас дургүйцэж англи заншил гарган хүлээлгэж өөрийнхөө ажлын өрөөнд урьж оруулав. Цэвэрхэн цагаан бээлий гартаа хийсэн хоёр шивэгчин цай, махны нухамшиг, хагас болгосон өндөг, шар тос, зөгийн бал, бяслаг зэргээр бидний хүслийг соргог тусган шалмаг үйлчлэв. Бид Перс маягийн диваан дээр сууж байв. Аркадий Павлыч торгомсог өргөн шалбуур өмд хар хилэн өнгөтэй зузаан цамц, хөх цацагтай турк маягийн дугариг улаан малгай, хятад хийцийн өсгийгүй шар шагайвчтай байлаа. Түүний сэтгэл ер нь тун амгалан байгаа янзтай суга дороо дэр ивэн тамхи татаж цай уун, инээж заримдаа хумсаа харна. Ханатлаа идсэний дараа Аркадий Павлыч жимсний улаан архи хундагалж уруулдаа хүргэснээ гэнэт хөмсөг атируулан:

	— Яагаад архиа бүлээсгээгүй юм бэ? гэж нэг үйлчлэгчээсээ нэлээн огцом дуугаар асуув.

	Цаадах нь яах учраа олохгүй модон хөшөө шиг зогсож царай нь зэвхийрнэ. Аркадий Павлыч түүнээс нүд салгалгүй

	— Би чамаас юм асуугаад байна шүү, эрхэм минь! гэхэд зовлонд учирсан үйлчлэгч дэмий л дороо хавчганаж алчуураараа оролдон огт дуугарсангүй. Аркадий Павлыч толгой духайлган бодолд орсон янзтай хөмсөг сөхөн харна.

	— Pardon, mon cher (өршөөгөөрэй) гэж Павлыч над руу харж инээмсэглэн миний өвдгийг гараар дотночлон шүргээд дахин үйлчлэгчийг дуугүй ширтэж байснаа

	— За, яв гээд хөмсөг өргөн хонх дуугаргатал намхан духтай үс хар, царай бараан, онийсон нүдтэй бүдүүн эр орж ирэв.

	— За Федор тооцоол... гэж Аркадий Павлыч тун ихэмсэг байдалтай намхан дуугаар тушаан өгүүлэв.

	— Мэдлээ, гэж хариулаад бүдүүн хүн гарлаа.

	— Voilà, mon cher, les désagréments de la campagne, (За, эрхэм ээ, хөдөөгийн амьдралын аягүй байдлыг хараа биз франц үг) гэж Аркадий Павлыч хөгжүүн хэлээд

	— Та хаачих гээд байна? Жаалхан суугаач, дахиад, гэхэд нь, 

	— Үгүй ээ, явалгүй болохгүй нь ээ.

	— Ангаас өөр юм бодохгүй шив! Анчид аа, гэж ер! Та одоо хаашаа явах вэ?

	— Эндээс дөчин мод газар, Рябов руу.

	— Рябов руу? 

	— Аа, ашгүй, тэгвэл би ч тантай хамт явъя, Рябов чинь миний Шипиловск сууринаас тавхан мод цаана байдаг. Би Шипиловск ороогүй удаж байна, ер зав гарахгүй юм. Сайхан далим гарлаа, та өнөөдөр Рябовоор гөрөөлөөд орой над дээр ирээрэй. Ce sera charmant (энэ гайхамшигтай юм боллоо.) — Оройн хоол хамт идье, — бид тогооч аваад явна, — Та манайд хоноорой. Сайхан! сайхан! — гэсээр тэр миний хариултыг ч хүлээлгүй — C'est arrangé (бүгд гүйцлээ.) Хөөш, тэнд хэн байна? Тэрэг бушуу бэлтгээрэй. Та Шипиловскид очиж үзсэн үү? Би таныг манай эдлэнгийн эрхлэuчийнд хоног өнгөрөөхгүй юу гэж хэлэхэд эвгүй боловч та бол тийм юмыг ялгахгүй хүн байх л даа, Рябовд өвсний саравчинд унтах болохоор... явъя, явъя!

	Аркадий Павлыч францын нэг романсыг аялж эхэллээ.

	— Та мэдэхгүй биз дээ, гээд тэр хоёр хөл дээрээ ганхан зогсож, — Миний тэндэх хамжлагатууд чинь газар түрээсээр авсан тариачид байгаа юм. Үндсэн хууль — өөр яах вэ? Харин түрээснийхээ хувийг над ёсоор нь төлдөг. Үнэнээ хэлэхэд би тэднийг албадан ажиллуулмаар байх байвч даанч газар бага! Би тэднийг яаж нэг гол залгаж байгаа бол гэж гайхдаг юм. Чухамдаа, est leur affaire (тэр над хамаагүй хэрэг.) Тэнд байгаа миний эдлэнгийн эрхлэгч сүрхий хүн дээ, une forte téte (ухаантай толгой шүү.) Төрийн хүн шиг хүн! Та үзээрэй... ёстой сайн юм боллоо.

	Юу ч хийсэнгүй ээ. Бид өглөөний есөн цагт явахын оронд үдийн хоёр цагт хөдөллөө. Анчин хүн бол миний тэсэж ядан байгааг ойлгох л доо. Аркадий Павлыч, өөрийн нь ярьдгаар бол: хэрэгцээний дагуу гээд л цагаан даавуу, жижиг хэрэглэл, дотуур хувцас, үнэртэн, дэр, бас бус савтай юмс, өдий төдий юм авлаа. Герман хүн шиг нягт нямбай, өөрийгөө барьдаг хүн юм сан бол бүтэн жил хэрэглээд барамгүй их зүйл ачлаа. Замд уул руу буух бүрий Аркадий Павлыч хөтчидөө огцом огцом чанга үг хэлж байхыг нь сонсоод би, миний танил маань зэгсэн аймхай хүн юм гэдгийг мэдсэн бил ээ. Үнэндээ бидний аялал тун аятайхан болсон авч нэг гэм нь л засаад удаагүй гүүрэн дээгүүр өнгөрч яваад тогооч нь тэрэгтэйгээ унаж хойд дугуй гэдсийг дайрсан явдал гарсан. Аркадий Павлыч гардаж өсгөсөн хайран тогооч унаж байхыг хараад тэр дор нь гар бүтэн үү? гэж асуулгаад гэмгүй гэсэн хариу авмагц санаа амарчээ. Ингэж тэгсээр бид их удлаа, би танилтайгаа (Аркадий Павлычтай) нэг тэргэнд сууж явсан энэ аяллын төгсгөлөөр тэсгэлгүй их чилсэн мэт санагдахаар барахгүй тэргэнд суугаад хэдэн цаг ч болоогүй байхад танил маань тэрийж налчхаад дээдсийн хоосон үг ярьж эхэлсэн юм. Ингэж явж бид ирсэн авч харин Рябовд биш шууд, яагаад тэгсэн юм Шипиловск руу ирсэн байна. Ямар ч болов би тэр өдөр ан хийж чадахгүй болсондоо зүрх сэтгэл шимшрэвч түүнийг тайлах аргагүй боллоо. Тогооч нь биднээс хэдэн минутын өмнө ирсэн учир урьдчилан зохих хүмүүст мэдэгдсэн бололтой, биднийг шинэ армяк дээл энгэр ярж өмссөн морь унаж малгайгаа гартаа барьсан, буржгар улаан үстэй алд дэлэм өндөр нуруутай, тосгоны ахлагч (эрхлэгчийн хүү) угтаж ирэхэд Аркадий Павлыч 

	— Софрон хаана байна? гэж асуув. Ахлагч юуны өмнө мориноос үсрэн бууж эзнийхээ өмнө бүсэлдгээ хүртэл тонгойн ёсолж

	—Аркадий Павлыч эзэнтэн тухтай морилж байна уу, гэж мэндлээд толгой өөд татмагцаа Софрон, Перов руу явсныг авчруулахаар хойноос нь хүн явуулсан гэж илтгэхэд Аркадий Павлыч 

	— За, биднийг дагаад ир гэв. Ахлагч ёсыг дагаж зам тавьж өгөөд мориндоо мордон малгайгаа гартаа барьсан хэвээр тэрэгний хойноос дагав. Биднийг тосгоны төвөөс өнгөрч явахад хэдэн тариачин ханхай тэргэнд сууж өөдөөс ирж явах ба тэд дуулж орилж хөл гозгонуулан, бие хөдөлгөж бужигнаж явснаа бидний тэрэг, ахлагчаа үзээд таг чимээгүй болон өвлийн малгайнуудаа (тэгэхэд зун байсан) авч тушаал хүлээх мэт босож зогсоцгооход Аркадий Павлыч эелдгээр толгой дохив. Харвал тосгон даяар үймээн сандраан болсон бололтой. Дөрвөлжин хээтэй хантааз өмссөн авгай нар таниагүй юм уу, хэт тэмүүлж байгаа нохдыг чулуугаар шиднэ. Яг нүдэн дороосоо эхлэн сахал үс болсон доголон өвгөн худгийн дэргэд ус ууж байсан морио ус уулгалгүй угз татан ямар гэм хийснийг бүү мэд, бөөр өөд нь өшиглөн миний зүг бөхийв. Борвио хүрсэн урт цамцтай хүүхдүүд гэрийн зүг гүйж очоод өндөр босгон дээр гэдсээрээ тэрийн унаж хоёр хөлөө гозолзуулсаар дотогшоо даван, толгой эргүүлж, цаашаа харанхуй пин рүү далд орсноос хойш дахин бараа нь харагдсангүй. Тэр ч байтугай тахианууд хүртэл хурд нэмэн том хаалганы хавтас доогуур шурган орж байхад ганцхан хар чисчүү шиг хэнхдэгтэй залаагаа хүртэл цагаригласан улаан сүүлтэй эр тахиа замын голд зогсож орилох гэснээ мөн гэнэт давхин одлоо. Эдлэнгийн эрхлэгчийнх бусад тариачны амбаараас арай зайдуу битүү ногоон олсны ургамал дотор байна. Манай тэрэг том хаалганых нь дэргэд очоод зогсоход ноён Пеночкин тэргэн дээрээ босож цуваа дэгжин чамин маягаар тайлж чулуудаад тэрэгнээс бууж тал тал тийш таатай харна. Эрхлэгчийн авгай бидэнд бөхөлзөн мэндлээд эзнийхээ газрыг үнсэхээр дөхөн ирэхэд Аркадий Павлыч зоргоор нь үнсүүлээд хаалганы шатан дээр гарав. Ортол пингийн харанхуй буланд ахлагчийн авгай зогсож байгаад мөн чинээгээрээ бөхийн мэндэлсэн боловч эзний гар дээр үнсье гэж зориглосонгүй. Пингээс баруун гар талын зуны сууц хэмээх өрөөнд хоёр авгай гүйдлээ олохгүй байна. Элдэв муусайн хог новшноос эхлэн хоосон сав суулга, хатаж үжсэн нэхий, тосны хавчиг, даавууны өөдөс чихсэн, алаг болсон хүүхдийн өлгий зэргийг гадагш зөөж, хогийг нь шүүрдэж байлаа.

	Аркадий Павлыч тэднийг гадагш явуулчхаад бурхдын хөргийн доорх ханз шиг юман дээр суув. Хөтөч нар нь хүнд гутлынхаа чимээг бага гаргахын тул аяар гишгэсээр авдар, шүүгээ болон бусад хэрэглэлийг зөөж оруулна.

	Тэр хооронд Аркадий Павлыч ахлагчаас үр суулгалт, ургацын байдал зэрэг аж ахуйн зүйлс асуухад ахлагч, овоо хариулж байвч нэг л хүч муутай сулхан, яг л бээрсэн гараар хувцас товчилж байгаа мэт бөгөөд хаалганы дэргэд зогсож байн байн эргэж харан шалмаг үйлчлэгчдээ зам тавьж өгнө. Түүний өргөн мөрний цаана эдлэнгийн эрхлэгчийн авгай пин дотор нэг авгайг сэмхэн балбаж байгааг нь харлаа. Гэнэт тэрэгний дугуй тачигнан саравчны урд зогсмогц эдлэнгийн эрхлэгч орж ирэв.

	Аркадий Павлычийн хэлдгээр, төрийн хүн гэгч нь нуруу намхан буурал үстэй, хамар улаан онигордуу цэнхэр нүдтэй дэвүүр маягийн сахалтай хүн юм. Орос орон гэгч буй болсон цагаас хойш, тухайлбал, баячуул, баяжиж яваа хүмүүсийн дотор хууз сахал тавиагүй хүн байсангүй; зарим нь насан турш шингэн ширвэгэр ямаан сахалтай байснаа жаалхан өөдөлбөл гэнэт туяа туссан мэт хаанаас нь гардаг бол! гэмээр их сахал тавина гэж ярианы далимд дуулгая. Эдлэнгийн эрхлэгчийн нүүр нь цэлхэрч архи дарсны үнэр ханхалж байгааг үзвэл Перовт баахан наргиж цэнгэж яваад ирсэн байх ёстой.

	— Ай, эцэг адил нигүүлсэнгүй ахайтнууд морилон ирсэн байна гэж одоохон нүдний нь нулимс урсмаар царай гарган дуу аялах мэтээр, — Морилон ирэх гэж нэн чилээ байлгүй!.. Мутар аа, эзэн минь, мутар аа хэмээн урдаас хошуу цорвойлгон зүтгэнэ.

	Аркадий Павлыч түүний хүслийг хангаж өгөв.

	— За, Софрон минь, ажил чинь ямаршуу явж байна? гэж Аркадий Павлыч эелдэг дуугаар асуув.

	Софрон 

	— Хш, эцэг минь! гэж дуу алдан, — Ажил яалаа гэж муу байх вэ дээ! Нигүүлсэнгүй эцэг Танаас морилон ирж гийгүүлэн өгсөн тул манай тосгоныхон үхэх цагаа болтол жаргах боллоо. Ноён Аркадий Павлычийн аврал, гялайлаа, эзэн минь гялайлаа! Эзэнтний ачаар бүгд эсэн мэнд байна.

	Ингээд Софрон эзнээ ширтэн түр дуугүй болсноо дахин сэтгэл нь гэнэт догдлох мэт (тэр хооронд архи балгаж аваад) бас дахин гарыг нь үнсэх гэж түрүүчийнхээс илүү тэмүүлэв.

	— Нигүүлсэнгүй эцэг дээдэс минь, Та минь!.. үгүй... ингэж гэнэт! Еэ, бурхан минь, дэндүү баярлаад бүр балайрчихлаа... зүүд шиг, хараад ч итгэмээргүй... Ээ, эцэг болсон эзэн минь!..

	Аркадий Павлыч над руу харж мушилзтал инээн: «N’est-ce pas que c’est touchant? (уярмаар байгаа биз?) гэж асуув.

	— Аркадий Павлыч эзэн минь, гэж буцахыг мэдэхгүй эрхлэгч цааш үргэлжлүүлэн, — Юу болж байна... тун харамсалтай юм боллоо. Морилон ирнэ гэж урьдаас айлдсан бол хэчнээн... одоо хаана хоног өнгөрөөнө... энд бохир, хог тоос... 

	Аркадий Павлыч инээмсэглэн

	— Зүгээр, Софрон, зүгээр энд зүгээр гэв.

	— Та минь, эцэг дээдэс шүү. Энд хэнд сайн байх вэ? Мань мэт тариачдад л сайн болохоос биш эзэнтэнд... Хш, нигүүлсэнгүй дээдэс минь!.. энэ муу тэнэг намайг өршөөгөөрэй, ёстой ухаан мунгинаж балайртаж байх шиг байна гэж байтал оройн хоол ирж, Аркадий Павлыч зооглож эхэллээ. Өвгөн гэрт бүгчимдэнэ гэж хүүгээ хөөж гаргав.

	— Хүүе, өвгөн, газар тэгээд ёсоороо хуваагдав уу? гэж ноён Пеночкин тариачдын яриаг яг дуурайсан царай гарган над руу ирмэв.

	— Ёсоороо бололгүй яах вэ, эзээн, энэ бүхэн хэний аврал вэ, хоёр хоногийн өмнө үзлэгийн бүртгэлд гарын үсэг зурсан. Хлыновскийнхан анх ингэж ч хийнэ, тэгж ч хийдэг гээд янз янзын шаардлага тавьж байлаа л даа. Гэсэн ч эзэн минь, тэд чинь тэнэг гэдэг нь тэсгэлгүй улс шүү дээ. Тэгээд бид завсарт нь дамжуулагч Миколай Миколайчид эзэнтний нэрийн өмнөөс тал засаж тайтгаруулсан юм. Тэгээд цөм эзэнтний тушаал ёсоор хийцгээсэн дээ. Егор Дмитричийг ч хий гэснээр хийлгэсэн.

	— Егор ч надад илтгэсэн л дээ гэж Аркадий Павлыч онцлон хэлэв.

	— Тэгээ байлгүй, эзэнтэн, Егор Дмитрич сургаар тэгээ биз.

	— Тэгээд, одоо та нарын санаа амраа биз дээ?

	Софрон энэ үгийг л хүлээж байсан бололтой,

	— Хш, нигүүлсэнгүй эцэг минь! гэсээр Софрон дахин аялуулж эхэллээ. — Намайг өршөөгөөрэй... Бид эзнийхээ төлөө тэнгэр бурханд өдөр шөнөгүй залбирч байна... газар л жаахан бага байна... 

	Пеночкин тэр дороо дуугүй болов.

	— За зүгээр, зүгээр. Софрон сайн мэдэж байгаа, чи үнэнч зарц шүү миний... тэгээд буудай их гарч байна уу?

	Софрон шүүрс алдан, 

	— Эзэнтэн минь, олигтой гараагүй шүү — Аркадий Павлыч эзэнтэн, тэр... нэг юм хэлж болно уу гэж (Пеночкин тийш Софрон хоёр гараа сунган дөхөж очоод бөхийн, өрөөсөн нүдээ ирмэж) манай энэ газраас хүний хүүр гарсан.

	— Яаж байгаа нь тэр вэ?

	— Би огт мэдээгүй юм байна. Эзэн минь, нэг дайсагнасан этгээд л авчирч хая аа биз... Харин аз болоход бусдын газартай хил залгасан заагаас холгүй манай газар дээр нүгэл нь нуугдаж байсан юм. Тэгэхээр нь шуугиан болгохгүйн тул бусдын газар дээр аваачиж тавиулаад харуул тавьсан. Бас өөрийнхөндөө энэ тухай бүү ярь гэж захисан... мөн яаж мэдэх вэ гэж бодоод байцаагч дээр очиж ерөнхийд нь дуулгаад түүнийг нэг дайлаад хэдэн мөнгө ч атгуулсан... ямар байна, эзэнтээн? бидний ачааг хүн үүрэх бол оо биз. Нэг хүүрт хоёр зуун рубль төлнө шүү.

	Ноён Пеночкин эрхлэгчийнхээ уран аргыг магтан инээж түүнийг толгойгоор заан над, хэд дахин ийн хэлэв: «Quel! gaillard, ah? (самбаатай эр байгаа биз, аа?) Нэг мэдэх нь ээ гадаа тас харанхуй болжээ. Аркадий Павлыч ширээгээ хурааж гаднаас өвс авчир гэвээс зарц нар бидэнд өвс дэвсэж дээр нь цагаан даавуу, дэр тавьж өгөв.

	Бид хэвтэж, Софрон маргаашийнхаа тухай шийдвэр аваад явлаа. Аркадий Павлыч нойр хүрэх боловч оросын тариачдын гайхамшигт чанарын талаар үг хаялцаж байх зуур энэ Шипиловскийг Софрон захирах болсноос хойш эндэхийн тариачид түрээсийн татвар дутуу хагас төлнө гэдгийг мартаж байна, гэв... Гадаа манаач банз тогшиж байна. Газрын эзэн ирсэн учир тэсэлгүй болохгүй гэдгийг мэдэлгүй нялх хүүхэд л хаана ч юм гэртээ уйлж эхлэв... бид унтчихжээ.

	Маргааш нь бид өглөө нэлээн эрт босоод би ч Рябов руу явахаар шийдэж байтал Аркадий Павлыч өөрийн эдлэнг үзүүлэх хүсэлтэй байгаа тул би бас буцсангүй, тэр төрийн хүн гэгч Софроны гайхуулдаг чанарыг хэрэг дээр нь үзэхийг сонирхов.

	Эдлэнгийн эрхлэгч хөх армяк дээр улаан бүс бүсэлсэн гарч ирлээ. Өчигдрөө бодвол үг их цөөтэй, хурц хараатай, эзнийхээ өөдөөс эгцлэн харж асуултад дараалалтай, оноцтой хариулна. Би түүний хамт тариа цайруулах газар луу хандав. Софроны тэнгэр баганадам өндөр хүү, тосгоны дарга бол аль ч талаас нь үзсэн тун маанаг хүн бөгөөд бидний хойноос дагаж явна. Мөн тосгоны нарийн бичгийн дарга Федосеич ирж нийлэв. Жигтэйхэн янзын зүстэй, бөөн үс сахал болсон бэлтгэл цэргийн хүн юм. Ажиглавал урьд өмнө нэг их айснаас хойш одоо хүртэл тэр их айдас нь гараагүй яваа юм шиг л хүн дээ. Бид тариа цайруулах газар, агуулах, салхин тээрэм, малын хашаа, ногооны талбай, олсны ургамал зэргийг үзвээс үнэндээ сайхан тохилог хийсэн байв. Харин тариачдын тамиргүй зэвхий царай л эвгүй харагдана. Софрон ашиглах зүйлээсээ гадна аятайхан үзэмжийн талаар бас их анхаарч услах сувгийн хөвөөгөөр уд мод эгнүүлэн тавьж, тариа цайруулах газар луу орох замыг засан элс асгаж, салхин тээрэмдээ амаа ангайж улаан хэл цухуйлгасан баавгай зурсан салхин хүрд хийж тавьсан байна. Тоосгоор барьсан малын хашаандаа грек маягийн саравч хийж доор нь: 

	 

	«Энэхүү малын хашияа болбаас нигэн минга найман загуун дөчөн онду Шипилофке тосгоноо баригдагсан амой»

	 

	гэж цагаан үсгээр бичсэн байна. Аркадий Павлыч тун зан сайтай болж, франц хэлээр над газар түрээслэхийн ач холбогдлыг тайлбарлаж эхлэв. Үнэндээ газрын эзэн бол албадан ажиллуулах эзний ажлын журам хамаагүй илүү ашигтай авч, зөвхөн ашгаа л бодолтой биш дээ, аа! гэв... Нөгөө талаар эрхлэгчдээ төмс тарих арга, малын тэжээл бэлтгэх арга зэргийг зөвлөнө. Софрон, эзнийхээ үгийг анхааралтай сонсож заримдаа мөн хариулт тавина. Тэгэхдээ өчигдрийнх шиг; эцэг минь нигүүлсэнгүй, мэтийн үг огт хэлсэнгүй. Зөвхөн газар бага учир зовлонтой юм нэмж газар авмаар байна, гэж хэд хэд хэлэв.

	— Тэгвэл ав л даа, миний нэр дээр газар худалдаж ав. Над дургүйцэх юм алга. 

	Энэ үгэн дээр Софрон юу ч дуугарсангүй зөвхөн сахлаа илж байв. 

	"Ой руу явж үзэхэд гэмгүй шүү" гэж ноён Пеночкин хэлсний дараахан бидэнд эмээлтэй морьд авчирлаа. Бид ой руу, манай нутгийн хэлээр бол «захиалгат газар» явлаа. Энэ «захиалгат газар» бид шигүү ой, маш их шувууд үзэх болсонд Аркадий Павлыч хариуд нь Софроныг магтан мөрийг нь алгадна. Ноён Пеночкин ойн аж ахуйн талаар Оросын тооллын ойлголттой л байсан байна. Түүний хэлдгээр сонин яриа эхэллээ: Тэр нь, нэг шог ярианд дуртай газрын эзэн өөрийн ойн цагдаад санаа авхуулахын тулд сахлын нь тэн хагасыг хяргаж хаяад ойг ингэж хяргавал дахин өтгөн ургаж чаддаггүй... гэж хэлж гэнэ ээ гэв. Мөн нөгөө талаар Софрон ч, Аркадий Павлыч ч хэн хэн нь шинэ арга гаргаж хэрэглэхээс буцсангүй. Тосгондоо буцаж очимцоо эдлэнгийн эрхлэгч саяхан Москва руу захиалж авчирсан юм гээд тариа хийсгэх машин үзүүлэхээр биднийг дагуулаад явлаа. Машин нь ч үнэхээр сайн машин байна. Гэхдээ, хэрэв Софрон энэ зугаалгын эцэст ямаршуу явдал өөрийг нь, бас эзнийг нь хүлээж байгааг мэдсэн сэн бол гэртээ хэвтэж байдаг байж гэх сэн дээ.

	Ямар явдал вэ, гэвэл биднийг саравчнаас гарч ирэхэд хаалганаас төдийлөн холгүй бохир усны хонхорт гурван нугас тоомсоргүй хөвж түүний дэргэд хоёр тариачин зогсож байна. Нэг нь жараад насны өвгөн, нөгөө нь хориод настай залуу бөгөөд хоёул гэртээ нэхсэн даавуугаар хийсэн нөхөөстэй цамц өмсөж олс бүсэлсэн агаад хөл нүцгэн байв. Тосгоны нарийн бичгийн дарга Федосеич тэдний дэргэд очоод олон юм хэлнэ. Хэрэв бид саравчинд өшөө жаалхан удсан бол тариачдыг ятган буцаасан байх ёстой. Гэвч Федосеич биднийг үзээд үггүй хөшсөн мэт зогсож түүний дэргэд сандран зогсож байсан тосгоны дарга ч зангидсан гараа буулгаж амаа ангайн зогсоно. Аркадий Павлыч хөмсөг зангидан хөмхий зууж нөгөө хоёрт ойртон очиход хоёр тариачин үг дуугүй түүний хөлийн өмнө сөгдөв.

	— Яах гээ вэ? Хүсэх юм байна уу? гэж гуншаавтар дуугаар ширүүхэн асуухад (хоёр тариачин нэг нэг рүүгээ харавч дуугарсангүй наранд гялбасан мэт нүд анивчуулан амьсгаа нь ч хурдсаж эхлэв)

	— Тэгээд юу гээ вэ? гэснээ Аркадий Павлыч, Софрон тийш хандан, — Эд нар аль гэрийн улс вэ? гэхэд:

	— Тоболеевийнхан, гэж эрхлэгч аажуу хариулав.

	— Та нар юу гээ вэ? гэж Пеночкин дахин асуухдаа, — Та нар чинь хэлгүй юм уу? Хэлэхгүй юу чи, чамд юу шаардагдаж байгаагаа хэл? гэж өвгөн рүү толгойгоор занган, — Айгаа юу, тэнэг чинь гэхэд өвгөн наранд түлэгдэж харласан үрчгэр хүзүүгээ сунган хөхөрсөн уруулаа мурилзуулан инээж сөөнгөтсөн хоолойгоор:

	— Эзэн минь, тус болооч? хэмээн дахин духаа газар хүртэл тонгойход нөгөө залуу нь мөн тонгойно. Аркадий Павлыч ёсорхуу янзтай тэдний шилэн хүзүү рүү харснаа толгой гэдийсхийж хөлөө салган тавив.

	— Юу вэ? Хэнд гоморхоод байна хө?

	— Эзэн минь, энэрч хайрлаач! Нэг амьсгаа авхуулж үзээч... үхэх нь байна. (өвгөн арай ядан дуугарав).

	— Хэн чамайг шаналгаад байна?

	— Софрон Яковлич! эзэн минь.

	Аркадий Павлыч түр дуугүй болсноо:

	— Чиний нэр хэн бэ?

	— Антип гэдээг... 

	— Энэ юун хүн бэ?

	— Миний хүү, эзэн минь

	Аркадий Павлыч хэсэг зуур чимээгүй болж сахлаа илнэ.

	— Чамайг яаж шаналгаав? гэж хамар доорх сахлынхаа сийлгээр асуув.

	— Эзэн минь, үгүйрч дууслаа, шүү. Хоёр хүүгийн минь ээлж нь ч болоогүй байхад цэрэгт явуулчхаад одоо бас гурав дахийг нь булааж авах гэж байна. Өчигдөр, эзэн минь, үлдсэн ганц үнээг минь булааж авчхаад чавганцыг үхтэл нь өшиглөж балбалаа... (Тэр хийж байгаа юм... гэж тосгоны даргыг заав).

	— Йын! гэж Аркадий Павлыч дуугарав.

	— Үгүйрэх зовлонгоос гэтэлгэж өгөөч, буянт эзэн минь гэхэд:

	Ноён Пеночкин царай барайлгаснаа баахан дургүйцсэн байдалтайгаар бараг шивнэх дөхөж:

	— Энэ чинь юу болж байна? гэж эрхлэгчээс асуув.

	— Архичин байгаа юм шүү, анх удаа оросын үе салгах үсгийг «пьяный» (архичин) гэдэг үгэнд тод хэрэглэн, — Ажилгүй тэнүүлчин. Түрээсийн татвар төлөөгүй дутуугаа ухраасаар энэ жил тав дахь жил нь болж явна гэж хариулав.

	— Үнэндээ Софрон Яковлич миний төлж чадаагүй татварыг төлж өгөх нь өгсөөн, гэж өвгөн хариулаад, — Гэхдээ тэр чинь таван жилийн өмнө болсон явдал... төлж өгсөн өдрөөсөө эхлэн намайг бүр өөрийн боол болгочихсон юм эзэн минь, тэр... 

	— Тэгвэл яагаад дутуу орхиж байсан билээ хө? хэмээн Пеночкин өө гарлаа гэсэн шиг сүртэй чанга асуухад нь өвгөн толгой бөхийлгөвөөс, — Энэ ер нь архи цуслах сан гээд архины мухлаг хэсэж явдгаас гарцаагүй л дээ, аан? гэв. (өвгөн нэг юм хэлэх гэж амаа ангайтал) — Би чамайг мэдэж байна гэж Аркадий Павлыч яаруу үгээ залган, — Архи цусалж аваад л пийшин дээр хөлбөрч байх нь та нарын ажил, тэгээд ажилсаг нэг нь чиний төлөө өр төлнө.

	— Тэгээд бас олхиогүй болхи амьтан байгаа юм, гэж эрхлэгч, эзнийхээ үгэнд ташуур өгнө.

	— Тэр ч гарцаагүй л дээ, тэгдэг ёстой юм чинь. Би сайн мэдэж байна. Бүтэн жилийн турш завхарч болхи булай ажил хийж байгаад жилийн эцэст болохоор ингэж хөлийн өмнө сөгдөнө гэнэ ээ чи.

	— Аркадий Павлыч эзэнтээн, хэмээн өвгөн цөхрөнгөө алдаж өгүүлэхдээ, — Намайг хайрлаач! Намайг юунд нь олхиогүй амьтан гээ вэ? Бурхны өмнө айлдах мэт хэл л дээ. ёстой амьд явахад хэцүү байна. Софрон Яковлич над дургүй юм. Яагаад дургүй байдгийг эзэд ноёд шүүж мэдэг! Хувхайрч гүйцлээ, эзэн минь... энэ муу сүүлчийн хүүг хүртэл... тэгээд бас... (өвгөний үрчгэр зовхитой шаргал нүдэнд нулимс гүйлгэнэнэ) Эзэн минь, аварч туслаач... 

	— Тэр ч зөвхөн биднээр зогсохгүй бас, гэж залуу тариачин ярьж эхлэх гэтэл... 

	Аркадий Павлыч гэнэт уурлан

	— Чамаас хэн асуугаа вэ? Чамаас асуугаагүй байна, чи бүү дугар хө... энэ юу вэ! Дуугүй бай, бүү дугар!.. Пөөх, үгүй ээ ер! ёстой булай бослого! үгүй та минь... бослого надад үзүүлэх нь үү... надад! Аркадий Павлыч урагш дөхөж очсоноо магадгүй намайг дэргэдээ байгааг гэнэт санасан байж болох юм, буцаж гараа халаасандаа хийв. Je vous demande bien pardon, mon cher (эрхэм ээ, намайг өршөөхийг хүсье) гэж дуугаа их намтган инээхийг хичээн надад өгүүлэв. C'est le mauvais cote de la medaille (энэ чинь медалийн ар тал шүү...) гээд, За зүгээр, зүгээр (хэмээн тариачин хоёр луу харах ч үгүй) Явцгаа (нөгөө хоёр боссонгүй) — Би та нарыг явцгаа гэж байна шүү... зүгээр. Явцгаа гэж би тушааж байна гэж байна та нарт.

	Аркадий Павлыч тэдэн тийш нуруугаа харуулан эргэж зогсоод «дандаа зовлон тоочихоос өөр юм мэдэхгүй» гэж шүднийхээ завсраар өгүүлээд гэрүүдийн зүг том том алхална. Софрон хойноос нь дагаж нарийн бичгийн дарга нүд бүлтийлгэн хаа эг алс хол тийш харайх гэж байгаа мэт бөгөөд тосгоны ахлагч нугаснуудыг намгаас хөөнө. Хүсэлт гаргахаар ирсэн хүмүүс нь байсан газраа зогсоцгоон нэг нэгээ харж байснаа эргэж харах ч үгүй гэрийн зүг чөчиг чөчиг алхацгаав. Хоёр цагийн дараа би Рябовд очиж танил тариачин Аннадистын хамт гөрөөлөхөөр бэлтгэв. Намайг гаран гартал Пеночкин, Софроныг загнаж байв. Энэ Анпдисттай Шипиловскийн тариачдын тухай, ноён Пеночкины тухай яриагаа эхлэхдээ тэндхийн эдлэнгийн эрхлэгчийг таних уу гэж асуув.

	— Софрон Яковличийг уу?.. тээр!

	— Тэр аль хэр хүн бэ?

	— Хүн биш, нохой. Тийм нохойг Курск хүртэл яваад ч олохгүй.

	— Яагаад тэр бил ээ?

	— Шипиловск бол хэн ч гэнэ, Пеночкин ч гэнэ үү, нэг хүний эдлэн нэртэй боловч үнэндээ Софроны л юм гэсэн үг. Нээрэн үү?.. 

	— Өөрийн юм шиг зоргоороо эзэгнэнэ. Тариачин цөм түүнд өртэй байна. Бүгд түүний зарц шиг ажиллана. Нэгийг нь юм ачуулахаар явуулна, бас нэгийг нь юманд явуулна... бүгдийг гартаа атгачихсан хүн.

	— Янз нь газар багатай юм аа?

	— Тийм бага байна гэж үү? Ганцхан Хлыновскийнх гэхэд л наяад га-гаас илүү гарна аа, манайх зуун хорин га-гаас татвар өгнө ингээд зуун тавь гаруй га болж байна. Зөвхөн газраас мөнгө олоод зогсох биш дээ морины худалдаа хийнэ, мал зарна, тос, олс мод гээд л зарахгүй юм алга. Самбаатай нь дэндчихсэн амьтан. Баян гэхэд бас шуламс аа! Муу юм гэвэл ганц зодолдоход л дуртай даа. Хүн биш араатан гэсэн үг ээ. Ёстой нохой, эр нохой, яг эр нохой гэсэн үг.

	— Тэд яагаад тэр хүний тухай гомдол гаргадаггүй юм бол?

	— Үхсэн хойно оо! Эзэнд ямар хэрэг болох биш! Татвар л дутаагүй бол болох нь тэр, өөр түүнд хэрэглэх тоох юм байна гэж үү? За, очоод... гэж түр дуугүй болсноо: — Үгүй, тэр чамайг... тийм ээ. Очоод... ёстой ингэж зовж амьдрахаар гомдол гаргаад... 

	Би Антипийн тухай санаад үзсэнээ түүнд ярив.

	— Тийм ээ, тэр чинь бариад идэж орхино шүү. Ёстой амьдаар нь залгих хүн. Ахлагч одоо зодож ална даа. Ээ, зовлонтой амьтан! Хэцүүджээ! Юуны тулд тэсвэрлэж байна гэж санана...

	Хурал дээр эдлэнгийн эрхлэгчтэй хэрэлдсэн гэдэг... тэсэхээ больсон бололтой... их том хэрэг гээд! түүнээс хойш тэрийг — Антипийг гоочилж эхэлсэн гэдэг юм. Одоо бүр цааш нь харуулна л даа. Тийм л нохой шүү дээ. Муу нохой хэнийг барьж хэмлэхээ мэдэж байхгүй юу.

	Мөнгөтэй, ам бүл олонтоохон хөгшчүүлд халдаж чадахгүй байж, муу халзан чөтгөр чинь, түүнд л их дээрэлхүү загнана! Хы Антипийн хүүхдүүдийг ээлж нь болоогүй байхад золиосонд шинэ цэргээр хөөсөн байхгүй юу. Ёстой өршөөлгүй луйварчин, муу нохой. Бурхан минь өршөөгөөрэй, би ингэж хамаагүй хараал зүхэл хийчихлээ.

	Би анд мордлоо.

	 

	Силези, Зальбцбрунн. 

	1847 оны 7 дугаар сар.

	
ХОНТООР

	Намар цаг байлаа. Би буу үүрч хэдэн цагийн турш тал дундуур тэнэлээ. Бүр өглөө эхлэн орсон жижиг ширхэгтэй шиврээ хүйтэн бороо насандаа хүнтэй сууж байгаагүй гэрийн буг болсон хөгшин хүүхнээс дутахгүй нойтон хамуу шиг зууралдаад эцсийн эцэст намайг тэр хавьд түр толгой хоргодох газар олоход хүргээгүй сэн бол би гурвалсан морь тэрэг минь намайг хүлээж байсан Курксийн их замын буудал руу орой болохоос өмнө буцахгүй байсан юм. Би хааш явахаа мэдэхгүй алмайрч байснаа гэнэт вандуй ургадаг талбайн дэргэд намхан өвсөн овоохой байхыг үзэв. Овоохойн дэргэд очиж овоолсон сүрлийн доогуур шагайж хартал нэг өвгөн сууж байна. Тэр өвгөн хэчнээн их өтөлж ядарсан нь над тэр дороо Робинзон өөрийнхөө арлын нэг агуйгаас олсон нөгөө нэг үхэх гэж байдаг ямаа санаанд орж бил ээ.

	Өвгөн эвхрэн сууж жижигхэн жалхгүй болсон нүдээ тас аньж яаруу атлаа болгоомжтойхон, туулай шиг (энэ ядарсан өвгөнд нэг ч шүд алга) хатаж мод болсон вандуйг аман дотроо зогсоо зайгүй нааш цааш бөндгөнүүлэн холхиулна. Тэр ажилдаа бүр махарчхаад намайг дэргэдээ очсоныг ч мэдсэнгүй.

	— Өвөө, хүүе өвөө! гэж дуудсан чинь, өгөн хүлхэхээ зогсож хөмсгөө өндөр өргөн арай чуу нүдээ нээн:

	— Юу вэ? гэж гонгиносон сөөнгө дуугаар асуув.

	— Энд ойролцоо тосгон байна уу?

	Өвгөн хэлснийг минь сонссонгүй дахин зажилж эхлэв.

	Би асуултаа давтан бүр чанга дуугарлаа.

	— Тосгон гэнэ ээ?.. тосгоноор яах гээ вэ?

	— Борооноос хоргодъё

	— Юу?

	— Борооноос хоргодъё.

	— Аан! (өвгөн наранд түлэгдсэн шилэн хүзүүгээ маажив)

	— За, чи хө, гэж гараар зүг чиггүй заан өгүүлэх нь: 

	яв,.. ингээд яг модны захаар явна, явсаар байтал их зам гараад ирнэ... түүнийг орхи, тэр их замыг шүү дээ... тэгээд баруун тийш алхаад бай, баруун талаа бариад яваад бай, баруун талаа барь, бас л баруун талаа барь, бариад яваад бай... За, тэнд чинь Ананьев байгаа. Бас Ситовк руу орчихно.

	Би хөгшний хэлснийг арай гэж ойлголоо. Түүний хэл нь ээдрэхийн хажууд сахал бас саад болж байна.

	— Та тэгээд хаанаас ирсэн бэ? гэж би асуув.

	— Юу?

	— Та хаанаас ирээв?

	— Ананьеваас

	— Та энд юу хийж байна?

	— Юу?

	— Энд юу хийж байна вэ, та?

	— Манаа хийж сууна.

	— Та юу манадаг юм бэ?

	— Вандуй л.

	Би инээдээ барьж чадсангүй.

	— Нас сүүдэр хэд хүрсэн бэ?

	— Хэн мэдэх вэ.

	— Өвөө таны хараа муу биз?

	— Хараа муу. Бас юу ч дуулахгүй цаг их байна.

	— Тэгээд яаж манаа хийдэг юм бэ?.. чааваас.

	— Дээдэс л мэднэ байх.

	(Дээдэс!) — Ингээд бодоход ядарсан өвгөнийг өрөвдөхгүй байх аргагүй юм. Тэр тэмтэрч байгаад өврөөсөө хатсан талхны өөдөс гаргаж ирээд уулаас хатаж умайсан хоёр хацраа өмийж хонхойтол, хүүхэд шиг сорно.

	Би мод даган явсаар өвгөний зааснаар баруун тийш эргэн тэр л талаа барьж явсаар байгаад нэг тосгонд хүрлээ. Тэр том тосгонд шинэ маягаар барьсан баганатай, чулуун дуган, мөн баганатай газрын эзний ханхар харш байна.

	Би, алс холоос борооны жирэлзэх ширхгийг нэвтлэн над харагдаж байсан бусад байшингуудаас арай өндөр хоёр яндантай банзны захаар дээвэрлэсэн байшинг харсан юм. Би тэр байшинд тосгоны даргынх л суудаг байх гэж дотроо тааварлан; халуун тогоо цай, элсэн чихэр, бүр исчхээгүй цөцгий зэрэг зүйл олдоно гэж найдаад тэдний зүг алхлаа. Үсэртлээ чичирсэн нохойгоо дагуулан пингээр дамжин дотор хаалгыг онгойлгов. Гэтэл тэнд жирийн айлын гэрт байдаг тавилаас өөр бичиг цаас овоолсон хэдэн ширээ, хоёр улаан шүүгээ, халтартсан бэхийн сав, хүндээрээ нэг жин болмоор тугалган элсний сав, их урт галууны гуурсан үзэг ийм зүйлсийг үзэв.

	Нэг ширээний нь өмнө хорь орчим насны хавагнасан мэт хөөмөл царайтай ширгэмэл нүд, тослог духтай их урт сормуустай залуу сууж байв: хувцсыг нь харвал зах, урд талыг нь цардаж гялтайлгасан саарал дээлтэй юм.

	— Юу гэж явна вэ? гэж цоровдуулах гэж байгаа адуу адил толгойгоо гэдийлгэн надаас асуув.

	— Энд албатууд суудаг юм уу... эсвэл... 

	— Энэ чинь эзэнтний төв хонтоор байна гэж миний яриаг таслан, — Би жижүүр нь сууж байна... Та гадаа хаяг харсангүй юу? тэр хаяг дээр бичээстэй байгаа даа.

	— Энд бие хатаах газар байх бол уу? Энэ тосгонд халуун тогоотой айл бий юу?

	— Халуун тогоо яагаад байхгүй байх вэ, гэж саарал дээлтэй залуу тоомсоргүй өгүүлээд, — Тимофеи аавынд очоод үз, эсвэл зарц нарын пинд очоод үзсэн ч зүгээр, а үгүй бол Назар Тарасычийнд оч, байхгүй бол шувуучин Аграфенийнд оч.

	— Энэ тэнэг чинь хэнтэйгээ ингэтэл яриад байна вэ? унтуулахгүй, хар тэнэг! гэж хажуугийн өрөөнөөс хангинав.

	— Нэг ноёнтон орж ирээд бие эврээх газар сураглаж байна.

	— Юун ноён бэ?

	— А мэдэхгүй. Нохой дагуулсан буутай хүн.

	Хажуугийн өрөөнд ор шажигнаж байснаа хаалга онгойж тавь орчим насны нуруу намхан, бие бүдүүн, бух шиг богино хүзүүтэй, нүд бүлтгэр, ер бусын дугариг шанаатай, бүх нүүр нь тос дааварласан эр орж ирэв.

	— Юу гээ вэ, хө? гэж тэр надаас асуув.

	— Бие хатаах гэсэн юм.

	— Энд тэгэх газар байхгүй.

	— Би хонтоор гэж мэдсэнгүй; гэсэн ч мөнгийг нь бэлэн төлөх юм шүү...

	— Тэр ч, энд ч бас болох л юм

	— Энд тохиромжтой юм биш үү, нааш ир гэж бүдүүн эр хэлэв. (намайг дагуулан өөрийнхөө гарч ирснээс өөр тасалгаа руу дагуулан явав)

	— Энд зүгээр юм биш үү, танд?

	— Зүгээр болно... цай цөцгий олдох арга байх уу? харин

	— За байз одоохон. Гадуур хувцсаа тайлаад амарч байтал цай дороо л бэлэн болно гэв.

	— Энэ хэний эдлэн бэ?

	— Лоснякова, Елена Николаева гэгч эмэгтэй эзнийх. 

	Гараад явсан хойно нь би эргэн тойрноо харваас: энэ өрөө хонтоор хоёрын завсрын хананы дэргэд хоёр савхин бүрээстэй сандалтай том савхин буйдан байна. Хоёр сандал нь гадагшаа харсан цонхны хоёр талд байх ба маш өндөр түшлэгтэй юм. Ягаан хээ тавьж хананд наасан ногоон цаасан дээр тосон будгийн гурван том зураг өлгөөтэй байна. Түүний нэг дээр нь «миний хайрт нохой» гэж дор нь бичсэн хөх хүзүүвчтэй анч нохой зурсан байх агаад нохойны урдуур гол урсаж голын тэртээ талд гацуурын дор ер бусын том туулай чихээ босгон сууж байна. Нөгөө нэг зураг дээр нь хоёр өвгөн шийгуа идэж сууна. Шийгуанаас алс цаана грек маягийн сүм зураад дээр нь: «Ханалын хийд» гэж бичсэн байна. Гурав дахь зураг дээр улаан өндөгтэй маш бүдүүн өсгийтэй, ташуу хэвтсэн эмэгтэй хүний «en raccourci» зураг байна. Миний нохой огтхон ч тээнэгэлзэлгүй төрөлх араншнаараа зүтгэн буйдан доогуур шургаж ороод хартхийтэл аягүй гударч байгааг нь үзвэл нэлээд тоостой байсан бололтой. Би цонхны дэргэд очиж харахад энэ хонтоороос эзний байшин хүртэл банз дэвсэж тавьсныг харвал уулаас шаварлаг газар дээр өдөр дараалан бороо орж зам явахын аргагүй болно гэдгийг эртнээс болгоомжилсон байна. Замын эсрэг тийш хаалга нь харсан газрын эзний ордны хавиар, ер нь хаанахын ч аль ч газрын эздийн сууцны ойролцоо харагддагийн нэгэн адил гандаж хээ нь алга болсон цоохор даавуун банзал өмссөн шивэгчин нар нааш цааш холхин зарц нарын зассан шавар талбай дээр бодолд автагдсан мэт зогсож нуруугаа маажна. Тосгоны аравтын цагдаагийн уяатай морь залхуутай гэгч сүүлээ шарван хошуу цорвойлгон хашаа хэмлэнэ. Тахианууд хужигналдан, цацагт хяруулууд уушгины өвчин туссан юм шиг зогсоо зайгүй харилцан хашхиралдана. Халуун усанд ордог газар болов уу гэмээр нурах шахсан хар шавар барилгын пингийн үүдэн дээр нэг өндөр залуу гитар барин сууж нэрд гарсан романсыг овоо чадамгай аялна:

	 

	Ээ — хөөрхий би, говь руу явж байна 

	Энэх сайхан уугуул нутгаа хаяад... 

	 

	гэх зэрэг

	Бүдүүн эр, миний өрөөнд орж ирээд:

	— За, цай аваад ирлээ гэж сайхан зантай инээмсэглэв. Хонтоорын жижүүр, саарал дээлтэй залуу халуун тогоо, данх, хагархай таваг дээр тавьсан шил аяга, цөцгийтэй багвар цахиур шиг хатсан талхны булан зэргийг хөзрийн хуучин ширээн дээр авчирч тараан тавив.

	Нөгөө бүдүүн эрийг гарсан хойгуур би жижүүр залуугаас:

	— Энэ юун хүн бэ, орлон хөөгч үү? гэж асуухад, 

	— Яалаа гэж: мөнгөний ерөнхий нярав байснаа одоо хонтоорын даамал болсон юм.

	— Танайханд ер нь орлон хөөгчид гэж байдаг уу?

	— Байхгүй. Эдлэнгийн эрхлэгч Михайл Викулов гэж бий, түүнээс биш орлон хөөгч гэж байхгүй.

	— Тэгвэл захирагч гэж бий юу?

	— Байлгүй яах вэ: Линдамандол, Карло Карлыч гэгч герман хүн бий гэхдээ захираад байхгүй ээ.

	— Тэгвэл хэн захирах вэ?

	— Эзэн хатагтай өөрөө захирна.

	 — Уухайс!.. танай энэ хонтоорт олон хүн суух уу?

	Залуу бодож байгаад:

	— Зургаан хүн суудаг юм.

	— Хэн хэн байх вэ? гэж би асуув.

	— За, тэр чинь нэгд, Василий Николаевич, ерөнхий нярав, бас тэр, Петр — хонтоорчин, Петрийн ах Иван бас хонтоорчин мөн өөр нэг хонтоорчин Иван гэж бий, Коскенкин Наркизов бас хонтоорчин, би байна — алийг тоолж барах вэ.

	— Танай эзэн хатагтайнд чинь олон зарц шивэгчин байдаг уу?

	— Үгүй ээ, тийм олон биш.

	— Чухам хэд вэ?

	— За даа, нэг зуун тавь орчим л хүн байгаа бол уу. 

	Бид хоёул чимээгүй боллоо.

	— Аа, тэгээд, чи сайхан бичдэг үү? гэж би яриагаа дахин эхэлбээс залуу амаа байдгаар нь ангайн инээж толгой дохин хонтоор луу ухасхийн орж дүүрэн юм бичсэн хуудас цаас барьж ирэв.

	— Энэ миний бичиг, гэсээр мөн л зогсоогүй инээсээр өгүүлэв. Би цөмийг нь үзлээ: дөрөв нугалсан цаасан дээр том сайхан үсгээр доорх зүйлийг бичсэн байв:

	 

	Тушаал

	Эзэн гэрийн ананьевийн ерөнхий хонтоороос

	Эдлэнгийн эрхлэгч Михайл Викуловт. 

	№ 209

	 

	«Чамд тушаах нь: хэн өчигдөр шөнө архи ууж согтууран хачин дуу дуулж Аглицкийн цэцэрлэгээр дайран өнгөрч эмэгтэй гэрийн багш франц хатагтай Энженийг сэрээн тайван байдлыг нь алдагдуулсан бэ? Хэн манаа хийж, цэцэрлэгт суучихаад, юу харж байсаар ийм замбараагүй явдал гаргасан бэ? 

	Энэ дээр дурдсан бүхний талаар тодорхой шалгаж мэдээд хонтоорт хүргэж өгөхийг чамд тушааж байна.

	Хонтоорын даамал Николай Хвостов». 

	 

	Уул тушаал дээр «эзэн Ананьевийн ерөнхий хонтоорын тамга амой» гэсэн үсэгтэй асар том тамга дарж дор нь «яг ёсоор биелүүл. Елена Лосмякова» гэж бичсэн байлаа. 

	— Энэ доод мөрийг эзэн хатагтай өөрөө шууд бичсэн юм болов уу? гэж асуухад минь:

	— Тэгэлгүй яах вэ, дандаа өөрөө бичдэг юм. Эс тэгвэл тушаал хүчингүй болно шүү дээ.

	— Энэ тушаалаа та нар тэгээд яах вэ, эдлэнгийн эрхлэгчид явуулах уу?

	— Үгүй ээ. Өөрөө ирж уншдаг юм. Үгүй, уншиж өгнө: манай тэр бичиг мэддэггүй л дээ. (жижүүр дуугүй болсноо)

	— Ямар байна? Сайхан бичсэн байгаа биз? гэж инээмсэглэв.

	— Сайхан бичсэн байна.

	— Зохиохыг нь өөр хүн хийнэ ээ. Тэр талаар Коскензин мундаг даа.

	— Яана гэнэ ээ? ... танайхан, урьдаар нэг нь ноороглодог юм уу?

	— Өөр яана гэх вэ? Шууд цэвэрхэн биччихэж болохгүй шүү дээ.

	— Чи ямар цалин пүнлүүтэй вэ?

	— Гучин таван рубль дээр гутлын үнэнд таван рубль авна.

	— Чамд хүрэлцээтэй юу?

	— Хүрэлцэлгүй яах вэ. Хонторт чинь хэн хэнийг хамаагүй авахгүй шүү. Би бол, үнэнээ хэлэхэд манай авга ах ордонд захирагчаар ажилладгийн ачаар ингэж байна.

	— Тэгээд сайхан байна уу?

	— Сайхан байна. Тэгээд үнэндээ ч... гэж санаа алдан, — Худалдаачдад ажил хийж байгаа улс илүү гэнэ.

	Жишээ нь: манайхны худалдаачинд ажил хийж байгаа хүүхдүүд хамаагүй дээр гэж байна бил ээ. Өчигдөр орой манайд Веневоос нэг худалдаачин ирсэн, түүний ажилчин над хэлсэн... түүгээр бодвол ярихгүй сайн юм аа.

	— Яагаад? худалдаачид мөнгө илүү их өгөх үү?

	— Хаанаас, мөнгө өгөөч гэвэл доороо хоолойгоо хяргуулалгүй яах вэ. Худалдаачны дэргэд тэгэхгүй ээ. Айж, итгэж л амьдрахаас өөр үггүй. Тэр чинь идүүлж уулгана, өмсүүлнэ... бүгдийг өгнө. Хэрэв санаанд нь таарвал — бүр их өгнө. Тогтмол авах яах вэ! Тэр юу ч биш... Худалдаачин бол жирийн л орос маягаараа амьдарна, яг мань шиг... Хэрэв хамт хээр гарвал худалдаачин цай уувал зарц бас л цай ууна, худалдаачин юу идвэл зарц бас тийм юм иднэ... худалдаачин... худалдаачаан гэж... газрын эздээс шал өөр юм. Худалдаачид этгээд зөрүүд зан гаргахгүй ээ. Уурлавал нэг балбаж аваад л гүйцээ. Худалдаачид бас зэвүү хүргээд байхгүй, цочоож сандраагаад байхгүй... гэтэл эзний дэргэд бол ёстой зовно доо! Санаанд нь таарах юм нэг ч байхгүй шүү. Энэ ч болсонгүй, тэр ч таарсангүй гээд голно, ус юм уу, хоол аваад очсон чиг "— Пах! Ямар муухай үнэртэй ус вэ? Аах! энэ хоол чинь яасан муухай үнэртэх юм" гэнэ. Тэгэхээр нь авч гараад үүдэн дээр жаалхан барьж зогсож байгаад дахин авчирч өгвөл:

	— Аа, энэ чинь сайн болж, одоо муухай үнэр алга гэнэ шүү.

	Ялангуяа эмэгтэй эздийг ямар гэж санана?.. Тэгээд охидтой бол уу... 

	— Федюшка! гэж хонтоороос нөгөө бүдүүний хашхирах дуу сонстоно.

	Жижүүр сандран гарав. Би аягатай цайгаа ууж дуусаад буйдан дээр хэвтээд хоёр цаг л унтсан байна.

	Би сэрсэн дороо босох гэтэл залхуу хүрээд дахин нүдээ аньсан боловч нойр хүрсэнгүй, ханын цаана аяархан ярилцах дуун сонстоход би түүнийг өөрийн эрхгүй аяндаа сонсох болов.

	— Тийн, тийн, Николай Еремеич, гээд байгаа хүн л яг нэг дуугаар, — Тийн, гэнэ. Түүнийг хайхрахгүй байж болохгүй, болохгүй шүү, ёстой... Аанха! (ярьж байсан хүн ханиалгаж байна).

	— Намайг итгэнэ биз ээ, Гаврил Антоныч (нөгөө бүдүүний дуу мөн байна).

	— Би эндхийн заншлыг мэдэхгүй юм чинь, өөрөө л бод.

	— Тэгээд хэн мэдэх вэ, Николай Еремеич? Энд чинь таныг л урдаа барьдаг хүн гэж болно биз. Тэгэхээр яах вэ? 

	Ийн танихгүй хүний дуу үргэлжилнэ 

	— яах вэ тэгээд? Николай Еремеич, хэлж өгөөч?

	— Харин чухам яах вэ, Гаврил Антоныч? — Энэ бол танаас л шалтгаалах хэрэг: та онц сонирхохгүй байх шиг байна.

	— Юу гэсэн үг вэ, Николай Еремеич? Бид авах зарах ажилтай худалдаачид учраас эндээс авбал болох хэрэг. Энэ бидний зорилго биш үү, Николай Еремеич?

	— Найман рубль, гэж бүдүүн хүн сунжруулан өгүүлэв. 

	Санаа алдаж байгаа нь сонстов.

	— Николай Еремеич, дэндүү ихийг шаардаж байна.

	— Болохгүй ээ, Гаврил Антаныч, өөрөөр болшгүй, яагаад ч хөдөлгөж болохгүй.

	Чимээгүй боллоо.

	Би өндийсхийж хананы завсраар шагайв. Бүдүүн цааш хараад сууж байна. Урдаас нь дөч эргэм насны, нүүрэндээ ургамлын тос түрхчихсэн мэт хужирхай цайвар царайтай худалдаачин сахлаа ирмэн нүдээ тун түргэн анивчиж уруулаа умалзуулан эгц харж сууна.

	— Энэ жилийн газрын гарц жигтэйхэн сайн гэж хэлж болохоор шив. Би Воронежоос энэ хүртэл явах замдаа сонирхож байхад ер нь сайн болж, нэгдүгээр зэргээ л гээд зогсох байх, гэж худалдаачин үргэлжлүүлэн ярив.

	— Тийм ээ, газар гарц овоо, гэхдээ намар налайж байгаад хавар хувхайрдгийг та мэднэ шүү дээ, Гаврил Антоныч.

	— Нээрээ тийм дээ, Николай Еремеич, энэ бүхэн тэнгэрийн тааллаар л болно. Тэр чинь үнэн үг... Танай зочин сэрээгүй байгаа. Бүдүүн хагас эргэж чагнаад... 

	— Унтаж л байх шиг байна, гэхдээ бүү мэд... Хаалга руу дөхөж очоод:

	— Үгүй, унтаж байна гэж давтан батлаад эргэж суув.

	— За, тэгээд яах вэ, Николай Еремеич? гэж худалдаачин яриагаа эхлэв. Эхэлснээс хойш дуусгахаас яах вэ... Тийм биз, Николай Еремеич, тэгдэг байх аа гэж нүдээ анивчсан хэвээр, — Хоёр саарал, нэг цагаан дэвсгэртийг танд зориулбал, та тэндхийг гэн (эзний байран зүг толгойгоор заан) тус бүр зургаа хагасаар худалдаж авахаар болгож өг өө. Ингэж тогтох шив.

	— Саарлаас нь дөрвийг, гэж албат өгүүлэхэд нь:

	— За, гурвыг өгье!

	— Цагааныг болиод саарлаасаа л дөрвийг

	— Гурвыг өгье дөө, Николай Еремеич.

	— Гурав хагасыг, түүнээс нэг мөнгө ч буулгалгүй.

	— Гурвыг өгье дөө. Николай Еремеич.

	— Өөр юм бүү ярь даа, Гаврил Антоныч.

	— Үгүй ээ ер? нааш цаашгүй хэцүү хүн юм даа, гэж худалдаачин амандаа үглээд, — Тэгсэнд орвол би эзэн хатагтайтай өөрөө шууд ярилцсан нь дээр.

	— Дураараа болохгүй юу гэж бүдүүн, аягүй хараад: Түрүүний тэгэхгүй. Яах гэж надтай дэмий юм яриа вэ?.. тэр нь хамаагүй дээр!

	— За, боллоо, боллоо. Николай Еремеич. Одоо бүүр уурлалаа! Би зүгээр тэгж ярьсан юм.

	— Үгүй ээ, үнэндээ л тэр... 

	— Боллоо гэж байна шүү... Тоглосон юм гэлээ. За, ав, гурав хагасыгаа. Өөр чамтай яах вэ.

	— Дөрвийг л авах ёстой юм даа. Би тэнэг болохоор жаалхан яарчихлаа гэж бүдүүн гомдоллоно.

	— Тэгээд гэрт нь очоод зургаа хагасаар тариа авахаар бол оо биз, Николай Еремеич, тус бүр зургаа хагасыг өгөөд тариаг нь авч болох уу?

	— Зургаа хагасаар гэж би л тэгсэн бол болоо юм биш үү?

	— За, ингэж тогтлоо, Николай Еремеич, (худалдаачин гараа сарвайтал тэнийлгэн хонтоорын даамлын алган дээр цохиж гар барив. (Дуус аа!) худалдаачин босов).

	— Николай Еремеич, ингээд би эзэн хатагтайнд очлоо тэгээд Николай Еремеич зургаан рубль хагасаар тогтоосон юм гэж хэллээ шүү.

	— Тэгж хэлээрэй Гаврил Антоныч

	— Тэгвэл одоо мөнгөө ав.

	Худалдаачин, орлон хөөгчид том биш боодолтой цаас өгөхөд толгой огцом мэхэсхийн дохиж хоёр хуруугаар дэрвэгэр малгайгаа өөд өргөж мөр хөдөлгөн санаа амарсан янзтай хөдөлж буурьтайхан гишгэх чимээ гаргасаар гарч одов.

	Николай Еремеич хананд ойртон, миний халти үзсэнээр бол худалдаачны өгсөн мөнгийг тоолж эхлэх бололтой. Тэгтэл хаалганы завсраар өтгөн сахалтай буржгар толгой цухуйв.

	— За, яав? Ёсоороо болов уу? гэж нөгөө толгой асуув.

	— Зүгээр, ёсоороо

	— Хэдийг авав?

	Бүдүүн, цөхөрсөн янзтай, гар сажаад миний өрөөн тийш гараар заав.

	— Сайн байна, гээд нөгөө хүний толгой далд оров. 

	Бүдүүн, ширээний дэргэд очиж суугаад данс дэлгэн сампин дөхүүлж аваад баруун гарынхаа долоовор биш дунд хуруугаар сампингийн эрхийг нааш цааш гүйлгэнэ. Долоовор хуруугаар сампиндахгүй байгаа нь ихэмсэг байдал харуулах гэсэн хэрэг биз.

	Гаднаас жижүүр орж ирлээ.

	— Юу гээ вэ?

	— Голоплекоос Сидор ирлээ.

	— Аа! Нааш ороод ир гээ! Байз, байз... нөгөө гийчин чинь унтаж байна уу, сэрчхэж үү? урьдаар үз. 

	Жижүүр миний өрөөнд сэмхэн орж ирлээ. Би дэрний оронд аяныхаа цүнх дээр толгой тавин нүд анив. Жижүүр хонтоор луу эргэж ороод унтаж байна гэж шивнэнэ.

	Бүдүүн, шүднийхээ завсраар гүвтнэснээ:

	— Тэгвэл Сидорыг дуудаад ир, гээд дуугүй болов.

	Би дахин өндийсхийв. Нэг их өндөр тариачин орж ирлээ, харваас гуч орчим настай, бие чийрэг улаан хацартай эрүүндээ аржгар сахалтай хүн байна. Тэр хүн, бурхны хөрөгт мөргөх хонтоорын ерөнхий даамалд мэхэсхийн мэндлээд гартаа бүрх малгайгаа барьж нуруу эгцлэн зогсов... 

	— Сайн уу, Сидор? гэж бүдүүн, сампин тачигнуулан асуув.

	— Сайн байна уу, Николай Еремеич.

	— За, зам ямар байна?

	— Сайн, Николай Еремеич. Жаалхан шавартай байна. (тариачин аажим намхан дуугаар ярина)

	— Эхнэр сайн биз?

	— Тэр юу алзах вэ?

	Тариачин эр санаа алдан нэг хөлөө урагш тавив. Николай Еремеич гуурсан үзгээ чихэн дээрээ тавиад нусаа нийв.

	— Чи юу гэж ир ээ вэ? хэмээн дөрвөлжин хээтэй алчуураа халаасандаа хийх зуур дахин асуув.

	— Үгүй, Николай Еремеич, манайхаас мужаан ирүүл гэж шаардаж байх юм.

	— Тэгээд яагаа вэ, танайд мужаан байхгүй биш биз дээ?

	— Яагаад байхгүй байх вэ, Николай Еремеич: ойн зуслан гэсэн үг — нэрд гарсан. Ид ажлын цаг болчхоод байна, Николай Еремеич.

	— Ид ажлын цаг! Тэгнэ ээ тэр, та нар бусдын ажлыг бол дуртай хийнэ, өөрийн эзэн эмэгтэйд ажил хийх дургүй шүү... Цөм адилхан!

	— Үнээн, ажил цөм адилхан, Николай Еремеич... зүгээр... тэр... 

	— За, хэл!

	— Хөлс дэндүү... гээд...

	— Юу гэнэ ээ! Овоо эрхэлдэг бол оо шив. Зайл чи!

	— Тэглээ ч гэсэн, Николай Еремеич, долоо хоногт хийх ажлыг л сар хүлээлгэчих юм. Хэрэглэл байхгүй гэнэ, тэгснээ цэцэрлэгт очиж зам цэвэрлэ гэнэ.

	— Нэг муу мэх байна! Эзэн хатагтай өөрөө тушаасан юмыг чи бид энд хэлэлцээд байх юм алга.

	Сидор дуугүй болж хоёр хөл дээрээ ээлжлэн зогсоно.

	Николай Еремеич толгойгоо хазайлгасхийн их махруу янзтай сампингийнхаа эрхийг тачигнуулж гарлаа.

	— Манай... тариачид... Николай Еремеич... (эцэст нь Сидор аргаа барж үгээ зөөж ядан) — Танд... нэг... үүнийг... (өврөө уудалж хэдэн давхар эвхсэн улаан хээтэй алчуур гаргаж ирэв.)

	— Юу вэ, юү вэ, тэнэг чинь, балай юм шиг. Юу вэ? гэж мань бүдүүн ихэд сандран үгийг нь тасалж, — Яв яв, манайд оч, гэж тэр гайхсан тариачныг түлхэн хөөх шахам гаргаж, — Манай авгайг олж уулз... чамд цай өгнө. Би одоо очлоо, явж үз, мэдэв үү, яв яв, очоод байж бай. Сидор явлаа.

	— Золиг доо... баавгай шиг! гэж хонтоорын ерөнхий даамал амандаа үглэн толгой сэгсрээд буцаж ирж бас л сампингаа тачигнуулаад уналаа.

	Гэнэтхэн гудамжинд ч пингийн урд ч «Купря! Купря! Куприйг дайрч чадахгүй гэж хашхиралдав. Удсан ч үгүй хонтоорт харвал уушгины хатангир өвчтэй байрын намхан хүн орж ирлээ. Хамар нь хачин их урт, нүд нь хөдөлгөөнгүй бөгөөд нэлээд бардам янзтай хүн байв. Өмссөн хувцас нь аделаида, манайхны жирийн ярьдгаар бол оделлоида өнгийн хуучин уранхай гадуур цамцтай, тэр нь өргөн захтай өчүүхэн жижиг товчтой юм. Тэр хүн нэг баглаа түлээ үүрч ирэхэд хажууд нь эзний тав зургаан зарц бөөгнөрч: «Купря! Куприйг дайрч чадахгүй! Купряг галч болгосон, галч болгосон!» гэж хашхирцгаана. Гэтэл тэр өргөн захтай цамцтай хүн нөхдийнхөө тийнхүү шуугилдахыг тоох ч үгүй, царай зүс ч үл хувирна. Ажиг ч үгүй нэгэн хэмээр алхсаар зуухны тэнд очиж модоо буулгаж тавиад нуруу эгцлэн арынхаа халааснаас тамхины хавтга гарган нүд бүлтийлгэж, үнстэй хольсон азуй гаргаж хамартаа чихэлнэ.

	Шуугилдсан хэсэг хүмүүс уулгалан орж ирэхэд бүдүүн эр хөмсөг зангидан уцаарлах гэснээ босож учрыг ойлгож инээмсэглээд, 

	— Хажуу өрөөнд гөрөөчин унтаж байгаа, битгий шуугилдаач гэв.

	— Юун анчин бэ? гэж хоёр гурван хүн зэрэг асуув.

	— Газрын эзэнтэн. 

	— Аан!

	— Шуугивал шуугьж л байг гэж өргөн захт, хоёр гар алдлан, — Над ямар хамаа байна! Над л халдахгүй бол болоо. Намайг галчаар томилсноос хойш... 

	— Галч! Галч! хэмээн нөгөөдүүл нь дуртайяа тосон авч хашхиралдав. Бүдүүн эр, мөрөө хавчисхийн:

	— Эзэн эмэгтэй тушаасан юм аа, та нар хүлээж бай... та нарыг гахай маллагчаар тавина гайгүй.

	Гэсэн ч би бол оёдолчин хүн, уран оёдолчин байлаа. Москвад тэргүүний мастерын дэргэд сурсан юм. Жанждын цэрэг хувцсыг оёж байлаа... Үүнийг надаас хэн ч булааж авч чадахгүй. Та нар юунд их зориг гаргаа вэ?.. юунд? эзнийхээ мэдлээс гараа юу, юу болоов? та нар хоолны сав болж дэмий тэнэхээс өөр юу ч алга. Намайг чөлөөлөөд тавь л даа, би өлсөж үхэхгүй, муужирч унахгүй; над пашпорт аль, би татвар сайн төлж эзнийг ч амраая. Тэгэхэд та нар яах вэ? Муужраад унана, ялаа батгана шиг л муужраад ойчих нь ээ, тэгээд гүйцээ!

	— Ганц залж байна даа! 

	Улаан зангиа зүүсэн, тохой нь цоорхой хувцастай шаргал үстэй залуу яриаг нь таслан

	— Чи пашпорттой байхдаа ч эзний түрээсийн татвар улаан мөнгө төлөөгүй, өөртөө улаан мөнгөний ажил хийгээгүй учраас чамайг буцааж чирч ирээгүй бил үү? Түүнээс хойш туж ганцхан энэ муу цамцтай л явж байна.

	— Константин Наркизыч, өөр яана гэх вэ! Хүнд сэтгэлтэй болно, тэгээд бүр замарч балрахгүй юу, чи над шиг амьдраад үз л дээ, Константин Наркизыч, тэгээд намайг шалгаавал шалгаагаарай, гэж хариу өчив.

	— Тэгээд очиж очиж ямар юманд унаж өгсөн гэж санана! Бүр тамтаггүй амьтанд шүү!

	— Үгүй ээ, чи тийм юм бүү ярь, Константин Наркизыч

	— Чи хэнд итгүүлэх гээ вэ? Би үзсэн юм чинь, өнгөрсөн жил Москвад шууд өөрийнхөө хоёр нүдээр үзсэн.

	— Өнгөрсөн жил тэр эмэгтэй үнэндээ бие муухан байсан юм, гэж Куприян өгүүлэв.

	— Байз, та минь ээ, гэж зарц бололтой нүүр сэвхтэй, үсээ их тосолсон, өндөр туранхай хүн хурц болгоомжгүй дуугаар, — Куприян Афанасьич бидэнд нэг дуугаа дуулж өгөг. За хө Куприян Афанасьич, эхлээрэй!

	— Тийм, тийм! гэж бусад нь өлгөж аван, — Александр аа, ёстой болж байна! Ганц болголоо... Дуул. Купря!.. Александра сүрхий шүү! (зарц гоцго нар эр хүнд хандаж их элэгсгээр ярихдаа оросын эм үгийн төгсгөл их хэрэглэдэг юм) дуулаарай!

	— Энд дуулдаг газар биш, энэ чинь эзний хонтоор гэж Куприян хэцүүрхэв.

	— Чамд зовох юу байдаг юм? Битүүдээ хонтоорчин болохыг зүтгэж байж, тийм биз! 

	Константин муухай инээж ийн хариулт өгөв.

	— Эзний л мэдэл шүү дээ хэмээн хөөрхий амьтан хариу өгүүлнэ.

	— Хараач, хараач, яах гэж байгаа бол доо, юу гэж санана, үүнийг? ү! ү! а! гээд, бүгд нижигнэтэл хөхрөлдөж зарим нь дороо дэвсэлнэ. Тэдний дотроос хамгийн чанга хашхирч байгаа арван тав орчим насны залууг харвал нударган зарц шивэгчний хоорондоос гарсан хүү бололтой: тэр хүү шар бронз товчтой хантааз дээр хөх ягаан өнгийн зангиатай, яагаа ч үгүй эрт гэдэслэж яваа харагдав.

	— Хүүе, миний үгийг сонсоод үнэнээ хэлээч гэж Николай Еремеич сонирхолд автсан бололтой ихэмсэг зангаар, — Галч муу ажил биз? Ер нь хиймээргүй ажил уу?

	— Юу гэсэн үг вэ, Николай Еремеич, та одоо манай хонтоорын даамал, үнэн — хэн ч маргахгүй нь мэдээж. Та гэм замд орж явсан, бас тариачны байшинд сууж байсан шүү гэж Куприян хариу өгөв.

	— Амаа тат, чи бүү мартаарай үүнийгээ гэж бүдүүний уур шатаж нөгөөхийн үгийг таслан, — Чам шиг тэнэг юмтай тоглоом хийж байна: тэнэг минь чам шиг тэнэг юмтай ингэж байгааг нь овоо гэж баярлаач, хар тэнэг ээ!

	— Үг алдчихжээ, Николай Еремеич, өршөөгөөрэй... 

	— Тээр, үг алдсан байна.

	Хаалга нээгдэн зарц хүү гүйн орж ирэв. 

	— Николай Еремеич, эзэн хатагтай таныг дуудаж байна.

	— Эзэн хатагтайнд хэн байна? гэж асуухад:

	— Аксинья Никитишна бас Венёваас ирсэн худалдаачин.

	— Одоо очлоо. За, та минь явцгаа шинээр томилогдсон галчийнхаа хамт эндээс зайлсан нь дээр байх аа; нөгөө омогтой герман гүйж ирээд харчихвал эзэн хатагтайд айлтгаж орхино шүү, гэж бүдүүн сэтгэл түвдэн өгүүлэв.

	Бүдүүн үсээ илж янзлаад бараг ханцуйнаас цухуйж харагдахгүй шахам гараар амаа таглан ханиалгаад товчоо гүйцээн товчилсны дараа том том алхалсаар эзнийхээ тийш явлаа. Дараахан нь нөгөө бөөн хүмүүс түүний араас Куприягийн хамт гарцгаав. Тасалгаанд миний хуучин танил жижүүр ганцаар үлдэв. Тэр маань гуурсан үзгээ хурцлах гэж сууснаа тэр чигээрээ унтаж орхилоо. Гэтэл хэдэн ялаа сайхан завшааныг ашиглан түүний уруул дээр цувран суугаад мөн нэг шумуул духан дээр нь сууж хөлөө сарвайлган зөөлөн арьсанд нь шөвөг хошуугаа аажмаар далд ортол шаав.

	Гэтэл түрүүчийн нөгөө сахалтай буржгар толгой дахин хаалгаар цухуйж эргүүлж тойруулж харж байснаа нэг тун муухай биетний хамт хонтоорт орж ирээд:

	— Федюшка! Хүүе, Федюшка аа! Дандаа унтаж байх юм! гэж нөгөө толгой дуугарав.

	Жижүүр нүдээ нээн ширээнээс босож зогсоход, 

	— Николай Еремеич эзэн хатагтайн тийш явсан уу?

	— Эзний тийш явсаан, Василий Николайч. 

	«Аа, мөн! энэ мөнгөний ерөнхий нярав байх нь, гэж би бодлоо» 

	Мөнгөний ерөнхий нярав тасалгаа дотор нааш цааш алхална. Чухамдаа алхахын оронд муур шиг мяраан авна. Тэр хойд хормой нь нарийхан хуучин хар фрак мөрөндөө углан нэг гараар элгээ тэврэн нөгөөгөөр нь адууны сүүлээр хийсэн шахсан бариу зангиагаа байнга оролдон сэтгэл түгшсэн янзтай толгой сэжлэн, ямааны арьсан гутлаар чимээ гаргахгүйн тул маш зөөлөн гишгэнэ.

	— Өнөөдөр газрын эзэн Якушкин, таныг асууж байна билээ гэж жижүүр хэлэв.

	— Ухай, намайг сурч байна уу? Тэгээд юу гэнэ?

	— Орой Тютюревийнд очно, тэнд хүлээж байя гэнэ бил ээ. Василий Николаичтай нэг юм ярилцах хэрэгтэй байна, гээд юун тухай ярилцахаа хэлсэнгүй, Василий Николаич хэлэхээр мэднэ гэсэн.

	— Хы! гэчхээд ерөнхий нярав цонхны дэргэд очлоо.

	— Николай Еремеич хонтоорт байна уу? гэж пингээс нэг хүн хашхираад босго даван орж ирэхийг нь харвал уурлаж царай зүс нь эвгүй харагдах боловч илт зоримог байрын, нэлээд аятайхан хувцасласан хүн харагдана.

	Эргэн тойрон халти хараад

	—Энд байхгүй юу, өнөөх чинь? гэж асуухад, 

	— Николай Еремеич, эзнийд бий, гэж нярав хариулаад,

	— Та юу гээ вэ, над хэл л дээ, Павел Андреич! Та над хэлж болох уу... Танд юу хэрэгтэй вэ?

	— Яах гээ вэ гэж үү? Миний яахыг та мэдэхийг хүсэж байна уу? (ерөнхий нярав өөрийн мэдэлгүй толгой дохичхов). Би түүнийг хашраах гэсэн юм, муу хар гүзээг, ховч новшийг... Ховолдог хошууг нь тас цохих хэрэгтэй!

	Павел сандал дээр очиж суув.

	— Яав, та яав, Павел Андреич? Тайвширч үзээч... ичгүүртэй юм биш үү? Та хэний тухай ярьж байгаагаа битгий мартаарай, Павел Андреич! гэж нярав бувтнав.

	— Хэний тухай гэнэ ээ? Түүнийг хонтоорын даамал болгосон над ямар падтай юм! Хын, үл бүтэх юмыг дэвшүүлж дээ! Ёстой чононд хонь хадгалуулах гэгч л яг болж!

	— Боль, боль, Павел Андреич, боль! Орхи, дэмий юм, ингэж яриад яах вэ!

	— Муу зальхай үнэг, сүүлээрээ хуурна гэнэ ээ... Би ирэхийг нь хүлээнэ дээ гэж Павел үнэхээр хилэгнэн гараар ширээ дэлсэн, цонх руу өнгийж хараад, — Ирж явна. Сайн хүн санаагаар гэгчээр. Орж морилооч! (Бослоо)

	Николай Еремеич хонтоорт ороод ирлээ. Түүний царай туйлын сэтгэл ханасан маягтай байснаа Павелыг хараад жаалхан барайв.

	— Сайн байна уу, Николай Еремеич гэж Павел учиртайхан хэлээд өөдөөс нь аажмаар угтан ойртож дахиад, — Сайн байна уу? гэхэд хонтоорын ерөнхий даамал хариу юу ч дуугарсангүй. 

	Хаалганы завсраар, нөгөө худалдаачны нүүр цухуйлаа.

	— Та яагаад хариу дуугарахгүй байна? Тэгвэл байг... байг! Юм чинь тэгдэггүй юм; хараах, хашхирах хоёроор юу ч олж идэхгүй, тэгсэнд орвол над шууд сайхан ярьчихсан нь дээр, Николай Еремеич. Та юу гэж миний ул шагайгаад байна? Яалаа гэж намайг хорлох гээ вэ? Алив хэлээд орхи, хэлээд аль.

	— Энэ бол та бид хоёрын ойлголцох газар биш гэж хонтоорын дарга догдлоогүй биш янзтай өгүүлээд, — Бас цаг ч биш. Харин үнэндээ нэг л юмыг гайхаад ойлгохгүй байна: Та юунаас үндэслэж намайг өөрийгөө хорлох гээд байна, ул шагайж байна гэж үзээв? Чухамдаа яаж би таны улыг шагайж чадах бил ээ? Та манай хонтоорт ажилладаггүй.

	— Харин ч энд ажиллаагүй минь аз болж. Та яагаад мэдэхгүй царай гаргаад байна, Николай Еремеич?.. Та миний хэлж байгааг ойлгож байна шүү дээ.

	— Үгүй, ойлгохгүй байна.

	— Үгүй ээ, ойлгож байна.

	— Үгүй, бурхан минь, ойлгохгүй байна.

	— Бас бурхан дуудна аа! Тэгвэл хэл л дээ, зайлаад байх юу байх вэ. Та чинь ёстой бурхнаас айхыг мэддэггүй хүн! Яалаа гэж та тэр ядарсан эмэгтэйг зовоогоод байна? Түүнээс танд юу хэрэгтэй байна?

	— Та хэний тухай яриад байна, Павел Андреич? гэж бүдүүн, худлаа гайхсан царай гарган асуув.

	— Үгүй бас! Мэдэхгүй байх аа? Би Татьянагийн тухай ярьж байна. Бурхан ч айж байна, юу гэж өш өө вэ? Ичээч! Та эхнэртэй хүн, хүүхдүүд чинь над шиг том болсон. Харин би бол өөр хэрэг... би гэрлэх гэсэн юм, үнэнээ хэлэхэд.

	— Над юуны буруу байгаа юм бэ? Павел Андреич! Таны гэрлэхийг эзэн хатагтай зөвшөөрөхгүй байгаа: тэр нь эзэнтний эрх! Би ямар хамаа байх вэ, үүнд?

	— Та чинь тэр хөгшин удган шиг, агуулахын түлхүүрчин хүүхэнтэй сүйд болоод байдаггүй бил үү? Тэгээд, хов дамжуулдаггүй гэж үү, аа? Элдэв муу гэмийг тэр арчаагүй ядарсан эмэгтэйд тохдоггүй юу? Хэл л дээ! Та юм угаагч байсан түүнийг аяга таваг угаагч болгож буулгаснаа өөрийнхөө халамж гэж санаагүй биз! Бас зодуулах, өлсөж ядрах нь таны халамж биш гэж үү?.. Яасан ичих нүүрэндээ илэг наасан хүн бэ! Харсан болгондоо хорхойтон явж сарьсалж үхэхээ үзнэ дээ... тэгээд бурхны өмнө өчгөө өгөх болно.

	— Загнаад бай, загнаад бай Павел Андреич, аашлаад бай... аль хэр удаан загнахыг чинь харъя!

	Павелийн уур дүрсхийж, 

	— Намайг сүрдүүлэх гэж бодов уу? Чи намайг өөрөөсөө айж байна гэж сана аа юу? Үгүй ээ, хө, их андуурч дээ! Би юунаас айх вэ?.. Хаанаас ч талхаа олж чадна аа, би. Гэтэл чи бол өөр хэрэг, чи эндээс л гарвал турж үхнэ. Энд л чи хошуу худалдаж хулгай хийж амиа тэжээж байна... 

	— Чи биеэ их тоох болжээ гэж хонтоорчин бас тэвчээр нь барагдан, — Бага эмш; жирийн бага эмш, эмш гэхээс өөр юм алга; тэр хэлж байгааг нь — Түй, нэг их сүрхий амьтан болох гэнэ!

	— Тийм, бага эмш, энэ бага эмшгүйсэн бол та одоо булшинд ялзарсан байх шүү... Би ч ийм юмыг эмчилж байдаг нь!.. гэж шүднийхээ завсраар харамсан хэлэхэд нь, 

	— Чи намайг эдгээсэн үү? Чи намайг хордуулж алах гэж тас хар эм өгч байсангүй бил үү? гэж хонтоорын дарга амдан өгүүлэв.

	— Хар эмээс бусад нь чамд тус болж чадахгүй болсон хойно өөр яах вэ?.. 

	— Тэр хар эмийг эмчилгээнд хэрэглэхийг хориглосон байдаг. Би одоо гомдол мэдүүлнэ, харж байгаарай, гээд Николай цааш нь: Чи намайг л тонилгох гэж байсан биз, тэгээгүй гээ! Би бурхны авралаар чамд алагдсангүй.

	— Боль доо боль, та минь гэж нярав ярихыг оролдов.

	Гэтэл хонтоорчин 

	— Байз чи! Энэ намайг хордуулж алах гэсэн юм! Чи учрыг нь мэдэв үү? гэлээ.

	... Аан гэж бай, Николай Еремеич, над маш чухал байна... юу... гэж Павел цөхөрсөн маягтай эхэлж, — Чамаас сүүлийн удаа гуйя... Чи намайг өөрөө ингэхэд хүргэлээ, би тэсэж чадсангүй. Чи биднээр битгий оролд, мэдэв үү? Үгүй бол чи бид хоёрын хэн нэг нь баларна гэдгийг би чамд хэлж байна.

	Бүдүүн, зориг орж эхэллээ.

	— Би чамаас айхгүй шүү. Муу зулбасга аа! Би чиний эцэгтэй чинь үзэлцэж байгаад хулхийг нь буулгаж өгсөн юм, чи тэр жишээг бүү мартаарай!

	— Чи над эцгийн минь тухай бүү сануул, Николай Еремеич, бүү дурс!

	— Гар хө! Чи над бас тушаана аа?

	— Битгий дурс гэж чамд хэлж байна!

	— Би чамайг бүү мартаг гэж хэлж байгаа юм... Чиний бодож байгаачлан чи эзэн хатагтайд хэрэгтэй байдаг юм ч гэсэн, хэрэв бид хоёрын нэгийг нь шилж авдаг юм гэхэд чи тэсэхгүй, хонгор минь! эсрэг босож хэн ч чаддаггүй юм хө! (Павел уурандаа чичирч байна) Татьяна гэдэг эмэгтэйд тийм сайн бол оо гээ... харж байгаарай, тэр өөр юу болохыг!

	Павел хоёр гараа өргөн урагш ухасхийтэл хонтоорчин шалан дээр хүндээр гулсав.

	— Гавла! Энийг гавла! гэж Николай Еремеич шаналсан дуугаар хашхирав.

	Энэ үзэгдлийн төгсгөлийг би дүрслэн бичихгүй, тэр ч байтугай би уншигчдын сэтгэлийг гутрааж зовоогоогүй байгаа гэж айж байна.

	Тэр өдөртөө би гэртээ буцлаа. Долоо хоногийн дараа би, Лоснякова хатагтай Павел Николай хоёулыг өөртөө хэвээр үлдээгээд Татьяна хүүхнийг хөөчихсөн, бодвол хэрэггүй гэж бодсон юм байх гэж би нэг долоо хоногийн дараа сонсож бил ээ.

	
ХЭРМЭЛ

	Нэг орой би ан хийгээд хөнгөн морин тэргээр буцаж явлаа. Гэртээ хүрэхэд найман мод хэртэй газар дутуу байна. Миний сайхан хатиртай гүү хааяа хамраа дуугарган чихээ соотолзуулан тоостой замаар ширүүхэн яралзуулж байхад эцсэн нохой, тэрэгний хойд дугуйнаас уяатай мэт огт хоцролгүй давхина. Одоохон аадар бороо орох янзтай урд талд харагдах ойн цаанаас асар их хөх үүл өөдөө хөөрч бас урт цагаан үүл урдаас хөврөн гарч ирээд миний толгой дээгүүр дүүлэн өнгөрч уд моднууд түгшүүр эхэлсэн мэт шажигнан намалзаж байна. Амьсгаа давхцам халуун, тэрхэн зуур сэнс татсан сэрүүнээр солигдож сүүдрийн өнгө эрс өтгөрөв. Би жолоо дугтран дэнж рүү орж битүү ороонго ургасан суваг дагаж явсаар сайр гарч ар хормойлон байж ой руу орлоо. Урдах зам битүү ширэнгэн дундуур зурайн үдшийн зам шиг харагдаж замын бартаа явахад бэрх болголоо. Тариачдын тэрэгний дугуйн мөрөөр өндөр далан тогтсон агаад хэдэн үеийг өнгөрөөсөн хөгшин царс далдуу моддын урт хатуу үндэс хөндлөн гудас хэрсний дээгүүр өнгөрөх бүр сэгсчин, заримдаа гүү минь бүдэрч унах шахаж явлаа. Гэнэт салхи ширүүсэж мод, ой тэр чигээрээ ганхан шуугьж эхэллээ. Борооны том дуслууд модны навчис дээр унаж нижигнэх дуу гаран цахилгаант аадар бороо хувингаар цутгах адил орж эхлэв. Би морио алхуулан горхи шиг борооны усан дундуур явсан авч удалгүй морь эвхэрч хөндөлсөөд зогсохоос өөр аргагүй болов. Урагшаа харах сиймхий ч үгүй болсон тул би арай ядан байж нэг хэсэг шигүү мод руу ороод бөхийн нүүрээ хааж бороо зогсохыг хүлээлээ. Гэнэт цахилгаан манасхийж их гэгээ татах зуур зам дээр нэг өндөр хүний сүүдэр дүрс харагдах шиг болов. Нүд салгалгүй тэр зүг ширтэн байтал яг л миний тэрэгний дэргэдэх газраас нөгөө дүрс гарч ирлээ.

	— Энэ хэн бэ? гэж нөгөөх чинь цуурайтай дуугаар асууж байна.

	— Чи өөрөө хэн бэ?

	— Би эндхийн ойн цагдаа

	Би хариуд нь нэрээ хэлэв.

	— А, танилаа; та гэр өөдөө явж байна уу?

	— Тийм ээ, яасан ширүүн дуутай бороо вэ? Харин тийм дуутай бороо гэж нөгөө хүн дуугарав. Цахилгааны цагаан гэрэл цагдаагийн толгойноос хөл хүртэл гэрэлтүүлж залгаад огцом хүчтэй аянгын дуу тасхийн доргиулаад борооны хүч нэг дахин нэмэгдэж асгарна.

	— Энэ мөд зогсохгүй шүү, цагдаа ийн өгүүлэхэд, 

	— Яавал дээр вэ?

	— Би таныг гэртээ аваачих уу даа гэж цагдаа үгээ зөөн өгүүлэв.

	— Тэгж тус болооч.

	— Тэргэндээ суу даа, тэгвэл.

	Тэрээр морины дэргэд очиж хазаараас татан хөдөлгөөд бид явлаа. Би түүний ард суудлаас нь барин яг «далай дээр яваа завь шиг» холхин байн байн нохойгоо дуудаж явлаа. Муу гүү минь шавар дотор халтирч бүдчин арай ядан явах ба цагдаа тэрэгний арлын хоёр талаар цухалзан ядан явах нь хий үзэгдэл мэт санагдана. Бид нэлээд удаан явсны дараа замчин маань зогсож, — За, ноёнтоон, бид гэртээ нэг юм ирлээ дээ гэж тэр маань тайвуухан дуугарав. Бага хаалга шажигнан дуу гарахад нохойн хэдэн гөлөг зэрэг зэрэг хуцалдахад нь толгой өндийлгөн цахилгааны гэрэлд харвал том хашааны гол дунд төдий л томгүй ганц байшин байна. Цорын ганц жижиг цонх нь бүдэг гэрэлтэй харагдана. Цагдаа бараг үүдэндээ тулгаж зогсоод хаалга цохиход нь; (одоо онгойлголоо, одоо!) гэсэн нарийхан дуу сонстож хөл нүцгэн хөлийн гишгэх чимээ гарав. Хаалганы түгжээ авах чимээ гарч нээгдэн урт цамцан дээр муу даавуу бүсэлсэн арван хоёр орчим насны охин дэн барьсаар цухуйв.

	— Энэ ноёнд гэрэл гаргаж өг, гэж охинд хэлээд надаас: — Морь тэргээ саравч доор орхих шив, хэмээн асуув. 

	Охин, над руу хальт харснаа түрүүлээд цаашаа орчиход нь би араас нь дагалаа. Цагдаагийнх дундаа хамар ханагүй ганц цулгуй өрөөтэй, тааз намхан тортог болсон, дотроо юу ч үгүй хоосон юм. Хуучин навсгар үстэй дээл хананд өлгөж, сандал дээр нэг буу тээглүүлэн тавьж, хуучин уранхай даавуу навтас нэг буланд нь овоолсон агаад зуухны дэргэд хоёр ваар тавьсан харагдана. Ширээн дээр дэн асааж тавьсан нь гунигтай маягаар онилзон бүрэлзэнэ. Тасалгааны гол дунд модны үзүүрээс хүүхдийн савлуур өлгий уясан байна. Охин дэнлүүгээ асаагаад намхан сандал дээр сууж баруун гараар өлгийг хөдөлгөн зүүн гараар дэнгийн гол засна. Эргэн тойрон харсан миний зүрх сэтгэл шимшрэх мэт санагдаж, шөнийн цагт тариачныд орох бол тийм ч аятайхан хэрэг биш ээ. Өлгий дотор байгаа хүүхэд нь бие шаналгаатай янзтай амьсгал нь цухалдана.

	— Чи энд ганцаараа байдаг уу? гэж охиноос асуухад, 

	— Ганцаараа, гэж бараг ойлгогдомгүй дуугарав.

	— Чи энэ ойн цагдаагийн охин уу?

	— Тийм гэж шивнэн хариулав.

	Хаалга дуугарч цагдаа нуруу бөхийлгөн босго давж ирэв. Цагдаа шалан дээр байсан дэнлүүгээ авч ширээн дээр тавин тодруулав.

	— Бодвол дэн хачин санагдаж байгаа биз? гэж бужгар толгойгоо сэжилнэ.

	Би цагдааг хараад ийм сайхан эр ч төдийлөн элбэг тааралддаггүй санагдав. Нуруу өндөр, цээж өргөн бөгөөд бие туйлын тэгш, бороонд норж биед наалдсан цамцны цаана булчин нь зангиран байх шиг санагдана. Түүний эршүүд сүртэй царайны бараг талыг мушгирсан хар сахал нь хаажээ. Сүүдэр татсан өтгөн хөмсөгний доор том биш сэргэлэн бор нүд гялалзана. Хоёр гараар ташаагаа хөнгөн тулж миний урд ирж зогсоход нь би талархал илэрхийлж нэрийг нь асуув.

	— Миний нэрийг Фома гэдэг, харин Бирюк14 гэж хочтой.

	— Аа! чамайг Бирюк (хэрмэл) гэдэг юм уу?

	Би бүр ч их сонирхон өөдөөс нь харлаа. Би өөрийн Ермолай болон бусад хүмүүсээс тэр хавийн бүх тариачид гал шиг их айдаг ойн цагдаа хэрмэлийн тухай яриаг олонтоо сонссон байлаа. Тэдний хэлдгээр өөрийнхөө авсан ажлыг хэрмэл шиг гарамгай хийдэг хүн энэ хорвоо уудам ч болов дахиад олдохгүй хэмээлцэн: ганц баглаа модны унасан мөчир сэм авъя гэхэд л хэзээ ч чадахгүй шүү, шөнө дунд очлоо гэхэд л гэнэт багалзуурдана. Түүний өөдөөс тэмцэнэ гэж бүү бод, хүч тэнхээ гэж баавгай шиг, гавшгай шалмаг гэдэг нь яг чөтгөр... бас юугаар ч хахуулдаж чадахгүй; архиар ч, мөнгөөр ч ямар ч арга заль хэрэглээд нэмэргүй. Түүнийг үгүй хийх гэсэн оролдлого ганц хоёрхон биш удаа гарсан боловч огт дийлээгүй юм. — Чаддаг юм биш гэж тэр хавийн тариачид хэрмэлийн тухай цуу таржээ.

	— Аа, чамайг хэрмэл гэдэг юм бий хэмээн үгээ давтаад би чиний тухай их сонссоон, чи хэнийг ч өршөөдөггүй гэх шиг бил ээ, гэв.

	— Хийвэл зохих юмаа хийж л байна, гэж гоомойхон дуугарч хойноос нь, — Зүгээр сууж эзний талхыг идэж болдоггүйгээс хойш яая гэхэв, гээд бүснээсээ сүхээ сугалан шалан дээр сууж гирээ цуулж эхлэв.

	— Гэрийн эзэгтэй байхгүй юу? гэхэд, 

	— Байхгүй, гэж сүхээрээ хүчтэй дохин хариулав.

	— Нас барлаа гэсэн үг үү?

	— Үгүй... тийн... нас барсан, гээд эргэж суув. Намайг дуугүй болоход толгой өлийсхийн над руу харж, 

	— Замын нэг хар юмтай оргоод явчихсан юм гэж зэвүүнээр инээж хэлэв, энэ үгийг охин нь сонсоод нүүр буруулав. Гэтэл өлгийтэй хүүхэд сэрэн уйлагнахад охин дэргэд нь очив.

	— Май энийг өг гэж Хэрмэл охины гарт хар хир болсон угж атгуулав. Тэгээд — Энэ мууг хүртэл хаяад явсан юм хэмээн шивнэж өгүүлээд нялх хүүхдийн зүг зааснаа хаалганы дэргэд очиж зогсон эргэж харан:

	— Ноён та манай талхыг зооглохгүй биз дээ, манайд талхнаас өөр ч юм алга даа, гэнэ.

	— Би ч гэдэс өлсөөгүй л байна.

	— Өөрөө мэд дээ. Халуун тогоо галлавал зүгээр юм сан, даанч манайд цай байхгүй... Таны унаа юу болж байна би хараад ирье... гээд гадагшаа гарч хаалгаа хаав. Би тэр хооронд сониучирхан дахин гэрийн доторхыг тойруулан харваас түрүүчийнхээс уйтгартай бөгөөд манарсан гашуун утаа нь амьсгалахад бэрх болж байна. Нөгөө охин суусан газраас хөдлөх ч үгүй нүд өөд таталгүй өлгийг хааяа нэг түлхэж шувтарсан цамцаа мөрөөдөө аяархан өгсөөн татна. Нүцгэн хоёр хөл нь бас хөдөлгөөнгүй унжиж харагдана.

	— Жаал аа, нэр чинь хэн гэдэг вэ? гэхэд, 

	— Улита гэдэг гээд уйтгарт царайгаа улам доошлуулав. 

	Ойн цагдаа орж ирээд сандал дээр дуугүй жаал сууснаа,

	— Аадар зогсож байна. Тэг, гэвэл би таныг ойн зах хүртэл гаргаж өгье.

	Би ч бослоо, цагдаа буугаа шүүрч аван тавиур дээгүүрээ өнгөлзөхөд нь би

	— Яах нь вэ? гэж асуув

	— Ойд хулгай оржээ... энэхэн зүүн гангад мод хийцгээж байгаа гэж мань эр миний гайхан харахыг ажаад ийн хэлэв.

	— Эндээс сонстож байх шиг байна уу?

	— Гадаа гарвал сонстоно.

	Би гадаа гарлаа: бороо зогссон байна. Гэвч алс тэнгэрт аадрын лүглэгэр үүл барсайн урт урт гялаа маналзан бидний толгой дээгүүр хурдлан нүүх сэмжин шингэн үүлний завсраар бараан хөх тэнгэр хаа нэг харагдаж одод анивчина. Бороонд норж, салхинд ганхах моддын байдал аажмаар ялгаран харагдана. Бид чимээ чагнахад, цагдаа малгайгаа авч толгой хазайлгаж байснаа

	— Тэр... тээр, гэж гар сунган, — Хараач, шөнөө олж гарчээ гэв. Модны навчис шажигнахаас өөр юу ч над сонсогдсонгүй. Хэрмэл саравч дороос миний морийг гаргаж ирээд «ингэж байгаад тэр золигийг алдчих вий дээ!» гэж аман дотроо үглэнэ. «Хамт явъя... гэмгүй биз?» — «бололгүй яах вэ, гээд тэр маань тэргээ ухраан, — бушуухан барьж авчхаад би таныг гаргаж өгье, — явъя» гэв.

	Хэрмэл түрүүлээд, би хойноос нь алхлаа. Хэрмэл замаа яаж мэдэж байгааг бүү мэд. Гэнэт гэнэт зогтусаж сүхний дуу гарч байгаа газрын чигийг олж байгаа бололтой, надаас — чагнаач, дуулдаж байгаа биз? гэж шивнэх шахам асуухад нь — хаанаас? гэхэд яасан амьтан бэ? гэсэн янзтай мөрөө хөдөлгөөд, ганга руу ормогц түр салхи зогсох шиг болоход үнэхээр мод цавчиж байгаа сүхний дуу миний чихэнд хүртэл сонсогдлоо. Хэрмэл, над руу харснаа толгой сэгсрэв. Бид цааш нойтон өтгөн өвсөн дундуур алхаж байтал бүдэгхэн үргэлжилсэн дуу сонстов... 

	— Унагачихлаа шүү... гэж хэрмэл бувтнав.

	Тэр хооронд тэнгэр аажмаар цэлмэж ой дотор ч болов бүдэг гэгээ гарч байна. Бид яв явсаар эргээс гартал, хэрмэл «энд жаалхан хүлээж байгаач» гэж над шивнээд өөрөө буугаа дээш өргөж бөхийн ширэнгэ рүү ороод алга боллоо. Би амьсгаа даран чагнаваас үргэлжилсэн салхины чимээн дунд ойрхон газар аяар аяар чимээ гарган: сүхээр болгоомжтойхон мод мөчирлөж байгаа чимээ, тэрэгний чахрах чимээ, бас морь тургих дуу... (хаачих нь вэ? зогс!) гэж байгаа Хэрмэлийн төмөр шиг янгинасан дуу цуурай татахад, нөгөөдөх нь туулайных шиг ядруухан дуу гаргаж, ...барилцаад авчээ, янз нь: — худлаа, — худ-лаа бүү ярь» гэж амьсгаадан Хэрмэл хашхирч — алдахгүй ээ хө, гэж шуугиан гарч байгаа тийш би алхам бүрдээ бүдэрч унам завдсаар тулалдааны газар хүрч очлоо. Унагасан модны дэргэд газар дээр сандруу хөдөлж хулгайчаа дороо хийж хоёр гарыг нь бүсээр нурууд нь хүлж байгаа Хэрмэлийг харлаа. Намайг дэргэд нь хүрэхэд Хэрмэл өөрөө босож, хулгайчийгаа ч зогсоов. Бороонд норсон уранхай хувцастай, урт сахал нь орооцолдсон тариачин байна. Дэргэд нь бараг бүтээх шахуу нэмнэсэн навсгар тохоштой ясан хэдрэг болсон морь тэрэгний дэргэд зогсож байна. Цагдаа үг дуугарсангүй, тариачин ч үггүй зөвхөн толгой сэгсэрнэ.

	— Тавьчих, би модны нь үнийг төлье, гэж би Хэрмэлийн чихэнд шивнэхэд хариу өгсөнгүй, зүүн гараар морийг нь согсоодож атгаад баруун гараар тариачны бүснээс чангаан 

	— За, яв муу хар хэрээ! гэж сүртэй дуугарав. «Тэр сүхийг минь бас аваарай! гэж тариачин хэлэхэд нь «Цагдаа» яагаад орхих вэ?» гээд авав. Би хойноос нь дагаж явтал дахин борооны дусал унаж эхэлснээ түдэлгүй ширүүсэж цутгах мэт орсноос мөн горхинууд урслаа. Бид арай гэж цагдаагийнд хүрэв. Хэрмэл, олзолсон адуугаа хашаан дотор хаяад эзний нь байшиндаа оруулж хүлгийг нь султгаж өгөөд буланд суулгав. Пийшингийн дэргэд унтчихсан байсан нөгөө охин цочин босож, биднийг гайхсан нүдээр ширтэнэ. Би сандал дээр суув.

	— Үгүй энэ бороо мөн их цутгаж байна аа, хүлээхээс яах вэ, та хэвтэж амрахгүй юу? гэхэд нь би

	— Зүгээр, гэв.

	— Би таны, соёрхлыг бодсоноос биш, уг нь үүнийг, гэж тариачныг заан, — Пинд аваачаад цоожилчих байлаа, даанч түгжээг нь... гэв.

	— Битгий хөдөлгө өө, эндээ байг, гэж би хэлэв. Тариачин намайг ёозгүй харав. Би, энэ муу ядарсан амьтныг юу ч болов суллуулъя гэж дотроо шийдлээ. Сандал дээр огт хөдлөлгүй сууна. Би дэнлүүний гэрэлд түүний туранхай үрчгэр царай, доош буусан шар хөмсөг, зовуурьт нүд, чөрийсөн гар хөл зэргийг сайн харлаа... Охин, тариачны хөлийн тэнд хэвтээд дахин унтжээ. Хэрмэл, хоёр гараар шанаа тулан ширээний тэнд сууж байна. Тасалгааны буланд дэвхрэг дуугарна... Бороо дээвэр дээр түжигнэн орж борооны ус цонх даган урсана; Бид цөм чимээгүй байтал;

	— Фома Кузьмич, Фома Кузьмич! гэж тариачин гэнэт бүдэгхэн дорой дуугарав.

	— Юу гээ вэ?

	— Намайг явуулаач.

	Хэрмэл хариу дуугарсангүй.

	— Явуулчих даа... турж үхэх гээд... явуулчих намайг

	— Та нарыг мэдэж байна. Танай тэнд хулгайчаас өөр юм байхгүй гэдгийг ч мэдэж байна гэж цагдаа ууртай хэлэв.

	— Явуулчих даа... захирагч... үгүйрээд... ямар сайндаа... явуулчих намайг?

	— Үгүйрээд гэнэ. Хулгай хийхийн хэрэггүй байсан шүү!

	— Фома Кузьмич... намайг явуулаад аль, битгий зовоогооч. Танай эзнийг мэдэхгүй биш, барьж иднэ гэсэн үг.

	Хэрмэл буруу харав. Тариачин халуурч буй хүн мэт чичрэн амьсгаа нь бачимдан, толгой сэгсэрнэ.

	— Намайг явуулчхаач дээ, еэ бурхан минь явуулчхаач дээ! гэж аргаа барж цөхрөн дахин дахин гуйгаад, — Би үнийг нь төлье, еэ бурхан минь, хүүхдүүд өлбөрч үхэх гэж орилж чарлацгаагаад, чи ч мэднэ шүү дээ. Мөн ч хэцүү байна шүү дээ.

	— Тэгсэн ч чи бүү хулгай хийж бай!

	— Ядахдаа тэр муу морийг минь өгөөч,.. байгаа нь тэр... өгөөч! гэж гуйв.

	— Болохгүй гэж байна. Би ч бас хүний эрхэнд байдаг хүн. Би өөрөө сарьслуулна. Та нарыг тэгж дураар нь тавьж чадахгүй.

	— Явуулчих л даа, Фома Кузмич, даанч арга алга гачигдал зовлон гэдэг хэцүү юм, явуулчих намайг

	— Та нарыг мэдэж байна!

	— Намайг явуулчхаач дээ!

	— За, чамтай ярих юм алга; дуугүй сууж бай. Чи ноёнтныг харахгүй байна уу?

	Хөөрхий амьтан хулмасхийв... Хэрмэл эвшээлгэж ширээгээ дэрлэв. Бороо цутгасаар л байна. Би энэ хэрэг юу болж шувтрахыг хүлээж суулаа.

	Гэнэт тариачин нуруу эгцэлж, хоёр нүд нь гялалзан царай улайж: 

	— Май, цусал чи, хахаж үхтэл цусал гэж нүдээ жартайлган хөмхий зууж, — Муу улайрсан яргачин, чи хүний мах цус гудар л даа гудар! гэж хашхичив.

	Ойн цагдаа өөдөөс нь харав.

	— Чи муу зэрлэг араатан, амьд хүнийг цус сорогч, гудар! гудар!

	— Архи уучихсан юм уу, аан, яагаад дэмийрээд байна. Галзуураагүй биз? гэж гайхсан цагдаа асуув.

	— Архи уучхаж гэнэ!.. Чиний мөнгөөр уугаа юу, улайрсан яргачаан, адгийн муу зэрлэг араатан!

	— Ухайс, би... чамайг дээ!

	— Намайг яах гэж? Яасан ч хамаа алга. Үхэх мөрт ялгаагүй, би морьгүй яаж гэдэс тэжээх вэ? Турж ч үхсэн яаж ч үхсэн цөм адил. Бүгдийг нь ал! Эхнэр хүүхэдгүй , цөмийг нь ал!.. харж байгаарай чи!

	Хэрмэл өндийгөөд ирэхэд нь, 

	— Зод, зод, май май! гэж тариачин урдаас нь сөөнгө дуугаар хашхирахад (охин бушуу босон харайж тариачныг ширтэв), 

	— Амаа тат! гэж цагдаа чанга дуугарч урагш хоёр алхав.

	— Боль, боль Фома! гэж би ч хашхиран, — Явуулчих, яах юм... гэхэд золгүй тариачин:

	— Би дуугүй байж чадахгүй, нэг л үхэхээс хойш яадаг юм. Чи муу яргачин, зэрлэг араатан, үхэж далдардаггүй буг... Гайгүй чиний дарладаг цаг удахгүй дуусна, удахгүй чамайг эрлэг авна! Харж байгаарай! гэв.

	Хэрмэл мөрөн дээрээс нь шүүрч авахад, би тариачинд туслахаар ухасхийв... 

	— Байзнаарай, ноёнтон! гэж цагдаа хашхирав.

	Би түүний сүрдүүлэхээс айлгүй хэдий гараа сунгасан байв. Гэтэл ёстой гайхмаар юм боллоо. Цагдаа тариачны гарыг хүлсэн бүсийг ганцхан мулт татаж чулуудаад хүзүүнээс нь угз татаж малгайг нь нүдэнд нь тултал углаж, хаалга нээн гадагш нь түлхэж орхиод:

	— Тэр муу адасгаа аваад тонил! Дахиад чи надтай ингэж уулзвал уу, сайхан мэдээрэй! гэж хойноос нь хашхирав.

	Цагдаа буцаж орж ирээд буланд нэг юм онгичиж эхлэхэд нь би:

	— Хэрмэл ээ, чи намайг мөн ч айлгалаа даа; чи чинь ёстой сайн хүн юм аа гэв.

	— Ноёнтон минь, дэмий үг, цааш нь л битгий яриарай гэж харамссан янзтай хэлээд, — Харин би одоо таныг гаргаж өгсөн нь дээр байх, бороо зогсохыг хүлээвэл мөдгүй шиг байна... гэнэ.

	Гадаа нөгөө тариачны тэрэгний дуу гарч байгаа нь сонстоно.

	Хөдөлмөр болж байхыг нь! Чамайг даа! гэж амандаа үглэнэ.

	Хагас цаг болсны дараа тэрээр надтай ойн захад салах ёс гүйцэтгэсэн бил ээ.

	 


ГАЗРЫН ХОЁР ЭЗЭН

	Сайн санаат уншигч нар аа, би үүний өмнө та нартаа саахалтынхаа хэд хэдэн ноёдыг танилцуулах завшаан олдсон бол одоо энэ дашрамд (зохиолч бид юм л бол дашрамд гэдэг шүү дээ), дахин газрын хоёр эзнийг танилцуулах гэсэн юм. Би тэднийхний нутгаар байн байн ан хийдэг, тэд хүнийг хүндэтгэдэг, найрсаг улс бөгөөд хавийн хэдэн хошуу нутагт нэр хүнд бүхий хүмүүс дээ.

	Эхлээд чөлөөнд гарсан хошууч генерал Вячеслав Илларионович Хвалынскийг танилцуулъя. Та нар, өндөр нуруутай, нэгэн үе гоолиг байсан бие одоо ялихгүй гажиж яваа ч гэсэн ер өтлөөгүйгээр барахгүй өнгө толио нь буураагүй эр хүний ид насан дээр яваа тийм хүнийг дүрслэн бодоод үз л дээ. Бодвол залуудаа мэдээжийн, одоо ч гэсэн аятайхан харагддаг царай нь ялихгүй хувирсан нь гарцаагүй. Хоёр хацар унжиж, нарны сацраг шиг олон атираа нүдийг нь тойрч зарим шүд хэзээний алга болсон, Саадийн хэлснийг Пушкин хөрвүүлсэнчлэн, «шаргал үснээс үлдсэн хэсэг нь ядахдаа цөм хөвхөр ягаан болж хувирсан нь Ромены адуун зах дээрээс өөрийгөө армян хүн гэж нэрлэгч еврей хүнээс худалдаж авсан эмийн ач байжээ» гэсэн байдаг. Гэтэл Вячеслав Илларионович бол алхаа гишгээ эршүүд, инээх нь чанга, давируулаа жийн шажигнуулж, сахлаа имэрч өөрийгөө ахмад морин цэрэг гэж хүртэл нэрлэнэ. Үнэндээ, ёстой өвгөчүүл өөрийгөө хэзээ ч өвгөн гэж нэрлэдэггүйг цөм мэднэ. Тэрээр энгийн хувцас өмсөж захад нь хүртэл товчилж цардсан өндөр захны хооронд зангиа зүүгээд цэрэг маягийн саарал өмд өмсөнө. Малгайгаа духдуулан тавьдгаас ар шил нь ил явна. Тун дөлгөөн номхон атлаа нэлээд хуучин маягийн хэв заншилтай, мөн тийм ойлголттой хүн. Жишээ нь: хөрөнгө багатай юм уу, эрх тушаалгүй тайж нарыг өөртэйгөө адилхан хүн гэж огт үздэггүй. Тийм улстай ярихдаа хатуу цагаан захандаа өрөөсөн хацраа нааж хөндлөн харж суух, эсвэл гэнэт эгцлэн сууж хөдөлгөөнгүй хурц нүдээр, дуугай ширтэн харж толгойныхоо хуйхыг нэлд нь хөдөлгөнө. Тэр ч байтугай үгнийхээ дуудлагыг өөрчлөн; (Баярлалаа, Павел Васильич), (Наашаа морилооч Михайло Иваныч) гэхийн оронд (Баярлалаа, Палл Асилич), (Нааш морилооч, Михайл Ваныч) гэнэ. Мөн нийгмийн дотор өөрөөсөө доод шатанд байгаа хүмүүстэй харьцахдаа бүүр ч янзтай болно. Тэдэн рүү харах ч үгүй, өөрийн хүслээ хэлэх юм уу, тушаал өгөхөөсөө өмнө сэтгэлээр зовсон, нэг бол их юм бодолхийлж байгаа маягаар угсруулан давтаж; — Нэр чинь хэн бэ?.. нэр чинь хэн бэ?.. гэнэ. Тэгэхдээ дандаа «нэр» гэсэн нэгдүгээр үгэн дээр ер бусын огцом хүч өгч бусад үгнүүдийг нь маш түргэнээр, яг л эр бөднө дуугарах мэт үргэлжлүүлэн шулганана. Их бухимдуу айхавтар харамч атлаа эдлэнгээ захирахын хувьд муу хүн бил ээ. Чөлөөнд гарсан морин цэргийн тасгийн дарга бага оросын гаралтай ер бусын маанаг хүнийг аж ахуйнхаа захирагчаар тавьсан байв. Дашрамд хэлэхэд, эдлэнгээ захирах талаар петербургийн нэг чухал албаны түшмэлээс давах хүн манай оронд байхгүй бололтой. Тэр түшмэл эдлэнгийнхээ эрхлэгчийн илтгэлээс эдлэнгийн тариа хатаах талбай дээр удаа дараа түймэр гарч их хэмжээний үр тариа сүйрч байгаа тухай мэдээд; үүнээс хойш түймэр бүрмөсөн унтрахын өмнө нэг ч боодол тариа бүү оруулж бай гэж хатуу тушаал буулгасан гэдэг. Мөнөөх түшмэл бас тарианыхаа бүх талбай дээр намуу цэцэг тариулах гэсэн гэнэ, тэр ч бас бодож үзэхэд намуу цэцэг хар будаанаас илүү үнэтэй тул ашигтай юм гэж ганц талаа барьсан хөнгөн тооцооноос үүдсэн хэрэг биз. Мөн хамжлагынхаа авгай нарыг петербургээс явуулсан загварын дагуу малгай хийж өмс хэмээн тушаасан гэдэг. Дам сонсвол одоо ч түүний хамжлагын дотор тийм маягийн малгай өмссөн авгай нар байдаг бололтой. ... Уул малгайг эмэгтэй хүний жирийн малгай дээр давхарлан өмсдөг юм гэсэн шиг санаж байна... Одоо Вячеслав Илларионовичийнхаа тухай яриандаа эргэж оръё. Вячеслав Илларионович, дэндүү хүүхэмсэг, гүймхий хүн тул жижиг суурин газрын гудамжинд ч болов зугаалж яваад аятайхан хүүхэн л харагдвал нэн даруй хойноос нь дагах авч түдэлгүй хэдхэн алхаад л догонцож эхэлдэг нь гайхалтай даа. Мөн хөзөр тоглох дуртай, гэхдээ зөвхөн хэргэм зэргээр доод хүмүүстэй бол тоглоно. Тэд өөрийг нь "эрхэмсэг ноёнтон" гэж байхад мань хүн нөгөөдүүлээ зодно, шавайгаа ханатал харааж зүхнэ. Гэтэл хааяа нэг хошуу ноён юм уу, ямар нэг түшмэлтэй тоглох хэрэг гарвал хачин өөр болж, инээж ялбалзаад л, толгой дохиж мэхэлзээд л бал бурам шиг үгээр билбүүрдэн долигононо. Тоглоод хожигдсон ч гомдол гаргахгүй. Вячеслав Илларионович ном бага уншина. Ном барьж авбал нүүрэн дороос нь өөдөө ус бургилж сахал, хөмсөг хоёрыг нь үргэлж оволзуулах шиг өөрөө хөдөлгөнө. Нүүрийнх нь энэ долгион шиг хөдөлгөөн (зочин байх үед), «Journal des Debats»-ыг хэдэн мөр уншвал бүр ч онцгой хачин болно. Сонгуулийн үеэр их л чухал үүрэг гүйцэтгэх боловч тайж нарын ахлагч гэдэг хүндэт хэргэм хүлээхэд хүрвэл мөнгө харамнаад дургүйцэн: — Ноёд оо, гэсээр тэр хэргэмийг өөрт нь хүсэгч жирийн тайж нарт хандан, биеэ даасан бөгөөд хамгаалан ивээж байгаа маягийн дуугаар, — Нэр хүнд өгч байгаад тань их баярлалаа; Гэхдээ би чөлөө цагаа ганцаараа эдлэхээр шийдсэн юм, гээд толгойгоо хэд дахин баруун зүүн тийш бөндгөнүүлээд дараа нь эрүү хацраа ихэмсгээр зангиандаа тулган шахдаг зантай бил ээ. Залуудаа нэг том түшмэлийн хиа байсан гэх бөгөөд түүнийгээ овог нэрээр нь нэрээс нь өөрөөр нэрлэнэ гэж байхгүй. Өөрөө бол зөвхөн хиа байсан төдийгүй бүрэн ёслолын хувцас хэрэглэж дэгээг нь хүртэл дэгээдээд эзэн ноёноо халуун усанд ороход нурууг нь илж өгч байсан гэж хүртэл ярих боловч тэр болгоны яриа шуугианыг яаж бүгдийг нь итгэх сэн бил ээ. Гэхдээ генерал Хвалынский өөрөө албан үйлдлийнхээ талаар ярих их дургүй байдаг нь хачин юм шүү. Фронт дээр очиж үзээгүй бололтой. Генерал Хвалынский ганцаараа нэг жижгэвтэр байшинд суудаг. Амьдралдаа гэр бүлийн жаргалыг үзээгүй яваа тул одоо хүртэл сул хүргэн, тэгэхдээ ашигтай сул хүргэн гэж тоологдож иржээ. Харин гэрийн шивэгчин нь гэж нүд, хөмсөг хар, махлаг, цэвэрхэн, сахалтай, жирийн өдрүүдэд цардмал дан хувцастай явах ба сайн өдөрт ханцуйтай хувцас өмсдөг гучин тав орчим насны нэг эмэгтэй тэднийд бий. Вячеслав Илларионович, газрын эзэд, хошуу ноёд юм уу, бусад түшмэдийг урьж зоог барихад оролцохдоо их догь байна. Тийм газар л зиндаандаа ёстой таарсан нь харагддаг гэж хэлж болно. Тийм үед мань эр хошуу ноёны баруун гарт, үгүйдээ ойролцоо газар суусан байна. Зоог будаалгын эхэнд нэрээ бодож эргэж ч харах үгүй гэдийн загнайж суугаад нүднийхээ булангаар бусдын бухан хүзүү, босоо захыг ширтэж сууснаа төгсгөлийн үед наргиантай болж тал тал тийш харан инээд алдана (харин хошуу ноёны зүг бол будаалгын бүр эхэн үеэс инээж байсан л даа) Заримдаа бүр манай ертөнцийн чимэг бүсгүйчүүдийнхээ төлөө гээд л хундага дэвшүүлнэ. Хвалынский жанжин, бүхий л ёслолын болон нийтийн хурал цуглаан, шалгалт, хийдийн мөргөл, үзэсгэлэн зэрэг олны газраар явахдаа мөн их догь байна. Харин Вячеслав Илларионовичийн албатууд нь үзвэрийн газрын үүдээр, усны гарц мэтийн үймээн ихтэй газраар явахдаа шуугьж, хашхирдаггүй. Олон хүн дундуур нэвтрэх, тэргээ дуудах зэрэгтээ сонсоход аятайхан баргил хоолойгоор «зай тавиарай, зам тавьж, өг генерал Хвалынск явж байгаа зам тавь» гэх буюу — генерал Хвалынскийн жууз... гэж чимээ өгнө. Хвалынскийн жууз нэлээд хуучны маягтай, зарц нарын ёслолын хувцас нь ч их өгөршсөн байдаг. (Улаан эмжээртэй цагаан хувцас байдаг тухай сонин болгож ярих хэрэггүй биз ээ). Морьд нь хүртэл хөгширсөн олон жил эдлэгдсэн байдаг. Вячеслав Илларионович, энэ бүхнээр гайхуулах гэсэн санаа байхгүй, нэр хүндэд тортог болохын чинээ ч боддоггүй байна. Хвалынскийд онцгой уран үгийн чадвар байхгүй, магадгүй юм уран, сайхан ярих тохиолдол гардаггүйн гайгаар ч тийм байж мэднэ гэвч ерөөс маргаан байтугай дургүйцсэн хариулт ч тэсвэрлэн сонсож чаддаггүй, аливаа урт яриа, ялангуяа залуучуудтай юм ярилцахаас чармайн зугтана, аргагүй юм байх л даа тэгж байхгүй бол одоогийн улс чинь үгэнд орохоо болиод, тоохоо ч байчихна. Хвалынский жанжин, дээд хүний өмнөөс голцуу үг дуугардаггүй, харин дөнгөж таних төдий доод хүмүүстэй ярилцана, тэгэхдээ тэднийг зэвүүцэж зандчин хэг-ёг гэж «Энэ чинь та нарын дэмий яриа» гэх юм уу, «ингээд байвал таныг зэмлэхээс өөр арга над алга» гэх юм уу, «ер нь ингэхэд та, нар хэнтэй ярьж байгаагаа мэдэх хэрэгтэй» гэх мэтийн үг байн байн хэлнэ. Түүнээс ялангуяа шуудангийн дарга, байнгын төлөөлөгч, өртөөний бошго нар их айна. Гэртээ хүн оруулахгүй яг бэрд шиг суудаг гэнэ. Иймэрхүү хэл ам байдаг боловч сайхан эзэн юм сан. Айл саахалтынхан нь «Амиа боддоггүй, зөв шулуун хөгшин цэрэг, «vieux grognard!» (хөгшин яншаа амьтан) гэж нэрлэнэ. Харин ганцхан хошууны прокурор л Хвалынскийн жанжны онцгой чанд чамбай зан чанарын тухай магтахыг сонсвол ганцаараа сэмхэн хүйтнээр инээмсэглэнэ 

	Атаархал гэдэг яаж ч мэднэ!..

	За, одоо нөгөө эзнийхээ тухай ярианд оръё доо. Мардарий Аполлоныч Стегунов, түүнтэй огт төсөөгүй хүн байв. Хэзээ ч алба хааж үзээгүй байж болох ба сайхан эр гэж хэзээ ч тоологдож яваагүй биз ээ. Мардарий Аполлоныч нуруу намхан, пагдгардуу, буурал үстэй, давхар эрүүтэй, гар зөөлхөн, гэдэс цүндгэр ийм л нэг өвгөн дөө.

	Зочдыг дайлах дуртай, наргианч, зоргоороо цэнгэн амьдрагчдын тоонд орох хүн. Өвөл зунгүй хөвөнтэй, урт судалтай унтлагын хувцастай байна. Хвалынскийн жанжинтай ганц адил зүйл гэвэл хань бүлгүй явдгаараа л юм. Энэ хүн таван зуун хамжлагын албаттай өөрөө эдлэн аж ахуй удирдах талаар даанч хөндий, цаг үеэсээ хоцрохгүйн тул арван жилийн өмнө Москвагийн Бутенопаас нэг тариа цайруулагч машин худалдан авсан боловч түүнээ саравчиндаа хийж түгжиж аваад санаа нь амарчээ. Заримдаа зуны сайхан тунгалаг өдөр хөнгөн жууз хөллүүлж тариалангийн газраар явж үзэх ба хөх яргуй зулгаана. Мардарий Аполлоныч яг хуучны маягаар амьдарна. Суудаг байшин ч хуучин цагийн барилга, үүднийх нь өрөө рүү ормогц квас, тосон дэн, түүхий арьсны үнэр ханхална. Тэр өрөөний баруун талд гуурс алчуур зэргийг тавьсан аяганы шүүгээ байна. Хоолны нь том өрөөнд эцэг дээдсийн зургуудаас эхлэн ялаа, цэцгийн том ваар, хөгөө алдаж дуугүй болсон төгөлдөр хуур, зэрэг байна. Зочдын өрөөнд нь гурван цуудан, гурван ширээ, хоёр толь, зүүг нь бронзоор будсан, паалан нь харласан сөөнгө цаг байна. Унтлагын өрөөнд бичиг цаас овоолсон ширээ, зургууд наасан хөх хавтас (зургууд нь өнгөрсөн зууны үеийн ном зохиолоос хайчилж авсан байна) Хар тоос дарж аалзны шүлс татсан муухай үнэртэй номтой шүүгээ, зөөлөн сандал болон итали маягийн цонх, цэцэрлэг тийш гардаг будаг түрхэлгүй хувхайрсан хаалга... иймэрхүү зүйлүүдтэй нэн хуучны айл байдаг. Мардарийнх олон зарцтай, тэд нь өндөр захтай урт хөх кафтан дээл бүдэг өнгийн өмд, оготор шар хантааз зэргийг өмссөн нь хуучин заншил бил ээ. Тэдний эдлэн ахуйн эрхлэгч нь хормойдоо хүрсэн урт сахалтай тариачин гарлын хүн, гэр ахуйн эрхлэгч нь үргэлж хүрэн алчуур зангидаж явдаг нүүр дүүрэн үрчлээ болсон харамч чавганц байх ба зарц нар нь ирсэн зочныг «абай» гэж гуайлна. Мардарий Аполлоничийн адууны саравчинд элдэв янзын гучаад адуу байх ба эзэн өөрөө гадагш гарахдаа өөрсдийнхний хийсэн бүтэн хагас зуун жингийн тэрэг унаж явна. Зочдыг их элэгсгээр хүлээж аван гаргууд сайхан дайлж оросын унд хоолны өвөрмөц онцлогийг ашиглан увдист оруулж орой болтол хөзөрдөхөөс өөр юмаар оролдоход хүргэнэ. Эзэн өөрөө хэзээд юу ч хийхгүй тэр байтугай «Зүүдээр мэргэлэх тухай» номоо хүртэл уншихаа болино. Газрын эзэд дотор иймэрхүү хүн манай орос газар хараахан олон байна. Ямар учраас, юу гэж энэ хүний тухай яриа үүсгэ ээ вэ? гэж асуух хүн байж болох юм... Гэтэл хариултад нь би Мардарий Аполонычийнд намайг нэг очоод байхад болсон явдлыг ярья.

	Би тэднийд зуны нэг орой долоон цагийн хэрд очсон бил ээ. Саяхан оройн мөргөл дууссан бололтой, лам нь залуухан, харваас их аймтгай бөгөөд саяхан шашны сургууль дуусгаж ирсэн бололтой хүн байна. Зочдын өрөөний хаалганы дэргэд сандлын өнцөг дээр суусан байв. Мардарий Аполлоныч ердийн заншлаараа намайг туйлын элэгсгээр угтан авав. Ямар ч зочныг үнэхээр баярлуулдаг, уулаас хэтэрхий сайн хүн байлаа. Лам босож малгайгаа шүүрэн авахад нь:

	— Байз, байз, абай — битгий яваарай... би чамд архи авчруулахаар явуулсан гэж Мардарий Аполлоныч миний гарыг тавиагүй байхдаа ингэж хэлэхэд нь:

	— Би уудаггүй гэж лам чихалзуураа хүртэл царай улайлган сандрангуй өгүүлэв.

	— Юу гэсэн үг вэ! Ийм хэргэмтэн яагаад уухгүй байж болох билээ! хэмээн Мардарий Аполлоны хариулаад, — Мишка! Юшка абайд архи барь гэв.

	Юшка гэж ная хүрсэн настай өндөр туранхай өвгөн зайгүй цоохортсон хар тавиур дээр архины хундаганууд тавьж авчрав.

	Лам мөн дахин уухыг татгалзахад, 

	— Уу, уу! Ёс гажвал муухай шүү, абай гэж газрын эзэн хунтрангуй хэлэв. Аргаа барсан залуу үгэнд нь орлоо.

	— Тэгвэл одоо абай явж болно. 

	Лам мэхэлзэн мэндэлж эхлэхэд, 

	— Зүгээр, зүгээр, явж үз, хэмээн Мардарий Аполлоныч нүдний харцаар ламыг үдээд над: — сайхан хүн байгаа юм, тун аятайхан санагддаг хүн, харин — арай л залуу байна. Санваартны ёс бүгдийг сахих гээд архи ч уухгүй юм. Харин та яамаар байна? Авай минь? ...дэмий байна уу? Тагтан дээр ч болов гарах уу? Хараач, хэчнээн сайхан үдэш вэ.

	Бид тагтан дээр гарч суугаад ярьж эхэллээ. Мардарий Аполлоныч доошоо харснаа гэнэт сэтгэл ихэд түвдэн

	— Энэ хэний тахиа вэ? Хэний тахиа вэ? Хэний тахиа ингэж цэцэрлэгээр явж байна?.. Юшка! Юшка! очоод үз, хэний тахиа цэцэрлэгээр ингэж яваад байна?.. энэ хэний тахиа вэ? хэчнээн удаа хориглов, хэчнээн удаа ярив! гэж хашхирав.

	Юшка гарч гүйлээ.

	— Ямар замбараагүй юм бэ! Дэндүү байна! гэж Мардарий Аполлоныч өгүүлэв. Одоо бодож байхад хоёр нь цоохор, нэг нь залаатай цагаан, тэр азгүй тахианууд хааяа уртаар орилон санаагаа илэрхийлж алимын модон доогуур гудиг ч үгүй алхалж явтал мод барьсан толгой нүцгэн Юшка, мөн гурван агчаал насны зарц нэгэн зэрэг түрхрэн дайрваас наргиантай юм үүслээ. Тахианууд чарлан далавчаа савчиж үсрэн чих дүлийртэл хашхирна. Зарц нар бүдэрч унах шахан гүйлдэж байхад нөгөө талаас тагт дээр байгаа эзэн, өөрийн ухаангүй 

	— Барь, барь, бариад ав! бариад ав, бариад ав! барь, бариад ав! шүүрээд ав, бариад ав, бариад ав! энэ хэний тахиа вэ? энэ хэний тахиа гээч вэ! гэж байтал нэг зарц нь арай гэж нөгөө залаатыг барьж аваад цээжээр нь газар дарж байхад, үс нь сэгсийсэн арван нэг орчим насны охин гартаа модны мөчир барьсаар цэцэрлэгийн хашаан дээгүүр даван гүйж ирлээ.

	— А, мөн хэний тахиа болохыг нь мэдлээ! Тэрэгчин Ермилийн тахиа байна! гэж өвгөн боллоо гэсэн янзтай хашхирч — тэр золиг тахиа тууж ир гэж Наталкийг явуулсан байхгүй юу... Парашийгаа явуулахгүй гэж эзэн дуугаа намтган учиртай бололтой инээв. Тэгснээ эзэн, 

	— Хүүе, Юшка! тахиаг нь орхичхоод Наталкаг бариад ав гэхэд амьсгаадсан Юшка, айж сандарсан охинд арай хүрч чадаагүй явахад хаанаас гараад ирснийг бүү мэд эзний гэрийн зарц чавганц охины гараас шүүрч аваад нуруун дундуур нь хэд хэд ороолгож байв... 

	— Болж, болж тэгэх хэрэгтэй, гэж эзэн баярлан Тэр, тэр! тэр, тэр, тэр, Тэр! тэр тахиаг нь ч хурааж ав, Авдотья, гэж хашхираад хөөртэй царайгаар над руу харж, — За, ямар байна, аятайхан агнуур болов шив? хөлс ч гарчихлаа, хараач гэж Мардарий Аполлоныч наргиантайхан инээв.

	Бид тагт дээр л сууж байв. Үнэхээр ховор сайхан орой юм. Бидэнд цай авчирч өгөв. Би яриа эхлэн 

	— Мардарий Аполлоныч, тэр гууны цаана зам дээрх айлууд танай албатууд уу? гэхэд

	— Тийм ... юу гэж?

	Яагаад тэгээв, Мардарий Апполоныч? энэ чинь нүгэл болох юм биш үү? Тариачдад өгсөн орон гэж нэг оронцог, давчуу, ой, модгүй, тарьсан мод ч үзэгдэхгүй, ганц муу худагтай тэр нь гэж олхиогүй юм. Та өөр аятайхан газар олж чадаагүй юм уу?.. Дам сонсож байвал тэднийхээ хуучин олс ургуулдаг газрыг нь хүртэл хурааж авсан гэл үү?

	— Газарт зааг тогтооход өөр яах вэ? Над өөр тогтоож суулгах газар алга, гэж хариу өчихдөө хүзүү рүүгээ заан, — Саяны газар зааглалтаас над ашиг орсон юм алга л байна. Тэгээд олсны газар булааж авлаа л гэнэ, ус цөөрөм ухуулсангүй л гэнэ, энэ бүгдийг би сайн мэдэж байгаа юм. Би бол жирийн нэг хүн болохоор яг хуучнаараа л байна. Эзэн бол эзэн шиг загнаж, албат нь албат шиг байх ёстой гэж би санадаг. Ийм л байна.

	Ийнхүү тодорхой бөгөөд хачин номчирхож байхад би юу гэж ч хариулах сан бил ээ.

	— Түүгээр барах уу, энэ тариачид өөдгүй дүүрсэн амьтад. Ялангуяа тэр нэг, хоёр айл уу; эцэг нь нас барсан юм буян болог гэж хэчнээн оролдов, яаж ч оролдоод хэрэг алга чухам. Танд л гэж хэлэхэд; эцэг нь хулгайч бол хүү нь хулгайч гэдэг үг л ёстой оносон үг гэж санаж байна. Дураараа болог... цус, цус гэдэг мөн ч айхавтар юм шүү! Нуулгүй ярихад; би тэр хоёр айлаас ээлжийг нь болоогүй байхад цэрэгт явуулж хүртэл элдвээр айлгаж байхад ор сураггүй алга болчихсон. Үгэнд орохгүй, яана гэх вэ! Дүүрсэн гөлөгнүүд.

	Энэ хооронд орчин тойрон нам гүм боллоо. Хааяа нэг зөөлөн салхи үлээж ирснээ байшингийн дэргэд замхарна. Адууны хашааны тэндээс бидний чихэнд зөөлнөөр юм тогших дуун сонстоно. Мардарий Аполлоныч цайтай аягаа амандаа хүргэхдээ хамрын нүхээ сортойлгон томруулна, үнэндээ жинхэнэ орос хүн бол тэгэхгүйгээр цай уудаг хүн байхгүй гэдгийг хэн бүхэн мэдэх бил ээ. Тэгснээ гэнэт чих тавин сонсож, толгой тохилзуулж байж нэг балга цай залгиад, аягаа ширээн дээр тавин тун таалалтай инээмсэглэн аяндаа сонстож буй чимээг угтуулан: Чюки-чюки! Чюки!-чюки! гэхэд нь.

	— Юу вэ? гэж гайхан асуув.

	— Тэнд миний тушаалаар нөгөө алиаг л шийтгэж байна, та гуанзны Васяг танина биз дээ?

	— Ямар Васяг?

	— Яагаа вэ, үүний өмнө хоол идэж байхад үйлчлээд байсан. Нэг их санал тавьчихсан хүүг

	Хэчнээн уур хилэн нь бадарсан хүн ч гэсэн Мардарий Аполлонычийн ялдамхан тунгалаг харцанд автахгүй байж чадахгүй байх аа.

	— Юу вэ? Залуу юу вэ? гэж тэр толгой сэгсрэн, — Би тийм муу санаатай амьтан юм гэж үү, намайг юунд ширтэнэ вэ? Хайрлаад зоддог гэж байдгийг та мэднэ гэв. Би арван таван минутын дараа Мардарий Аполлонычийнхаас явлаа. Тосгон дундуур өнгөрч явтал нөгөө гуанзны Вася харагдлаа. Гудамжинд самар цөмж явахад нь би хөтчидөө хэлж тэргээ зогсоолгоод түүнийг дуудаж:

	— За, чи өнөөдөр шийтгүүлэв үү? гэж асуув.

	— Та яаж мэдээв? гэж Вася сөргүүлэн асуув.

	— Эзэн чинь хэлсэн.

	— Эзэн өөрөө юу?

	— Яалаа гэж чамайг шийтгэв ээ?

	— Гэм хийгээд л тэр, абай, буруу хэрэг хийсэн юм. Түүнээс биш манайхан ялихгүй юманд шийтгэдэггүй. Манай эзэн тийм хүн биш шүү, огт тийм биш, манай эзэн... Манай энд тэгдэггүй. Тийм эзнийг манай хошуунаас олохгүй.

	— За, явъя гэж би хөтчидөө хэлээд буцах замдаа; «Эртний Орос орон гэж ийм л шүү дээ!» гэж бодож явлаа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

